
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УЧИРЛАХ ӨЧИЛ БУЮУ ОРШИЛ ҮГ

	 

	Эл ном хэрэв таван жил цаашилбал арав, хорин жилийн өмнө санамсаргүй тохиолдлоор хэвлэгдээд уншигч түмний гар дээр очсон бол айдас хүйдэс сэтгэлд нь хоргодсон олон хүний зүрхийг балбалзуулж, зогсонги байдалд дасан зүүрмэглэгчдийг сочоон сандаргаж, элдэв «зарчим» номлон сүр далайлгагч хийгээд захиран тушаах донтнууд, нэр алдар албан тушаалын хойноос хөөцөлдөгч зүсэн зүйлийн долгомцгууд, «шинэ тэрслүү, гаж үзэлт» этгээдүүдийг илчилж номхотгох ав хоморгод уухай хадаан өрсөлдөн мордох байсан биз ээ. Тэр цаг үеийн ноёлох төлөв байдлыг үүнээс өөрөөр төсөөлөхийн аргагүй бөгөөд гэм зэм, ял шийтгэлийн аль хатуу хүнд, түүний гашуу үрийг тэрхүү номыг бүтээгчид олон он улиртал амсан зүдрэхээс зайлахгүй байсан нь мэдээж. Хардлага, сэрдлэг, айдас бүхий олны оюун ухааныг будантуулан цухалдуулсан бэрх үеийн цэвдэг амьсгаа алгуур цаашлан холдож, шинэчлэлт шинэ сэтгэлгээний гэгээ гийж эхэлсэн эдүгээ цагт эл ном хачирхал, гайхширал төрүүлэхгүй авч үнэнийг эрхэмлэж чөлөөтэй сэтгэн, алдаа эндлээ олж харан арилгах хамтын шударга тэмцэлд өчүүхэн ч атугай дэм болох нь дамжиггүй ээ. Чухам үүнд л «Шинэ амьсгаа» хэмээх энэхүү номыг бүтээгчдийн хүсэл зорилго, чин эрмэлзэл гуйвалт үгүй чиглэснийг мэргэн уншигчид эрхбиш анзаарна хэмээн горилно. Гоёчлол, магтаал, ёс төдий шүүмжлэл, сүржин яриа, бэлэн жааз загварт олон жил дассан сэтгэлгээг өөрчилнө гэдэг маш бэрхийг эхлээд өөрийн сэтгэлгээг шинэтгэж, өрөөл бусдад санаагүйг нь сануулж, хүсэн хүлээснийг нь таниулан хөгжил дэвшлийн үйл хэрэгт зоригжуулах эрхэм үүрэг хүлээсэн зохиолч, уран бүтээлч, сэтгүүлчид алхам тутамдаа мэдэрч байна. Эх орон, ард түмэндээ тустай сайн үйл санасан зоргоор хялбар бүтэхгүй. Хуучирч цагаа өнгөрөөсөн арга барил, сэтгэлгээг ганц нэг нийтлэл, найруулал, ном зохиолоор өөрчлөн шинэчлэх аргагүй нь мэдээж боловч «олны олон таван цэн» гэгчээр сонин сэтгүүл, хэвлэл мэдээллийн бүхий л хэрэгслээр сүүлийн жилүүдэд олон түмний оюун санааны ертөнцөд бий болгож байгаа шинэ амьсгал нэгэнт эргэлт буцалтгүйн шинж бүрдэн эхэлж байгаа өөрчлөлт шинэтгэлийн үйл хэрэгт эрх биш нөлөөлж байгаа нь дамжиггүй. Ер нь өөрчлөн шинэчлэхийн утга учир нь оюун санааны ертөнц, нийгмийн амьдрал, хөгжил дэвшилд чөдөр тушаа болж байгаа бүхнийг олж хараад нягтлан судалж, хор хохирлыг илчлэн дэлгэх, шүүмжлэн хэлэлцэхийн зэрэгцээ саад тотгор, элдэв бэрхшээлийг гэтлэн давах олон түмний билгийн харааг нээх шинэ сэргэг үзэл санааг бодит хүч болгон зангидахад төвлөрөх учиртайг хуримтлан байгаа туршлага бэлхнээ харуулж байна. Учир иймээс манай утга зохиолын үйл хэрэгт хүчин зүтгэгчид өөрчлөлт шинэчлэлтийн үзэл санааг уран бүтээлдээ тусгахыг хичээхийн хамт бүхий олны сэтгэлгээнд шууд шуурхай, өгөөжтэй нөлөөлдөг бичлэгийн шалгарсан хэлбэр улс төр, уран сайхны нийтлэл, бодол эргэцүүллээ шингээсэн найруулал, тэмдэглэл бичиж сонин, сэтгүүлийн хуудаснаа нийтлүүлж, уншигч түмэнтэйгээ санал бодлоо хуваалцаж байна.

	Ардчилал, ил тод байдлын нөхцөлд шинэлэг үзэл санааг эрхэмлэн улс төр, уран сайхны нийтлэлийн хэлбэрээр зохиолч, уран бүтээлчдийн бичиж, сонин сэтгүүлийн хуудаснаа хэвлүүлсэн тэдгээр нийтлэл, найруулал, тэмдэглэл уран чадварын хувьд жигд төгөлдөр сайн болоогүй ч хөндсөн, дэвшүүлсэн санаа агуулга нь чухаг, зоримог, өөрчлөлт шинэчлэлтийн амьсгаатай нь илт мэдэгдэж байна. Эл учир тийм аяс, агуулга санаатай нийтлэл, найруулал, тэмдэглэлийг сонгон авч сэдэв зорилгоор нь ангилан нэгэн ном болговол мянга мянган уншигчид дахин таалан соёрхож, өөрчлөлт шинэчлэлтийн үйл хэрэгт нийцнэ хэмээн итгэсний учир «Шинэ амьсгаа» номыг Монголын Зохиолчдын Эвлэлийн 60 жилийн ойг тохиолдуулан эмхэтгэн бүрдүүлж, хэвлүүлэхээр МЗЭ-ийн хороо шийдсэн нь энэ билээ. Зохиолчид зонхилж, үзэг нэгт зарим сэтгүүлч, нийтлэгчдийн бичиж туурвисан, төвийн тогтмол хэвлэлд нийтлэгдсэн хийгээд ном бүрдүүлэх санаа чигийн дагуу захиалан бичүүлсэн нийтлэлийн эл бүтээлүүд түүх соёлын дурсгал, байгаль ахуйгаа хамгаалахаас эхлээд хөдөө нутаг, малчдын нийгмийн асуудал, улс орны эдийн засаг, утга зохиолын тулгамдсан асуудлуудыг тусгасныг уншигч та бүхэн хичээнгүйлэн сонирхож, алдсан эндсэнийг мэргэн ухаанаараа шүүн тунгаана гэдэгт гүнээ итгэж байна.

	УРЛАГ, ШИНЖЛЭХ УХААН ХОЁР СОЁЛТ ХҮНИЙГ ХҮМҮҮЖҮҮЛЭХЭД ХАМГИЙН ИХ НӨЛӨӨЛДӨГ ХОЁР ХҮЧ.

Л. ТҮДЭВ: ЭВДЭРСНИЙГ ЭВЛҮҮЛЬЕ, ЭВДЛЭХИЙГ ЭЦЭСЛЭЕ 

	Эрт цагийн мянган дурсгалт Орхон мөрний уужим хөндийн эхэнд Хархориныхны унаа хөсгийн тоос манаран улбар өнгийн үүл суунаглана. Баруун хойдыг зорьсон мөрний урсгал тайван дөлгөөнөөр намуухан хөвөрнө. Тариан талбайгаас боссон тоос намрын их ажил эхлэхийн дохио болон оволзоно.

	Мянган жилийн тэртээ ийм тоос дэгдэж байсан эсэхийг одоо хэн санах билээ? Үеийг үе нь залгасаар өнөөг хүрэхэд гагцхүү эх болсон газар шороо л түүхийн буурал өвийг тэврэн хадгалсаар үлджээ. Морьдын туурай, жадны үзүүр, анжисны хошуунд нэг биш удаа сэндлүүлсэн тэнүүн тал дээгүүр одоо оньсон багаж, хүрдэт тэрэгний хүчирхэг мөр зурайна. Хархорины сангийн аж ахуй урд талаас нь, Архангайн Хотонт сум нэгдлийнхэн хойд талаас нь тариалах талбайгаа жилээс жилд өргөжүүлсээр одоо эртний хүчирхэг уйгур өвөг дээдсийн нийслэл Хар балгасны туурьтай хаяа нийлжээ. Арван алд өндөр хана хэрэмтэй байсан Хар балгасны туурийн тэртээ үүд рүү хэдэн цагаан чулуу энд тэнд таягдан хаясан том цахир хадны хэлтэрхий мэт харагдана. Мянгаад жилийн тэртээ Орхоны хөндийн хамгийн сүрлэг орд харш, хамгийн том цогцолбор хөшөө дурсгал энд байсны сүүлчийн хэдэн хэлтэрхий ийнхүү нар салхинд идэгдэн, бүрмөсөн гээгдэж устах цагаа мөдхөн үзэх нь гэдгийг хэн ч эргэцүүлэн бодохгүй, дэргэдүүр нь тоомжиргүй өнгөрсөөр өнөөг хүрчээ.

	Гэтэл тэр хэдэн хэсэг бутархай чулуу бүрэн бүтэн сүрлэг сайхан нэг цогцолбор байсан цаг бий. Наймдугаар зууны нарлаг тэр өдрүүдэд босгосон мөнөөхөн хөшөөний пайлуур дээр эртний түүрэг, согд, нангиад гурван хэлээр Уйгарын хаант улсын нэгэн зуун жилийн түүхийн эхний хагасын тухай өгүүлсэн байжээ. Манай тооллын 745 оны үед Уйгарын хаан сууж байсан Алп-Кутлуг Улуг Бильге хаанаас эхлээд, түүнээс хойш залгамжилсан зургаан хаадын баатарлаг үйлсийн тухай өгүүлсэн гурван хэлний чулуун түүхийн том боть одоо эх адаг нь мэдэгдэхгүй хэдэн хэсэг бутархай чулуу болон хувирчээ. Түүхийн тэрхүү ховор нандин дурсгалыг цөлмөгчид өнөө үеийн бид биш гэдэг нь хэнд ч тодорхой. Уйгарын хаант улсын дараа Хиргисүүд төр эзэлж нэгэн зуун жил болсон, түүнийг Хитааны хаант улс залгаж хоёр зуун оныг элээсний дараа Монгол гүрэн мандаж гурван зуугаад жилийн нүүр үзэж улмаар Манжийн ноёрхолд хоёр зуу гаруй жил өнгөрөөсөн түүхийн урт замд Монгол нутагт хэчнээн ч дайн тулалдаан болж хэчнээн ч эд агуурс, хүн мал сүйрснийг тооцоолох аргагүй юм. Тэр тусмаа ялсан нь ялагдсан дайсныхаа хөшөө дурсгал, орд харшийг хайр найргүй хөнөөдөг бусармаг заншил дэлгэр байсныг хэлэх үү! Түүрэг гүрний хаадын хүн чулуун хөшөөний толгойг Уйгар улсын цэргүүд хугачиж, Уйгар гүрний хөшөөг Хиргис улсын ялан дийлэгч хөнөөж байсан баримт ч элбэг юм. Дайны хажуугаар дажин ч болсоор ирсэн. Түгшүүрт цагийн хатуу гарт үрэгдэж сөнөсөн соёлын дурсгалт зүйлүүд хэд нь ор сураггүй алга болсныг төсөөлөх боломжгүй билээ. Гэвч ор, мөр нь үлдэн зүйлийн тухайд бол өнөөгийн бид юм бодохгүй байх ёсгүй биз ээ.

	Эвдэрснийг эвлүүлэх чадал бидэнд бас ч бий болжээ. Эвдлэхийг цаашид зогсоох тухайд бол бүр ч их боломжтой гэвэл зохино.

	... Домогт их мөрөн Орхоны сав газар монголчууд бидний хүрэн цус шингэж, хөх нулимс нэвчсэн өрлөг түүхийн минь талбар, эрт эдүгээгийн мянган дурсгалын өлгий болсон Хархорины уужим хөндийд хадгалагдаж байгаа юм. Бүхнээ эх орончийн сэтгэлээр тоолон бүртгэж, сэргээн тордож, хамгаалан хямгадах нь хувьсгалт шинэ ухамсар суусан манай үеийнхний нэр төрийн ариун үйлс мөн биш үү? гэсэн асуулт балгасны үүдэнд цайран хэвтэх хагархай цагаан чулуунуудыг харах бүрийд зүрх сэтгэлтэй маань хатуухан тулгарах юм.

	Манай тооллын өмнөх агуу их Хүн улсаас эхлээд Хөх Монголын хүчирхэг төр мандах хооронд Монгол нутагт зургаан эзэнт төр солигдож Сяньби, Жужаан, Түүрэг, Уйгар, Хиргис, Хидаан нар ээлж дараалан эзний ширээнд сууж байсан боловч мөнх настай ард түмэн удам угсаагаа төрүүлэн өсгөж, өрлөг түүхээ бүтээж, уламжлалт соёлоо үргэлжлүүлэн туурвисаар өнөөг хүрчээ. Үндэсний соёлын уламжлалд хаад эзэд санаа бодлоо нялзаавч бүтээж босгогч нь ард түмэн байсан болохоор аливаа хөшөө дурсгал, урлал бүтээл дээр эзэд ноёдынх биш хөдөлмөрчин хүний ажилсаг гарын хээ хуар үлдсэн байдаг билээ.

	Хүн улсын үед бүтээсэн нум сумыг түүрэг ч бай, уйгур ч бай, монгол ч бай цөм л үе уламжлан эзэгнэж ирсний адил уйгур, түүрэг согдын бичиг үсгийг олон түмэн дамжуулан хэрэглэж ирсэнд л соёлын нийтлэг бөгөөд шилжин өвлөгдөх чанар оршдог болохоор манай эх орны алтан хөрс шороо, эрдэнэт хад чулуунд хадгалагдан үлдсэн хөшөө дурсгал, бичиг зурлага, сүг дүрсийн зүйлс нь бид бүхний нийтийн өмч, хүн төрөлхтний соёлын сан хөмрөгийн бүрэлдэхүүн хэсэг билээ.

	... Түүрэг, согд, нангиад бичигтэй хөшөө дэлхийд манайхаас өөр газар байхгүй нь лавтай. Байх аваас Монгол их гүрний харьяаллын хүрээний газарт л юу магад. Дэлхийд ижилгүй ганцхан ширхэг байгаа юм бүхэн ховор үнэт зүйлийн тоонд ордог атал монголчууд бидэнд үүнийг эргэцүүлэн бодох зав цаг алга гэж үү?

	Орхоны хөндийд хэдэн хэсэг болоод хэвтэж байгаа Алп-Кутлуг Улуг Бильге хааны гурамсан бичигт пайлуурт хөшөөний хэлтэрхийнүүд үнэн хэрэг дээрээ дэлхийд ганц үлдсэн юмны шавхруу мөн! Энэ утгаар нь үзвэл түүнийг анхааран, хямгадаж хамгаалах нь хэнээр ч хэлүүлэлгүй зүйл, Гэтэл... 

	— Энэ хавьд хөшөө дурсгалын зүйл байна уу? гэж юмны үнэ цэн мэдэх насны нэг хүнээс асуухад:

	— Байхгүй ээ, байхгүй. Хэдэн цагаан чулуунаас өөр торойх юмгүй дээ гэж хариулсанд би их л гайхаж билээ. Гэхдээ бүр бачимдан гайхмаар үгийг ч бас сонслоо. Архангай аймгийн Хотонт сумын төвийн дунд сургуулийн гадаа Орхоны хөндийгөөс дээр үед чирч аваачсан хэдэн хөшөө чулууны тухай сурагласан чинь сургуулийн багш нар

	— Гурав, дөрөв нь ч яах вэ энд байна. Нэг нь мэдэхгүй ээ! гэцгээв. 

	Сургуулийн нүүрс, түлээний хашаанаас холгүй овгор шорооны дэргэд хийцээр ховорт орох том сайхан буган чулууг дунд нь ортол газар шигтгэн буруу харуулаад зоожээ. Холоос хүчирхэг техникээр чирч ирсний ул мөр уул хөшөөний өнгөн талыг шархлуулсан байв. Бас дээд талаасаа хугарч хагас нь алга болжээ. Бодвол чирэгдэж явахдаа тасарч «толгойгүй» болсон бололтой. Дэргэд нь Хар балгасны алдарт хөшөөний титмийн чимэг байсан гурамсан лууны толгойн хэсгийг аваачиж хаясан байв. Түүнээс холгүй нангиад үсэгтэй нэгэн пайлуур хөшөөг бас л тал дунд нь хүртэл шороонд шигтгэн босгожээ.

	— Энд нэг хүн чулуу байх ёстой. Тэр хаачаа вэ? гэж асуусан чинь:

	— Тэр алга болсоон. Уул нь Дамидаа багш л мэдэх ёстой гэв. Тэр багшийг нь сураглаж асуувал

	— Манай сумын Сант бригадын зоотехникч Б. Цэдэв хувьдаа байшин барихдаа гурван том цагаан чулуу авч дор нь ивсэн юм. Түүний нэг нь нөгөөх хүн чулуу хөшөө л дөө! гэв. 

	— Үнэхээр зоотехникчийн модон байшингийн доогуур гурван цагаан чулуу ивээстэй нь цухуйж байна.

	Хүн чулууг авч музейд тавихаар манай түүхийн багш тэр айлд гурван удаа очиж нэхсэн. Байшингаа нураахаас дургүйцээд уурлаад өгдөггүй юм гэж багш нар ярилаа.

	Ард түмний бүтээл, өвөг дээдсээс маань үлдсэн соёлын дурсгалт зүйлийг өнөө үеийн зоотехникч хүн хувийн байшиндаа ивээс болгон бусармаглаж байхад соёлын дурсгалт зүйлийг хамгаалах хууль тогтоомжуудыг биелүүлэх ёстой сумын захиргааны байгууллагууд нүдээ анин сууж байдаг нь гайхалтай юм. Тэгээд сум, нэгдлийн удирдлагатай уулзахаар албан байранд нь очвол тэд шеф Дархан хотынхныгоо угтан тосохоор яваад эзгүй байлаа. Харин албан байрын үүдэн тушаа нь эргэн тойрон бичигтэй алд хэрийн урт цагаан чулуу хөсөр хэвтэж байхтай тааралдав. Дөрвөн талдаа тус бүр 9-11 мөр, мөр бүрд 6-12 үсэгтэй тэр хөшөө чулууг голын гүүрэн дор ивсэн байжээ.

	— Одоо ч тэр гүүрэнд ийм хөшөө чулуу олноороо ивээстэй байгаа гэж нэг багш бидэнд хэлэв. Хотонт сумын төвийн урдуур урсах жижигхэн гол дээрх модон гүүрийг очиж үзвэл үнэхээр л Орхоны хөндийгөөс авчирсан байж таарахаар барилгын засмал боржин чулуунууд гүүрэн дороос цухуйж байлаа. Бичиг сэлт төдий л харагдахгүй боловч эртний барилгын хэрэглэгдэхүүн гэдэг нь яах аргагүй л мэдэгдэж байлаа.

	Бид түүх дурсгалын зүйлдээ ингэж л хандаж байна. Шавар, модон ТАГЗЫН сууринд хүн чулууны хөшөөг ивээс болгох, гүүр гарцад тулгуур хийхээс эхлээд хагачих, хэмхчих, элэнцийнхээ шарилаас авч өнөөгийнхийг бүтээх, эсвэл шалбаагт суучихсан ачааны тэрэгний дугуйд тавьж намагт живүүлж орхих гэхчлэн элдэвлэн бусниулж байна. Ер нь эртний хөшөө дурсгал элбэгтэй Орхон голын хөндий дагаж байрласан суурин газар, сум нэгдлүүд сангийн аж ахуйнхан өвөг дээдсийн өвд хатуу гар гаргасаар байгааг улс хяналтдаа авах цаг болжээ. Эс тэгвэл алдас улам гүнзгийрэх нь ээ!

	... Гурамсан бичигтэй хөшөө дурсгалын үлдэгдэл хэдэн цагаан чулуун дунд сууж байхдаа ийм гунигт бодолд эзлэгдлээ. Одоо оргүй болох дөхөж байгаа Хар балгасны тэрхүү хөшөө бол энэ хавьдаа байтугай Монгол даяар томд орохоор ховор нандин зүйл, Орхоны дурсгалуудын хамгийн томын нэг байжээ. Гэтэл үүний хэлтэрхий нь Орхоны хөндийгөөр нэг тарчихжээ. Бас зарим хэсэг нь дэлхийн алс өнцөгт ч хальж одсон байна. Нэлээд хэсэг нь газар дор хэвтэж байгаа ч байж болзошгүй. Эдгээрийг цуглуулж эвээр нь нийлүүлж дахин сэргээх сэн! Тэгэх боломжгүй шахам болжээ. Гэхдээ л ихэнх хагархай нь олдож болох юм. Олдоогүй заримыг нь нөхөн бүтээж болно. Голограммын зэрэг нарийн арга ухаан хөгжиж байгаа одоо үед хагарч үйрсэн хөшөө дурсгалыг эвлүүлэн сэргээх асуудал мөрөөдөл биш ажил байж болно.

	Хөшөөг хэдийд хэмхэлж, хэн хэн гар хүрсэн тухайг тодруулахаас уг ажлыг эхэлж болно.

	Хөшөөг Европын эрдэмтэд анх нээснээс хойш зуун жил болох гэж байна. 1889 оны зун Оросын эрдэмтэн Н. М. Ядринцев эртний Хархорин хаана байгааг эрж яваад Алп Кутлуг Улуг Бильге хааны хөшөөний үлдэгдлийг санаандгүй олжээ. Анхандаа хөшөө дурсгалын үлдэгдэл гэж ч санасангүй. Бичигтэй чулуу олсондоо тэр их догдолжээ. Тийнхүү догдолсон сэтгэлийнхээ эрчээр сонин юм олсноо дэлхий даяар шуугиулан зарлав. Тэр чимээг хамгийн түрүүн Хельсинк хотод байгуулагдсан «Фни-угорын нийгэмлэг» сонсмогц хоёр ажилтнаа Монголд илгээжээ. «Фин-угорын нийгэмлэгийн» даалгавраар ирсэн Аспелин Аксель Олай Гейкель хоёр Хар балгасны хөшөөг хоёрхон сарын дотор нэгд нэгэнгүй тэмтрэн судалж хуулбар хийж аваад буцжээ. Дараа зун нь оросын эрдэмтэн В. В. Радловын тэргүүлсэн хайгуулчид мөнөөхөн хөшөөний үлдэгдлийг дахин нарийвчлан судлахаар иржээ. Үүнээс хойш Монголд ирсэн гадаадын жуулчин, хайгуулчин бараг л толгой дараалан Хар балгасны хөшөө рүү очдог болсон билээ. Зуун жилд хэд хэчнээн хүн тэнд очсоныг бүртгэн тооцоолох аргагүй болжээ. Тэрчлэн очсон хүмүүс хөшөө чулууны хагархайнаас хэд хэчнээнийг авч одсоныг эзэн болсон бид мэдэлгүй хоцорчээ. Түүн дээр орон нутгийн хүмүүс уул хөшөөний өргөж даах хэлтэрхий бүрийг ийш тийш нь зөөж байшинд ивэх, морь аргамжих, гэрийн даруулга тогтоох, эсвэл хөшөө дурсгалд «хайртай» хүн болох гэж сумын төвд аваачих, сургууль улаан булангийн үүд «сахиулах» зэргээр гувчуулсныг бас тооцохуйяа бэрх болжээ. Мөн нэлээд хэдэн чулуу өвс, ногоонд дарагдаж, газарт булагдаж алга болсон нь лавтай юм. Ингэж үрэн таран болсон боловч хөшөө чулуунаас арав гаруй хэлтэрхий газар дээрээ үлджээ. Ялангуяа пайлуурын титмийн хэсэг бараг хэвээрээ үлджээ.

	Амандаа бөөрөнхий эрдэнэ зуусан гурамсан лууг зүүн баруун тийш харуулан пайлуур хөшөөг титэмлэсэн нь одоо газар дээрээ баруун талынх бараг бүтнээр долоон мөр руни буюу зарлага бичигтэйгээ байна. Зүүн дээд талын гурван луут хэсгийг Хотонт сумынхан гадаа хөсөр хаяжээ. Газар дээрээ үлдсэн хэсгүүдийг гүйлгэн нягталж үзэхэд руни бичигтэй чулуу гурав байгаад нийтдээ 180-аад үсгийн тэмдэгт харагдлаа. Бас, согд үсэгтэй нэг хэлтэрхийд бүгд зургаан мөр бичиг байх бөгөөд сүүлчийн хоёр мөр нь уншихад гаргагдахаар барахгүй түүрэг хаадын эртний өвөг Бумын нэр гарч байгаа нь түүхчдэд нэн сонин баримт төдийгүй уул хэлтэрхий чулууны үнэ цэнг ч хэд дахин нэмэгдүүлж байна.

	Дэлхийд хосгүй хөшөө дурсгалын ийнхүү хохирсон хувь заяаг өөрчлөх боломж байна гэдгийг дээрх хэлтэрхийнүүд сануулж өглөө. Одоо бид Хар балгасны хөшөөг хэлтэрхий бүрээр нь бүртгэн цуглуулж эвээр нь нийлүүлээд дахин сэргээх ажил хийгүүштэй болжээ. Бараг санаанд багтамгүй хэцүү ажил боловч хойшлох тусмаа улам хүндрэх нь илэрхийг бодож даруйхан ухаан сийлж Монгол оронд мянган жилийн тэртээ байсан түүх дурсгалын хамгийн том цогцолборыг эвлүүлэн сэргээх ажилд орцгооё гэж уриалах байна.

	Хөшөөг сэргээхэд зуун жилийн өмнө түүнийг нээж дэлхий дахинд зарлаж, руни, согд, нангиад бичээсийг бараглан уншсан гавьяатай эрдэмтдийн бүтээл бидэнд тус болно. Финландын эрдэмтэн О. Гейбкелийн 1892 онд Хельсинкт хэвлүүлсэн эмхэтгэл, Оросын эрдэмтэн В. В. Радловын 1892, 1893, 1896, 1899 онд Санкт Петрбургт хэвлүүлсэн Монголын эрт цагийн дурсгалын цомог болон Н. М. Ядринцевийн тайлан, Данийн эрдэмтэн Вильгелм Томсений ном «Монголын эртний түүрэг бичээснүүд», түүрэг эрдэмтэн X. Н. Оркуны бүтээл зэрэг чухал сурвалж бичгүүдэд орсон судалбарууд үндсэндээ Хар балгасны хөшөөний бичээсний талаас доошгүй хувийг сэргээхэд тус болно. Дээрх бүтээлүүдэд Харбалгасны хөшөөний согд, нангиад бичээс ихэнхдээ орсноор барахгүй эх чулууны нь нэлээд хэлтэрхий ч Хельсинк, Петрбургт (Ленинград) хадгалагдаж байгаа нь маргашгүй зүйл. Тэр бүхэнд өртөгдөөгүй орхигдсон хэсгүүдийг олж бүрдүүлэх тухайд их хөдөлмөр эрэл хайгуул хэрэгтэй.

	Эртний түүрэг бичээстэй хэсгүүд нь бараг бүрэн устсан гэж эрдэмтэд үздэг. Гэтэл одоо Хар балгасанд хэвтэж байгаа гурвын зэрэг чулуун дээр буй руни үсгийн 180-аад тэмдэгтээр хөөж нягтлан үзвэл огт ч оргүй болсон гэх үндэс алга. Согд бичээсний хувьд анхны эхийн нь дөрөвний нэг орчим олдсон гэж үздэг. Түүнээс ч дөмөг хэсэг олдох найдвар бий. Олохын тулд Хархорин, Хар балгас хавьцаа болон ойролцоох сумуудад хайгуул хийвэл зохино. Хотонт сумын тариалангийн талбайн нэг захад элдэв хогон дотор чулуун эдлэлүүд хэд хэдийг хаясан харагдлаа. Энэ бүхнээс үзэхэд Орхоны хөндий шиг түүхэн үйлсийн талбар болсон газар тариа тарихдаа урьдаар археологийн хайгуул хийх, газар анх хагалах үед археологичийг байлцуулж нухацтай хандах шаардлагатай байна.

	Ерөөс Орхоны хөндийд XIII- XVIII зууны хориод хот, суурин, түүхт газрын туурь, тухайлбал Хархорин, Хар балгасаас эхлүүлээд Захын голын эхний хэрэм, Баянзүрх уулын хэрэм, Хөх сүмийн балгас, Хөгшин Орхоны дөрвөлжин газар, Дойтын балгас, Хана хот, Хужиртын голын ногоон хот гэх мэтээр судлагчдаас өөр хүн төдий л анзаарахаа байсан мөртөө түүх соёлын дурсгалт чухал газруудад тавих улсын хяналтыг чангатгах хэрэгтэй байна. Ирээдүйд энэ хавь газар нь манай орны түүх соёлын төдийгүй аялал жуулчлалын алтан дөрвөлж болох ёстой.

	Харж ханддаггүйгээс жишээ нь Хар балгасны дурсгалын зарим чулуу сум дамжин аймаг, улс тэр ч байтугай Америк хүртэл алслан одсон ч байж болох юм. Гадаадад хальж гарсан өмчөө зүсээр нь авдаггүй юмаа гэхэд хуулбарыг нь, гуйж эргүүлэн авах эрх уул хөшөө дурсгалын унаган эзэд, зохион бүтээгчдэд эрхбиш байх ёстой. Үнэхээр олдох найдваргүй болсон хэсгийг эрдэм шинжилгээний аргаар нөхөн сэргээх боломж бий. Гагцхүү өөриймсөг сэтгэл, эх оронч санаачилга хэрэгтэй. Уйгар, Түүрэг, Хидааны юм гэж хүнийрхэх эсвэл дээр үед гадаадын эрдэмтэд нэгэнт нээчихсэн зүйл хэмээн үл тоомсорлох бодол манай нэлээд эрдэмтний сэтгэлгээнд байгаагаас Хар балгасны болон ер нь түүрэг, уйгур, согд, брахми, пехлеви бичээстэй дурсгалыг нэг их шимтэн судлахгүй алгуурлаж байгаа нь өрөөсгөл тал мөн. Одоо ч түүрэг, уйгур угсаатантай, бас Ойгор сумтай хүртэл байгаа манай орны тухайд өвөг дээдсээ ялгавартай үзэх ёсгүй билээ. Эртний Мисэр улсад хоёр гурван хэлний бичээстэй хөшөө чулуу олон байсныг хэлэнд нь биш улс үндэстэнд хамруулж Мисэрийн дурсгал гэж үздэг нь зүйн хэрэг юм.

	Эх орныхоо газар шороонд хадгалагдан оноос онд улирч үр ач бидэндээ өмчлөгдсөн хуучин хөшөө дурсгалыг эвдэлж сүйтгэдэг балмад заншлаас бүр мөсөн салах ёстой анхны үеийнхэн бид урьд эвдэрснийг эвлүүлж, хойшид эвдлэхийг эцэслэх ёстой. Их Нацагдоржийн хэлснээр «өөрийн дурсгалт зүйлээ Монгол орондоо хоцроосон», «Түүрэг, уйгуртай нийлж, төрөлх орноо сахисан» хүн ардынхаа орхиж болшгүй соёлыг хамгаалан арвижуулцгаая.

О. ДАШБАЛБАР: МӨНХИЙН БҮТЭЭЛҮҮД МӨХЛИЙН ИРМЭГ ДЭЭР

	 

	Гурван музейн гунигт байдал. Ард түмний маань оюуны үнэт өв, соёлын эрхэм дээжис хадгалагдсан гурван музейд очсон хэн боловч нүд сэтгэл баясахын чацуу харуусал төрж, ашид мөнхийн гайхамшигтай бүтээлүүд өдөр бүр өнгө зүсээ алдаж, хадгалалт хамгаалалт муугаас эвдрэх, устах аюулд орж байгааг хараад сэтгэл зовних болжээ. Манай улсад үндэсний музей байгуулагдсаны 60 жилийн ойг тохиолдуулан музейн ажилтан, ажилчин нийт хамт олонд МАХН-ын Төв Хороо БНМАУ-ын Сайд нарын Зөвлөлөөс ирүүлсэн баярын бичигт «Ард түмнийхээ соёлын өв санг байнга эрэн сурвалжилж, хадгалж хамгаалах ажлыг хүчтэй болговол зохино» гэж дурдсан юм. Хадгалалт хамгаалалтын талаар ямар ажил зохиож байна вэ?

	Хааны ордон музейн нэг ч хадаас оруулалгүй найман баганад суурилуулж 108 төрлийн оньс сүлжээний уран зохиомжоор хийсэн «Амгалан энхийн хаалга» нь уран барилгын хосгүй дурсгал юм. Гэтэл одоо баруун тийшээ нэлээд хазайж, тулгуур багана нь дороосоо ялзарч дээшээ өдөр ирэх бүр идэгдсээр байна. Он жил улирч, эдгээр хаалганууд нэг л өдөр пархийтэл нурж унах цаг ирэхэд гаславч хожимдсон байх вий! Түүх, соёлын дурсгал бол манай ард түмний оюун санааны баялаг, хүч хөдөлмөрөөр бүтсэн, монголын ард түмний бүх үеийн турш уламжлан хуримтлагдсан соёлын өв, үндэсний баялгийн хэсэг мөн» гэж БНМАУ-ын соёлын дурсгалт зүйлийг хамгаалах хуульд заажээ.

	Улсын нэгдүгээр зэргийн хамгаалалтад авсан 21 ховор нандин дурсгал, түүх соёлын өвийн дотор Богд хааны ордон музей, сүм музей хоёр багтдаг юм.

	Музейн үзмэрүүд бүр ч эмгэнэлт байдалд оржээ. Дээрх музейнүүд өөрийн ховор нандин үзмэрээр зөвхөн монголын ард түмний төдийгүй хүн төрөлхтний соёлын үнэт нандин өвийг бүрдүүлэгч үнэлж баршгүй үзмэртэй юм. Зөвхөн «Амгалан энхийн хаалга» гэхэд л 11 сая төгрөгөөр үнэлэгддэг байна. Гэхдээ хэргийн учир зөвхөн үнэ цэндээ бус, дахин давтагдашгүй урлагийн дээж гэдэгтээ бий билээ.

	Өнөөдөр бид нэг модон сандалд улсын өмч гэж пайз зүүгээд, хэн нэгэн хүнд харьяалуулж, нүдлэн хамгаалуулдаг хэр нь хэдэн саяар яригдах, цаашилбал дахин хэзээ ч үл давтагдах оюуны үнэт эрдэнэсийг мөхөлд оруулах гэж үү? Сандлыг хэмхрэхэд сандал хийгээд орлуулна. Урлагийн нэг нандин бүтээл устахад дахин хэзээ ч бий болохгүй. Бид соёлын үнэт өвөөрөө бахархахын зэрэгцээ, хадгалж хамгаалах талаар өнгөрсөн, өнөө ба...ирээдүйн өмнө хариуцлага хүлээх ёстой.

	Б. Шаравын бүтээлүүд сүйрч байна. Ардын хувьсгалын ууган зураач, шинэ цагийн дүрслэх урлагийг үндэслэгчийн нэг, Лениний хөргийг Ази тивд анх бүтээсэн их зураач, Б. Шаравын бүтээлүүд мөхөх аюулд оржээ.

	Хааны ордон музейн уналга, хөсгийн танхимд, «Богд хааны өвлийн ордон» гэдэг шороон будгаар зурсан бүтээл нь хүйтэнд тас хөлдөөд доод талаасаа өмрөн унаж, урагдаж, шарлаж, харлаж, халцраад сэхэл авахаас нэгэнт өнгөрч, ус чийг нэвчсээр хатаж хорчийсон адасга шиг болжээ.

	Хааны торгон цэргийн амьдралыг харуулсан бүрэн хэмжээний зохиомж энэ зураг хаалга онгойх бүр салхинд үлээгдэн, орсон гарсан бүхний гар хурууны ором, хир нэвчсээр сүйрч байна. Музейнхэн урагдсан хэсэгт нь том цагаан даавуугаар нөхөөс тавьсан нь бүр ч хөөрхийлөлтэй...

	Энэ зураг түүхэн сэдэв, цаг үеийнхээ амьсгааг харуулсны хувьд ч уран сайхныхаа үнэ цэний хувьд ч дэлхийн сонгодог урлагийн бүтээлүүдтэй эн зэрэгцэх билээ! 

	Хааны ордон музейн фондын ажилтан Цэцгээ:

	— Энэ зургийг 1982 онд гаргаж тавьсан гэж байлаа.

	Таван жил болоход уг зураг бүрмөсөн сүйрчээ. Яагаад сэргээсэнгүй вэ? Яагаад хадгалж, хамгаалсангүй вэ? гэдэг асуулт зүй ёсоор гарахад «Үүнээс их зургууд манайд байгаа» гэж огт тоомжиргүй хариу өгөв. Надтай цуг явсан урлаг судлаач Д. Дашбалдан өөрийн эрхгүй гаслан шогширч, «Даанч дээ, ийм болгочих гэж...» хэмээн хэлэхэд «Чи арай ч хэтрүүлж байна аа...» гэв. 

	Үнэхээр Дашбалдан хэтрүүлж байна уу? гэвэл тийм бус эргэн тойронд буй зургууд, ялангуяа «Бага хөсгийн аялал» хэмээх нэр үл мэдэгдэх зураачийн бүтээл норж шарлаад, Б. Шаравын алдарт зургуудын хуулбар ч муудаж, зарим газар нь хуруугаар үрж цоолсон байв...

	Дүрслэх урлагийн музейд байгаа Шаравын алдарт бүтээлүүдийг би гадаадын зохиолчдод үзүүлж явахдаа нүүр улайж, өөрийн эрхгүй ичив.

	«Үрс гарч байна», «Нэг өдрийн үйл явдал» зэрэг дэлхий нийтэд алдаршсан зургууд нь нэгээс хоёр зүйдэлтэй шилний цаанаас өршөөл эрсэн мэт бүүдийж, туйлын болхи бүдүүн хийцтэй модон жааз нь хир даг болж, модон дээр гипс асгаад дээрээс нь бронздон нүд хуурсан нь энд тэндээсээ ховхорч, цагаан гипс нь цухуйсан харагдана. Зөвлөлтийн яруу найрагч Э. Балашов урам нь хугарсан янзтай «Урлагт ингэж хандаж болохгүй» гэв. Тэр бээр дүрслэх урлагийн музейн үзмэрүүдийг «Дэлхийн шилдэг бүтээлүүдийн энд тэнцэнэ» гэж бахархахын чацуу, андын сэтгэлээр бидний дутагдлыг ний нуугүй ярьсан юм.

	Б. Шаравын «Үрс гарч байна» зургийг 1980-аад оны эхээр ЗХУ-д аваачиж сэргээн засварлалт хийжээ. Дүрслэх урлагийн музейд шил олдохгүй байна гэж үү? Дэлхийн аль ч музей сонгодог бүтээлийг ингэж зүйдэлтэй шилээр шиллэж «дооглодоггүй» билээ.

	«Нэг өдрийн үйл явдал» хэмээх сонгодог зургийн жаазны хүрээ нь нэлэнхийдээ халцарч, хир буртаг, ялааны баас зэрэгт дарагдан, шилний зүйдлийн завсраар нарийн тоос байнга орж зургийн материалын чанарыг муутгаж байна. Эдүгээ соёлт хүн төрөлхтөн мэдэх их зураач Б. Шаравыг гадаадын урлаг судлаачид Нидерландын сонгодог зураач П. Брейгелтэй эн тэнцэх их авьяастан гэж үнэлдэг билээ. Зөвлөлтөд Б. Шаравын тухай судалгааны бүхэл бүтэн ном хэвлэгдсээр арав гаруй жил болсон байхад бид нэг ч номгүй, түүний уран бүтээлийн намтар, цомог ч үгүй сууж байна.

	Б. Шаравын бүтээлүүд нь монголын урлагийн түүхийн алтан хуудас, манай үндэсний бахархал гэдгийг ойлгоход бидэнд ухаан дутмааргүй юм.

	Энэ үнэт бүтээлийг зориуд гутааж, нас сүүдрийг нь санаатайгаар богиносгох гэсэн мэт уурын халаагуур дээр тавьжээ. Гар тавьж үзэхэд зах мод нь халуун байв. Дороосоо үргэлж халах нь зургийг бүрмөсөн сөнөөж мэднэ.

	Рерихийн зургийн хувь заяа. Оросын суут зураач Николай Рерихийн бүтээлийг дэлхий дахинаар нандигнан, түүний бүтээл байгаа музейг дэлхийн шилдэг үзмэртэй хэмээн бахархаж Москва, Ленинград, Нью-Йорк, Делид түүний зургуудыг хүний суу билгийн гайхамшигт илрэл гэж үзэн хүндэт байрандаа залж, бишрэн дээдэлдэг билээ. Гэтэл манайд байгаа Рерихийн цорын ганц эх зураг «Улаан хүлэгт баатар»-ыг гялгар цаасаар бүржээ. Тохьгүй байранд тухгүй байсаар үрэгдэхэд ойртсон энэ зураг доод талаасаа будаг нь хуурч эхлээд зотон даавуу нь ил гарч, зурагдаж гэмтсэнээр барахгүй, бүрсэн гялгар цаасыг зургаас салгах тэр нэгэн цагт юу болохыг урьдаас таахад хэцүү болсон байна.

	Хэний ямар тушаалаар юм бэ, бүү мэд, хааны ордон музей, дүрслэх урлагийн музейн ихэнх зургийг гялгар цаасаар бүрсэн нь «нүглийн нүдийг гурилаар хуурна» гэдгийн үлгэр болжээ.

	Энэхүү гялгар цаас нь чийг татах бөгөөд тосон будаг шороон будгийн зургийг муутгаж, өвөл цан татан, хавар ууршиж, тусгаарлагч үгүй учир цаад зурагтаа наалдан, хожим салгах гэхэд бүх зургууд гэмтэж мэдэхээр байна. Шинжлэх ухааны ямар ч үндэслэлгүй энэхүү «шинэ санаачилга» нь урлагийг үл мэдэх хүмүүсийн туйлын бүдүүлэг ажиллагаа юм.

	Рерихийн манайд буй үнэт нандин зураг чухам энэ «санаачилгад» өртжээ. Зургийг шиллэх шил олдохгүй гэж үү? Энэ зургийг үзэхээр ирсэн соёлт хүн төрөлхтний үр сад юу хэлэх вэ?

	Дэлхийн соёл урлагийн нэрт зүтгэлтнүүдээс Монгол орныг Рерих шиг нарийн мэдэрч, илэрхийлсэн хүн ховор биз. Чухамхүү агуу их хүн л билгийн нүдээр тийнхүү алсыг нэвт харж, холыг зөгнөж чаддаг нь «Энэ Монгол улсын араас бүх Ази сэрнэ» гэж 1927 онд хэлснээс тодорхой. Рерих шинэ Монголын сүр хүч, хөгжил, цэцэглэлтийг бэлгэдэж, «Улаан хүлэгт баатар» гэдэг алдарт зургаа манай ард түмэн, засгийн газарт бэлэглэсэн юм...

	Энэ зургийг темпер хэмээх хуурай тосон будгаар бүтээсэн бөгөөд Рерихийн уран бүтээлийн жагсаалтад байдгийг нь дэлхий нийт мэднэ.

	1982 онд Москва хотноо нээгдсэн эцэг, хүү Рерихийн уран бүтээлийн үзэсгэлэнг үзсэн хүмүүс «Улаан хүлэгт Баатар»-ыг үгүйлж байсан нь учиртай.

	Рерих «Монгол орон бол ертөнцийн хүчирхэг амьсгал» гэж бичжээ. Тэр бээр Монголын сэдвээр дэлхийд алдаршсан бүтээлүүд туурвиж, ард түмний маань баатарлаг түүх, эх орны минь үзэсгэлэн гоог ер бусын их уран чадвараар илэрхийлсэн юм.

	Түүний зургуудаас Монгол орон үлгэрийн гэмээр сүрлэг, хурц тод өнгөтэй, гал дөл шиг эсхүл ариун нандин цэнхэр өнгөтэй, хорвоогийн нууцыг хадгалсан сансрын мэдрэмжтэйгээр илэрдэг юм. Рерих Монголыг сансрын орон мэт дүрсэлдэг байсан ингэж ч дэлхий нийтэд мэдрүүлсэн юм. Сансрын анхны нисэгч Ю. Гагаринаас ТАСС-ын сурвалжлагч «Сансраас эх дэлхий маань ямар харагдаж байна» гэж асуухад Рерихийн зураг шиг гэж хариулсан билээ.

	Рерихийн эх зураг хадгалж байгаадаа бахархаж, хайрлан хамгаалахын төлөө бололцоотой бүхнийг хийх цаг болжээ.

	Занабазарын суут бүтээлүүдийг хамгаалъя, Монголын агуу их уран барималч Г. Занабазарын (1635-1724) бүтээлүүд бол дэлхийн сонгодог урлагийн санд зүй ёсоор орох ховор нандин эрдэнэс юм. «Ногоон дарь эх» хэмээх хосгүй туурвилыг нь суут Леонарда да Винчийн Монна Лиза буюу алдарт Жоконда, «Цагаан дарь эх»-ийг нь Рафаэлийн «Сикстинийн эх дагина»-тай эн тэнцэх бүтээлүүд гэж гадаадынхан бичдэг болжээ. Зөвлөлтийн зохиолч В. Астафьев, Ю. Друнина, Е. Исаев, Э. Балашов, Е. Осетров нар гайхан бахархсан сэтгэгдлээ манай сонин хэвлэлд бичиж, В. Шугаев «Литературная газета» сонинд хүний суу билгийн ер бусын илрэл, соёлын үнэт өвийг үзээд биширсэн сэтгэгдлээ бичжээ. 

	Занабазар монголын урлагт дахин сэргээлт хийсэн бүтээлч бөгөөд шарын шашин Монголд ноёрхсон нөхцөлд анх удаа бурхныг бус хүнийг бүтээлээрээ өргөмжилж, эгэл хүний гоо сайхныг бурхнаас илүү хэмээн урлан бүтээсэн юм. Түүний бүтээсэн 21 Дарь эх, түүн дотроос «Сияматара» буюу Ногоон дарь эх, «Ситатара» буюу Цагаан дарь эх нь эх хүн, бүсгүй хүнийг өргөмжилсөн сүр жавхлант дуулал бөгөөд эгэл монгол бүсгүйн гоо үзэсгэлэн, сайхан сэтгэлийн ертөнц нь бурхдын хиймэл сүр жавхлан, домгийг үгүйсгэн гэрэлтэж буйг харуулжээ. Занабазарын өв маш их бөгөөд дүрслэх урлагийн музейд буй язгуурын таван буддагийн дөрөв нь мөн Ситатара, Бодь суварга, хааны ордон музейд буй 21 дарь эх, сүм музейд байгаа түүний дотор Раднасамбава зэрэг бүтээлүүдийг нэгэн доор цуглуулан тусгай музей байгуулууштай билээ. 

	Занабазарын бүтээлүүд талын нэг тарснаас болж музей бүрд Занабазарын тухай ярьдаг, бүтээл нь байдаг. Энэ нь монголын дүрслэх урлагийг ганцхан хүн л илэрхийлж байгаа мэт сэтгэгдэл төрүүлэхээр байна. Нөгөө талаас Занабазарын бүтээлийн тухай цогц бүрэн ойлгомжтой болохоос хөндийрүүлж байна. 

	Гуравдугаарт хадгалалт хамгаалалтыг журамлаж, нэг чиглэлтэй болгоход саад болж байна.

	Дэлхий нийтийн жишээнээс үзэхэд Парисын Луврт хадгалагдаж байгаа «Жоконда» гэдэг уран зургийг одоогоос арав гаруй жилийн өмнө 50 миллиард доллароор үнэлж байжээ. Энэ үнэ нь жил бүр нэмэгддэг. Суут энэ бүтээл нь нийт хүн төрөлхтний баялаг болохоор улс орон бүр хүндэтгэж, хадгалалт хамгаалалтад нь анхаардаг байна. Тиймээс далан хэдэн онд ЗХУ-д «Жоконда»-г аваачих үед цэргийн хоёр ч онгоц дагалдан хамгаалж явсан нь «Жоконда»-г амьд хүн шиг, тэгэхдээ бүр хүндэт дээд зочны хэмжээнд Москвад хүлээн авсныг харуулахаар барахгүй зөвлөлтийн ард түмэн урлагт хэрхэн хандаж байгаагийн нэг илрэл болжээ. 

	Зөвхөн Жоконда гэхэд л буун сум, ус үл нэвтрэх гэрэл, агаар нь тогтмол хэвийн тусгай хоргонд хадгалагдаж, францын онцгой хамгаалалтад байдаг байна.

	Манайд зарим хүн, урлагийн үнэт бүтээлийг шашинтай холбон, соёлын өв дурсгал гэж огтхон ч үздэггүй, харин «бурхан» гэж бодох, тэгээд «бурхныг» сэргээвэл хэрэгт орно гэж ойлгодог гунигт явдал, хуучирсан сэтгэлгээ ч байна.

	Занабазарын бүтээлийг шашинтай холбож тайлбарлах нь хоцрогдсон үзэл мөн. Энэрэнгүй, сэтгэлийн дээд илрэл болсон Андрей Рублёвын бүтээлүүд, Ивановын «Христос заларсан нь», Леонарда да Винчийн «Нууц үдэш», Микеланжело болон бусад суутнуудын дэлхий дахинаа гайхагдаж, хүний олон үеийг оюуны гэрлээр гийгүүлсэн бүтээлүүдийг хэн ч бурхан шашинтай холбон үгүйсгэдэггүй шүү дээ.

	Хааны ордон музейд байгаа Занабазарын шилдэг туурвилуудыг туйлын болхи гүнгэрваанд хадгалснаас хүн үзэх ямар ч боломжгүй, гэрэлтүүлэг нь муу байна.

	Занабазарын бүтээлүүдийг урлагийн музейд авчирч орчин үеийн хоргонд хийж, эргэн тойрон харж болохоор байрлуулж аль ч талаас нь харахаар төгс төгөлдөр туурвисан тэр зориулалтаар нь үзүүлэх хэрэгтэй байна. Эдгээр бүтээл яагаад бусад бүтээлээс нь тусгаарлагдан, хааны ордон музейд «хашигдаж» буйг асуухад «VIII Богд шүтэж байсан учир энд байх ёстой» гэв.

	Монголын урлагийн гайхамшигт үзэгдэл, монгол хүний урлан бүтээх чадварын онцгой илрэл болсон Занабазарын бүтээлийг хамгаалах нь эх оронч сэтгэлийн хэрэг байх ёстой.

	Цагаан Жамбын бүтээлийг цаашид яах вэ? Зураач Цагаан Жамба бол амьтдын зураг зурах талаар хосгүй их мастер, дорно дахины давтагдашгүй өвөрмөц сэтгэлгээний нэгэн ертөнц юм. 

	Түүний «Жаргалын найман морь», «Эвтэй дөрвөн амьтан», «Тэмээн сүрэг», «Дугар зайсан», «Ан амьтад» зэрэг зургууд нь монголын дүрслэх урлагийн түүхэнд мөнхөд байраа эзэлж, монголчуудын энэрэнгүй сэтгэл, ан амьтдыг хайрлах, байгаль ертөнцийг эрхэмлэн дээдлэх үзлийн тод, илрэл болсоор байх болно, 

	Тэр бол зураачийн хувьд урлах арга барил, ертөнцийг үзэх дотоод сэтгэлгээгээрээ өнгөрсөн жил 100 жилийн нь ойг Зөвлөлт орон даяар нижгэр тэмдэглэсэн Гүржийн их зураач Нико Пирооманашвилитэй төрөлсөх эрхтэй юм. 

	Хувьсгалын эхэн үед баруун хязгаарыг түйвээж агсан зандалчин Дамбийжаа Цагаан Жамбыг аваачин зураг зуруулаад «Дахиад ийм сайхан зурж чадах уу» хэмээсэнд «чадна» гэсний хариуд хоёр нүдийг нь сохлон тамлаж, гайхамшгийг бүтээх чадваргүй болгосон гэлцдэг. Гэтэл бид түүний ард түмэндээ үлдээсэн шилдэг бүтээлийг «сохлох» ёсгүй.

	Цагаан Жамбын зургуудыг харж үзэж, хайрлах хамгаалах талаар асар их санаа тавихгүй бол мөдхөн ор мөргүй болоход хүрээд байна. Түүний зургууд цөмөөрөө шарлан гандаж, өнгө зүсээ алдан, заримд нь хэт цагаан толбо сууж, будаг нь уусаж алга болж байна. Бүгд чийг авч үрчийж, хорчийжээ. Энэ шинж тэмдэг хэдийд үүсэв? Ихсэж байна уу? Багасав уу? Үүнд хяналт тавьж, протокол хөтөлж байх үүргээ музейнхэн биелүүлдэггүй юм. Цагаан Жамбын бүтээлийг одоохон аврахгүй бол авах юмгүй болох нь ээ!

	Гурван бэрхийн аюул Дүрслэх урлагийн музей 1976 оны арван хоёрдугаар сард галын аюулд өртөж, өдий төдий ховор нандин бүтээл үрэгдэж, их хохирол учруулсныг хөдөлмөрчид мартаагүй байна. Түүнээс хойш 12 жил өнгөрлөө. Гэтэл «Азарганы ноцолдоон» мэт ганц нэг зургийг өнгөлснийг эс тооцвол өнөөдөр музейн танхимаас түймрийн утааны үнэр арилаагүй байна гэхэд хилсдэхгүй.

	Төрийн хошой шагналт, ардын зураач О. Цэвэгжавын «Бухын мөргөлдөөн», «Монтёр», ардын зураач Г. Одонгийн «Жүжигчин Ичинхорлоо» зэрэг олон бүтээл утаа тортогт харласан хэвээр, БНМАУ-ын урлагийн гавьяат зүтгэлтэн Н. Жамбаагийн «Ногоочин», С. Доржпаламын «Зэлэн дээр» зэрэг гөлтгөнөн баримлууд эвдэрч бутраад фондын мухарт новшрон хэвтэнэ. Гэтэл тэдгээрийг бүтээгчид одоо энх тунх байна. Яагаад сэргээн засварлуулах, дахин хийлгэх талаар санаа эс тавин амарлингуй сууна вэ? XIX зууны Их хүрээний мастеруудын бүтээсэн «Цамба» гэдэг 300x200 см хэмжээтэй торгон зураг галд шатаж, усанд нэрвэгдсэний ул мөр нь огт арилаагүй фондод хөглөрөн байна. Энэ үнэт бүтээлийг дахин сэргээх ямар ч боломжгүй, хэсгийг нь ч аврах нөхцөлгүй гэв. «Дүншигийн 35» хэмээх 12 метр урттай торгон зургийн хосгүй бүтээл нэг талаасаа хааш хаашаа ам дөрвөлжин шатсан нь одоо ч хэвээрээ!

	Түүнийг сэргээх засварлах боломжтой ч хөрөнгө мөнгө дутагдсан гэнэ. Музей удирдах газарт улсаас жилд 250000 мянган төгрөг сэргээн засварлах хийгээд, шинэ бүтээл худалдан авахад нь зориулж өгдөг байна. Энэ мөнгийг зөвхөн музейн сан хөмрөгийг шинэ үзмэрээр баяжуулахад зарцуулдаг гэнэ. Байгаагаа хайрлаж хамгаалахад жилд ядахдаа 50 мянган төгрөг зарцуулдаг бол сүүлийн арван жилд урлагийн нэлээд бүтээлийг сэргээн, хэвийн байдалд оруулж болох байжээ.

	«Дүншигийн 35» хэмээх дэлхийд өөр хаана ч үгүй торгон зургийг сэргээхэд ердөө л арван мянган төгрөг орох юм байна. Зөвхөн уран бүтээлийн зардалд жил бүр өгдөг 250000 төгрөгөөс 10 мянга нь шүү дээ. Гэтэл 12 жил өнгөрөөд байна, нэг төгрөг ч зориулсангүй.

	Ерөнхий нягтлан бодогч Ц. Бүүвэйбаатартай уулзахад: 

	— Үзмэр сэргээн засварлах, эрэл хайгуул, шинэ үзмэр худалдаж авах, үзмэрээ сурталчлах ажилд бид дээрх мөнгийг зарцуулдаг гэв.

	«Буддагийн 12 зохионгуй» хэмээх шилдэг зураг, галаас аврах үеэр усанд цохиулсан нь одоо болтол засагдаагүй байна. «Махгал» хэмээх торгон зураг сэргээн засварлалт хэзээ ч авахгүй учир актална гэж музейнхэн ярьж байв. Нэгэн цагт бид музейнхээ бүх бүтээлийг «акталж» мэдэхээр байна.

	Музейнүүдэд гал, ус, хулгайн аюул заналхийлсэн хэвээр бөгөөд 1976 онд Дүрслэх урлагийн музейд тохиолдсон бузар явдал давтагдахгүй гэх баталгаа алга. Галаас хамгаалах дохионы систем бүгдэд нь тавьсан. Гэтэл хааны ордон музейнх ерөөсөө ажилладаггүй. Төв музейнх заримдаа ажиллаж, заримдаа саатдаг. Сүм музейнхэн дохионы систем нь ажиллагаатай эсэхийг ч мэдэхгүй, 1987 оноос хойш ер шалгаагүй ажээ. Ажилладаг, ажилладаггүй галын дохионы системтэй гэвч, хулгайгаас сэргийлэх дохионы систем алга.

	Хамгаалж, урьдчилан сэргийлэхийн оронд дохионы систем тавьсан төдийгөөр сэтгэл амарч музейнхэнд найдан суугаа галын аюулаас хамгаалах газрын нөхөд ч нойрноос сэрж, хариуцлага өндөржүүлэх цаг болжээ. Галаас гадна, усны аюул ч бий. Сүм музейн дээвэр нэвтрэн дусаал гоожсоноос таазны чимэглэлийн зураг баларч арилж мэдэгдэхгүй болжээ. Борооны ус нэвтэрч, норж урагдаж, үрчийсэн зургуудыг дахин сэргээнэ гэхэд нэн бэрх, бараг бүтэшгүй зүйл. Цонхоор нь салхи сэнгэнэж, үзэхээр ирсэн хүмүүс хэдхэн минут болоод л даарч төд удалгүй явахын түүс болно.

	Сүм музейд 1986 онд хулгай орсон жигшүүрт явдлын тухай «Үнэн» сонин шүүмжилсэн. Тийм жигшүүрт явдал давтагдахгүй гэх баталгаа одоо бас л алга.

	Урлагийн бүтээлүүд алдагдаж, ухвар мөчид хүмүүс эвдэж сүйтгэх буюу бүрмөсөн үгүй хийх, гал, ус, шороо тоосонд идэгдэх зэргээр ард түмний оюуны сан хөмрөгт нөхөшгүй гарз учирч байгааг хэн хариуцах вэ? Харгалзагч үйлчлэгч, гэрээт харуул манаа ажилладаг, эдгээр нь туйлын хангалтгүй, гэрээт харуул нь сонсоход сүртэй болохоос хэрэг дээрээ жирийн манаанаас төдий л үл ялгарна.

	Торгон зургаар тоглож байна. Манай ард түмнээс дэлхийн урлагийн эрдэнэсийн санд оруулсан үнэт хувь нэмэр бол торгон зураг юм. Зарим нь зээгт наамал гэдэг. Музейн тайлбарлагчид бол гаднын хүмүүст «апликация» гэж орчуулдаг байна. Энэ нь үнэхээр өрөвдөлтэй, «апликация» гэдэг нь цэцэрлэгийн хүүхдийн өнгийн цаасаар хийсэн наамлыг л нэрлэж болохын дайтай зүйл билээ. Зээгт наамал гэвэл гар урлалын бүтээл болно. Гэтэл дээрх туурвилууд нь урлагийн дахин давтагдашгүй бүтээлүүд бөгөөд тэдгээрийг «торгон зураг» буюу «шелковая живопись» гэвэл сая мөн чанар нь илрэх юм.

	Урлагийн эрдэнэт нандин бүтээл торгон зургийг «апликация» гээд зогсож буйг нь харсан гаднынхан биднийг гайхах биз.

	Дүрслэх урлаг, хааны ордон музейд байгаа торгон зургууд эдүгээ сүйрэх замдаа нэгэнт орж, үргэлж ил байдаг учир тоос дарж, нарны гэрэлд гандаж, торго нь сэмэрч, хүнд дог доош татан урагдаж, оёдол нь тавигдаж нэг үгээр хэлбэл аажмаар «үхэж» байна.

	Хүнд догийг нь хөнгөнөөр сольж, гэрлээс хамгаалдаг тусгай шил худалдан авч, тэдгээр бүтээлийг аварч болмоор санагдана.

	Дүрслэх урлагийн музейд буй торгон зургуудыг юм үзэж, нүд тайлсан гадаадынхан үнэн сэтгэлээсээ бишрэн магтаж монгол хүн урлах чадвараар төгс төгөлдөр болохыг талархан шагшдаг боловч дахин давтагдашгүй ийм бүтээлүүд одоо олон жилийн насгүй болжээ. Торгон зураг мэтийг тордох, тоос шороо, чийг, хорхой шавжаас хамгаалах алба манайд алга.

	Танка зургийн тавилан. Өнөөдөр Дэлхийн бүх шилдэг музейнүүд гэрэлтүүлэг, агааржуулалтыг нарийн чанд зохицуулж, нэг хэвийн дулаантай нөхцөлд үзмэрээ хадгалж байдаг. Энэ нь манай музейнүүдэд зөвхөн «мөрөөдөж» болох өнө холын зүйл ажээ. Хааны ордон музей, сүм музейд буй бүх бүтээл өвөлдөө «хүйтэн тамд», зундаа «халуун тамд» тарчилж, хэврэгшин муудсаар байгаагийн дотор танка хэмээх хуйлмал уран зургуудын хувь заяа бүр ч хэцүүдэж байна. Энэ нь төвөдөд бага зэрэг дэлгэрч байсныг эс тооцвол дэлхийд Монголоос өөр хаа ч үгүй бүтээлүүд юм. Тэдгээрийн үнэ цэнийг гагцхүү Рембрандт, Рублёвын хэмжээнд эн тэнцэх урлагийн суут бүтээлүүд гэж хол ойроос ирсэн жуулчид, эрдэмтэд, зохиолчид шагширдаг билээ. Эдүгээ тоосонд дарагдаж, хөлдөж, цан хүүрэг болсон эдгээр бүтээлийг мөн л гялгар цаасаар хамгаалах туйлын бүдүүлэг арга хэрэглэсэн нь «нуухыг нь авах гээд нүдийг нь сохлох» гэгч болжээ.

	Шороон будгийн зургийг чийг татдаг гялгар цаасаар бүрэх аргыг хэн санаачилсан юм бол? Өвөл тогтсон цан, урин дулаан орохоор ууршиж, чийг татна. Эрдэнэ мэт зургууд тиймэрхүү залхаалт олон жил үзэж, чанар нь муудсаар одоо авах юмгүй болж байхад хэн ч сэтгэл өвдөхгүй хараад сууж болох юм уу?

	Дүрслэх урлагийн музейд тавьсан XVIII- XIX зууны нэрт мастеруудын танка зураг, торгон зураг бүхий их танхимд Гэндэндамбын (1865-1935) «Бэгзэ Дармапала» хэмээх бүтээлийн доод талын оёдол нь ханзарч, будаг нь баларч эхлээд хүмүүс хуруугаар байнга хүрснээс цоорсон үзэгдэнэ. Гэтэл «Бэгзэ Дармапала» нь тус музейн сонгодог гол бүтээлийн нэг юм.

	«Нууц Хаянхирваа» хэмээх шилдэг бүтээлийн өнгө нь цайрч бараг цагаан болжээ гэхэд хилсдэхгүй, оёдлын захыг сөхөж үзвэл жинхэнэ өнгө нь тод улаан байсан нь мэдэгдэнэ.

	Дүрслэх урлагийн музейн дүр төрх. Дүрслэх урлагийн музейд зураасан болон монгол зураг, баримал хөөмөл холилдон эмх замбараагаа алдаж, сэдэв төрлөөр нь огт ангилаагүй, мөн зураачдыг цаг үеэр нь эс ялгаснаас манай шилдэг зураачдын бүтээлүүд «эхлэн бичигчидтэйгээ» нэг эгнээнд байх юм. 

	Үзмэрийн танхимуудаар явж байхад музейн үзмэрийг зохион байгуулагчид жинхэнэ мэргэжлийн урлагийн бүтээлийг хэрэглээний гар урлалаас ялгахаа больсныг үзэхэд харамсалтай.

	«Нэгдэл» гэдэг барагтайхан зургийг жаазаар нь өөд татах гээд ч нэмэр болсонгүй. Гэтэл энэ зургийг 1987 онд улсад худалдан авсан гэнэ.

	Соёлын Яам, музей удирдах газрын үзмэр худалдан авах комисс чухам ямар хэмжээний соёл, боловсролтой хүмүүсээс бүрддэгийг анхаарууштай болжээ. Зарим бүтээлийг сэдвийн чухал гэдгээр хаацайлдаг биз. Гэвч уран сайхны бүтээлийг сэдвээр дулдуйдан чанар, урлагийн түвшнийг эс харгалзан авах нь улсыг хуурч буй хэрэг мөн.

	Музейн фонд гэгчид нь урлагийн бүтээлүүд сүйрч байна. Фонд хэрэг дээрээ эд барааны агуулахаас ч дор болжээ. Дүрслэх урлагийн музей 7 фондтой, мэргэжлийн хүн, эрдэм шинжилгээний ажилтан нэг ч үгүй. Гэтэл 1966 онд байгуулагдахдаа эрдэм шинжилгээний ажилтан, зураач, барималчтай байжээ.

	Дэлхийн томоохон музейн фонд бүхэн өөртөө лабораторитой, засах, сэлбэх, сэргээх ажлыг зэрэг хийж байдаг, дүрслэх урлагийн музейн фондод XIX зуунд бүтээсэн арав гаруй метр өндөртэй дөрвөн том торгон зураг хадгалагдаж байна. Гэтэл одоо болтол тэр нь хөдөлмөрчдийн хүртээл болж чадахгүй байгаа нь нэг талаас байрынх, нөгөө талаас хариуцлага, санаачилга дутсаных юм.

	«Энэ зураг дэлхийд байхгүй ховор нандин бүтээлүүд» гэж фондын эрхлэгч М. Хайдав ярьсан. Арга барахдаа энэ жил нь салхи үзүүлэн сэврээж хорхой шавжаас хамгаалахын тулд улаан тамхи хийсэн байна. Шинжлэх ухааны үндэсгүй иймэрхүү бүдүүлэг аргаар аврах бус хөнөөж байна. Улаан тамхи чийг татна. Чийг авсан материал яах билээ?!

	«Фондод хөл тавих зайгүй, нэг үзэсгэлэн ирвэл бид бусад юмаа коридорт гаргаж тавьдаг. Фондод орохын ч аргагүй. Бүх юм тоос шороондоо дарагдсан, ядахдаа цэвэрлэгч өгдөггүй» гэж тасгийн дарга Д. Санжаа ярилаа. Урлагийн эрхэм нандин бүтээлүүдийг бие биетэй нь давхарлан хурааснаар гэмтээж, тоос, хүйтэн, халууны хямралд өртүүлснээ бусдын анхаарал, хараанаас далдлах гэсэн юм шиг «Музей удирдах газрын даргын зөвшөөрөлгүйгээр фондод ямар ч хүн ордоггүй» гээд хэрэг дээрээ олон арван саяар үнэлэгдэх ард түмний баялгийг улс, олон нийтийн оюуны хэрэгцээ хяналтаас бүрэн тусгаарласан байна.

	Дэлхийн музейнүүд усан будаг, гуашаар зурсан бүтээлүүдийг үзмэрт 6 сараас илүү хугацаагаар тавьдаггүй, хуулбарыг нь гаргаж, эх бүтээлийг тусгайлан хадгалдаг юм. Гэтэл манайд гуашаар зурсан бүтээлүүд зургаа байтугай арван жилээр ил байж, агаар, гэрэл тохироогүй байранд «эцсээ хүлээж» байна.

	Өнөөдөр дэлхийн бүх томоохон музейн захирлаар тухайн мэргэжил, шинжлэх ухааны доктор, профессор хүмүүс, фондын эрхлэгчид нь дор хаяхад эрдэмтэд ажиллан, фондуудаа эрдэм шинжилгээний лаборатори болгосон байдаг.

	Гэтэл манай зарим чухал музейн эрхлэгч дээд боловсрол ч үгүй хүмүүс байна. Дүрслэх урлагийн музейн гурван тайлбарлагчийн нэг нь урлаг судлагч, хоёр нь мэргэжлийн бус, хааны ордон музейн тайлбарлагчийн нэг нь багш, нөгөө нь сүүний технологич, сүм музейн тайлбарлагч нь хоёулаа багшийн мэргэжилтэй. Музейгээ тайлбарлаж, сурталчилж гадуур явж лекц уншдаг хүн нэг ч үгүй. Орлогоор хөөцөлдөхийг гол болгоод, үнэн хэрэгтээ хүн амыг соёлоор үйлчлэх асуудлыг ийнхүү ноцтой сулруулдаг байна. Музей удирдах газрын хэмжээнд орлого хөөцөлдөх нь дээд цэгтээ хүрч ард түмнийг гэгээрүүлэх, эх орныхоо түүх, соёл, ахмад үеийн туулж ирсэн замнал, баатарлаг дайчин уламжлалаар хүмүүжүүлэх нь хоёрдугаар зэргийн ажил болжээ.

	Музейг тойруулан зохиох ажил бүрмөсөн орхигдсоноос үзэгчид орлогын төлөвлөгөө муу биелдэг, урлагийн музей гэхэд нэг ч бүтээлийн слайд үгүй, аппарат ч алга.

	ЗХУ, социалист бусад орнууд музей сурталчилгааны ажил сайн хийдэг учир хүмүүс их сонирхож, музейн үүдэнд ямар ч өдөр уртын урт цуваа үргэлжилж байдаг бол манайд үйлчлэгч, цэвэрлэгч, слесарь, манаач нар нь билетээ борлуулахын тулд энд тэнд хэсэж музей үзэхийг хэн хүнээс гуйж явдаг байна.

	Тэд голдуу сургуулиудаар явна. Багш нартай нь ярьж, хүүхдүүд ч бөөн бөөнөөрөө очиж үзэх болдог. Гэтэл мөнгийг нь урьдчилан авсан атлаа, музей үзэхээр ирэхэд нь «хог шороо болгочихлоо, хурдан тойруулаад гаргачих» гэж тэднийг тээршээдэг. Музейн сурталчилгаа ийм л байна. Цөөн хүн очиход музейн тайлбарлагчид үл хөдөлнө. Музей үзэгчид зарим бүтээлийн нарийн учрыг сайн мэдэж чадалгүй өнгөц харсан болоод буцна.

	Сүм музей сүйрэх үү? XX зууны эхэн үеийн уран барилгын гайхамшигт цогцолбор энэ сүмийг тухайн үеийн барилга архитектурын хамгийн шилдэг хэв загвар, дорно дахины хэлбэр маяг, монгол үндэстний өвөрмөц онцлогийг тусган асар цамхаг бүхий дөрвөн том хаалга, том жижиг дөрвөн сүмээс бүрдэл болсон нарийн уран хийц загвараар бүтээжээ.

	Үндэсний хээ угалз, үлгэр домгийн сэдэвтэй зураг, өнгө будгийн зохицоог нарийн тааруулж, зүмбэрлэж, алтдаж хийсэн уран барилга, зураг баримлын суут хослол сүм музейн үзмэрт XX зууны эхэн үеийн монголын нэрт уран барималч Пунцаг-Осорын долоон мянган ган улаан шүр шигтгэж, алтаар чимж хийсэн гуч гаруй кг-ын жинтэй шүрэн баг, уран сийлбэрч Балган, Сүрэн нарын хийсэн үлгэр домгийн сэдэвтэй томхон цогцолбор модон сийлбэрүүд, Занабазарын бүтээл зэрэг манай шилдэг урчуудын оюун билиг, авьяас хүчээрээ он оны турш бүтээсэн алт, мөнгө, өнгөт металл, үнэт чулуу, хүрэл цутгамал, хөөмөл цаасан шуумал, шавар баримал, торго магнагаар хийсэн оёмол, наамал, хатгамал, торгон зураг, өнгөт болон зураасан дардас, нагтан зураг зэрэг монголын уламжлалт дүрслэх урлагийн бүх төрлийг хамарсан урлаг, соёл, түүхийн үнэт эрдэнэсийн дээжис, хамгийн ховор нандин зүйлийн цуглуулга энд байдгийг нийтээр мэднэ.

	Олон арван сая төгрөгийн үнэ цэнтэй ийм бүтээлүүд одоо ямар хувь тавилантай байна. Сүмийн тулгуур багана ялзарч, хагарч, өөдөөс хүйтэн жавар сэнгэнэн модон шал нь чахран хотолздог энэ музейд цаасан шуумлууд нь тас хөлдөж, гол сүмд байгаа Жамсрангийн зүүн гарын чигчий хуруу хугарч санжганан, баруун гарын эрхий хуруу, долоовор нь хуурчээ.

	Чулуун барын «16 Найдан» үрчийж хорчийн хатсан шир шиг болоод, дөрөв, долоо, найм дахь зураг жаазнаас мултарч мөхлийн ирмэгт иржээ. Шатгүй учир дээд талын зургуудын тоосыг авч чаддаггүй гэнэ. Нэлдээ хуучирч, өнгө зүс алдаж, будаг шунх нь муудаж, ихэнх нь халцарчээ. Эдгээр сүмд ороход эзэнгүй айл шиг санагдана.

	1960-аад онд засвар хийсэн гэх зуугийн сүмд буй баримлуудыг тосон будаг, бронз сэлтээр будаж, өнгөлснийг харахад «Зэрлэг зураач умтгай бийрээр, сод бүтээлийг гутаажээ...» гэсэн А. С. Пушкиний шүлгийн мөрүүд бодогдоно.

	Урлагийн шилдэг бүтээл, танка зургуудыг (XIX зууны үеийн) Ядамын сүмийн хаалганы дотор талд цавуугаар наасан нь урлагийн бүтээлд мунхаг сохроор ханддаг балар цээжтэй хүмүүс л ингэх байх гэж бодогдоно. Мөнөөхөн зургууд дороосоо урагдаж, тоос шороонд дарагдаж, бас тэгээд дансны нь дугаарыг хаалганы модон дээр тосон будгаар сарайлган бичжээ. Энэ хоёр зураг борооны ус нэг л нэвтрэхэд эсхүл сахилгагүй хүүхэд нэг самардахад дуусахаар байна.

	Соёлын үнэт өвийг сэтгүүлийн зураг шиг хаалгандаа цавуугаар наадаг тийм музей манайхаас өөр хаана ч байхгүй биз. Занабазарын бүтээлүүд хадгалагддаг сүм дөрвөн зүгээсээ хагарч, салхи үлээж, ингэмэл баримлууд нь гэмтэж эхэлжээ. Дусаал ч гоождог гэнэ. Хаалганы хажуугаар хуруу ором зайтай, түүгээр нь гадагш шагайхад бүх юм харагдаж, гаднаас дотогш шагайхад бас бүх юм үзэгдэнэ. Дээврийн шавар, вааран чимэглэл нь салхи хөдлөхөд нурж унасан гэж музейн ажилчид ярив.

	Сүм музейд байгаа Доржсэмбэ, Аюуш хэмээх сонгодог бүтээлүүд ямар ч хорго хамгаалалтгүй ил байна. Мөн цаасан шуумлууд хүйтэнд хагарч гэмтэхээс бус дулаанд гайгүй гэж мэргэжлийн хүмүүс ярьж байхад музейнхэн, хүйтэн байхгүй бол баримлууд муудна гэж тэс зөрж байх юм.

	«Болоод ирсэн, болох л байлгүй» гэнэ. Хааны ордон музей дэх гуутай бурхдыг шиллэсэн нь өнгөц харахад аюулгүй мэт боловч үнэн хэрэгтээ нүд хуурсан хэрэг гэж зураачид ярьж байна. Шил, зураг хоёр нь тусгаарлагчгүй болохоор хоорондоо наалдаж хожим салгах гэвэл гэмтэж болзошгүй гэж болгоомжилж байна. Ямандаг, Махагала, Шири Дэви, Базарваань, Бэгзэ дармабал зэрэг шилдэг бүтээл хамгаалалтгүй тоосонд дарагдаж, гандаж гунджээ. Хар, улаан Дэвсгэртэй нагтан, магтан зургууд бол Европт байтугай дорно дахинд үгүй, Төвөдөд бага зэрэг дэлгэрсэн, зөвхөн Монголд хөгжлийнхөө дээд цэгт хүрсэн дүрслэх урлагийн сонгодог төрөл юм. Гэтэл тийм бүтээлүүд хөлдөж, будаг нь бүдгэрэн муудаж байхад музейн удирдлага санаа зовохын оронд өөрсдийгөө өмгөөлж, сурвалжлахаар очсон хүмүүсийг «хэн тэднийг оруул» гэсэн юм бэ гэж загнаж байлаа. Музейг хэн ч үзэх эрхтэй, үзсэн хүн үзмэрийн нь төлөө санаа зовж, гэмтэж байгаа тохиолдолд иргэний үүргээ биелүүлэн, зохих шаардлага тавих ёстой.

	Хааны өвлийн ордны барилга ч ихээхэн муудаж, дотор нь ороход шал нь ёолох мэт чахран доргиж, бүх үзмэр нь харжигнан дуугарна. Тасалгааны температур энд хэт халуун учир ангийн үсээр хийсэн эдлэл, амьтдын цуглуулга хөөрхийлөлтэй болж, сармагчны цуглуулга бүр муудаж, ноолуур нь унаж чихмэл арслан, анаашны арьс энд тэндээсээ язарч, удахгүй үзмэрээс бүрмөсөн хасагдах төлөвтэй байна. Музейнхэн орлогоо л бодохоос музейн үзмэрийг эс боддог аж. Үзмэргүй бол сүүлдээ юугаа үзүүлж орлого олох юм бол доо.

	150 ирвэсийн арьс зоолж хийсэн тугдам гадаад, дотоодын үзэгчдийн сонирхол их татдаг. Тоос, хүний амьсгалын чийг зэргээс болж ирвэсийн арьс одоо ихэд мууджээ. Хоёр жилийн өмнө нэг удаа гаргаж сэргээсэн гэнэ. Уг нь жилд хоёроос доошгүй гаргаж, хоёр өдрөөс доошгүй агаарт байлгаж, салхиар тоосыг нь гүвэх хэрэгтэй гэнэ. Музейд хулгана үүрлэх бас нэг аюул бий болжээ.

	Эрдэнэзуугийн эмгэнэлт явдал. Өнгөрсөн намар монголын утга зохиол, орчуулагчдын олон улсын уулзалтад оролцогчид манай эртний уран барилга, соёлын эрхэм дурсгал Эрдэнэзууг үзэхээр очоод тийм гайхамшгийг бүтээсэн монголын ард түмэнд баярлахын чацуу, ийм муу хадгалалт хамгаалалттай байгаад харамсаж байв. Унгарын нэрт монголч эрдэмтэн Кара Дьёрд Дэлхийд Занабазар хэмээх сод хүүг төрүүлж өгсөн Ханджамц эхийн шарил дээрх суваргын хамгаалалт даанч муу байгаад толгой сэгсэрч «та нарт харамсах цаг ирнэ ээ» гэж хэлсэн.

	1585 онд Автай сайн хааны байгуулсан Эрдэнэзуу хийд дээр нэмж Цамба, Аюушийн сүмийг 1674 онд Зая Бандид Лувсанпэрэнлэй бүтээжээ. Эрдэнэзуугийн хашааны хаалгаар ороход баруун, зүүн талд бий гурав гурван хаалгатай хоёр сүмийн хананд уран сайхны зураг зурсан нь эдүгээ ихэд муудаж реставрац шаардсаар... Ер нь цаашдаа монголын сүм дуганы ханын зураг чимэглэлийг яах юм бэ? Ингээд үрэгдэх үү? Бурхан сэргээвэл буруудна гэж айгаад зөвхөн гадна талыг нь нүд хууран хөнгөн засдаг, дотор талыг нь орхидог хуучин сэтгэлгээг өөрчлөх болсон юм биш үү?

	XXI зуунд бид түүх соёлын дурсгалаа яаж уламжлуулах вэ? Үүнд хариу өгөх, тодорхой арга хэмжээ авах цаг болжээ. Ноён уулын Хүннүгийн булшнаас олдсон ширмэл ширдэг ЗХУ-ын алдарт Эрмитажид бий. Америкийн Бостоны музейд IX зууны Уйгарын үед хамаарагдах торгон дээр зурсан язгууртны хөрөг Төв Азийн урлагийг төлөөлж явдаг юм. Мөн VIII зууны Түрэгийн үед хамаарагдах «Хөгжимчид» гэдэг торгон дээр зурсан зураг Бостоны Музейд байдаг. Уйгарын үеийн буддын сүм хийдийн хана туурганы зураг Энэтхэгийн шинэ Дели хотын үндэсний галерейг чимэглэдэг юм (Манайд зөвхөн хуулбар нь буй).

	Дэлхий нийтээр манай эртний урлагийг ингэж өндөр үнэлж, хүн төрөлхтний соёлын үнэт өв гэж нандигнаж байхад бид өөрсдөө монголын ард түмний олон үеийнхний бүтээж хуримтлуулсан оюуны эрхэм дээжист ингэж хүйтэн сэтгэл гаргасаар байх уу? Эрдэнэзууг сэргээн засварлаж байсан зарим хүн өөрсдөө тэр үнэт зүйлээс нь хулгайлсан ноцтой хэрэг ч өнгөрөгч намар гарлаа.

	Хөнөөлт байдлынхаа бурууг дээш нь хийсгэж нам, засгаас олигтой анхаарч харахгүй, хөрөнгө мөнгө, хүч чадал хүрэхгүй, асуудал тавихад дээд байгууллага ойшоохгүй байгаа мэтээр музейнхэн ярьж байв. Гэтэл 1970 онд БНМАУ-ын Соёлын дурсгалт зүйлийг хамгаалах хууль, 1974 онд «Хөшөө дурсгалын зүйлийг хамгаалах, сэргээх асуудал эрхэлсэн комиссын тухай» 1978 онд «Хархорин, Эрдэнэзуугийн талаар авах арга хэмжээний тухай» МАХН-ын Төв Хорооны Улс төрийн Товчооны тогтоол, 1971 онд «БНМАУ-ын соёлын дурсгалт зүйлийг хамгаалах хуулийг биелүүлэх заавар батлах тухай», мөн онд «Түүх соёлын дурсгалт зүйлийг хамгаалах арга хэмжээний тухай» Сайд нарын Зөвлөлийн тогтоол гарчээ.

	1979 онд «Музейн үзмэр, сан хөмрөгийн тооллого явуулах тухай» Сайд нарын Зөвлөлийн тогтоол, 1975 онд «Түүх, соёлын дурсгалт зүйлийг хамгаалах ажлыг хүчтэй болгох тухай», 1977 онд «Түүх соёлын дурсгалт зүйлийг хамгаалах ажлыг цаашид сайжруулах тухай», 1980 онд «Музей түүх, соёлын хөшөө дурсгалыг түшиглүүлэн зохиох ажлыг сайжруулах тухай» Сайд нарын Зөвлөлийн албан даалгавар, 1983 онд «Түүх, соёлын дурсгалт ховор нандин, үнэт эрдэнийн зүйлийг хадгалах, хамгаалах ашиглалтад тавих хяналтыг сайжруулах талаар авах зарим арга хэмжээний тухай» МАХН-ын Төв Хорооны Улс төрийн Товчооны тогтоол зэрэг нийтдээ 10 гаруй хууль тогтоол, албан даалгавар гарчээ. Тогтоол шийдвэр цөөдсөнгүй. Харин түүнийг хэрэгжүүлэх хүн л дутаж байна.

	Гал, усны аюулаас дутуугүй «хариуцлагагүйн аюул»-ыг юугаар ч халхалж болохгүй юм. Музейн тухайд нам, засгаас авсан арга хэмжээ, гаргасан хөрөнгө мөнгө чамлахааргүй бөгөөд харин тэдгээр шийдвэрийг биелүүлдэггүй, хөрөнгө мөнгийг үрэн таран хийдэг, соёлын үнэт өвийг аажмаар хөнөөдөг этгээдүүдийг хууль, хяналтын байгууллагууд нүдээ анин өөгшүүлсээр иржээ гэхээс өөр тайлбар олдохгүй байна! Мөнгө идсэн хүн шийтгүүлдэг бол мөнгөнөөс үнэтэй соёлын дурсгалт зүйл сүйтгэгчид гэм зэмгүй байж болох уу?

	«Монголыг үзэхгүйгээр үхэж болохгүй» гэж францын коммунистуудын төв хэвлэл «Юманите» сонины ерөнхий захирлын хэлснийг саяхан «Үнэн» сониноос бид уншсан. Монголын ард түмний олон зууны турш бүтээсэн соёлын их өв, өнөөгийн хөгжил цэцэглэлтийг дэлхий нийт хэрхэн үнэлдгийн жишээ энэ юм. «Газрын хөрсөн дор, газар дээрээ ийм олон янзын соёл боловсролын арвин дурсгалтай орон бараг байхгүй байх аа» гэж монголын тухай нэрт эрдэмтэн П. К. Козлов бичсэнийг дэлхий дахин мэднэ. Эх орныг маань үзэхээр гадаадын аялан жуулчлагчид мянга мянгаараа ирж, жил бүр тоо нь нэмэгдсээр. Ирсэн бүхний нүдийг хужирладаг хэдэн музейг бид яагаад гаргуунд гаргах ёстой билээ.

	Ард түмний маань олон зууны түүх соёл, гаднаас ирэгсдийн хувьд музейгээс эхэлнэ. Бид ямаршуу соёлтой, урлагт хэрхэн ханддаг улс болохоо музейгээрээ л харуулна. Аль ч ард түмэн хүн төрөлхтний салшгүй хэсэг юм. Монголчуудын оюуны эрдэнэсийн сан нь дэлхий нийтийн соёлын алтан сангийн хэсэг юм. Бид түүнийг хорин нэгдүгээр зууны хэдхэн жилд үрэн таран хийчхээд урган гарах зууны ач гуч нартаа юу бодож золгох юм бэ?

	Эрдэм шинжилгээний ажил хоцрогджээ. Манай улсад үндэсний, музей байгуулагдаад 60 гаруй жил өнгөрсөн боловч одоо болтол Олон улсын музейн холбоонд (ИКОМ) элсээгүй байна.

	Манай үнэт, бүтээлүүд хүн төрөлхтний анхааралд өртөж, улс орнуудад сурталчлагдан, түүгээр ч барахгүй гол бүтээлүүд нь ИКОМ-ын бүртгэлд багтаж, олон улсын баталгаатай, эрхтэй болох ёстой. Хэрэв тэгсэн бол өнөөдрийн энэ гунигт явдал гарахгүй сэн. Зарим үнэт бүтээлээ сэргээн засварлах ажил ч өөр төвшинд байх сан. Бид «Жоконда»-г эх орондоо урьж авчран, «Сияматара»-г хариуд нь илгээж, сонгодог бүтээлүүдээ харилцан солилдож болох сон. Өнгөрсөн жил Улаанбаатарт манай хөдөлмөрчид Италийн сонгодог зургийн үзэсгэлэнг үзсэн. Гэвч тэр нь хуулбар бөгөөд зүйрлэвээс жинхэнэ цэцэг бус дуураймал цэцэг юм. Музейнүүдэд өнөөг болтол мэргэжлийн ажилтан нэг ч алга. Урлаг судлагч ганц нэг хүн бий боловч «би яг музейн мэргэжилтэн бус, ийм тийм» гэж өөрсдөөсөө зайлуулдаг. Зөвхөн дүрслэх урлагийн музей гэхэд л 10000 гаруй үзмэртэйгээс эрдэм шинжилгээний тодорхойлолт арван хувьд нь ч алга.. Гэтэл уран зураг, урлаг соёлын үнэт зүйлсийг эрдэм шинжилгээний тодорхойлолт, тодотгол, үнэлэлт дүгнэлтгүйгээр нэг ч музей үзмэртээ тавьдаггүй дэлхий нийтийн мөрддөг хэв журам бий! Энэ нь манайд зөрчигдөж хэвийн үзэгдэл болсонд санаа зовох хүн алга! Зүй нь музейн үзмэр бүхэн хувийн паспорт, намтар, түүхтэй, он дарааллын тэмдэглэлтэй байх ёстой.

	Монголын урчуудын эвлэлийн хорооны үзэсгэлэн чимэглэлийн танхим уран сайхны удирдагч, урлаг судлагч, урлаг судлаач, тайлбарлагч, зураг чимэглэгч, эрдэм шинжилгээний ажилтан гэсэн бүрэн хэмжээний орон тоотой, мэргэжлийн хүмүүстэй байхад, дүрслэх урлагийн музейд тийм орон тоо алга. Тус музейн тасгийн дарга Санжаа төлөвлөгөө биелүүлэх, үзэгчид зохион байгуулж музей үзүүлэх үүрэгтэй гэнэ. Гэтэл заал зохион байгуулагч нь үзэгчид орлогын төлөвлөгөө хариуцсан хүн байх юм.

	Музей удирдах газрын эрдэм шинжилгээний ажил эрхэлсэн орлогч дарга Ө. Бүрнээтэй уулзахад «Би мэдэхгүй, та даргатай л уулз» гэж суулаа.

	Урлагийн бүтээлүүд сүйдэж байхад тэр бээр ажиг ч үгүй зориулалтын алба хааж цалин авсаар л явна. Боловсон хүчнээ анхааралгүй, мэргэжлийн хүмүүс бэлтгээгүйн улмаас хүнд байдалд оржээ. Музей байгуулагдсан цагаас хойших бүхий л хугацаанд урлагийн бүтээл сэргээн засварлах чиглэлээр Польшид ганц хүн сургууль төгсөж ирээд зураг чимэглэлийн ажил хийсээр, өөрийн олсон мэргэжлээсээ бүрэн хөндийрсөөр дөнгөж саяхнаас сэргээн засварлах ажлаа эхэлж ганц хоёр бүтээл засаж байна. Гэтэл МУЭ-ийн хороо, Соёлын Яамны нэр дээр жил бүр өдий төдий хүн уран зургийн сургуульд явдаг хэр нь урлагийн үнэт бүтээлийг сэргээн засварлах чиглэлээр, мөн музейн мэргэжлээр яагаад мэргэжлийн боловсон хүчин бэлдсэнгүй вэ?

	Сэргээн засварлахыг хүлээсэн уран барилга, уран бүтээл өдий төдий байна. Хааны ордон музейн сүмийн гадаад талын чимэг, зураг, зүмбэрүүд муудаж, будаг нь ховхорсныг цагаатгах гэж оролдохдоо «Будгийнх нь химийн найрлагыг мэддэггүй юм. Иймээс сэргээх боломжгүй» гэж байв. Гэтэл өнөөгийн ах дүү аль ч оронд илгээж химийн найрлагыг тодруулж болох шүү дээ. Тэгээд ч сэргээн засварлах ажилд их мөнгө орох учир саатаж байгаа гэхэд хэвийн байдалд нь хадгалах, дахин муутгахгүй хамгаалах ажлыг хямд төсөр үнээр хийж болох л ёстой.

	Музей удирдах газрын эрдэм шинжилгээ, арга зүйн хэлтэс гурван ажилтан, нэг даргатай боловч тэдэнд улсаас найдаж оноосон үүргээр нь өгч байгаа цалинг ямар нүүрээрээ эдэлж байдаг юм бэ?

	Саяхан сургууль төгсөж ирээд ажилд орсон, урлаг судлагч Д. Алтаннавч «Бүтэц зохион байгуулалт маш муу байна. Ажиллах ямар ч сонирхол алга. Мэргэжлийн ажлаа хийж чаддаггүй. Аар саархан юманд зарагдаж, дарга нарын хий гэснийг л гүйцэтгэдэг. Үнэндээ би энд юу хийхээ ч мэдэхгүй байна. Зааж сургах ч хүн алга. Цэнджав гуай хөдөө явахдаа ажлаа надад утсаар түр хүлээлгэж өгсөн» гэж ярилаа.

	Төв музей, хувьсгалын музей эрдэм шинжилгээний ажилтантай байхад үндэсний урлагийн гурван музейд яагаад алга байна вэ? Дүрслэх урлагийн музейн доорх хонгилд хадгалагдаж буй зургуудыг яах вэ? Одоо болтол урлагийн үнэт бүтээлд тогтсон үнэ үгүй, комисс үзэмжээрээ үнэлж авдгийг яах вэ? Өөр аль ч улс оронд байхгүй нүүдэлчин ардын минь бүтээсэн өв их эрдэнийг сүйрлээс хэн яаж аврах вэ? Энэ мэт олон яах вэ? бидний өмнө тулгараад байна.

	 

	* * *

	 

	Ард түмний соёлын өв, их эрдэнэд ийнхүү хүйтэн сэтгэлээр хандаж мөнхийн суут бүтээлүүдийг мөхлийн ирмэгт авчирсан гэм бурууг ганцхан Соёлын Яам түүний Музей удирдах газар, Монголын Урчуудын Эвлэлийн Хороо хүлээх төдийгөөр өнгөрч болохгүй байх аа. Дээрх яам, газар, эвлэл холбоод сайндаа л сайд дарга нараа донгодоод, торгоод эсвэл ажлаас өөрчлөөд өнгөрнө биз. Бараг тэгж сураа ч үгүй юм. Гэтэл ард түмний маань олон үеийнхний давтагдашгүй уран зураг, баримал, цутгамал, оёмол, хатгамал, хаа ч байхгүй өвөрмөц нандин бүтээлийг хэн нөхөж хийж өгөх вэ? Ингээд бодоход манайд хууль бол заримдаа цаасан дээр үлдэж байна. Тийм биш бол «БНМАУ-ын соёлын дурсгалт зүйлийг хамгаалах хууль» зөрчин хөсөрдүүлэгчид ингэж цагаандаа гарахгүй сэн дээ.

	1988 он

	 

	
Д. БАТБАЯР: АВАХ ГЭЭХ НИЙЛСЭН ЗУРГААН САНАА

	Түүх, соёлын эрхэм нандин эрдэнэс мөхөж сүйрч байгаа тухай сэтгэл шимшрүүлсэн хэд хэдэн өгүүлэл сонин хэвлэлд гарлаа. Ялангуяа зохиолч О. Дашбалбарын бичсэн «Мөнхийн бүтээлүүд мөхлийн ирмэг дээр» өгүүллийг уншаад «Юу л болж байна даа, яагаад бид чинь ийм байдалд хүрчих вэ?» гэсэн бодол өөрийн эрхгүй төрлөө.

	Миний бодоход бидний оюун санааны ундаргад садаа болж байгаа гэвээс зохих гурван зүйл байна. Түүний нэг нь бэлэнчлэх үзэл юм. Бид цаг ямагт бэлэн юм харж суудаг муу зуршилтай болжээ. Аливаа нэгэн шинэ ажлыг эхлэх болоход хамгийн түрүүнд бидний толгойд «Яаж хийх вэ?» гэдгээс өмнө «Хэнээр хийлгэх вэ?» гэдэг л бодогддог. Тэр ч бүү хэл өөрчлөн байгуулалтын үндсийн үндэс болсон нийгмийн шинэ сэтгэлгээг бэлэн болохыг хүлээн сууж байгаа хүмүүс олон байна. Ингэж бэлэн юм харж суудаг учраас ч ямар нэгэн шинэ санааг бүх нийтээрээ дэмжин, элдэв үүсгэл санаачилга гарган ажил болгох явдал ховор байгаа юм. Наад захын жишээ гэхэд л «Мөнхийн бүтээлүүд мөхлийн ирмэг дээр» өгүүллийг гармагц бүгдээрээ шагшин шуугьж, харамсан шогширч байсан мөртөө тодорхой юм хийгээд эхэлчихсэн хүн, байгууллага алга л байна. Мэдээж ухасхийж босоод хийчих ажил биш ч гэлээ эрхбиш бүгдээрээ хөдлөх ёстой сон.

	Ард түмнийхээ түүх, соёлын өвийг хайрлан хамгаалах, сэлбэн засварлах тэр их, ажлыг дан ганц Соёлын яам богино хугацааны дотор өөд татаж хүчрэхгүй. Бүх нийтээрээ, эрвийх дэрвийхээрээ хөдөлж гэмээ нь бүтэх ажил. Гагцхүү олон түмнийг уриалах, идэвх санаачилгыг нь өрнүүлэх, зохион байгуулах ажлыг гардан авч хийхэд манай сэхээтнүүд, зохиолч, урлаг, соёлын зүтгэлтнүүд манлайлан оролцох хэрэгтэй юм.

	ЗХУ болон ах дүү социалист орнуудад ямар ч захиргааны байгууллагын оролцоогүйгээр, зөвхөн хувь хүмүүсийн идэвх санаачилгын үр дүнд хөшөө дурсгал, музей, үзэсгэлэн байгуулагдсан өч төчнөөн сайхан туршлага байдаг шүү дээ. Манайд ч гэсэн өндөр Жанрайсэгийг сэргээх юм бол 200 мянган төгрөг хандивлая гэсэн хүн байна гэж би дуулсан. Энэ мэт жишээ маш олон байгаа нь сэтгэл санаа, сан хөмрөгийн хэчнээн их нөөц бидэнд байгааг илтгэж байна. Гагцхүү санаачлан хийж эхлэх хэрэгтэй мэт санагдана.

	Гээвээс зохих хоёр дахь зүйл бол түүх, соёлын дурсгалт зүйлийг үеэ өнгөрөөсөн хэрэгцээгүй эд юмс хэмээн үзэх үзэл юм. Манай ард түмэн хааш хаашаа долоон үеэ мэддэг, хойч хойчдоо бичиж үлдээдэг эртний сайхан заншилтай ард түмэн. Түүхэнд ханддаг энэ уламжлал орхигдоход хүрчээ. Долоон үеийн өвөг дээдсээ бүү хэл долоо наймхан жилийн өмнөхөө мартан огоороход хүрч байна. Орчин цагийн монголын нэрт яруу найрагч Б. Явуухулан, Ч. Чимид, Ц. Гайтав, жүжгийн нэрт зохиолч Д. Намдаг, Л. Ванган нар орчлонгийн мөнх бусыг үзүүлээд төдийлөн их удаагүй байгаа боловч тэдний түүх, зохиол бүтээлтэй нь холбогдол бүхий эд агуурс, сууж байсан сандал, бичиж байсан үзэг өнөөдөр байгаа эсэхийг мэдэх хүнгүй л сууцгааж байна.

	Урлаг, утга зохиолын музейтэй ч болъё гэхэд бидэнд болохгүй юм алга. «Ханд вангийн өндөр» хэмээх байшин өнөө болтол хов хоосон, цоожтой хэвээрээ л байна. Нэгэн цагт урлагийн музей болгоно гэдэг байсан, одоо бүр чимээ ч тасарч. Түүнийг онгойлгон, тарж үрэгдэх замдаа орж буй уран зохиолын холбогдолтой эд агуурс, энд тэндхийн агуулахад дараатай байгаа бичиг, соёлын үнэт дурсгал болох эртний ном судрыг цуглуулан авчирч нийтэд дэлгэн харуулбал хол ойрын хүний нүд хужирлахаас эхлээд хойч үе-хүүхэд багачуудад хэчнээн хэрэгтэй байх билээ дээ.

	Гээвээс зохих гурав дахь зүйл бол оюун санааны үнэт зүйлст хандаж байгаа хэрэглээний сэтгэхүй юм. Ард түмний аж байдлын дээшлэлт, олон улсын харилцааны өргөжилт, мэдээллийн түргэн тархалттай холбогдож хүмүүсийн хэрэглээний төвшин жил ирэх тусам өсөж байгааг бид харж байна. Хэрэглээний сэтгэхүй нь өнөөдөр л өнгөтэй өөдтэйд тооцогдож байгаагаас бусдыг хэрэгцээгүйд тооцон үл ойшоох үзлийг бий болгож байгаа учраас түүх, соёлын дурсгалт зүйлсийг үл тоомсорлох, устгаж үгүй болгох, юүхэн хээхнээс арилжин хил хязгаар давуулан алдах явдалд хүргэж байна. Хэрэглээний сэтгэхүй үр хүүхдэд маань хүртэл өвлөгдөн очиход хүрч байгаа явдал үзэгдэх болов. Сургуулийн хүүхдүүдээр хаягдал цаас цугларуулдаг. Ангиуд, хүүхдүүд хоорондоо уралдан арвин их цаас цуглуулахын хүсэлд автан хуучин ном дэвтэр, сонин сэтгүүлийг бөөн бөөнөөр нь авчирч тушаадаг. Үнэхээр хаягдал цаасыг цуглуулж, эргүүлэн ашиглах нь зүйтэй. Гэтэл энэ хаягдал цаас гэгчийн дотор хуучин монгол бичгээр хэвлэсэн өч төчнөөн ном, түүний дотор монголын их бичгийн хүн В. Инжинаашийн алдарт романууд ч явж байгаад үнэхээр харамсмаар. Бид чинь үнэтэй ховор номоо устгах нь бүү хэл бичигтэй цаасан дээгүүр алхахыг цээрлэдэг ард түмний үр сад шүү дээ!

	Хэрэглээний сэтгэхүйд хөтлөгдсөнөөс манайд уран барилга хөгжихгүй байгааг бид харж байна. Хаашаа л харна, ав адилхан барилга байшин. Тохилог орон сууцад суух гэсэн хүмүүсийн хэрэгцээг хурдан хангая гэснээс биш нийслэл хотынхоо үзэмж, хүн ардынхаа гоо сайхны таашаалд нийцсэн, ирээдүй хойч бахадмаар соёлын өвийг үлдээе гэж чармайхгүй л байгаагийнх.

	Гээвээс зохих энэхүү гурван зүйлийг оюун санааныхаа мухраас түрэн гаргахад гурван гол арга буюу авбаас зохих гурван зүйл байгаа мэт санагдана.

	Нэгдүгээрт, өнөө үед суурь мэдлэг нэн чухал болжээ. Улс эх орон урагшлан дэвжих тусам түүх, урлаг, уран зохиол, эх хэлний суурь мэдлэг бүхий эдийн засагч, инженер, удирдах ажилтан улам хэрэгтэй болж байна. Эх хэл, ард түмнийхээ сэтгэлгээний түүхэн хөгжилтийг мэдэхгүй хүнээс уламжлал, шинэчлэлтийг горьдох ч хэрэггүй юм. Тийм хүмүүсийн оюун санаанаас бусдыг сармагчлан дуурайх л гарна. Өөр юу ч гарахгүй. Түүх, зан заншил, эх хэлээ мэдэхгүй байгаагийн харгайгаар үндэсний уран барилгын уламжлалыг хөгжүүлэх явдал хоцрогдсоноор үл барам нийслэл хотын маань гудамж талбайн нэр хүртэл ядуурч эхэлж байна. Баруун Сэлбэ, Заан хошуу, Наран гэх мэт газрын нэрс үгүй болж түүний оронд гурав, дөрөвдүгээр хороолол гэж нэрлэх боллоо.

	Энэ маань хорооллын дэс дугаарын тоо болохоос нэр биш шүү дээ. Хэрэв эцэг эх үр хүүхдээ нэгдүгээр хүүхэд, хоёрдугаар хүүхэд гэхэд хүрвэл юу болох сон билээ?! Манайд мэдлэгтэй хүн ховордож мэдээлэлтэй хүмүүс ихэссэн мэт санагддаг. Өргөн их цар хүрээ бүхий мэдлэг боловсролтой, соёлт эрдэм төгс ахмад үеийнхнийг харахад тэд юуны урьд өөрийн үндэсний хэл, түүх, гүн ухаан, урлаг, уран зохиолыг дэлхийн соёлын шилдэг өвтэй харьцуулан судалчихсан, түүнд өөрийн үнэлэлт дүгнэлтийг өгчихсөн харагддаг. Ийм өргөн боловсролтой, соёлт хойч үеийг бий болгохын тулд наанадаж дунд сургуульд заадаг монгол хэл, уран зохиолын хичээлийн чанарыг сайжруулах, заах аргыг өөрчлөх, ард түмнийхээ зан заншлыг зааж сургах хэрэгтэй байна.

	Хоёрдугаарт, бид өөртөө ч, авьяас билиг бүхий хүмүүстээ ч итгэх цаг болжээ. Мөнөөх бэлэнчлэх, гаднын юмыг сохроор шүтэх үзлээс болоод өөрсдийгөө тоохгүй явдал газар авчээ. Үүний наад захын жишээ нь хөдөөгийн уран сайханчид, орон нутагт ажиллаж байгаа уран бүтээлчдэд хандаж байгаа хандлага юм, Хоолойн цараа, дуулах ур чадварын хувьд дэлхийд гологдохооргүй дуучнаа байсаар байтал бригадынхаа өдөрлөгөөр заавал төвийн театр, чуулгаас дуучин урьж аваачдаг аж ахуйн удирдагчид цөөнгүй.

	Санаачилгатай сайн ажиллаж байгаа сайн сайн инженер, мэргэжилтнүүд байсаар байтал гадаадаас мэргэжилтэн урьж авчирч ажиллуулах гэж дээгүүр доогуургүй хөөцөлддөг дарга нар элбэг байна. Өөрийнхөө оюун санаа, сэтгэлийн хүчин чадалд тоомсоргүй, итгэлгүй хандаж байгаа хүмүүс л аливаа шинэ бүтээл, оновчтой саналыг нухчин дарж байгаа юм. Өөрсдийн оюун ухааны нөөцөд ингэж ханддаггүй сэн бол «Шинэ бүтээл, оновчтой санал хөсөрдөж байна» гэсэн гомдол хаанаас гарах билээ.

	Гуравдугаарт, хийх, хөдөлмөрлөх гэдэг бидэнд юу юунаас чухал болжээ. Бид дэндүү их ярьж, бага хийж байна. Ний нуугүй хэлэхэд бидний баяр ёслолын амралт ч олон байна. Хөгжингүй социалист орнуудын хэмжээнд хүрч амрах гэдэг санаа бодол бүхий хүмүүс, тэрхүү бодлыг нь дэмжигчид ч олон байна. Дараалсан олон өдрийн амралтын дараа хөдөлмөрийн бүтээмж буурахаар үл барам ур чадвар ч доройтдог шүү дээ. Хүмүүсийн бие сэтгэлийг ухасхийж нэг хэсэг ажиллуулаад, зогтусан амраах хэмээр бус бие сэтгэлийн дарамт болсон гар хөдөлмөр, чанар, үр ашиг багатай хөдөлмөрөөс нь аль болохоор чөлөөлөх нь л зөв хэм юм. Нөгөө талаар ажлыг бид улирлын чанартай, кампаничлан хийж байгаагаас хөдөлмөр маань эд материалын ч, хүмүүжлийн ч үр өгөөж багатай байна.

	Ялангуяа оюуны хөдөлмөр хийж байгаа сэхээтэн, албан хаагчид, оюутан, сурагчдад үргэлжийн биеийн хөдөлмөр хэрэгтэй байна. Албан хаагчид нь хавар мод суулгасан болж, оюутан, сурагчид тариа ногооны кампанит ажилд оролцсоноор тэр жилийн биеийн хөдөлмөр дуусаж байна. Үргэлжийн хөдөлмөр хийхийн тулд хаа ч, хэнийг ч, цагаар, өдрөөр, ажиллуулдаг, ажлаа дуусмагц хөлсийг дор нь өгдөг газрууд хэрэгтэй байна.

	Хот орноо өөд нь татах, арчих, цэвэрлэх, ачих буулгах, хураах цэгцлэхээс эхлээд өч төчнөөн ажил задгай хэвтэж л байдаг шүү дээ. Гагцхүү хүнээр ажил хийлгэхээсээ айдаг аж ахуй, санхүүгийн хүмүүсийн хүнд сурталд л боогдож байгаа юм. Оюутан, сурагчид маань чөлөө цагаараа ажиллаад, хөдөлмөрийн үр шимийг хүртэх газаргүйгээс хөдөлмөрийн хүмүүжлээр асар их доголдож байна. Хөдөлмөр хүнийг хүн болгодог, хүн чигээр нь байлгадаг гэдгийг хэн хүнгүй мэддэг хэр нь хөдөлмөрийг хий лоозогнон, хөдөлмөрлөх хэрэгтэй гэж хоосон амаар ярин сууж байна. Энэ талаар уран бүтээлчид үүсгэл санаачилга их гаргах хэрэгтэй юм. Түүх, соёлын дурсгалт зүйлээ хамгаалах, хямгадахад ч бид одоо ярих биш санаачлан «Хошуу нэмэхээс хуруу нэмж» эрвийх дэрвийхээрээ хөдөлцгөөе.

Н. ЭНХБАЯР: СОЁЛЫН МЯНГАН ДУРСГАЛ, ХӨНӨӨХ НЭГЭН АЮУЛ

	 

	Орхоны тэнүүн уужим хөндийд эрдэмтдийн хийсэн судалгаанаас үзэхүл одоогоос 100, 000 орчим жилийн өмнөөс хүн аж төрсөөр эдүгээ хүрсэн байна, Монголчууд болон Төв Азид нутаглаж байсан бусад улс үндэстний түүхийг ингэж сайтар хадгалсан өөр газар нутаг төдий л олон биш биз ээ. Гэвч энэ хөндийд хадгалагдсаар ирсэн түүх, соёлын дурсгалт зүйлсийн хувь заяа ямар байгаагийн эмгэнэлт түүхийн нэг хэсгийг дор өгүүлье.

	Нэг. Эртний дурсгалууд эзэнгүй хэвтэнэ. «Дорно дахины улс аймгууд бүр эхнээсээ нэг хэсэг нь суурьшиж, нөгөө нь нүүдэллэж амьдарсаар байжээ» гэж К. Маркс бичсэн байдаг. Үүнийг баталсан түүхийн дурсгал, олдворууд Орхоны хөндийд элбэг гэж хэлж болно. Тэдгээрийн тоонд IX зууны Уйгарын хаант улсын Хар балгас хэмээх хотын туурь, Талын дөрвөлжин буюу Ханз хотын туурь, Хөшөө Цайдам хэмээх газар байгаа VIII зууны Түрэгийн төр улсын дурсгалт хөшөө, булш зэргийг нэрлэж болно. Хөшөө Цайдам, Хар балгас зэрэг түүх дурсгалын газар нь юуны түрүүн дэлхий дахинаа «Орхоны дурсгалууд» хэмээн алдаршсан нээлттэй холбоотой юм. 1889 онд Оросын эрдэмтэн Н. Ядринцевийн удирдсан шинжилгээний анги Монгол газар ирсэн нь руни бичгийн судалгаанд шинэ үеийг нээсэн билээ. Тэрхүү шинжилгээний анги Хархорин, Хар балгасыг шинжиж улмаар Хөгшин Орхоны хөндий дэх Хөшөө Цайдам нуурын зүүн эрэг дээр VIII зууны Түрэг улсын хаан Билгэ, түүний нэрт жанжин төрийн зүтгэлтэн Күл-Тэгин нарын гэрэлт хөшөө-бунхант булшийг анх удаа олж дэлхий дахинаа шуугиан дэгдээсэн том нээлт хийжээ. Энэ үеэс эхлэн шинжлэх ухааны ном зохиолд Орхон голын сав газраас олдсон руни бичгийн дурсгалыг «Орхоны бичиг» гэж нэрлэдэг болсон байна. Н. Ядринцевээс гадна XIX зууны сүүлчээр Орхоны бичгийг судлах ажлаар А. Гейкелээр толгойлуулсан Финляндын шинжилгээний анги, В. Радловоор толгойлуулсан Оросын ШУА-ийн шинжилгээний анги тус тус Монгол оронд ирж байжээ. Орхоны бичгийг тайлан унших түлхүүрийг Данийн Копёнгагений их сургуулийн профессор Вильгельм Людвиг Петр Томсен анх удаа зохиож 38 үсэгтэй авианы бичиг болохыг нь тогтоосон юм. Хөшөө Цайдам, Хар балгасын орчмоос олдсон «Орхоны бичиг»-үүд нь монголын эртний түүхийн судлалд онцгой чухал сурвалж болоод зогсохгүй тэр үеийн уран зохиолын дурсгал мөн. Энэ утгаараа эл дурсгалууд Төв Азийн нүүдэлчдийн соёл, түүхийг судлахад үлэмжийн их ач холбогдолтой ажээ. Күл-Тэгиний хөшөө чулуунд сийлсэн бичигт: «Түрэг улсын нэр алдар үл сөнөх болтугай хэмээн хаан, хатан эхийг өргөмжилсөн улсыг заяагч тэнгэрээс, түрэг улсын алдар нэр нь үл сөнөх болтугай хэмээн миний биеийг өргөн хаан болгов. Би эд малаар баян улсын хаан болсонгүй, аманд хоолгүй, мөрөнд хувцасгүй буурай ядуу улсын хаан боллугаа» гэж яруу найргийн тансаг үгээр өгүүлсэн байна. Гэтэл энэ үнэт хөшөө дурсгалыг хамгаалж буй байдал эдүгээ ямар байгааг сонирхоход Архангай аймгийн Хотонт сумын нутагт орших Хар балгас хотын туурийг хамгаалсан хайс байхгүй, нөмөрт нь айлын өвөлжөөтэй, лууны дүрс, янз бүрийн хээ угалз сийлбэр бүхий боржин чулуу энд тэнд цацагдан хэвтэж зарим нь дундуураа хагарсан үзэгдэнэ. Үүнийг харахад хэдэн жилийн өмнө Зөвлөлтийн нэрт зохиолч В. Астафьев: «Танай улсын, ялангуяа говь нутгийн талын чулуу юутай сайхан юм бэ! Та нар энэ ил хэвтэх чулуугаа зарахад л гаднын жуулчид зочид өнгө зүс, хэлбэр галбирт нь дурлаж авна» гэж хэлж байсан санагдаж байна. Тэгвэл одоогоос 1000 гаруй жилийн өмнө хүний хөдөлмөрөөр бүтсэн түүх, соёлын дурсгалт хөшөө чулуу юутай үнэлж баршгүй эрдэнэ вэ! Мөн Архангай аймгийн Хашаат сумын нутагт байгаа Хөшөө Цайдам хэмээх эртний түрэгийн төр улсын дурсгалыг очиж үзэхэд гадуур нь босгосон хайсны нь хаалга зарим хэсгийг нь эвдчихсэн, дотор нь адуугаа дэллэхдээ хашдаг ороо бусгаа малаа туун оруулж барьж авдаг нэг ёсны малын хашаа болгочихсон байна. Хашааны дотор малын баас дүүрснээс гадна хөшөө дурсгалын зүйлс нь ундуй сундуй унажээ.

	Тус сумын удирдлагатай уулзахад: «Түүхийн үнэт өв гэдгийг дуулсан боловч өдөр тутмын ажилдаа түүртээд тэр болгон анхаарал тавьж чадахгүй юм. Сүүлийн үед мэргэжлийн хүн ирж иймэрхүү түүх, соёлын дурсгалыг хэрхэн хайрлан хамгаалж байх талаар тодорхой юм хэлж зааж өгөөгүй» гэж байв. Үнэхээр ШУА-ийн эрдэмтэд нээж, Соёлын яам түүх, соёлын дурсгалт зүйл хэмээн бүртгэж тухайн аймаг, сумын АДХ-ын гүйцэтгэх захиргаа тэдгээрийг хамгаалж байна гэсэн нэр зүүсэн болж хоорондоо уялдаагүй ажилладаг заншил тогтсоноос тэдгээрийг хариуцах тодорхой эзэн байхгүй, үүний уршгаар түүх, соёлын үнэт дурсгал устан үгүй болоход хүрчээ. Үүнээс үзэхэд «БНМАУ-ын соёлын дурсгалт зүйлийг хамгаалах хууль»-ийн заалтыг төвд ч тэр, орон нутагт ч тэр чухамдаа яаж хэрэгжүүлэхийг мэдэхгүй байгаа бололтой. Манай орны нутаг дэвсгэр дээр хадгалагдан үлдсэн эдгээр түүх, соёлын дурсгалт зүйлс нь зөвхөн манай орноор зогсохгүй нийт хүн төрөлхтний үнэт өмч, үнэлж баршгүй өв юм гэдгийг хүн бүр ухаарч ойлгох цаг хэдийн болсон байна.

	Хоёр. Хар-Хорумын эмгэнэлт түүх. Одоогоос 100 орчим жилийн өмнө Н. Ядринцев, Н. Бичурин, П. Пеллио, А. Позднеев нарын зэрэг эрдэмтдийн судалгаа шинжилгээний ажлын үр дүнд дэлхий дахины олон нийт Монголын эзэн хаант улсын нийслэл Хар-Хорум хот хаана байсан, хэзээ боссон зэргийг мэддэг болж гадаадын хүмүүсийн сонирхол манай орны энэ хэсэгт хандсан юм. Гэвч энэ нь монголчууд Хар-Хорум хотын байрлалыг урьд нь мэддэггүй байсан гэсэн үг биш билээ. «Эрдэнэзуугийн тухай намтар» гэдэг номд энэ тухай: «...урьд Өгөдэй хааны сууж байсан, хойно Тогоонтөмөр хан сэлбэн барьж суусан, мөн өөрөө суусан хэмээх Шунхат, Шарга Азарга хэмээх уулын ар, Хангайн уулын өвөр, Орхон голын зах, Таахай нэрт газар...» Абтай сайн хан Эрдэнэзуу хийдийн шавыг тавьсан гэж бичжээ. Үүнээс үзэхүл, монголчууд анх Чингис хааны үед буюу 1220 онд үүссэн Хар-Хорум хотын байрлаж байсан газрыг сайн мэдэж байжээ. Плано Карпини, Вильгельм Рубрук, Рашид-ад-Дин, Марко Поло зэрэг алдарт түүхч, жуулчид, худалдаачдын бичсэн ном зохиолд Хар-Хорумын тухай дэлгэрэнгүй дурдсан байдаг. Мөн Хар-Хорум хотын тухай эртний Хятадын түүхийн сурвалж бичгүүдэд болон «Юань улсын түүх»-нд дэлгэрэнгүй бичсэн бий. Хар-Хорум хотыг ус урсгал сайтай, загас жараахай элбэгтэй, ой мод, самар жимсээр байн, үржил шимт хар хүрэн хөрстэй, цэлгэр тэнүүн, наран үргэлжид гийгүүлэх газрыг сонгон байгуулжээ.. Энэ хот их Хааны ордноос гадна уран дархан, худалдаачдын томоохон хэсгүүдээс бүрдэж байсан байна. Хотын зүүн захад суваг татаж усалсан газар тариа тарьдаг байжээ. Хар-Хорим хотыг барьж босгоход монголын гар урчууд төдийгүй, оросын Козьма, Францын Вильгельм Бушье нарын зэрэг дэлхийн олон улс үндэстний гар урчуул оролцжээ.. Эл хотын хамгийн үнэт дурсгалын нэг бол Өгөөдэй хааны Түмэн амгалан хэмээх 72 баганатай ордон байжээ. Энэ ордон Монголоор зогсохгүй Ази тив, цаашилбал дэлхийд уран барилгын хөгжилд томоохон хувь нэмэр оруулсан гэж эрдэмтэн мэргэд үздэг. Түүнчлэн Хар-Хоромд төмөр хайлуулах үйлдвэрт 1350 градусын халуунд цагаан ширэм хайлуулж байжээ. Мөн хотын байшин барилгыг шалан доор ховил гаргаж хийсэн хоолойгоор халуун утаа оруулан халаадаг байжээ. Хар-Хором хот Хятад орон болон Дундад Азитай худалдааны холбоотой байсныг эрдэмтдийн хийсэн малталт баталжээ. Өгөөдэй хаан ордондоо эртний персийн эрдэмтэн Ифт, ихар-ад-Диныг Тулуйн хүү Мөнхийн багшаар урьсан түүхтэй. Энэ эрдэмтэн дэлхийн утга зохиол, гүн ухааны сонгодог бүтээлүүдээс, тухайлбал Энэтхэгийн Панчатантраас монголоор орчуулж ирээдүйн Мөнх хаанд зааж байжээ. Энэ бүхнээс үзэхүл Хар-Хором нь тухайн үедээ дэлхийн хамгийн хөгжилтэй, соёл иргэншлийн том төвүүдийн нэг байсан юм. Хааш хаашаа таван километр хэмжээтэй хэрмэн хашаатай энэ хот ялангуяа 1370 оны Хятадын Мин улсын цэргийн довтолгоонд их нэрвэгджээ, Түүнээс хойш монголын хаад ноёд хоорондоо эвдэрч бие биетэйгээ дайтаж, улс гүрнээ бутарсан явдал Хар-Хормыг мөхөлд хүргэж, өнөөдөр бид сүүлчийн дурсгалуудыг нь устгаж байна, Тухайлбал, эл хотын буурийг хамгаалалтын бүсийг тогтоосон комиссын актыг баталсан БНМАУ-ын ШУА-ийн Тэргүүлэгчдийн газар, Соёлын яамны коллегийн 1978 оны 5 дугаар сарын 19-ний хамтарсан хурлын тогтоолоор хамгаалалтын бүс дотор ямар нэгэн зөрчил гаргахгүй байх талаар холбогдох газруудад мэдэгдэж, түүнд хяналт тавихыг уг комисст даалгажээ. Гэтэл энэ комисс Улаанбаатарт суугаад хянаж байгаа нэр зүүж байх хооронд араар хамгаалалтын бүс дотор Хархорины сум-сангийн аж ахуй туулай, гахай, тахиа үржүүлэх ферм, ногооны зоорь байгуулж, БНМАУ-ын Хөдөө аж ахуй, хүнсний үйлдвэрийн яамны харьяа хүнсний комбинат, БНМАУ-ын Эрчим хүч, уул уурхайн үйлдвэр, геологийн яамны харьяа Дулааны станцын өргөтгөл барилга нь уг газарт цөмрөн оржээ. Түүнчлэн Хар-Хором хотоор зогсохгүй Ази тивийн чимэг болж байсан Өгөөдэй хааны ордны суурийг малтахад гарч ирсэн түүх, соёлын үнэт өв болох ордны суурь боржин чулууг нутгийн хүмүүс шарилын чулуу болгон авч дээр нь төрсөн болон нас нөгчсөн оныг сийлэн ашиглажээ. Түүх, соёлынхоо үнэт дурсгалуудыг бүр мөсөн устгачихаасаа өмнө Хар-Хором хотын суурь байсан хамгаалалтын бүсэд буй үйлдвэр, сангийн аж ахуйн бүх барилгыг даруйхан нүүлгэж бүсийг тойруулан хайс босгож тэнд барих аливаа байшин барилгыг эрдэмтэд болон олон нийтийн саналыг харгалзан босгож байх журам тогтоох шаардлагатай байна. Хархорины сум-сангийн аж ахуйн нутаг дэвсгэр дээрх түүх, соёлын дурсгалт зүйлсийг сумын АДХГЗ-ны нарийн бичгийн дарга Ч. Хаянхярваагаар даргалуулсан комисс хяналтдаа байлгах ёстой ажээ. Түүнтэй уулзахад, 

	— Хөрөнгө мөнгө олддоггүй, өөр элдвийн ажилд түрэгдэж зав гардаггүй гэхчлэн учир зовлонгоо тайлбарлаж байв. ГЖҮГ-ын зарим нөхөдтэй уулзахад «Сүүлийн жилүүдэд Хужирт, Хархорины чиглэлд явахаар ирдэг жуулчдын тоо багасаагүй гэхэд нэмэгдээгүй. Яагаад гэвэл энд Эрдэнэзуугаас өөр үзэх юм байхгүй. Хар-Хором хотын буурь гэж үзүүлдэг юм нь төдий сонин биш гэж байв. Нөгөө талаар, Хужиртаас, Хархорин орох зам муу, тавин дөрөвхөн километр газар бараг бүтэн 2 цаг явж хүрч байна. Гэтэл энэ замыг засаж янзалбал ердөө хагас цаг явж болох газар шүү дээ. 1987 онд Монгол улсад зочилсон Английн монголч эрдэмтэн, орчуулагч Ж. Нордби манай улсад зочилсон тухай тэмдэглэлдээ: «Бид 2 цагийн турш сэгсчүүлсээр Хужиртаас Хархорин орлоо. Мөн эргээд дахин 2 цагийн турш сэгсчүүлсээр явж ирэв» гэж бичсэнээс бид ямар дүгнэлт хийх ёстой вэ? Орхоны хөндийн түүх, соёлын дурсгалуудыг сэргээн засаж, эл хөндийг дархан газар болгож, ил задгай музей байгуулах шаардлагатай байна. Тухайн ард түмэн түүх, соёлын дурсгалдаа хэрхэн хандаж байгаагаар ямар соёлтой ард түмэн болохыг нь хэлж болно хэмээх бодол удахгүй хоёр жилийн дараа буюу 1990 онд Хар-Хором хот үүссэний 770-жилийн ой болох гэж буйг санахад аяндаа төрнө. Монголчуудын түүхэн дэх тэмдэглэлт энэ ойн тухай дурсан ярьж тэмдэглэн өнгөрүүлэх талаар бэлдэж буй хүн, байгууллага одоогоор хаана ч алга байна.

	Гурав. Эрдэнэзууд түрэмгийлж орсон нь. Орхон түшээ гүн гэж алдаршсан голын эрэг, Хар-Хором хотын суурин дээр байгаа монголын ард түмний оюун ухаан, түүх, соёлтой нягт нарийн холбоотой үнэлж баршгүй өвийн нэг бол Эрдэнэзуугийн сүм-музей билээ. «... Эрдэнэзуугийн тухай санамагц монгол хүн болгоны сэтгэл зүрхэнд эх орноо хайрлах хайр ундарч, эрт эдүгээгийн тухай нандин бодол дурсамж ар араасаа цувран гарч ирэх бөгөөд тэр бээр энэхүү ариун газрын өмнө бишрэл, баясгаланд автан өвдөг сөхөрнө...» гэж «Монгол ба монголчууд» (1896) номдоо Оросын нэрт монгол судлаач А. Позднеев бичсэн байдаг. Анх Абатай Сайн хааны 1586 онд барьж босгосон энэ хийдтэй Монгол оронд шарын шашин дэлгэрсэн түүхийг холбодог. 1986 онд тус хийд үүсэж монгол оронд шарын шашин дэлгэрсний 400 жилийн ой болсон юм. Гэвч энэ ойн тухай манай эрдэмтэд, зохиолчид, соёл урлагийн ажилтнуудын хэн нь ч үг хэлж, өгүүлэл бичсэнгүй өнгөрчээ. Гэтэл саяхан ЗХУ-д Орос оронд христосын шашин дэлгэрсний 1000 жилийн ойг хэр зэрэг өргөн тэмдэглэж өнгөрөөснийг бид бүхэн харлаа шүү дээ. Энэ өдрүүдэд Христосын шашин нь оросын ард түмний оюун ухаан, соёл урлаг, утга зохиол, эдийн засаг, ер нь орос хүний амьдралын бүх салбар, Орос орны төрийн байгуулалтад ч мөн нэгэн адил гүн гүнзгий нөлөөлж ирснийг онцлон тэмдэглэсэн билээ. Манай оронд ч гэсэн шарын шашин нь Дорно дахины гүн ухаан, учир шалтгааны ухаан, анагаах ухаан, , дуун ухаан зэрэг олон ухааныг дэлгэрүүлэн хөгжүүлж, лам хэмээх нэртэй манай эрдэмтэн мэргэд эдгээр нарийн ухааны олон ном зохиолыг монголоор зогсохгүй төвд зэрэг гадаадын хэлээр туурвижээ.

	Монголын уран барилга, уран зураг хөгжихөд мөн ихээхэн хувь нэмэр оруулсан энэ сүм хийд өнөөдөр ямаршуухан байдалтай байна вэ гэдгийг сонирхъё. Эрдэнэзуу 108 суваргатай хэрмэн хашаа, 108 янзын цам бүжгээрээ алдартай байжээ. Гэтэл одоо тоолж үзвэл 100 суварга үлдсэн байх бөгөөд сэргээн засварлахдаа ажлаа хялбарчилж зарим суваргыг сэргээлгүй орхисон мөр байна. Цамын хувьд гэвэл одоо бүрмөсөн устаж, зөвхөн хэдэн баг өмсгөл нь үлджээ. Суваргуудын гаднах өнгө зүс тааруухан, олон хүн нэрээ сийлж үлдээсэн, зарим хэсэгтээ туйпуу нь сугарч, хагарч бутарч унасан харагдана. Ер нь түүх, соёлын дурсгалт зүйл дээр өөрийн нэр, он, сар, өдөр бичих явдал манай үеийн хамгийн бүдүүлэг, гутамшигт үзэгдлийн нэг юм. Дотогшоо орж үзвэл баруун талын асарт хаалганы дэргэд шахам нэгэн шинэ барилга босож байна. Музей удирдах газрын дарга П. Даваасамбуугийн хэлснээр:

	— БНМАУ-ын Сайд нарын Зөвлөлийн 1983 оны 185 дугаар тогтоолын дагуу баригдаж байгаа юм. Энэ барилга дотроо зочдыг үйлчлэх байр, бие засах, гар нүүр угаах өрөөтэй, контур, фонд байрлаж галын болон хөдөлгөөний дохиололтой болно гэж байв. Гэтэл БНМАУ-ын Сайд нарын Зөвлөлийн 185 дугаар тогтоолд энэ барилгыг заавал Эрдэнэзуугийн хашаа дотор барих тухай заалт байхгүй. Түүнчлэн барьж буй зургийг нь үзэхэд Эрдэнэзуугийн хэрмэн хана бат суурьгүй учраас доогуур нь нүх ухвал унах тул муу усны цооногийг хэрмэн дотор нь ухахаар шийдсэн байна.

	— Байршлыг нь буруу олсон учир цооног хэрмэн хашаа, суваргын ёроолд тулж яваандаа доороос нь идэх нь зайлшгүй гэж барилгын даамал Л. Балдангомбо өгүүлж байв. Хар-хором, Эрдэнэзуугийн түүх, соёлын дурсгалт барилгыг сэргээхийн оронд хэрмэн дотор нь зочин гийчин байрлуулах шинэ барилга бариулж буй нөхөр П. Даваасамбуу юутай бүдүүн зүрх, бүдүүлэг сэтгэл гаргана вэ? гэж гайхахаас өөр аргагүй. Энэ оны 5 дугаар сард ЗХУ-ын төрийн шагналт яруу найрагч Л. Ошанин Эрдэнэзууг үзэж байгаад энэхүү орчин үеийн барилга босож буйг харж: «Эрдэнэзуу сүм-музейн хэрмэн хашаа дотор орчин үеийн байшин баривал:

	нэгдүгээрт, асар их үнэ цэнтэй түүх, соёлын дурсгалт зүйлийг хадгалж буй газрынхаа хайран хөрсийг хөндөж сүйтгэнэ;

	хоёрдугаарт, уран барилгын суут бүтээлүүдтэй эн зэрэгцэх бүтээл болж чадах тийм байшин барихгүй бол тус сүм-хийдийн ерөнхий нүүр царайг эвдэж гутаана;

	гуравдугаарт, шинэ барилгын муу усыг гаргана гэж түүхийн дурсгалуудыг хадгалж буй хөрсөө хөндөж устгана. Муу усаа хашаа дотроо цооног ухаж гаргана гэвэл бүр ч дэмий хэрэг. Нөгөө түүхийн үнэт дурсгалуудыг хадгалсан хэдэн үеийн хөрсийг малтаж, түүхийн үнэлж баршгүй зүйлсийг илрүүлэн олж, ард түмнийхээ түүхэнд нэмэр хандив оруулахын оронд муу ус хадгалж байна гэдэг үнэхээр утгагүй юм гэж тун онож хэлсэн юм. Эдгээрээс үзэхэд энэ барилгын ажлыг нэн даруй зогсоон нурааж хамгаалалтын бүсний гадна барих хэрэгтэй байна. Түүнээс гадна Эрдэнэзуу музейн хашаа доторх талбай тэр аяараа оготнын үүрэнд идэгджээ. Хашааны дотор музейн эрхлэгч Н. Даваадоржийн гэр, зуны байшин байрлаж, адуу үхэр нь бэлчиж, баруун хаалганы дээрх асарт хүүхдүүд нь сууж, зарим хаалттай сүм дуганд хувийн эд хогшил нь хадгалагдаж байна. Түүнчлэн энд ажиллагсад музейнхээ түүх, намтрыг төдий л гүн гүнзгий мэдэхгүй, судалж байгаа зүйлс ч хомсхон байна. Хагас цэрэгжсэн гэрээт гурван харуултай гэх болов ч үнэн хэрэг дээрээ музейн хамгаалалт маш муу байна.

	— Та нар ямар гэрээгээр алба гүйцэтгэж байна вэ? гэж асуухад харуул;

	— Гэрээт гэсэн нэрээс цаашгүй, харуулын хувцас ч бидэнд бүрэн бүтэн олгоогүй гэж хариулав. Нутгийн хүмүүстэй Эрдэнэзуугийн тухай ярихад «Харуул хамгаалалт муу, монголчууд хүндэтгэдэг газартаа халдахыг цээрлэдэг учраас л хулгай зэлгий гэж чих дэлсэхгүй байна. Гэхдээ цаг цагаараа байдаггүй тул юмыг яаж мэдэх вэ» гэлцэнэ. Гэвч тус Музейн үнэ цэнэ бүхий дурсгалт олон зүйл үрэгдсэн бөгөөд тэдгээрийн хоёрхных нь түүхийг товч өгүүлье. Шарын шашинтай тэмцэл хийж байна гэсэн нэрээр сүм, хийдийг олноор нь устгаж байсан эмгэнэлт үед Эрдэнэзуугийн Гол Зуу дахь Буддагийн магнайд байсан том бадмаараг чулууг Архангай аймгийн хуучин Лүн сумын дарга байсан Лоолой Шарав гэгч этгээд бууны бөгсөөр цохиж мултлан авсныг одоо хүртэл хүмүүс санаж байна. Энэ хүн хожим нь өөрөө буруутаж хэрэгт татагдсан гэж дуулдана. Зарим хүмүүс бадмаараг чулууг авсан хүн хэмээн тэр үед энэ нутагт хэлтсийн төлөөлөгчийн ажил хийж байсан Пунцагбалжир гэгчийн нэрийг хэлнэ. Бадмааргийг бууны бөгсөөр цохиж аваагүй байсан үед Эрдэнэзууд ирж үзсэн хүмүүс Гол Зуугийн хаалгыг хаахад, сүмийн урд оройд зориуд цоолж гаргасан нүхээр гэрэл орж ирээд Буддагийн магнайд байсан бадмаараг дээр тусахад эрдэнийн чулуу гэрлийг эргээд ойлгох тул сүм дотор олон зул асаачихсан лугаа адал гэрэлтдэг байсан гэж ярина. «Эрт урьд цагт Бурхан багшийн шавь Монголжийбу, «Багшийн дуу дуулдахгүй газар очно» хэмээн харсан зүгтээ явжээ. Гэвч яаж ч хол явсан багшийнх нь дуу дуулдаад л байв. Тийнхүү Монголжийбу танихгүй мэдэхгүй нутагт очиж төөрөн сандарч, байтал нэг бурхан тааралдаж учрыг нь лавлаад: «Багшдаа эргэж очихын тулд ерөөл тавь» гэжээ. Монголжийбу ерөөл тавихад Бурхан багшийн дэргэд байсан шавь Гунгаабу: «Багш аа, таныг нэг хүн дуудаад байна. Хэн юм бол доо?» гэхэд Бурхан багш: «Монголжийбу төөрчхөөд дуудаж байна» гэснээ гэнэт магнайнаасаа хурц гэрэл гаргаж түүний нь үзүүрт бурхан төрж Монголжийбуг газарчлан Бурхан багшийн дэргэд авч ирсэн ажээ. Тэгээд Бурхан багш гэрлээ хураахад нь магнайд нь бэрсүү үүссэн гэдэг» гэсэн домгийг нутгийн өвгөн С. Дэндэв хуучлав. Энэ сайхан домгийг шилжүүлсэн утгаар ойлговол, өөрөөсөө илүү ухаантай аливаа хүний, тэр тусмаа эх эцэг, багш цаашилбал ард түмний хэлсэн мэргэн үг хүнд хаана ч явсан дуулддаг, түүнээсээ тэрслэн салахыг оролдвол мунхгийн төөрөгдөлд орно гэж ухаарч болно. Ийм домог бүхий бадмаараг эрдэнийн чулууг хайн олж Гол Зуугийн Буддагийн магнайд буцааж шигтгэх сэн. Тэгвэл гадаад, дотоодын жуулчдад бадмааргийн ид шидийг тооцож сүм дуган барьсан монголын уран барилгачдын ур чадварыг төгс төгөлдөр харуулж чадна. Түүнчлэн Гол Зуугийн орой дээрх алтан бүрхмэл Нацагдорж алга болсныг хүмүүс харамсан, ярьж байна. Одоо байгаа Нацагдоржийг хожим орлуулан хийж будаж өнгөлсөн ажээ. Эрдэнэзуугийн тухай дэлгэрэнгүй бичсэн оросын эрдэмтэн А. Позднеев. Эрдэнэзууд XIX зууны сүүлчээр 60 гаруй сүм дуган байсан гэж тэмдэглэжээ. Тэгвэл одоо дөнгөж 15 дуган үлдсэн байна.

	Эрдэнэзуу музейг гадаад, дотоодын жуулчид, зочид төлөөлөгчид Далай ламын сүмээс эхэлж үздэг. Энд музейн даргын контур байрлана. Орж үзвэл, баруун туурганд нь буй Гомбогүр догшны зурагт гэрэл зургийн самбар, сандлын түшлэг налуулсан байх бөгөөд энд тэндээ будаг нь ховхорчихсон, нил ялааны баас болчихсон байна. Мөн баруун туурганы шавар наашаа товойж юу юугүй ховхрон унах шахжээ. Далай ламын 12 хураангуй хэмээх монгол зураачдын нарийн ухаан уран гараар бүтсэн урлагийн гайхамшигт бүтээлүүд өнөөдөр мөн ялааны баасанд халтартан ямар ч хамгаалалтгүй, аажим аажмаар устаж байна. Энэ бүхнээ бид одоо л аврахгүй бол оройтох нь байна шүү! Зүүн туурганд Лхам, Цамба бурхдын хоёр тусдаа зургийг хэн нэгэн этгээд туйлын болхи бүдүүлэг аргаар цавуудан хооронд нь нааж нэг жаазанд суулгажээ. Контур болсон сүмд эртний ном судар, бурхны зураг шат, шал хаа хамаагүй овоолоостой хөглөрөн хэвтэнэ. Юун ном болох тухай асуухад Н. Даваадорж, 

	— Саяхан манайд хүмүүс өгсөн юм. Эмхэлж янзалж амжаагүй байна гэж хэлэв. Гэтэл энэ музейд сүүлийн хэдэн жил хэд хэдэн удаа зочид гийчидтэй хамт явахдаа үзэж байхад ингээд л хэвтэж байсан ном судар, бурхдын зураг яахлаараа саяхан хүмүүсийн өгсөн юм болчихдог билээ? Сүүлийн жилүүдэд Эрдэнэзуу музейд түүх, соёлын дурсгалт зүйлс, ном судар зэргийг хүмүүс өгөх нь эрс багассан нь хадгалалт хамгаалалт муутай, тэр болгон тодорхой данс бүртгэлгүй байдагтай шууд холбоотой болов уу? гэж бодогдоно. Эртний түүх, соёлдоо энэ мэтээр хайнга хандсаны улмаас манай нийт хүн, тэр дундаа залуучууд үндэснийхээ соёл, түүхийг сайн мэддэггүй, ойшоодоггүй болжээ. Саяхан Эрдэнэзуу музейн нэг Зууд нь байгаа балинг нэг өвгөн хамт яваа залуудаа ойлгуулах гэж яаж ч тайлбарлаад дийлсэнгүй. Арга ядсан өвгөн: «Нэг ёсны торт юм л даа» гэж хэлэхэд тэр залуу: «Өө, за» хэмээн их л ойлгосон дүр үзүүлж дуу алдсан том. Инээхэд ч хэцүү, уурлахад ч хэцүү явдал... Энэ бол, ганц залуусын буруу биш ээ. Ер нь түүх соёл, ялангуяа эртний түүх, соёлын утга учрыг гүн гүнзгий тайлан заах, ойлгуулах талаар манай боловсролын байгууллагууд хангалтгүй ажиллаж байгаатай холбоотой юм.

	— Та нар музейдээ байгаа үзмэрийн нарийн учир утгыг нутгийн чинь настайчуул амьд сэрүүн байгаа дээр асууж хэлүүлж авч болдоггүй юм уу? гэж Эрдэнэзуугийн музейн ажилтнуудаас асуухад;

	Хэдэн жилийн өмнө Хархорины настайчуудыг шашин түгээж байна гэсэн нэрийдлээр Өвөрхангай аймгийн төвд аваачин хэдэн хоног хорьж, шалган байцаасан тул одоо, хөгшдүүл насныхаа эцэст муугаа үзэхээ болъё хэмээн боддог болж, хүн юм асуухад «Мэдэхгүй ээ» гээд хэлж өгөхөө больсон гэж хариулж байлаа. Шашин түгээх гэдэг хамгийн гол нь түүний тухай учир байдлыг ярьж буй хүнээс бус харин хүлээн авч байгаа хүнээс шалтгаалдаг учир бид бүхэн, хүмүүстээ шашны муу нөлөөг зөв тайлбарлаж харин шашинтай хамт манай оронд хөгжин дэлгэрсэн эрдэм ухааныг ялган судалж мэддэг болгон өвлөж чадаж байна уу, үгүй юу? гэдгээс ихээхэн зүйл шалтгаалах нь дамжиггүй.

	Эрдэнэзуугийн Гол Зуугийн харангын дууг сонсоод зөвлөлтийн зохиолч А. Рекемчук: «Энэ харангын гайхамшигт дуу XX зууны суут хөгжмийн зохиолчийн бүтээл дэх ая эгшгийг юутай их санагдуулна вэ! Тэгэхлээр Оросын суут хөгжмийн зохиолч Скрябины бүтээл дэх ая эгшгийг танай ард түмэн тэртээ олон зуун жилийн өмнө мэдэж байсан байх нь ээ» хэмээн дуу алдаж: «Энэ харангыг нарийн жороор олон янзын төмөр, зэс, мөнгө оруулж бүтээсэн байж таараа. Жорыг нь мэддэг хүн үлдсэн бол заалгаж авах хэрэгтэй» гэж захиж байсан юм. 

	Эрдэнэзуу музей хэд хэдэн сүм дуганыг цоожлон хаагаад хүнд үзүүлэхгүй байна. Заримыг нь засаж сэргээсэн гэсэн нэртэй болов ч будаг нь ховхорчихсон, нүцгэн мод нар салхи, усанд нүдүүлсээр өмхрөн муудаж байна. Лавринг засаж сэргээсэн нэртэй болов ч олон жилийн турш ус гоожсон хэвээр. Дээврийг нь засаад л байдаг, хаагуур нь ус гоожоод байгааг олж чадахгүй олон жилийн нүүр үзжээ. Лавран дотор нэлээд хэмжээний эртний ном судар мөн л эмх замбараагүй хэвтэж байна. Өнгөрсөн жил мажарын нэрт эрдэмтэн Кара Дьердь Лавринг үзэж байхдаа: «Энэ ном судрыг ингэж замбараагүй хадгалж яагаад ч болохгүй» гэж хэлж байлаа. Музейн дарга Н. Даваадорж:

	— Эрдэнэзуугийн Гаагийн сүмд хадгалагдаж байсан бүх номыг УННС-ийн Д. Батмөнх, Л. Батмөнх нар ирж ачааны машинаар ачиж аваад явсан гэж хэлэв. Түүний сургийг гаргахаар УННС-ийн ажилтан Д. Батмөнхтэй уулзахад, 

	— Өвөрхангай, Булган аймгийн төв, Эрдэнэзуугаар явж нийт 1051 боодол 2254 ширхэг ном авч ирсэн. Эдгээр номыг бүртгэж, төв номын фондод байрлуулсан гэлээ. Гэвч одоо УННС-д дарагдсан хөрөнгө болж хэвтэх тэдгээр номыг ядахдаа Эрдэнэзуугаас авч ирсэн ном гэж ялган салгаж тусад нь ч тавиагүй ажээ. Гэтэл гадаад орнуудын номын санд орж үзэхэд ийм олон тооны ном нэг газраас юм уу, эсвэл хувь хүнээс ирэхэд тусгай булан гаргаж хаяг бичиж тавьдаг журамтай: Тухайлбал, Английн Лидс хотын их сургуулийн номын санд монголч эрдэмтэн О. Латримороос тус номын санд өргөсөн номуудыг нэг буланд, тусгай хаяг хадаж тавьсан байдаг. ХБНГУ-ын Майн дахь Франкфурт хотын «Франкфуртэр альгемайне цайтунг» сонинд Мерец Блац хэмээх хүн: «... Эрдэнэзуугийн сүм дуганы ханан дээрх гэрэл цацраасан гайхамшигт сайхан зураг болон төвөдөөр бичсэн ном судрууд нь Монгол улсын түүх, соёлын үнэт өв юм. Тэдгээрийг ажил төрлөө мэддэг хүний гарт нэн даруй оруулж, санхүүгийн туслалцаа үзүүлэх шаардлагатай байна» гэж бичжээ. Гадаадын хүн хүртэл хараад ингэж бодож байхад монголчууд бид яагаад харсаар, мэдсээр байж түүх, соёлын дурсгалт зүйлс маань устаж, үрэгдэж байхад санаа амарлингуй сууж байна вэ?

	Дөрөв. Малын хашаа болсон сүм дуган. Эрдэнэзуугийн анхны ширээт лам, номч цорж Дагвадаржай болон түүний багш хоёрын суварга, Өндөр гэгээн Занабазарын эх Ханджамц хатны шарилын суварга, Өгөөдэй хааны, ордны буурь мэлхий чулуунууд, Умайн амны эрх үйтэн чулуу, Их элстийн амны хөшөөн чулуу, Өл хөтлийн хөшөөн чулуу, Эрээний арын хөшөөн чулуу, Шанхны хүрээний сүм дуган, Баруун хүрээ хийдийн буурь, Мойлтын амны чулуун зэвсгийн үеийн дархны газар... гээд л тоолоод баршгүй түүх, соёлын үнэт дурсгалуудаар Орхон түшээ гүн Голын хөндий дүүрэн юм. Гэтэл тэдгээрийг арчлан хамгаалж буй байдал үнэхээр муу байгааг хэдхэн жишээгээр дахин өгүүлье. Мойлтын ам, Их арцтын адаг хэмээх газар эрдэмтэд судалгаа явуулан малталт хийсний үр дүнд хэдэн арван мянган жилийн өмнө чулуун зэвсгийн үед амьдарч байсан хүмүүсийн ул мөрийг илрүүлжээ. 100000-40000 жилийн турш цагийн урсгалд устаж арилаагүй энэхүү түүх соёлын асар их ач холбогдолтой газраас сумын барилга анги, хувь хүмүүс барилгын ажилд хэрэглэхээр шороо авч мөн Төвшин ширээ. Ухны гацаа зэрэг газруудаас олдсон чулуун зэвсгийн үеийн дурсгалыг Хархоринд амралтаараа ирээд байсан ТМС-ийн хоёр сурагч эвдэн сүйтгэж, манай эх орны түүхийн нэг хэсгийг ул мөргүй устгажээ. Түүнчлэн Эрдэнэзуу сүм хийдийг олон янзын сүм дуган, 108 төрлийн цам бүжигтэй болгоход ихээхэн хүч чармайлт тавьсан Эрдэнэзуугийн анхны ширээт лам номч цорж Дагвадаржай болон түүний багшийн суваргуудын орой нь нурж, зарим газраасаа тоосго нь унажээ. Умайн амны эрхтэн чулууг нутгийн тракторч чирч яваад хугалсан, одоо төмөр хайсаар хамгаалсан нь мэдэхгүй хүн харвал хүний шарил мэт байдалтай ажээ.

	Өндөр гэгээн Занабазар 13 настайдаа буюу 1647 онд Баруун хүрээ хийдийг анх Ширээт нуурын эрэг дээр үүсгэжээ. Эхний хэдэн жилдээ энд тэнд нүүдэллэж яваад Баруун хүрээ хийд, Эрдэнэзуугаас холгүй бууж тэндээ суурьшжээ. Баруун хүрээ хийд Монголын шарын шашны анхны хийдүүдийн нэг бөгөөд Монгол улсад шарын шашин дэлгэрсний түүхэнд багагүй байр суурь эзэлнэ. Одоо Баруун хүрээ хийдийн байсан газрыг очиж үзвэл үндсээр нь нураасан буурин дээр нь ганц нэг цоорсон тогоо, хуучин сүм дуганы суурь болж байсан боржин чулуунууд л харагдана. Цагтаа 1500 гаруй лам хурж байсан энэ хүрээ дөрвөн аймагт хуваагдаж долоон дацан, дөрвөн дуган, цогчин хэмээх даавуун сүмтэй байжээ. Тэнд зурхай, чойр, жүд, дүйнхорын зэрэг ном үздэг байсан аж. Баруун хүрээ хийдийн цогчин дуган нь монголын үндэсний уран барилгын нэгэн томоохон дурсгалт зүйл байжээ. Түүнийг анх Өндөр гэгээн Занабазар үйлдсэн бөгөөд тэлүүртэй учир дотор нь орсон хүний тоогоор тэлж багтаадаг байсан аж. «Хэрэг гарвал уул давуулан явуулж болох дуган » гэж ярьдаг байсан түүхтэй. Дээвэр, туурганых нь даавууг тогтмол шинэчлэн сольдог байжээ. Баруун хүрээний бууринаас ердөө хэдхэн метрийн цаана тавдугаар Богдын ширээт лам асан Лувсанбалдан хэмээх хүний нэртэй холбоотой Ноён ламын хийд гэж алдаршсан Шанхны хүрээнээс үлдсэн хэдэн дуган байна. Тэдгээрийн заримыг нутгийн айлууд эсгий, авдар саваа хадгалах агуулах болгож, заримынх нь дотор хурганы хашаа хийсэн байна. Нэг дуганд Шанхны бригадын агент байрлажээ. Үлдсэн сүм дуганы дээвэр нь цоорч өвөл цасанд, зун бороонд, хавар шороонд даруулсаар байна. Хийдийн гадуур байсан хөх тоосгон хашааг энэ нутагт техник Гомбо гэж «алдаршсан» этгээд нураалгаж Эрдэнэзуугийн Лавринг засахад хэрэглэнэ гэж ачуулсан болов ч сумын ажилчны клубийн довжоо зэргийг хийлгэж үрэн таран болгожээ. Энэ хийдэд байсан түүх, соёлын үнэт дурсгалуудын зөвхөн хэдхэнийг нь нэрлэвэл, есөн тохой өндөр Майдар, есөн тохой өндөр Ямандаг, долоон тохой өндөр Махгал, хүний биеийн дайтай Манзушир, Жанрайсэг, Очирваань зэрэг бурхдын баримал байжээ. Нутгийн зарим өвгөчүүлтэй уулзахад:

	— Бидний гар дээр цугларсан түүхийн дурсгалт зүйлс байна. Хулгайд алдчихалгүй, галд шатаачхалгүй авч явсаар өнөөг хүрлээ. Хэрэв Шанхны хийдийн үлдсэн сүм дуганыг сэргээн засаж, музей болговол бид дотор нь тавих үзмэрүүдийг өгөхөд бэлэн байна. Бид өнгөрвөл, энэ бүх үнэлж баршгүй түүх, соёлын дурсгалууд хамт алга болно шүү гэж сэтгэлийнхээ үгийг хэлж байв. Шанхны хийдийн сүм дуганыг сэргээн засаж музей болговол Хужиртаас Хархоринд очиж Эрдэнэзууг үзэх гэж явдаг дотоод, гадаадын олон мянган жуулчин, зочин гийчин үзэж сонирхох, нүд тайлах өөр нэг музей, манай улсын түүх, соёлын бас нэг дурсгалт газар бий болно шүү дээ! Эцсийн эцэст, «БНМАУ-ын соёлын дурсгалт зүйлийг хамгаалах хууль»-д зааснаар «БНМАУ-ын улс, хоршоолол, олон нийтийн байгууллага, иргэдийн өмчид байгаа соёлын дурсгалт зүйл нь хүний оюун ухаан, хүч хөдөлмөрөөр бүтсэн, монголын ард түмний бүхэл бүтэн үеийн турш уламжлан хуримтлагдсан соёлын өв, үндэсний баялгийн хэсэг» болохоор бид үрэн таран хийсэн үнэлж «баршгүй дурсгалуудаа бүрмөсөн устаж үгүй болоогүй дээр нь эргүүлж цуглуулах, додомдон сэргээх цаг болжээ. Юуны түрүүн, Орхон түшээ гүн толийн хөндийг хайрлан хамгаалах, сэргээн засах ажлын 2000 он хүртэлх программ боловсруулан баталж, хэрэгжүүлэх хэрэгтэй байна. Бид ирээдүйгээ хүч хөдөлмөр, сайн үйлсээр л бүтээх ёстой нь эргэлзээгүй тул энэ мэтийн нүглээ арилгавал бидний үйлс өөдрөг төдийгүй, хойч үеийнхээ өмнө нүүр улайхгүй байх сан билээ.

	Өсөхөөс сурсан үндсэн хэл, мартаж болшгүй соёл мөн өө

	Д. Нацагдорж

	 

	Хүн төрөлхтний түүхнээ байж байгаад мөхсөн буюу амьд байгаа хэлийг тооцвоос, нийт гурван мянга гаруй хэлийг хэл шинжлэлтэн нар судлан бүртгэжээ. Та бидний бахархал болсон монгол хэлийг маань ч олон түмэн жилийн тэртээгээс, тэр олны нэт нь байлган байлгасаар өдгөөгийн монгол хэлтэн бидэнд улируулан хүртээсэн нь бидний өвөг дээдэс хэл юүгээн хамгаалан хайрлаж ирсний үр гавьяа мөнөөс мөн.

	Энэтхэг, Хятад, Төвд болон Төв Азийн олон үндэстний их соёлын шимийг монгол түмэн олон зуун жил хүртэж, утга соёлдоо нэмэрлэсэн болов ч, Монгол хэлнээ тэр хэлний гойдын хэрэгцээгүй үг хэллэг оруулан эх хэлээн буртагласангүй. Манжийн дарлалд хоёр зуу гаруй жил талхигдан Монгол газар манж нар манж хэлийг монгол хэлнээс хувь илүү дээдлэн, манж хэлтэй урваач шарваач монгол түшмэлийг мунхаг тусам нь өндөр хэргэм эдлүүлэн, ард монголыг санаан дураар эзэрхэн доромжилж байсан будангуй харанхуй цагт ч монголын ард түмэн эх хэлээ эрээний барааны болгочхолгүй хамгаалсаар ирж мээрэн, бэйл, бэйс... мэт цөөвтөр манж үг монгол хэлэнд орж ирсэн нь өдгөө нэгэнт түүхэн үг төдий болжээ.

	Буянтай өвөг дээдэс маань бидний үе хүртэл баялаг их үгийн сантай, баясан сайхан үг бүтээх болон найруулга зүйн чадамжтай, эгшиглэнтэй сайхан монгол хэлийг өвлүүлэн хайрласныг цаашид бид л эрхэмлэн баяжуулж, орчин үеийн соёл, шинжлэх ухаан дэлгэрсэн өдгөө цагт хөгжүүлэхгүй бол хойч хойч үеийнхний өмнө түмэн буруутан болох нь гарцаагүй.

	Монгол хэл бол манай үндэсний түмэн түмэн үеийн утга соёлын бахдам сайхан өнгийн нэг мөн. Заншил, хувцас оромж зэрэг эд өлгийн зүйл өөр болон солигддог байхад хэлний хэл зүйн бүтэц, үгийн үндсэн сан олон үед хэвээрээ л байдгийг марксист хэл шинжлэлийн бүтээлээс бэлхнээ толилон үзэж болно. Монгол хэлийг монголын соёлын том музей хэмээн бодвоос монгол хэлний үг бүр тэр музейн нэг нэг сонин үзмэр хэмээлтэй. Ца хэмээвээс цагаан өнгийн юм гэсэн санаа. Одоо үед цаа (буга) (гэдэг. Цас-Ца-с (а), ца-су хэмээхээр цагаан шинжтэй юм гэсэн санаа Ца-а-с(а) бол цацран байдаг юм гэсэн санаа юм. Одоо бид цаас гэдэг. Ца-а-з(а) гэхээр үнэн цагаанаар нь шүүн тогтоодог юм. Оросоор (юстиция) гэдэг үгийг цааз гэж одоо бид ярьдаг.

	Манай орчин үеийн иргэн бүр эх хэлээ чадмаг эзэмшиж зөв хэрэглэхийн мэдлэг сайтай байгууштай. Аль ч улсын хэлнээ бичгийн хэл, ярианы хэл гэж хоёр зүйл буй.

	Эл өгүүллийг бичигч энэ удаа монгол хэл шинжлэлийн судалгааны тухай зүйлийг оруулсангүй, гагцхүү эх хэлээ зөв хэрэглэх талаас зарим зүйлийг цухас цухас бичсүгэй.

	Нийгмийн давхарга бүр өдөр тутам (шөнө ч) хэлийг хэрэглэхгүй газар ч үгүй, хэрэглэхгүй хүн ч үгүй. Эхээс мэндлэхээс аваад энэ хорвоо хальтал эх хэл маань та бидний бие сэтгэл лүгээ хамт нэгэн тул хэлнийхээ аливаа хэрэглээнд хэрсүүхэн хандахгүй бол горьгүй бус уу.

	Эх хэл юүгээн хөгжүүлэн, шинжлэхүй ухааны монгол хэл, олон нарийн мэргэжлийн монгол хэл, албан бичгийн монгол хэл найруулга, шинэ монгол нэр томьёо, ярианы зөв найруулга зэргийг эрмүүн журамлан цэгцлэх цаг хэдийн болжээ.

	Бид хойч үеийнхнийгээ зөв ярьдаг, сайхан бичиж найруулдаг болгоход их л анхаарууштай. Үүнд, эн тэргүүн зөв мэндлэхээс эхлэн өгүүлж болмоор. Монголын мэндийн үг хэллэгийн тухай ЗХУ-ын эрдэмтэн Э. А. Новогордова, францын эрдэмтэн Р. Хамоян нарын олон хүний нийтлүүлсэн зүйл гадаад хэлээр байдаг.

	Сайн байна уу? Мэнд сайн уу? гэх мэтчилэн жирийн мэндийн олон үг; Та амархан сайн байна уу? Таны амгаланг айлтгая гэх мэт хүндэтгэлийн олон мэнд; Уйл бүт!, Гүү сүүтэй бол! Хөрөө хурц бол! зэрэг мэргэжлийн олон ерөөлт мэнд; Сайхан намаржиж байна уу? гэх улирлын мэнд олон зүйл байдгийг хойч үеийнхэндээ сайтар сургамаар.

	Монгол хүн гэмшил илэрхийлэн уучлал гуйхдаа зөвхөн «уучлаарай» гэсэн ганц л үг хэлдэг төдий бус, гэмшин уучлал гуйх уламжлалт олон сайхан хэллэг буйн дотроос их хэрэглэгддэг нь «Ээ яана аа!» гэдэг үг юм. «Ээ яана аа!, Яадаг билээ!» ч гэдэг, бас «Тоогүй юм боллоо! Муухай юм боллоо! Эвгүй юм боллоо!» зэрэг нь цөм уучлал гуйх үг юм. Ийм үг их олон буйг хэлүүлж сурмаар чиг, сургамаар чиг.

	Баярласан талархсанаа илтгэхдээ «баярлалаа» хэмээх үгнээс гадна « Би танд их баярлаж байна. Танд их баярласан шүү. Марташгүй их баярлалаа, Гялайлаа, Ээ бас их гялайлаа» гэх зэрэг олон сайхан үг ч буй. Жижиг ерөөлийн аястай талархлын үг ч олон байдаг. Жишээ нь: «Үйлс тань бүтэг!, Буян чинь дэлгэр!, Насаа нэм! Санасан бүхэн чинь бүтэж явах болтугай!» гэх буюу настай хүн бол дүү хүндээ «Насыг минь аваарай! Сайн хүү бол доо, Яасан сайн хүү вэ, Заяа нь дэлгэр!» зэрэг олон үг байдаг.

	Өөрийн хүүхдэдээ бол «Миний хүү овоо доо, Сайн хүү байна, Миний охин сайн охин шүү дээ» гэх мэт хэлдэг. Монгол хүн их дотнын хүндээ талархлын үг хэлэлгүй нүүрийн байдал, нүдний харцаараа талархлаа гаргадаг ч ёсон буй. Гэтэл европ зүгийн хүмүүс эхнэрээ цай аягалж өгөхөд нөхөр нь өгөхийн тоогоор заавал «баярлалаа» гэдэг үг хэлдэг ёс зуршилтай байдаг байхад монгол хүн бол тийм үед эхнэрээ цай аягалж өгсөн ч «баярлалаа», хоол тавагласан ч «баярлалаа», цамц аваад өгсөн ч «баярлалаа» хэмээн уншаад байдаг заншил огт үгүй ээ. Хэрэв нэг хүн «боловсон» хүн болох, гээд гэр дотроо чингэнэвээс инээдтэй болж эхнэр нь нөхрийгөө: «Үгүй ээ, манай нөхөр жаахан хэвийн биш болоо юу даа» хэмээн гайхах буй за. Гадаадын хүнд бол тэр «баярлалаа» гэсэн утгатай үгийг нь тухай тухайд нь заншил дагуу нь хэлж өгч баясуулахгүй бол бас монгол биднийгээ ёсгүй хүний тоонд авч их л хачирхахад хүрдэг. Хэл, заншил гэдэг ийм л өөр өөр учиртай байдаг ажээ. 

	Монгол хэл хүндэтгэлийн үг баянтай. Одоо мэдэгдэж байгаагаар хоёр мянга гаруй хүндэтгэлийн үгтэй. Хүндэтгэлийн үгийг гагцхүү хүн хүнтэйгээ харилцахад л хүндэтгэн хэрэглэдэг ёс хүндийн сайхан хэллэг юм. Гэрийн эзэн зочин уриад эрхбиш «Дээшээ морил, хоолоо зоогло, цай барь, таваг түшүүлье!» гэдэг. Цай идээ бариад зочиндоо «Ид, ид» гээд байж болшгүй юм. Идэхэд хүрвэл шувуу ч, иднэ, мал ч иднэ. Өөрийн хүүхэд, дүү хүнд бол «Ид, уу» гэж болно. Хүүхдийн шүд ургасныг хараад айлд ирсэн хүн «Танай хүүхдийн цахиур ургажээ» хэмээн хүндэтгэн ёсорхуу өгүүлдэг. Үүнчлэн «аавын минь цахиур, ээжээс минь үлдсэн ганц цахиур» гэх мэт хүндэтгэн өгүүлдэг. Хүндэтгэлийн үгийг малд хэрэглэвээс ёжлол болдог.

	Урьд, нэг бялдууч хүн ноёндоо бараалхаад ноёндоо: «Ноёнтон гуай таны бух ус зооглочхоод энэ хойгуур морилж явна аа» гэсэн гэдэг. Хүндэтгэлийн үгийг үлгэр зэрэгт хүншүүлсэн амьтанд «баавгай гуай айлдав, чоно зооглов» гэх мэт зориуд хэрэглэвэл ёжлол болохгүй.

	Цээрлэл (табу)-ийг зөв хэрэглэвээс хүний яриа бүдүүн ширүүн биш, аялаг найруу болдог. Монгол хүн хүнийг байтугай, малаа ч алах гэж ярьдаггүй байжээ. «Хонь гаргах, хонь муу хий, хонь төхөөр» гэх мэт олон үгтэй. Хүнийг хэлэхэд хүрвэл хороох гэдэг. Тарвагачин хүн тарвага агнахыгаа ч «тарвага шоглох, хангайн хишиг хүртэх, хулгар шардаа явъя» гэдэг. Монгол хүн ер бүдүүн ширүүн үг бүрийг цээрлэн хэлдэг.

	Монгол хүн хэзээнээс хараал хэлэхийг нэн цээрлэдэг. Хараалыг ч зөрүү зөөлнөөр болгон тосоор гоож, буянаа нэм гэдэг. Малаа хараахыг машид цээрлэж байв.

	Малаа хараадаг зоддог хүнийг нутаг хошуугаараа мууд үздэг байжээ. 

	Монгол хэлнээ олон мянган эерүүлэх хэллэг байдаг. Эерүүлэл гэдэг нь эелдэг зөөлөн хэлэх, сонсголонгүй үг хэллэгийг тойруулсхийж хэлэхийн арга юм. Эерүүлэл бол бардам үг, том үг, доромжлох үгээс зайлах хэлэхүйн чухал арга мөн. Жишээ нь: Хоёр хүн ярилцан суухад гурав дахь хүн илүү үгэнд дурлан: Та хоёр юу ярьж байна вэ? хэмээвээс ярилцан байгаа юм аа хэлмээргүй байвал бүдүүнээр бол «Чамд хамаагүй юун үгэнд дуртай юм бэ» гэнэ. Эерүүлэл хэрэглэн зөөлөн хариулах бол «Бид хоёр дэмий л юм ярьж байна» гэнэ. Бүдүүн ярианд «тэдний сохор, эдний сохор, доголон» гэдгийг эерүүлбээс «нүд муутай, хөл муутай, мэжилзүүр» зэргээр хэлдэг.

	Найр хуримын үед бэлгэ дэмбэрэлтэй, ерөөлийн чанартай, сэтгэлд аялаг, цөөвтөр үг хэдэх нь зохистой байдаг. Айлын хурим найрын үед нам засаг, улс төр, олон улсын байдал зэргийг илтгээд байх тойвтой ч байдаг, инээдтэй ч байдаг. Амь албаны ямар ч найр хуримын зүйлд хоёр талын нэг нэг хүн л үг хэлэхээс биш очсон хүн бүр үг хэлж тоймоо алдсан олон хундага өргөх ёсон хаанахын ч ёсонд байхгүй.

	Ер нь гэрийн ерөөл, насны ерөөл, хуримын элдэв хэлбэр, бөх морины цол зэргийг хүүхэд багачуудад зөв ёсоор зааж сургаж, хэлүүлж, хэвшүүлмээр байна.

	Оршуулгын үед олон үг ярих ёсон үгүй. Талийгаачийг булж, бунхлахдаа «Ачтай... (аав, ээж) минь алтан дэлхийдээ ашид залар даа, » «Хайртай... (аав, ээж) минь хангай дэлхийдээ нойрс доо» гэх мэт утга ёс төгөлдөр цөөн үг хэлээд оршуулдаг. Гэтэл зарим хүн булш бунхны газар очоод буюу оршуулж ирээд уй тайлах будаалган дээр хэдэн хуудас юм уншаад л тэнд энд ажиллаж байв, тийм ийм социалист хөдөлмөрийн бригадын гишүүн байв гээд л яриад салдаггүй нь аятай биш юм аа. Төр улсын албаны хүнийг оршуулахад албан талаасаа бол албаны үг байж болохыг буруу гэх газаргүй.

	Аль ч улсын хэлэнд гэр зуурын яриа, албаны яриа тус тусдаа байдаг. Төлөвлөгөө, зарчим, хариуцлага... зэрэг үг бол гэр зуурын тулга тойрсон ярианд хэрэглэшгүй үг байтал нэг хүн гэртээ хоолныхоо давс чангадсаныг (шорвогдсоныг) мэдээд хүүхдэдээ «Ямар хариуцлагагүй юм бэ?» хэмээн загнаж буй сонстов. Бас нэгэн хүнээс өөр хүн нэг юманд тус болохыг гуйж, айлын хоолны ширээнд ярилцан байх зуураа нөгөө туслах хүн маань «Би судалж үзье» гэж томорхуу нь аргагүй хэлж суув аа.

	Албаны газар очоод «ээ хөөрхий зайлуул, ерөө ер, муу эмээ нь миний хүү, миний хүү» гээд л амины ярианы нялбагар үг урсгаад салахгүй, цаг бараад байх нь бас тохиромжтой биш.

	Зарим хот, аймаг, сумын албаны төлөөлөгч нар хөдөө албан томилолтоор очоод уулзсан ард олноо сандарган загнаж, айлгахын албатай ирсэн юм шиг авирлан явдаг ардач бус явдлыг зогсоогууштай.

	Албан газарт ч хүн юм асуухад ярваганах, ихэрхэх, дуугарч ядах, хоосон албархан дүрэмддэг ноён суртлыг эцэслүүлж хүн ёсны эелдэг зөөлөн яриа харилцааг нийтээр дэлгэрүүлэх цаг хэдийн болжээ, 

	Гудамжинд хүн юм асуухад зарим хүн юу ч дуугарахгүй явчихдаг буюу мэдэхгүй! гэж хэнэг ч үгүй хялайн хэлээд тоомжиргүй яваад өгдөг нь нийгэм олны ёс сэтгэлд дэндүү хазгай хэрэг ээ. Уг зүй нь асуусан юмыг мэдэхгүй бол эндхийн хүн биш ээ, та тэр хүнээс асууна уу гэх буюу мэддэг бол эелдэгхэн хэлээд өгвөл асуусан хүн-ий сэтгэлд юутай сайхан бэ.

	Албан газар, олны өмнө үг хэлж, илтгэж байгаа албаны хүн, мөн түүнчлэн сонин хэвлэлд зарим хүний бичсэн зүйл хэтэрхий урт, агуулга нь оновчгүй, нэг л хэвийн хөндий уриа шаардлага тийм, ийм арга хэмжээ, тогтоол шийдвэрийг улиглан улиглан ярьж цаг, цаас барж байгааг болиулан илтгэл яриа, хэлэх үг, хэвлэлд бичиж буй зүйлийг товч тодорхой, ажил явдалд шууд нөлөөлөхүйц шийдтэй байхаар болгууштай.

	Утсаар ярихдаа зарим хүн олонтоо буруу хэлдэг хоёр үгийн нэг нь бол «Байна уу» гэдэг төөрчихсөн, юм алдчихсан юм шиг үг юм аа. Нөгөө нь «Хэн бэ?» хэмээх үг. Энэ үг их зандруу мэт санагддаг. Зарим хүн «Хэн бэ, чи!» гэж ширүүн далайлгах нь бүр ч эвгүй. Утас дуугарч байгаа нь цаанаа хүн л байгаад дуугаргаж байтаа тул «Байна уу» гэж асуухын оронд шууд «за» гэх буюу «Хэнтэй ярих вэ?» хэмээн эелдэгхэн хэлэх ёстой. Эсвэл өөрийнхөө нэрийг ч хэлсэн болно. Ярих гэж залгасан цаад хүн нь өөрөө нэрээ хэлж хэрэг зоригоо ярьж бас болно. Зарим хүн утсаар ярихдаа амьтанд хөөгдсөн юм шиг уухирдан олон дахин «Байна уу, Байна уу?, Байна уу?» хэмээн давхцуулан хэлэх бас л эвгүй. Утсаар уурлах, зандрах, загнах, хараах, хүнийг шалж байцаах цөм зохисгүй. Хүүхэд багачуудыгаа утсаар зөв хөөрхөн яриулж сургууштай. Тэр ч байтугай зарим хүн өөрөө залгасан мөртөө «Хаанаас вэ?» гэдэг. Залгасан тэр хүн залгахынхаа тэрхэн үед ухаан мэдрэл бүрэн байсан бол ийнхүү асуух учиргүй сэн. Утсаар нэг залгавал салахаа мэдэхгүй удаан ярих, албаны цагаар амины юм ярих зэргийг хориуштай.

	Эцэг, эх хүүхдэдээ зөв оновчтой нэр өгөх бас чухал байна. Ямар нэр хайрлах нь аан, ээжийн хувийн хэрэг болов ч дуудах нэрийг аав, ээжээс авдаг, дурсах алдрыг өөрөө олдог гэгчээр хүүхдээ насан турш нэрлэх нэрийг нь, утга төгөлдөр, сонсголонтой, этгээд бус, төв төвшин нэр өгмөөр байна. Түвд зэрэг олон уламжлалт нэрийг хэрэглэхийг болиул гэх учиргүй. Анхаарууштай нь уг гарал утга нь сайн болов ч олон хэрэглэн улиг болсон олон зуун цэцэг, олон зуун туяа, олон зуун чимэг, олон зуун болд, одоогоор Өвөрхангайн Самдан, Цоодолоос тоогоор давж «аварга» амжилт гаргажээ. Хүүхдийн тань нэр өвгөрөх, эмгэрэхийн цагт нь дуудуулахад санаа зовмооргүй нэр байвал зүгээр (А. Даариймаа «Монгол хүний нэрийн товч толь» УБ 1985 гэдэг номыг үзээрэй).

	Ижээс төрөөд нэг настай, нялх үстэйгээ ээж ээ, аав аа гэж хэлд орж, сүүгээ ууж, сүүлээ хөхөж өсөж өндийсөн мөртөө, биед хүрч эр цээлж, төр түмний буянаар харь халууны газар, хүний хүү явж, элдэв мэргэжилтэй болж ирээд ээж, эх улс хоёрынхоо ачийн хариуд нь монгол хэлнийхээ найруулга, өгүүлэмж, үг хэрэглэх ёсон, нэр томьёо тэргүүтнийг яаж ийгээд дэлхийн түмэн улсын хэл лүгээ мөр чацууртал хөгжүүлэхийн эрмэлзэл хүн бүхний цээжнээ хадаастай байх учиртай байтал, тэр бүхнийг бодохгүй харь хэлнээс монгол хэлэндээ шинэ оновчтой сайхан нэр томьёо зохион оруулахад төдийлөн дуртай биш, оруулсныг нь нүд үзүүрлэдэг гэмтэй болчихсон, монголоор найруулахдаа үг нь монгол, өгүүлбэр нь харь маягтай байгааг мэдэхийн мэдрэмж дутуу буюу мэдэвч бурууг нь зөвтгөдөг болчихсон хөөрхийлөлтэй хүмүүс мэр, сэр дайралдаж байдаг нь хачирхалтай ч, харамсалтай ч.

	Уг зүй нь их Ленин, Горький зохиолч нар орос хэлийг ариун цэвэр байлгах тухай удаа дараагийн бичсэн айлдвар сургаал бидэнд үлгэр дуурайл болох ёстой сон.

	Хүн харь хэл эзэмшин нүд тайлж, харь хэлийг эх орныхоо төлөө, эрдэм мэдлэгээ зузаатгах оньсон зэвсэг болгох нь хавтай, бахтай боловч монгол хэлнийхээ чихний чимэгт аялгуу сайхан намба, төрхийг эвдэн харь аялгуугаар хэргээр маягланхан намжирдаж ярих буюу монгол үг байсаар байтал хэтэрхий олон харь үг зориуд хэрэглэн пэрдэлагаллах, занимаалдах, харшио, пажааласт, чааүү, тийм, и, и, я, или нэг л но байна гэхчлэн чамирхаж байх нь тэр хүн өөрөө зуршчихаад мэдэхгүй ч байдаг юм уу, мэдсэн ч олны өмнө ичмээр төдийгүй, сонссон хүн хажуугаас нь санаа зовж нүүр халмаар байдаг. Тэр бүү хэл, бас зарим ширүүн авиртай хүн харь хэлээр дуулшгүй муухай хараана гээч та минь. 

	Ингэж харь үг замбараагүй ганд нь тавин хэрэглээд зуршчихвал нэг мэдэхэд: «Машин тракторын станцын клубт токарь, слесарь, инженер механикуудад лекцтэй» гэж ярих, бичих магадгүй, зарим үед ч тэгж бичээд л байна. 

	Эх хэл юүгээн сайтар эзэмшихэд давын дээр анхаарууштай аргачилсан хэдэн зүйлийг дурдсугай. Үүнд:

	 

	1. Я. Цэвэл авгайн зохиосон «Монгол хэлний товч тайлбар толь»-ийг насанд хүрсэн албаны хүн бүр хоёр нэгэн удаа сайтар хичээн үзвээс эх хэлний боловсролд тустай.

	 

	2. Одоо цагийн айл бүр монголын баатарлагийн туульс, ардын үлгэр, түмэн оньсого зэрэг аман зохиолын төрөл зүйл бүрийн бүрэн цуглуулгатай болж, үр хүүхдэдээ үдэш орой уншин дуудан өгч сургууштай. 

	Тэдгээр зохиолыг ч Соёлын Яам айл өрх бүрд хүрэлцэхүйцээр жил бүр төлөвлөгөөтэй хэвлэн өгч байгууштай.

	 

	3. Жамсрангийн Цэвээн, Д. Нацагдорж, Б. Ринчен, Ц. Дамдинсүрэн, X. Пэрлээ, Б. Гонгоржав нарын зэрэг ахмад үеийн билигт орчуулагч нарын орос болон бусад европ зүгийн хэлнээс орчуулсан сайхан орчуулгыг дахин хэвлэж олны, ялангуяа залуу орчуулагч нарын хэлний боловсролд нэмэрлүүштэй.

	 

	4. Настан өвгөд эмгэдийн хэлнээс аялгуу сайхан амьд монгол хэлийг цөхрөлтгүй сурч ардын амнаас амд дамждаг утга соёлын уламжлалыг таслалгүй өвлөмөөр. Ардын хэлний амт шимтийг мэдэхгүй хотын зарим хүн хөдөөгийн хүний жинхэнэ монгол яриаг «Хаашаа хөдөөвөр юм бэ!» хэмээн доршоох аястай байдаг нь хэлэгч өөрөө дорд төрөлхтөн болж яваа гэсэн үг.

	 

	5. Монголын дээд үеийнхний бүтээсэн алтан товч, хөх судар зэрэг сонгодог зохиол, мөн самгард, түвд, манж хэлнээс орчуулсан шилдэг сонгомол орчуулгын зохиолыг кирилл үсгээр буулган хойч үеийнхнийхээ хүртээл болгон хэвлэмээр.

	 

	6. «Гучин зургаатын тайлбар толь», «Хорин нэгтийн тайлбар толь» Шагж авгайн толь зэрэг сайн толийг дахин хэвлүүштэй.

	 

	7. Монгол бичиг сурсан хүн бол улсын архивд сууж хуучны гайхам сайхан найруулгатай зохиол үзэхэд бас сонин сон.

	 

	8. Одоо үеийн орчуулгын зохиолын хэл найруулгын чанарыг сайжруулахын тулд орос, англи, франц, герман, хятад, япон зэрэг дэлхийн хэмжээнд соёлын нөлөө бүхий хэлнээс орчуулах мэргэжлийн орчуулагч, найруулагч, эрхлэгч нарын эрх зэргийг харь хэл, монгол хэл хоёулыг нь мэдлэгийг тэгш харгалзан шалгаруулж үнэмлэхтэй ч болгон, хариуцлагатай ч болгохгүй бол одоогийн байдлаар улс даяараа урсгалаар хөвж, Монгол хэлний боловсрол нимгэн, монгол хэлний шилмэл сайхан толь бичиг сөхөн үзэж яваагүй, монгол сонгодог зохиолын хэлний амтыг амталж үзэх байтугай, сонирхож ч үзээгүй монгол хэлийг үл тоомсорлогч, харь хэлийг хагас дутуу гадарласан хэн дуртай хүн танилынхаа тохой талаас татан гадаадын жагсмал бүтээлийг орчуулагчаа болж монгол хэлний хэм хэмжээг зоргоор эвдэн, харийн үг, өгүүлбэрт монгол үг зөв буруу оноож байдгийг Соёлын яам, хэвлэл, сэтгүүлийн бүх газар анхааран, зохион байгуулалтын цэгцтэй ажил хийх цаг нь болчихсон бус уу? Харь хэлээ сайн мэдэвч, эх хэлээ мэдэхгүй хүн (буюу муу мэдэх хүн) орчуулга хийх өсгүй гэж болох буй за. Тэрхүү хоёр хэлний аль нэгийг нь л муу мэдвээс, өрөөл саатай татанхай шиг юм аа. Үүний нэгэн гэрч дурсамжтай татахад Хамба лам агсан Гомбожав гавж гуай айлдахдаа: «Би гадаадад ангил хэлний монгол орчуулагч дагуулан явахад манай зарим орчуулагч нар мөн сайн шүү, бурхан шашны хурал дээр миний тавьсан гучин минутын илтгэлийг арваадхан минутад орчуулаад дуусгачихдаг юм. «Чадвартай» орчуулагч бахтайяа» гэж билээ.

	 

	9. Монгол хэл бичгийн мэдлэг сайжруулах түр сургууль мэтсийг янз бүрийн төвшинд албан газар, яам, зохиолчдын хороо, сонин хэвлэлийн газар, орчуулагч, жүжигчид нарын дунд санхүүжүүлэн зохион байгуулбал зүйтэй юм. 

	 

	10. Албан газар бүрд хуулийн зөвлөгч, харь хэлний орчуулагч байж болж байхад хэлний мэргэжлийн бус албаны хүн монголоор найруулан бичих, эх зохиохдоо эрхбиш дульхан байдаг нь зарим талдаа аргагүйг харгалзан, монгол хэл бичгийн мэргэжилтний тоог томоохон албан газар бүрд баталж өгүүштэй. Хувьсгалын эхэн үед яам бүхэн эх зохиогч түшмэлийн орон тоотой байсан нь сонин.

	 

	11. Бид хүүхэд багачууддаа цавьдар, зээрд, орог, загал гэх мэт малын зүсний олон мянган нэр бяруу, борлон, тором, илий, гавар гэх мэт мал, амьтны үр төлийн нэр: авга, нагац, элэнц, хуланц, жич, гуч, дөч, тач гэх мэт хүний эшийн нэр зэргийг аль болох олноор зааж сургаж өгөлтэй.

	 

	Манай багш нар, зохиогч, бичигч, сэтгүүлч, жүжигчин, нэвтрүүлэгч нөхөд маань хошуучлан эх хэлнийхээ үгийг зөв яруу хэрэглэх, монгол хэлнийхээ олон зуун үг бүтээх дагавар, үг найруулах нөхцөлийг элбэг бүрэн хэрэглэх аргыг өөр өөрсдийнхөө бүтээлээр уламжлан түмэндээ үлгэрлэх нь эрхмийн чухал байна. Эс чингэвээс одоо манай төвийн хэвлэлийн найруулгад - х (явах), - лт, (явалт), - на, - сан - жээ, - лаа зэрэг хэдхэн арван дагавар, хэлбэр судлалын хувьд зонхилж үгийн сангийн хувьд ч ойр зуурын уяаны хоёр гуравхан мянган албаны үгээр хамгийг аргацаан өдөр хоногийг өнгөрүүлсээр байгаа нь хөдөлдөггүй хүний хөл мөч нь хөшин оршчихдог шиг болж, яндашгүй баялаг хэлнийхээ олон буман үгийг сайтар хэрэглэхгүй байсаар яваандаа ямбигархан хэлийг хойч үеийнхэндээ өвлүүлсэн болоход хүрнэ.

	Хөдөө шинжилгээний ангиар явж байхад ээдрээгүй жинхэнэ буриад, барга, дөрвөд, баяд, торгууд, үзэмчин, дагуур, дархад зэрэг бусад аялгуу юутай сонсголонтой, ялдам хэл шинжлэлтэн хүн сонсон сонсон суумаар байдгийг хэлээд яах юм бэ.

	Орчин үеийн монгол хэлний халх аялгуу нь буриад, дөрвөд, баяд, өөлд, торгууд, дариганга, үзэмчин... зэрэг олон нутгийн сайхан аялгууныхаа өнгө баялгаар чимэг аван нэгэн сайхан алаг цэцгийн мандал шиг орчин үеийн бичгийн хэлийг бүрдүүлэн цогцлох жам ёстой сон билээ. Нутгийн аялгуу заншил, тэргүүтнийг шоолон, жүжиглэдэг явдал хаа нэг хүнд үзэгддэг нь түмэн буруу, буман нүгэл биз ээ.

	Чулуу, амьтан, ургамлын нэр томьёо зохиоход нэг ургамлын овогт халх аялгууны үгийг оноон нэрлээд тэрхүү ургамлынхаа бусад олон баг төрөл, зүйлийн нэрээ нутгийнхаа аялгууны баялаг үгийн сангаас аваад нэрлэчихэд бэлхнээ болох байлтай.

	Мөнх наст эжий болсон эх хэл, эх орон юугаан эрхэмлэн хайрлаж эх хэлнийхээ рашааны ундаргыг булгийн эх шиг ариухан байлган баяжуулсаар хойч үеийнхнийгээ хосгүй сайхан монгол хэлтэй болгоход дэвэн дэлхийн аль ч газраас тус дэм ирэхийг хүлээнхэн суултгүй гагцхүү дөрвөн уулын дунд урагшаа харсан үүд хоймор үүсгэсэн, утаагүй улаан галаа бадраан, угсаа язгуураа дэгдээж яваа улс монголын эзэн болсон одоогийн бид нар л эрвийх дэрвийхээрээ хичээх ёстой буй за.

	1988 он


ХҮН БАЙГАЛИЙН ХУУЛИЙГ ЗӨРЧИХГҮЙ БОЛ БАЙГАЛЬ ХҮНЭЭС ГАЖИХГҮЙ

	А. И. Герцен



	
Д. ЦЭДЭН-ИШ: ХӨВСГӨЛ НУУРАА УНАГАН ТӨРХӨӨР НЬ ХАДГАЛАХ САН

	 

	Хөвсгөл нуур, түүний орчмын үзэсгэлэнт байгаль нүд алслан дуудаж сэтгэл хөдлөм цэнхэртэнэ. Тэртээд Хорьдол сарьдгийн сүрлэг уулс цавцайж наахнатай нь Урандөш, Баян-Уул, Ардагийн нуруу, Жанхайн даваа ногоорон дуниартана.

	Нутгийнхан Хөвсгөлөө «далай ээж» гэж хүндлэн дээдлэх юм. Манайх шиг нуур усаар харьцангуй бага орны хувьд энэ нь тун ч зохисон хүндлэл санагдана. Нуурын эрэг дэх Хатгал хотын байшин барилгын хананд «Хөвсгөл Монголын хөх сувд» гэсэн үгс дурайж, цэнхэртэн долгиолох Хөвсгөл далайгаа хөлөг онгоцтой нь зурж дүрсэлсэн нь олонтоо. Энэ бол тэдний нуур далайгаа гэсэн хайрынх нь илрэл. Үүний цаана Хөвсгөл нуураа цэвэр тунгалаг, унаган төрхөөр нь хадгалах хамгаалах их үүрэг хариуцлага хүн бүрд ногдох ёстой!

	 

	1. Нуур өнөөдөр ямар байна вэ? 

	Бидний эрэгт нь зогсож буй энэ нуур цэнгэг тунгалгаараа дэлхийд зөвхөн Байгаль, Саргас нууртай л өрсөлддөг. Дэлхийн цэвэр усны нөөцийн 6 орчим хувийг ой савдаа агуулдаг. Нуурын ёроолд байгаа чулууг ч харж болохоор тунгалаг гэлцэнэ. Бидний хувьд усан буудлын тавцангаас усны гүнд юу байгааг тонгойн харах боломж олдсон юм. Гэтэл тэр хэсэгт чухам юу эс харагдсан гэх вэ? Элдэв төмөр торх, хоолой, автомашины зарим эд анги, барилгын төмөр бетон хийцийн хэсэг, шуудай савтай хог тэнд арсайж барсайх нь сэтгэл өвдмөөр. Тэр хог хаягдлыг зай завсраар ганц, хоёр гутаарь загас хөдөлж ядна. Усан тээврийн хоёр чиргүүл нэлээд цаахнатай нь живсэн харагдана. Бидэнтэй хамт явсан нутгийн жолооч, 

	— Энэ ч бага хэрэг. Живүүлсэн хөлөг онгоцыг та нар хар даа гэж тар сунган заалаа. Өргөн хэрэгцээний бараа ачсан хөлөг хариуцлагагүй хүмүүсийн балгаар зогсоолын дэргэд живээд 2 жилийн нүүр үзэх гэж байгаа аж. Төмрийн хог усны хүчиллэг чанарыг ихэсгэж амьтан, ургамалд аюул учруулдаг гэж мэргэжилтнүүд ярьж байсан. Сэтгэл өвтгөм иймэрхүү замбараагүй байдал Хөвсгөл нуурын эрэг, хөвөө орчмоор их л хавтгайрчээ. Зогсоолын орчны усанд тосон толбо туяаран алаглах юм. Нуурын эрэгт агуулж байгаа шатахууны савны найдвартай ажиллагаа хангалтгүй, түүнийг ачиж буулгах үед асгаж цутгадгийн уршиг энэ аж. Литр нефть нуур далайн усны нэг хавтгай дөрвөлжин км давхаргыг бүрэн бүрхдэг гэж эрдэмтэд тооцжээ. Тэдний тогтоосноор зөвхөн усны мандлыг бүрхсэнээр түүний хор уршиг хязгаарлагдсангүй, гол нь усны гүний амьдрал мөхөхөд хүргэдэг аюултай юм. Ийм аюул усан дээгүүрээ олон мянган тонн нефть тээж, Эрэг дээрээ хүлээн авч түгээж, бас тэндээ агуулж байгаа Хөвсгөл нуурын хувьд учрахгүй гэхийн баталгаа алга. Наад захын жишээ дурдахад 300 тонн нефтийн даацтай «Ургац» хэмээх чиргүүлийн их засварт орох баталгаат хугацаа долоон жилээр хэтрээд байхад зүтгүүлсээр байгаа хэрэглэгчийн богинохон ухаан нэг л өдөр олон арван тонн нефтээр цэнгэг усыг бохиртуулахгүй гэх газаргүй.

	Өөр нэг түгшүүр төрүүлж буй зүйл бол Хатгалын ноос угаах үйлдвэрийн угаалгын бохир ус юм. Хэдэн жилийн өмнө үйлдвэр тэр усаа нуур руу цутгаж байжээ. Багагүй хэл яриа болсны эцэст түүнийг хадгалах байгууламж барьж ашиглаад арван хэдэн жил болж байна. Өнөөдөр ч үйлдвэрийнхэн бохир усаа шууд нуур руу цутгаж амарчлах нь бас олонтоо. Энэ байдлыг буруушааж зохих байгууллагаас ирүүлсэн мэдэгдэл, шаардлага ч цөөнгүй юм. Энэ нь Хөвсгөл нуурыг үйлдвэрийн бохир уснаас ангижруулах шийдвэртэй арга хэмжээ болж чадахгүй нь хэдийнээ илт болжээ. Учир нь бохир ус хадгалах тэр байгууламж элэгдэн муудаж, хадгалсан усаа барьж чадахгүй нуур руу нэвчүүлсээр байна. Ашиглалтын хугацаа дуусаад, бас л хэдэн жил өнгөрчээ. Үүнийг тус үйлдвэрийн харьяалсан Хөнгөн ба хүнсний үйлдвэрийн яам, төлөвлөгөөний байгууллага мэдэх хэр нь асуудлыг шийдвэрлэж өгөхгүй өдий хүрснийг юугаар тайлбарлах вэ?

	Нуурын эргийн хот, хорооныхон ч цэнгэг нуураа бохирдуулсаар ирснийг энд дурдах нь зүйтэй. Хатгалын оршин суугчдын Өлхөн сайрын адагт овоолсон хог үерт туугдаж нуурын усыг нэг хэсэгтээ хүрэн бор өнгөтэй болтол бохиртуулсныг хүмүүс ярьж байсан. Тэгээд ч Хатгал, Ханхынхан арваад жилийн өмнө нуураасаа ундаалж байснаа өнөөдөр үлгэр домог шиг и дурсаж сууна.

	Бас л сөрөг нөлөөллөөс Хөвсгөл нуурт цутгадаг голуудын урсгал багаслаа гэж нутгийнхан ярьж байна. Үүнтэй холбогдуулаад нэг талаас нуурын тэжээл авдаг эх ундаргыг хэвээр хадгалах, нөгөө талаас нуур орчмын ой модны талаар ярихгүй байхын аргагүй. Хөвсгөлийн орчин, Дархадын хотгорын ой тайгыг, «монгол орны хүчилтөрөгчийн их уурхай» гэж нэрлэх явдал бий. Нуурыг хөвөөлсөн уул нуруудын нэлээд хэсэгт ногоон баялаг гайхмаар дундарчээ. Хориод жилийн өмнө Хатгал хотын ноос угаах үйлдвэр, усан тээврийн байгууллага түлшний хүчээр л хөдөлж байсныг илчлэх мэт хар хар хожуул, нуурын эрэг, уул толгодын бэлээр тарлантана. Одоо илгэж тарлантуулах нь багассан хэдий ч геологи хайгуулын зам тавихад олон арваар нь унагаж ундуй сундуй орхисны сэтгэл сэртхийлгэх юм. Уг нь ойн хууль, геологи хайгуулын ажлын заавраар бол унагаснаа цэвэрлэж уг газраа ойн байгууллагад хүлээлгэж өгөх ёстой. Гэтэл энэ Хууль, дүрэм нуурын хөвөөнөөс холуур өнгөрчээ. Аймгийн ойн албаныхан ч энэ талаар төдийлөн санаа зовсонгүй, Ер нь Хөвсгөл нуур түүний орчинд нөлөөлөх хүний үйл ажиллагаа урьд урьдаас улам бүр их болж байна. Үүний уршгаар байгаль ертөнцийн олон сая жилийн хөгжлийн үр дүнд бий болсон (6-8 сая жил гэж судлаачид үздэг) үзэсгэлэнт нуур маань унаган төрхөө гээсээр байгаад хэн хүнгүй сэтгэл түгших цаг болжээ.

	Ардаг сайрын адагт нуурын эргээс холгүй геологи хайгуулчдын тосгон байгуулжээ. Нуур дээгүүр, хаяа хөвөөгөөр нь явах машин тэрэг, хүмүүсийн хөл хөдөлгөөн улам л нэмэгдсээр... Тэгээд ч нуурын эрэг дээрх олон арван км урт геологи хайгуулын гэгдэх машин зам аль хэдийнээ дагтаршжээ. Зарим газраа тэр зам эрэгт 1 метр хүртэл дотогшилжээ. Өм цөм ухаж шороог зөөсөн арав гаруй метрийн голчтой нүх тэнд бас цөөнгүй тааралдана. Зам байгуулахад шороог ашигласан гэцгээнэ. Хууль дүрмээр бол нуурын эрэгт 250 метрээс дотогш зам гарах ёсгүй, нүх ухаж хөрс шороог хөндөх бүр ч хориотой. Гэтэл Хөдөө аж ахуйн яамны газар эдэлбэр, газар зохион байгуулалт, хөрс хамгаалалтын хэлтсийн дарга Д. Жамц, Авто замын ерөнхий газрын ахлах мэргэжилтэн Ц. Цэдэн-Иш нар түүнийг мэдэх атлаа хариуцлага алдаж нуурын эргээр 13 км зам тавих зөвшөөрөл олгосон нь эрэг орчмын үзэсгэлэнт байгалийг ингэж л эвдрэлд өртүүлэх үүд хаалга болжээ. 

	Гаднын иймэрхүү нөлөө нуурын хувьд цаашид зөвхөн машин тэрэгний хөл өнөөдрийн хар хожуул, нефть, усны бохирдлоор хязгаарлагдахгүй нь мэдээж. Түүнийг урьдчилан судалж хамгаалах арга хэмжээг дор бүрдээ авч байхын чухлыг үйлдвэр, техникийн өнөөгийн түргэн хөгжил, өчигдрийн гашуун сургамж харуулж байна. Нам, засгаас энэ талаар анхаарч Хөвсгөл нуур хамгааллын захиргаа байгуулах, нуурын орчин тойрны нутгийг онцгой хамгаалалтын бүс болгох чухал шийдвэр гаргаж хориод орон тоотой нуур хамгаалж захиргаа нуурын эрэгт бүтэн жил ажиллаж байна.

	 

	2. Гар мухардсан нуур хамгаалалтынхан. 

	Ус, ой хамгаалах талаар тэдний явуулж байгаа тэмцэл, хийж байгаа ажиглалт судалгаа гэвэл чамлалтгүй. Гэвч нуурын бохирдол, түүний уршиг ямар байгааг сонирхоход тэд «их байгаа» гэхээс цаашгүй нь харамсалтай. Үнэндээ тэдний гарт түүнийг хэмжиж мэдрэх багаж хэрэгсэл алга. Тус захиргааны мэргэжилтэн ус зүйч Т. Цэнгэл Ханхын нисэх онгоцны буудалд бидэнтэй тааралдаад, 

	— Нуурын усны дээж аваад явж байна. Мөрөн хот орж шинжилгээ хийлгэнэ. Багажгүй болохоор бохирдлыг тухай бүр үзэж нөлөөллийн шалтгаан, хэмжээг тогтоох боломжгүй гэж ярьж байв. Ургамал, газар зүйч Ж. Оюумаа нуурын эрэг орчмын ургамлын төрх, тархац, байршил тогтоохоор Хар усны голд хэд хоногоор томилогдоод байхад нь уулзлаа. Үзэг, харандаа дэвтээрээс өөр багаж түүнд байсангүй.

	— Гесботанинийн бичлэгийн маягт, 16 мянгатын газрын зураг, талбай хэмжих шугам гээд л наад захын шаардлагатай материал хэрэгсэл гэвэл олон. Захиргаанд тэр нь байхгүй. Бид хувиараа хөөцөлдөөд бүтээж чадахгүй байна гэж тэр бүсгүй ярилаа. Батлагдсан төсөвт зардалтай нуур хамгааллын энэ чухал албаныхан яагаад ингэтлээ гар мухардах болов оо? Тус захиргааны ахлах мэргэжилтэн, ойн инженер агнуур зүйч Д. Энхтүвшин, 

	— Манай нягтлан бодогч байсан Г. Мягмар бидний хийсэн захиалгыг хожуу хөөцөлдсөнөөс яамны нэгдсэн захиалгад тусгуулж чадаагүй хоцорсон. Нуурын хөвөөнд байгаа атлаа бид усны баг, хувцасгүй л сууж байна. Тэр байдаг бол ядаж өнөөдрийн Та нарын харсан төмөр хоолой, торх зэргээс нуураа цэвэрлэхэд тусалж чадах байлаа гэж ярьж байв. Нэг нягтлан бодогчийн хариуцлагагүй ажиллагаа нуур хамгаалах хариуцлагатай ажилд уршиг тарьсан нь илт:

	Шинэ тутам байгуулагдсан тус захиргааны багаж хэрэгсэл, тоног төхөөрөмжийн анхны жилийн захиалгыг нягтлан бодогч нь хожимдууллаа гээд гар мухардуулсан орхихын өмнө асуудлыг арай өргөн утгаар нь улс нийгмийн эрх адгийн үүднээс авч үзэж анхаарал тавьж болохгүй байсан гэж үү? Энэ асуултаа бид Ой, модны аж үйлдвэрийн яамны материал хангамжийн хэлтсийнхэнд тавьсан юм.

	Өнгөрсөн оны хувьд эднийх гадаад захиалгаас хоцорсон. Эндээсээ олж нийлүүлж болох зарим нийтлэг материал хэрэгслийг бид хөөцөлдөж болох байна. Юу хэрэгтэй байгаагаа нуур хамгааллын захиргааныхан хэлж ярьж орж ирдэггүй болохоор бид мэдэхгүй юм гэж. хэлтсийн дарга Б. Баттөмөр ярьж байлаа. Ёстой л «Гээндээ ч тоондоо ч гэдэг л болжээ. Энэ бүх байдлаас үзэхэд Хөвсгөл нуур хамгааллын асуудлыг зохих ёсоор шийдвэрлэж байна гэж тайвшрах үндэс одоогоор алга. Цаашид нуур хамгааллыг өнөөдрийнхөөс улам ч хурцаар тавих шаардлага зүй ёсоор гарч байна.

	Нуурын маргааш ямар байх вэ? Хөвсгөлийн эрэг орчмын уул нурууд, Дархадын хотгорт геологичид фосфорын хүдрийн томоохон орд нээснийг хэн хүлгүй мэдэх боллоо. Үйлдвэрийн шинэ хот бий болж төмөр зам зурайж, хөдөө нутаг хөгжинө гэж хүмүүс ярьцгааж байна. Эрдэс баялгийг олборлох, ашиглахтай холбогдож Хөвсгөл нутаг үнэхээр их өөрчлөгдөх гэж байна. Харин энэ их өөрчлөлт цэнгэг нуурын маань унаган төрх, орчин тойрных нь байгалийн хамаарал, шүтэлцээнд яаж нөлөөлөх бол?... Бид сэтгэлийн ийм зовнилтойгоор үйлдвэрийн хөгжлийн төлөв, түүнтэй уялдаатай зарим асуудлыг ойлгож мэдэхээр Хөвсгөл аймгийн АДХ-ын гүйцэтгэх захиргааны нэгдүгээр орлогч дарга, аймгийн төлөвлөгөөний комиссын дарга Л. Балжиннямтай уулзсан юм. 

	«Үйлдвэрийн талаар бидэнд мэдэж байгаа юм алга» гэсэн түүний хариулт л тэмдэглэлийн дэвтэрт үлджээ. Үнэндээ бид яриагаа зөвхөн үйлдвэрийн асуудлаар хязгаарлаагүй. Хөвсгөл нууртай харьцаж байгаа одоогийн замбараагүй байдал, Байгал нуурыг хамгаалах талаар Зөвлөлт даяар өрнүүлж байгаа их ажил мөн орон нутгийнх нь байгууллагаас хийж байгаа тэмцлийн тухай үзсэн, сонссоноо хаман байж ярьсан. Аймгийн тэр удирдлага болгоомжилсон юм уу, ямар ч гэсэн Хөвсгөл нуурын одоо, ирээдүй түүхийг хамгаалах, хадгалах талаарх санал бодлоо бидэнтэй хуваалцсангүй. Сүүлд сонсвол Балжинням дарга тус аймгийн байгаль хамгаалах нийгэмлэгийн даргын хүндтэй сонгууль хүлээсэн хүн байж билээ. Хөвсгөлдөө ажиллаж, амьдарч байгаагийн хувьд нуурынхаа талаар тэр дарга биднээс илүүтэй мэдэж бас ч одоо, ирээдүйд нь сэтгэл зовниж л баймаар сан.

	Эндээс үүдэн ЗСБНХУ-ын социалист хөдөлмөрийн баатар, төрийн шагналт зохиолч Валентин Распутин «Известия» сонинд нийтлүүлсэн «Байгал бидэнд ганцхан» өгүүлэлдээ «... Хүн бүр сайд, яруу найрагч байх албагүй л дээ, харин эх орныхоо иргэн байх зайлшгүй үүрэгтэй» гэж Ойн аж үйлдвэрийн Яамны сайдын Байгал нуурын талаар баримталж байсан иргэний идэвхгүй үзэл бодлыг шүүмжлэн бичсэнийг саналаа. Эх орныхоо иргэн гэдэг тэр утгаар л бид Хөвсгөл нуурынхаа төлөө, орон гэр маань болсон газар нутгийнхаа төлөө хэн хүнгүй санаа тавих ёстой биш үү? Валентин Распутин «Хөвсгөл нуур ч хүн төрөлхтөнд ганцхан байна» гэж сэтгэл догдлом сайхнаар хэлж байсан. Ингээд бодоход Хөвсгөл нуураа байгалийнх нь онгон төрхөөр хадгалж хамгаалах явдал монголчууд бидний хүн төрөлхтний өмнө хүлээх өндөр хариуцлага мөн санагдана. Энэ хариуцлагын нэг гол хэмжүүр ч нөгөө л хүн бүрийн иргэний өндөр идэвх биз.

	— Хөвсгөл нуурыг хөвөөлсөн ой мод бол уулынхаа хормой, дунд биеэр байрлалтай. Тэд нуурын ус чийгийг барьж хэвгий газрын хөрсийг ус руу нураахгүй тогтоох үүрэгтэй. Эрдэс баялгийг уудалж авахад энэ ой, хөрс хөндөгдөнө гэсэн үг. Ил уурхайн аргаар хүдрийг олборловол ой, модыг тухай бүр зайлшгүй нөхөн сэргээх хэрэгтэй. Нуур, байгаль хамгааллын энэ чухал ажлыг фосфорит ашиглах техник эдийн засгийн үндэслэл боловсруулахад хамтад нь тусгаж эртнээс төлөвлөгөөтэй хэрэгжүүлбэл Хөвсгөл нуурыг алдах аюулаас бид зайлсхийж чадах юм гэж Монгол улсын их сургууль, Эрхүүгийн их сургуулийн хамтарсан Хөвсгөлийн экспедицийн дарга доцент Ц. Жамсран ярьж байлаа. Эрдэмтэн, мэргэжилтнүүдийн ийм санал зөвлөмжийн эцсийн зорилго нь энэ л нуур ус, байгалиа гэсэн болохоор үүнд тоомжиргүй хандаж боломгүй. Зөвлөлтийн эрдэмтэд ч энд санаа бодлоо бас нэмэрлэж байна. Эрхүү хотын улсын их сургуулийн гидрохимийн лабораторийн эрхлэгч, доктор профессор Г. Шпейзер:

	— Байгал нуурыг хамгаалах талаар манайд их ажил өрнөж байна. Хөвсгөл Байгалиас илүү хэврэг гэдгийг зөвлөлт, монголын Хөвсгөлийн экспедицийн Зөвлөлтийн хэлтсийг удирдсан арваад жилийн туршлагаасаа бид мэднэ. Байгалтай харьцуулахад Хөвсгөл далайн түвшнээс 1200-аад метрийн өндөрт оршдог. Гадаргуу, талбай, усны нөөц, тэжээллэг чанараараа харьцангуй бага, хагас мянган жилд усаа, ганц удаа сэлбэдэг гэж судлагчид үздэг. Тийм учраас гаднын гэмтэлд өртөх нь тун хялбар. Хамгийн наад захын жишээ дурдахад фосфоритын хүдрийг олборлох тэсэлгээ хийлээ гэж бодоход фосфорит, хөрс, усыг тусгаарлагч шохойн чулуу доргиж нуурын усанд орно. Тэр бас л усны найрлага бүтцийг өөрчлөх аюултай. Ер нь Хөвсгөл нуурыг хамгаалах асуудалд Байгал нуурыг хамгаалахаас дутуугүй анхаарал татах ёстой гэж ярьж байлаа. Үүнтэй холбогдуулаад хэлэхэд Байгал нуурыг судлах эрдэм шинжилгээний томоохон институт, музей нуурын эрэгт хэдэн жил ажиллаж үнэтэй судалгаа, шинжилгээ хийж нуур хамгаалахад хувь нэмрээ оруулсаар байна.

	Өнгөрсөн өвөл тэр институт, музейг үзэж явахад Хөвсгөл нуурынхаа хувьд би энэ талаар хоцорч байгаа юм биш биз гэсэн сэтгэгдэл төрж байсан. Хөвсгөл нуураа харж, хүмүүстэй уулзаж бодол санааг нь сонссоны дараа тэр улам ч лавширчээ. Ой мод тайрсан, нуурын ус бохирдсон, нефтийн толбо хөвсөн нь Хөвсгөл нуур, түүний ургамал амьтан, орчин тойронд яаж нөлөөлж экологийн ямар хурц асуудал гаргаж тавьж байгааг бид одоогоор тодорхой хэлж мэдэхгүй л байна шүү дээ.

	Нуур хамгаалалтын захиргааны мэргэжилтнүүд, Монголын Улсын их сургуулийн Хөвсгөлийн экспедицийн багш, эрдэмтэд одоо саланги ажилладаг. Монгол улсын их сургууль болон Мөрөнгийн цаг уурын станцын дэргэдэх нуур судлалын станцууд, Ой модны аж үйлдвэрийн яамны харьяа Хөвсгөл нуур хамгаалалтын захиргаа, мөн Цэвдэг судлалын станц зэрэг олон нэгж хэсгийг нэгтгэж Хөвсгөл нуур судлалын эрдэм шинжилгээний төв байгуулбал нуур судлалын ажил нэгдсэн зорилго чиглэлтэй болж амжилтад хүрнэ. Тэгээд ч Байгал нуурын усан хангамжийн 60-аад: хувийг манай Хөвсгөлөөс эх авсан гол мөрөн өгдөг. Энэ эхийг нь цэвэр тунгалаг байлгах асуудлыг хоёр улсын эрдэмтэн, мэргэжилтнүүд хоршин судалж шинжилж зохицуулсан ч болмоор гэж ярьцгааж байсан. Үүний холбогдох байгууллагууд ойрын үед судалж шийдвэрлэх нь зүйтэй санагдана.. Алдсаныхаа дараа амаа барихгүйн тулд, энэ бүхнийг одоогоос анхаарах, хэрэгтэй юм. Гашуун сургамж ч манайд хангалттай бий. гэж хэлж болно. Таацын цагаан нуур, Адгийн цагаан нуур гэж сайхан нууруудаас маань одоо тоос манарсан хуурай, сайр, хонхор л үлджээ. Орог нуур, Улаан нуур, Бөөн цагаан нуурын ус доошилсоор л байна. Энэ бүхэн анхааруулсан түгшүүр дохио биш гэж үү?

	 

	
И. РЕНЧИНХАНД: ХАТАН ТУУЛ МИНЬ ХАЙРАН

	 

	Гол ус эрт цагаас амьд бүхний оршин байхын үндэс байсаар иржээ. Ерөөс амьдрал чухамхүү усны дэргэд үүсэж тэнд суурьшин тогтож, хөгжин цэцэглэсэн ажээ. Тиймээс ч усыг амьдрал тэтгэгч «чандмань эрдэнэ» гэж нэрлэдэг билээ.

	Газрын гүнээс ундран гарсан тэр л мөчөөсөө эхлээд өчүүхэн жижиг горхи, шанд ч хавь орчиндоо амьдрал бэлэглэж цааш дэлхийн их усанд нийлж том хот, суурин аж үйлдвэрийн бүхэл бүтэн районыг ч ундаалж байдаг. Энэ чандмань эрдэнийг хайрлаж хамгаалах талаар дэлхий нийтээрээ ихээхэн ярих боллоо. Аль ч улсын томоохон хот, суурин ихэвчлэн байгалийн задгай ус түшиж байрласан байдаг нь тохиолдлын хэрэг биш бөгөөд хүн амын ахуйн хэрэгцээг хангах, үйлдвэрлэл явуулахад ус чухал байдагтай холбоотой юм.

	Манай эх орны нийслэл Улаанбаатар хот ч хатан Туулын үзэсгэлэнт нэгэн хөндийд үүсэн байгуулагдаад 300 гаруй жил болж байна. Хотын хүрээ тэлж, ардын засгийн жилүүдэд танигдашгүй болтол өөрчлөгдөж чухам л «уулс тийшээ хаяа тэлж, үүлс дээшээ Дээвэр тулж...» байна. 

	Манай улсын хүн амын Дөрөвний нэг нь амьдран сууж, үйлдвэрийн нийт бүтээгдэхүүний тэн хагасаас илүүг нь гаргаж байдаг нийслэл хотын цэвэр усны хэрэгцээг хангагч цорын ганц эх булаг нь Туул гол билээ. Гэтэл энэ голын ус татарсаар, усны нь түвшин доошилсоор байна. Тэгвэл хориодхон жилийн өмнө энд сал урсгаж байсныг олон хүн дурсан ярьж байна. «... Налайхын өмнүүр, одоогийн намын дээд сургуулийн тэнд, доод нисэх ийм гурван газар сал, татдаг байлаа. Тэгэхэд Туул гол их өргөн намуухан урсгалтай, долоон гуалингаар толгойлсон салаар явахад голын хоёр эрэг их л хол харагддаг байж билээ. Туулын ус үнэхээр харамсам багасаж байна» гэж нийслэлийн оршин суугчид И. Лувсанпүрэв ярьж байсан юм. Түүгээр ч барахгүй хэдхэн жилийн өмнөхөөс 17-32 хувиар багассан бөгөөд энэ янзаараа бол 2000 он гэхэд усны түвшин 60 хувь хүртэл багасна гэж хэвлэлд бичиж байна. Ус түгээлтийн 21 худагт сүүлийн жилүүдэд хийсэн ажиглалтаас үзвэл III, IV, V саруудад усны түвшин 3-4 метрээр доошилдог байна. Үүний шалтгаан юунд байна вэ?!

	Улаанбаатар хотын цар Хүрээ богино хугацаанд их хурдтай, эрчимтэй тэлж, хүн ам нь өсөж, үйлдвэр завод олшрохын хэрээр түүний ахуйн болоод үйлдвэрийн технологийн цэвэр усны хэрэгцээ, шаардлага улам нэмэгдэж байна. Судалгаанаас үзэхэд 1960 онд нийслэл хотод хэрэглэж байсан усны хэмжээ 1979, онд 75 дахин, 1986 онд 160 дахин нэмэгджээ. Одоо нийслэлийн нэг хүнд хоногт 200 орчим литр ус ногдож байна. Энэ хэмжээ жил ирэх тутам нэмэгдсээр байгаа юм.

	Улаанбаатар хотыг хөгжүүлэх хэтийн төлөвлөгөөний дагуу 2000 онд хүн ам нь 650 мянга хүрнэ гэснийг үндэслэн зөвлөлтөд мөрдөгдөж байгаа ус хангамжийн нормативаар тооцоолж үзэхэд төвлөрсөн системээс авах ахуйн хэрэглээний ус хоногт 424 мянган шоо метр хүрэх юм. 

	Дашрамд өгүүлэхэд, дэлхийн гадаргын нийт усны хэмжээ 1406 сая шоо дөрвөлжин километртэй тэнцэх бөгөөд түүний дөнгөж гурван хувийг хэрэглээний цэвэр ус эзэлдэг байна. Тэгвэл дэлхийн хуурай газрын нийт усны хэмжээ 84 сая орчим шоо километр бөгөөд энэ нь жигд бус тархалттайгаас тив, улс орон бүрд байгалийн үнэт баялаг цэвэр усны хэмжээ харилдан адилгүй байдаг байна. Манай орон 60 гаруй мянган километр урттай 38 мянга гаруй гол, горхи, 7000 шахам булаг шанд 4000 орчим том, жижиг нууртай бөгөөд нэг хүнд ноогдох усны хэмжээгээр дэлхийд дээгүүр ордог ч гэсэн ус ховортой орон гэж тооцогддог.

	Байгаль эхээ бид «баян» гэж хэлж заншаад зогсоогүй түүнээс хэрэглэхдээ хэтэрхий үрэлгэн хандаж сурчээ. «Баян тансаг» гэж хэлж байгаагийн цаана эх орноороо бахархах сэтгэл байгаа нь лавтай хэдий ч хүмүүсийн, бидний үлэмж цэвдэг харьцаа, ер бусын хямгагүй хэрэглээнээс болж байгалийн цэвэр усны нөөц тун хурдан дундарч байгааг хайхрахгүй байж болохгүй. Байгаль дэлхийгээ хайрлаж хамгаалах, түүнд цэвэрч хандах талаар манай ард түмэн эрт цагаас өвлөж үлдээсэн баялаг сайхан уламжлалтай. Тухайлбал ариун тунгалаг булаг ус, гол горхи, нуур цөөрөмд сүү цагаан идээ, мах цус, малын өтгөн шингэн үл оруулах усны ойр бие үл засах зэрэг хатуу баримталж ирсэн дэг журам бий. 

	Туул голын ус татарч байгаагийн нэг гол шалтгаан бол хэрэглээ эрс хурдан нэмэгдэхийн зэрэгцээ ариг гамгүй хэрэглэж байгаа явдал юм. Хүмүүс дээр үеэс эхлэн усыг элбэг зүйл хэмээн үзэж ямарваа юмыг«их» гэж хэлэхдээ «ус шиг» гэх юм уу «далай шиг» гэж зүйрлэсээр иржээ. Энэ ойлголт төсөөлөл одоо хэр нь хүний ухамсраас арилаагүй учир хаа нэгтэй ямар ч ашиггүйгээр ус үрэгдэж байхад түүнийг огтхон ч хайхрахгүй байдаг занд сүрхий дасжээ.

	1987 онд нийслэл хотын үйлдвэр, аж ахуйн газруудын ус ашиглалтын байдалд үзлэг хийхэд 80 гаруй цэгээр 1, 5 мянган шоо метр ус алдаж байгаа нь илэрчээ. Орон сууцын нийт байруудын 60 гаруй хувь нь ус алдаж байсан байна. Хоногт нэг хүнд 380-400 литр ус зарцуулж байгаа мэт дүн ч гарч байжээ. Цорго (крант)-ны жийргэвч элэгдэж барихгүй болсноос чүдэнзний мод багтах хэмжээний нүхээр ус дуслахад хоногт 500-аад литр ус ашиггүй үрэгдүүлдэг байна. Эрдэмтдийн тооцоолсноор цэвэр усны зөвхөн ганцхан крантыг (гоожуур) хаалгүй орхисноос хоногт 30 мянган литр ус алддаг байна. Бидний ийм хандлагд л өөрсдийг маань хохирооход хүрч байна.

	Хаяагаар нь их уст гол цэлэлзтэл урсаж байгааг крантнаас гоожиж буй дусал устай зүйрлэвэл тун ч хол зөрөөтэй, бараг ярих ч хэрэггүй зүйл мэт санагдаж болох юм. Гэтэл далайн уснаас халбагаар хутгаад авахад ч дундардаг гэсэн үг байдаг билээ. Эх орны маань усан судас болсон гол, түүний дотор, Туул хур чийгийг биедээ татаж, ус ундаргыг тэтгэж байдаг ой модноос эх авсан юм. Манай улсын ойн нөөц. 11, 4 сая га талбайг эзлэх бөгөөд Туул голын ай савд ердөө 300.0 хавтгай дөрвөлжин км талбай бүхий ой байдгийг судлан тогтоожээ. Гэтэл Туул голын ойн нөөцийн 7, 4 хувийг ашиглаж, түймэрт сүйтгүүлжээ. Далаад оноос мод бэлтгэх, тээвэрлэх ажилд гадаад орноос худалдаж авсан өндөр хүч чадалтай техник өргөн нэвтэрч, тэдгээрийн ашиглалтыг сайжруулах зорилгоор нэгж талбайгаас огтлох модны хэмжээг нэмэгдүүлэх гэсэн (ганцхан өрөөсгөл чиглэлийг баримталж ирснээс биш шинжлэх ухааны үндэстэй бодлого, боловсон технологигүйгээр ажиллаж ойг нөхөн сэргээх ажлыг урсгалд нь орхисноос манай орны нэлээд нутаг районд ойн нөөц үлэмж ядуурсны дотор Туул голын эх орчмын газар орж байгаа юм. Ой модыг нөхөн сэргээх гэдэг хүч бололцоо, хугацаа шаардах үр дүн нь тэр бүр амархан харагдахгүй нүсэр ажил. Яагаад гэвэл модыг хэдхэн секундийн дотор огтлоод хаячхаж болох хэр нь хэдэн арав, зуун жилийн дараа ургац нь гүйцэж хэрэгцээ хангах хэмжээнд хүрдэг байна. Ой бол орчноо чийглэг байлгадаг онцгой нөлөөтэй. Учир нь... ой мод байгаа газар хөрс сийрэг байдаг бөгөөд ийм хөрсөнд ус сайн шингэж удаан хадгалагддаг байна. Зөвхөн «авахаа л мэддэг хүмүүсийн нүнжиггүй зан, ирээдүйгээ боддоггүй харалган чанараас болж нөхөж болшгүй аюулд учирч гэмшивч хожимдсон гашуун баримт дэлхий дахинд хангалттай байдгаас цөөнгүйг дурдвал, Швейцар улсын нийт ой модны гуравны нэг нь хатаж, Австрид ойн бүсийн 700 га талбай нүцгэрч, Чехословакт нэг сая гаруй га талбайн ой бүрмөсөн үгүй болж ХБНГУ-ын нийт ойн 90 хувь нь 2000 он, гэхэд байхгүй болох хэмжээнд хүрээд байгаа бөгөөд дэлхий дахинд минут тутамд 20 га талбайн мод устгагдаж байгаа тухай гадаадын хэвлэлд бичих боллоо. Иймд бусад улс орнуудын энэ мэт эмгэнэлт явдлаас сургамж авч Туул голын (зөвхөн Туул орчмын гэж бүү ойлгоорой) сав газар ойг үйлдвэрийн зориулалтаар ашиглахыг зогсоож харин цэвэрлэгээ арчилгаа хийж нөхөн сэргээх» чанаржуулах, хамгаалах, туршилт явуулын бааз газар болговол хойч үеийнхээ төлөө бидний хийх том гавьяат үйлс болох сон билээ. Нөгөөтээгүүр ой модтой харьцаж буй аж ахуйн байгууллагын удирдах хүмүүс төлөвлөгөө биелүүлэхээ урьтал болгож, ойг ашиглах үйл ажиллагаанд зөвхөн аж ахуйн явцуу эрх ашгийн үүднээс ханддаг хуучин сэтгэлгээ хоцрогдсон арга барилаасаа ангижирч БНМАУ-ын Ойн хуулийн «улс хоршоолол, олон нийтийн байгууллага огтолсон мод бүрийн оронд хоёроос доошгүй мод тарина» гэсэн заалтыг заавал биелүүлж ойг хамгаалах, чанаржуулах, арвижуулах гэсэн сайн үйлст сайхан сэтгэлээр хандах цаг болжээ. Энэ талаар гадаад онуудад нийтээр баримталдаг нандин заншил туршлага элбэг байдаг байна. БНАГУ-д нэг мод огтолбол оронд нь 10 мод суулгаж байх хууль гарсан; Зөвлөлт Латвид хүн нас эцэслэхээсээ өмнө заавал өөрийнхөө модыг тарьдаг заншилтай ажээ.

	Улаанбаатар хотын иргэд, албан байгууллага, бүр дээд газрын тогтоол шийдвэр гаргахыг хүлээн суулгүй (тийм хууль тогтоомж хангалттай байгаа) Туул голын байгалийг хамгаалах ажилд эх оронч сэтгэл, итгэлээр нэгдэн нийлж ажилдах шаардлагатай байна. Төв аймаг, Улаанбаатар хотын байгаль орчныг хамгаалах газарт 1988 онд Туул голын орчмын 300 гаруй га газрыг ойжуулахаар төлөвлөж байгаа нь ажлын сайхан эхлэл мөн. Гэвч ойжуулах ажлыг ийм маягаар хийхэд Туул голын хоосорсон талбайг 30-40 жилд ойжуулж дуусгах бөгөөд 80-100 жилийн дараа л жинхэнэ? нас гүйцсэн, үйлдвэрлэлд тэнцэх мод ургах юм. Түүнээс гадна ойжуулах нөхөн ургуулах нь нягт нямбай, мэргэжлийн ажиллагаа шаардах тул их, дээд сургуулийн биологи ойн үйлдвэрийн ангийн оюутан холбогдох техникум, техник мэргэжлийн сургуулийн сурагчид; нийслэлийн залуучууд энэ ажилд хошуучлан оролцох нь зүйтэй юм. Туул голын эхийг ойжуулснаар усны нөөцийг 80-100 жилийн дараа олон жилийн дундаж хэмжээнд ойртуулах боломжтой гэсэн тооцоо ч гарч байгаа аж. Үүний тулд Туул голын байгаль орчныг хамгаалах фонд байгуулж энэхүү ажилд, зарцуулбал үр ашиг нь бур ч их болох мэт санагдана.

	Сүүлийн жилүүдэд Туул голын усны бохирдолт эрс ихсэж байна. Улаанбаатар хотын байгаль орчны шинжилгээний төв лабораториос арван жилийн турш энэ голын нийслэл орчмын (Уу булангаас Алтанбулаг сум хүртэлх 100 орчим км газрыг хамарсан) усанд хийж байгаа байнгын судалгаа үүнийг нотолж байна.

	Гадаргын усны бохирдлыг түүнд ууссан хүчилтөрөгч, биогенийн элементүүд (азот, фосфорын нэгдлүүд), органик бодисын хэмжээгээр илэрхийлдэг байна. Туулын усны сорьц, авдаг нийт цэгүүдэд бохирдлын хэмжээ зөвшөөрөхүйц агууламж (тухайн бодисын хувьд усны найрлагад агуулагдаж байж болох дээд хэмжээ)-аас хэтрэх тохиолдол нэлээд байна.

	Усны найрлагад байх бодисын хэмжээ ийнхүү зөвшөөрөхүйц агууламжаас хэтэрснээс болж усны ариун цэвэр, эрүүл ахуйн байдал муудаж, усанд амьдрагч амьтад хүн мал болон орчиндоо хортой нөлөө үзүүлдэг байна. Нэгэн баримт дурдъя. Европын хамгийн үйлдвэржсэн улс районыг дамжин урсдаг Рейн мөрний ус энэ тивдээ хамгийн их бохирдолтой гэж тооцогдох болжээ. Энэхүү мөрний нэр алдрыг дэлхий дахинд түгээсэн могой загас усны бохирдлоос болж нэг хэсэгхэн газарт 150 гаруй мянга үхсэн байжээ. Энэ нь химийн үйлдвэрийн хаягдлыг усанд хийснээс болсон байна. Үүнийг ч бид анзаарахгүй өнгөрч болохгүй. Яагаад гэвэл аж үйлдвэр хөгжсөн районд байгалийн цэвэр ус бохирдох нь элбэг байдаг бөгөөд Туулын усны бохирдол ч нийслэл орчимд үлэмж их байгаа юм. Туул голын усны бохирдол Сонгинын булангаас доош эрс нэмэгдэж, аммоний ионы хэмжээ зөвшөөрөхүйц агууламжаас 6-10 дахин их байгааг судалгаа харуулж байна гэж эрдэм шинжилгээний ажилтан Булган ярьж байна.

	Ингэж бохирдсоноос голын усны зарим ан амьтан олноор үхэж тоо нь хорогдох төдийгүй бүрмөсөн устаж үгүй болсон баримт байгаа юм. Дэлхийн хэмжээгээр авч үзвэл цэнгэг усанд амьдардаг 55 зүйлийн загас огт байхгүй болсон байна. Туул голын Улаанбаатараас дээших хэсэгт байгаа булингарын хэмжээ Сонгинын булангийн орчимд 100 дахин ихсэж байгаа нь шинжилгээний дүнгээс харагдаж байна. Үүний нэг гол буруутан нь цахилгаан станцууд аж. Байгаль, орчныг хамгаалах яам, нийгэмлэгийн ажилтнууд, мэргэжлийн хүмүүстэй нэгэн удаа нийслэл хотын орчмоор Туул голын байдлыг үзэж явахдаа III цахилгаан станцын үнсний сангийн тунгаагуураас орог саарал өнгөтэй булингартай (нүүрсний үнстэй) ус голд цутгаж байхыг үзлээ. Гэтэл энэ бол саяхнаас л ингэж цутгаж байгаа хэрэг биш байлаа мэргэжлийн хүмүүс түүнийг барагцаалан хэмжиж үзээд хоногт 1000 орчим шоо метр ус орж байна гэж хэлж билээ. Энэ чинь зөвхөн ганцхан станцынх шүү дээ. Цахилгаан станцуудаас голын эрэг орчимд хаясан нүүрсний үнс (уг нь хол зөөх ёстой) удаан хугацааны туршид дагтаршсаар хэдэн метр зузаан хөрс болжээ. Энэ үнсэн хөрс их хэмжээний газрын ургамал ногоотой унаган хөрсийг дарж «Булшилсан» төдийгүй түүнийг үргэлж чийгтэй байлгах дүрэм журмыг зөрчдөгөөс болж салхинд хийсэн орчны газрыг бохирдуулж байдаг байна. Ийнхүү нийслэл орчмын хөрсөнд буусан үнс, тортог мөн агаарын найрлагад шингэсэн химийн элдэв холимгууд хур тунадасны усаар тээгдэн гадаргуугийн усанд нийлж бохирдуулдаг байна. Чухам энэ бүхнээс шалтгаалаад хот орчмын ялангуяа үйлдвэрийн районы усан сангийн зарим худгуудын усны эрдэсжилт хотын дээд хэсгийнхээс 3-4 дахин нэмэгдэж, зонхилох ионуудын харьцаа өөрчлөгдөж байгаа нь холбогдох арга хэмжээг даруй авахгүй бол энэ орчны газар доорх усны чанар, найрлагад өөрчлөлт орж ойрын ирээдүйд ундаанд хэрэглэж болохгүйд хүрнэ гэж мэргэжлийн хүмүүс ярьж байгаа нь анхаарал татахгүй байх аргагүй.

	Байгалийн цэвэршүүлэх хүчин чадлаас давсан их хэмжээний хуурай хог, хаягдал хөрс ургамлын бүрхэвчид тархан эмх замбараагүй хаягдсанаас агаар орчин бохирдож цэвэр усны найрлагад өөрчлөлт оруулдгийг дээрх баримтууд харуулж байна. Нэгэнт Туул голын ус бохирдож байгаа тухай ярьж буй болохоор «цэвэрлэх байгууламж» гэдэг зүйлийн талаар дуугүй өнгөрч болохгүй юм. Улаанбаатарын төв цэвэрлэх байгууламж гэдэг байгууллага хотын баруун захад байдаг. Нийслэлийн хүн амын ахуйн хэрэглээний болон үйлдвэрийн технологийн бохир усыг энд хүлээн авч цэвэрлэдэг. Энэхүү цэвэрлэх байгууламжийн III өргөтгөл ашиглалтад орсноор хоногт 200-230 мянган шоо метр бохир усыг 97-98 хувь хүртэл цэвэрлэх хүчин чадалтай болжээ. Гэтэл одоогийн байдлаар хүлээн авсан бохир усаа арай чүү 87 хувь хүртэл цэвэрлэж байгаа ажээ. Яагаад тэр вэ?

	Орчин үеийн томоохон үйлдвэр бүр өөрийн цэвэрлэх байгууламжтай байх ёстой бөгөөд үйлдвэр ажиллаж байсан цагт тэр нь ажиллаж үйлдвэрийн технологийн бохир усыг 35-40 хувь хүртэл цэвэрлэж байх журамтай байдаг. Гэтэл энэ цэвэрлэх байгууламж нь ажиллахгүй байгаа буюу огт цэвэрлэх байгууламжгүйгээр ашиглалтад өгчихсөн үйлдвэр, үйлчилгээний газар ч нийслэлд цөөнгүй байдаг байна. АШҮН-ийн цэвэрлэх байгууламжаар дамжиж байгаа үйлдвэрийн технологийн ус нэмж бохирдоод гарч байгааг мэргэжлийн хүмүүс тогтоожээ. Түүгээр ч барахгүй тус нэгдэлд байдаг химийн бодисыг саармагжуулах төхөөрөмж нь ажиллахгүй болоод нэг жилийн нүүр үзэж байгаа аж.

	Чухам энэ мэт олон шалтгаанаас болж үйлдвэрийн газруудын технологийн ус байвал зохих хэмжээнээс илүү бохирдолтой гарч байгаа нь биологийн аргаар хийдэг сүүлчийн, хамгийн гол цэвэрлэгээний үр дүнг бууруулахад хүрч байгаа юм. Биологийн аргаар цэвэрлэхийн тулд тусгай нян үржүүлж бохир усан дотор байгаа нянг түүгээрээ «идүүлдэг» байна. Гэтэл усны бохирдол их байгаа учир тэрхүү «идэгч» нянг үхүүлчхээд байна гэж төв цэвэрлэх байгууламжийн ахлах инженер 3. Янжиндулам, технологи инженер Ц. Цацрал, гидробиологич Б. Оюунбилэг нар өгүүлж байлаа.

	Туул голын усны бохирдолт Сонгинын булангаас доош эрс нэмэгдэж байгаа нь ч үүнтэй холбоотой гэнэ. Учир нь цэвэрлэх байгууламжаас гарсан ус тэнд очиж Туулд нийлдэг юм байна.

	 

	* * *

	 

	Ийнхүү байгальтай өөриймсөг бус, хайр найргүй харьцсаныхаа хариу «шанг» бид амсаж эхэлж байна. Хүн төрөлхтөн хөгжлийн өндөр түвшинд хүрээд хийж чадахгүй юмгүй болсноо «байгалийг эрхэндээ орууллаа» гэж бодсон нь ямар их харамсалтай эндүүрэл байсныг одоо л ухаарч байгаа бололтой. Байгалийг хэн ч захирч чадахгүй. Харин хүн, байгаль хоёр гагцхүү «энх тайвнаар зэрэгцэн оршиж» болохыг л түүх гэрчилж байна. Тэгэхгүй бол хүн төрөлхтөн хэзээ ч зохион бүтээж бий болгож чадахгүй байгалийнхаа « хатуу гараас халуухан юм» хүртэх болно. Хүний үйл ажиллагааны улмаас агаар, ус, хөрсөнд хурдан бий болсон амьд организмд хортой элдэв бодисын хэмжээ гүүний эсрэг тэмцэх бидний боломжоос үлэмж хэтрээд байгаа явдал үүнийг гэрчилж байна. Үүнээс болж сүүлийн жилд манай гариг дээр 76 зүйлийн амьтан, хэдэн зуун зүйлийн ургамал устаж. 132 зүйлийн сүүн тэжээлтэн, 26 зүйлийн шувуу устаж үгүй болохын ирмэг дээр тулаад байгаа баримт бидэнд юм бодогдуулах ёстой.

	Ийм ч учраас биднийг ундаалж, үйлдвэрийн үйл ажиллагааг хангаж байдаг улсын өмч, байгалийн үнэт баялаг Туул голоо хамгаалах талаар санаа гавьж эрвийх дэрвийхээрээ хөдлөхгүй бол «... эрт урьд цагт энүүгээр Туул гэдэг сайхан гол урсаж байсан юм гэнэ лээ..хэмээн! хойч үе маань үлгэр домог болгон ярьж байхад хүргэж болзошгүй билээ.

	 

	1988 он

	 

	
Д. ПҮРЭВДОРЖ: ТАВАН ГОВИЙН ТЭМДЭГЛЭЛ

	 

	Нэг

	Хонин усны говь, Найман мянганы говь, Захуйн говь, Зарманы говь, Цэнхэр номины говь зэрэг монголын цуутай гучин гурван говийн талаар нь би яваад ирлээ. Алтайн чанад дахь таван говь олон сайхан булаг, шанд баян бүрдээрээ бусад говь талаас ялгардаг. Энэ нь Алтайн уулсын буян билээ. Алтайн сайхан нурууны нэгэн Аж богд гэдэг тослог хүрэн уулын өврөөр алдлах Найман мянганы говьд эрт урдын цагт найман мянган булаг байсан гэх домог бий. Харамсалтай нь бидний үед дөнгөж дөчин долоо үлджээ.

	Бид байгалийн гайхамшгийг байгаа төрхөөр нь хамгаалах эрхэм үүрэгтэй билээ. Тийм учраас монголын говийн их дархан газрыг байгуулж хуульчлан хамгаалж, амьтан ургамлыг үржүүлж өсгөх анхны алхам хийж байна. Говийн их дархан газрын эрдэмтэн мэргэжилтэн нартай уулзаж ярилцлаа. Тэд ёстой л буянт үйлс бүтээх гэж чармайж байгаа улс юм. Харин орон нутгийн зарим аж ахуйнхны мөчид бодлын уршгаар говийн байгальд нөхөж хэзээ ч үл болох гарз хохирол учирч байна. Үүний заримыг цухас дурдвал, миний явсан таван говийн заг ой илэн далангүй хэлэхэд устаж байна. Жишээ нь, Говь-Алтайн Алтай сумын төвийн эргэн тойрон гурван өртөө газар бүртийх ч заггүй болжээ. Сумын төвийн албан байгууллага, айл өрхийнхөн түүж түлээд барсан гэнэ.

	— Ер нь Говь-Алтай аймгийн нутагт түлэх заггүй болсон байхад загийн зөвшөөрөл өгөөд л байдаг нь хачин шүү гэж их дархан газрын ургамал зүйч Р. Тулгат гайхан ярьж байна.

	Ургахаа больж өгөрсөн загийг бүгдийг хуурайлж түлнэ гэсэн ёстой хачин ойлголт энэ аймагт байдаг гэнэ. Гэтэл өгөрсөн загийн бут ч салхи шуурга хааж элсний нүүдлийг саатуулахаас гадна хамгийн гол нь нөмөртөө заг бусад ургамлын үр тогтоож шинээр ургуулдаг байна. Байгаль гэдэг ингэж үхэж мөхөж, үржиж төлжиж байдаг нарийн жамтай ажээ.

	Их дархан газрын захиргаанд биологийн ухааны дэд эрдэмтэн С. Дуламцэрэн, тэнд түр очоод байсан эрдэмтэн зохиолч Ж. Гал болон ургамал зүйч, агнуур зүйч зэрэг учир мэдэх хүмүүстэй уулзав. Захуйн баян бүрдэд саяхан тэжээлийн аж ахуй байгуулжээ. Энэ бол малыг тэжээлээр хангах чухал, хэрэгтэй аж, ахуй болох нь эргэлзээгүй. Анхны жилийн ургац ч муугүй байна. Цааш даа чухам яахыг хэн мэднэ. Ямар ч гэсэн аж ахуйг ухаалаг эрхэлж, байгаль юугаа эрхэмлэн хамгаалах нь өнөөгийн төдий бус өнө хойчийн учир холбогдолтой нэн чухал асуудал билээ. Гэтэл энэ аж ахуй байгуулагдангуутаа л Алтайн чанад дахь говийн хамгийн том нь болох энэ сайхан баян бүрдийг сүйтгэж эхэлжээ. Энд тэмээ мал ороод олдохгүй болчихдог өтгөн их сухайн шугуйтай байжээ. Аж ахуйнхан заавал тэр сухайн шугуй байгаа газар малын тэжээл тарихаар шийдэж сухайн ойг трактороор зулга түрэн тээрэмдэж хаясан гэнэ. Үнэмшмээргүй хэрэг шүү. Гэвч энэ бол яахын аргагүй үнэн явдал. Хэрэв энэ аж ахуйн удирдах нөхөд нутаг усандаа арай элэгтэйнхэн хүмүүс байсан сан бол ийм юм хийхгүй байсан биз. Ёстой л аж ахуйн харалган бодлогын сонгомол жишээ энэ мөн. Ондоо газар тарьж болдоггүй юмаа гэхэд сухайг устгахын оронд зөөж, тариалах газрынхаа салхин талд суулгасан бол салхи шуурга элснээс хамгаалах давхар ашигтай байх сан билээ.

	Захуйн булгууд бол зүүн уулынхаа цөөн гол горхины шургасан усны хөл гэдэг нь хэнд ч ойлгомжтой, Тэгвэл тэжээлийн аж ахуйнхан зүүн уулын нь хамгийн их устай хоёр голын нэгийг нь уулын бэлд далан байгуулж тас боогоод нөгөөг нь бас л бэлээс нь төмөр хоолойгоор татан тариалсан талбайгаа усалж байна.

	Говь газрын тариаланг ингэж ч услахаар өөр аргагүй байх. Харин тариалсан газраа услаагүй цагтаа энэ хоёр голын усыг хуучин голдирлоор нь урсгаж байхгүй бол хэдхэн жилийн дараа Захуйн булгууд ширгэж, баян бүрд сөнөх аюул гарна гэж дархан газрынхан сэтгэл ихэд түгшиж байгааг үндэсгүй гэх аргагүй юм. Захуй бол тооройн ой сүглийсэн олон зүйл бут, сөөг, өвс ургамалтай гайхалтай сайхан баян бүрд юм. Ийм сайхан баян бүрд үгүй болчихвол юутай харамсалтай вэ. Далан байгуулж, төмөр хоолой гавихаар шийдэхдээ Захуйн булгуудад хор хүргэх үү, үгүй юу гэдгийг судалж үзэлгүй өнөөдөр л хэдэн тонн өвс авч байвал хожим хойно юу ч болсон хамаагүй гэж болох уу даа.

	Аж ахуйн удирдах нөхөд Ээж хайрхны өврийн хоолойг нэлд нь хагална гэж байгаа гэнэ. Тэгвэл элс шороо босож Захуйн баян бүрдийг булж дарна. Учир нь Ээж хайрхан баян бүрдийн яг баруун хойд хоолойд байх учир салхи шуурга, элсний нүүдлийг хаадаг. Ээж хайрхан гэхээс... Энэ бол элчилгүй говь дунд дахь цорын ганц үзэсгэлэнт хадан уул. Түүний уран гоёыг үгээр өгүүлэхийн аргагүй. Ээж хайрхны есөн тогоо гэж тунгалаг хар ус бялхан мэлтэлзэж нэг нэгэн рүүгээ үл ялим хальсан цөөрөм байдаг. Байгалийн урласан энэ гайхамшгийг хүн бохирдуулж байгааг үзээд өөрийн эрхгүй зүрх шимширлээ. Юун гэвэл, хадан дээр хүмүүс нэрээ бичиж зарим нь бүр тосон будгаар үеэ өнгөрөөсөн элдэв лоозон бичсэн байх юм. Эзгүй говийн уулын оройд бичиж албархана гэдэг юу гэсэн үг вэ? Ойрхон байгаа өөр цэг жижигхэн бараан уулыг дархан газарт оруулсан атлаа Ээж хайрхныг оруулаагүй нь хачирхалтай.

	— Тэжээлийн аж ахуйн удирдах нөхөд байгаль хамгаалах асуудлыг анхаарахгүй юм. Хэлээд хэрэгсэхгүй байна гэж дархан газрын мэргэжилтэн нөхдийг ярихад нь би эргэлзэж билээ. Харин Улаанбаатарт ирээд 8 дугаар сарын 25-нд телевизороор тус аж ахуйн дарга П. Дашдаваа, ерөнхий агрономич нар ажлынхаа амжилтыг сүрхий дэлгэрэнгүй ярихдаа газар, усаа зохистой ашиглах байгаль орчныг хамгаалах талаар ганц, ч үг хэлэхгүй өнгөрсөн учир дархан газрынхны ярьсанд итгэхээс өөр аргагүй боллоо. Харамсалтай нь телевизийн сурвалжлагч ч энэ талаар тэднээс юм асуусангүй. Бид юмыг иймэрхүү л өнгөцхөн харж байна.

	 

	Хоёр

	Алтайн чанад дахь говь ан амьтан, араатан жигүүртнээр баялаг нутаг. Дэлхий ертөнцөд ховордсон буюу өөр хаана ч байхгүй болсон ан амьтад энд бий. Мэргэжилтэн нөхдийн тоолж бүртгэснээр монголын говийн их дархан газарт барагцаалбал 500 хавтгай, 3000 хулан, 4000 хар сүүлт зээр бий аж. Агнахыг цаазлан хориглож дархалснаас хойш эдгээр ан амьтан овоо өсөж үржиж байгаа нь аян замд явж байхад мэдэгдэж байна.

	Үүр манхайн цайхад од мичид гялалзан бүдгэрсээр үзэгдэхээ больдгийн адил миний явсан таван говьд хаана л бол хаана хар сүүлт цахилж, азарга азаргаар хулан суудлын гэрэгтэй шандас сорих мэт зуузай холбон давхих нь юутай сонин агаад бахархалтай вэ. Нэгэн удаа ингэж давхихад тэрэгний хурдны хэмжүүрийг харвал наяыг зааж байлаа. Говьд явж сурсан жолооч маань:

	— Хулан нэг ингээд зэрэгцчихээрээ салдаггүй юм гээд хурдаа хассаар зогсов. Хэдхэн агшин өнгөрөхөд сүрэг хулан тэнгэрт тоосоо, газарт мөрөө үлдээгээд тасран одлоо.

	Цэнхэр номины говь руу орж ирэхэд бидэнд газарчилж явсан Баасанхүү тэргээ алсад тэмээний бөх шиг хоёр хөх уул зэрэглээн дунд шоволзохыг заагаад, 

	— Нөгөө Атас Ингэс гэдэг чинь тэр шүү дээ. Ёстой хавтгайн орондоо гэлээ.

	— Атас Чингэс гэдэггүй сэн бил үү? гэвэл тэр бээр, 

	— Үгүй дээ. Ингэс гэдэг юм. Сүүлийн үед л зарим ном бичигт Атас Чингэс гэж бичих болжээ. Уг нь бол Ат, Ингэ гэсэн үгнээс гаралтай нэр л дээ. Хавтгайтай л холбоотой биз гэлээ.

	Нутгийн нэгэн тэмээчнийд цайлах зуур хавтгайн буур орооныхоо үед тэмээтэй нийлж айлын бууртай ингэ булаалдан ноцолддог тухай сонин яриа болов.

	— Хавтгайн буур монгол буур ордог үед орох уу? гэвэл гэрийн эзэн.

	— Яг адилхан гэснээ, Буур орох гэхээс «Хүүхэд залуучуудын нэвтэрхий толь»-д буурыг ногоо цухуйхаар ордог ухааны юм бичсэн байна билээ. Улаанбаатарын буур л ногоо идэж байж ордог юм байж даа гээд ёжтойхон инээмсэглээд уг толийн нэгдүгээр боть гаргаж хуудсыг эргүүлээд, 

	— Энэ байна гээд надад өглөө. Аваад үзсэн чинь «Тэмээн сүрэг» гэсэн өгүүлэлд «Хаврын урь орж ногоо цухуйх үед ингэний нийлүүлэг явуулна» гэжээ. Гэтэл буур урь унаж ногоо цухуйх байтугай хүйтний эрч чангарсан үед ордог билээ. Энэ өгүүлэлд цааш нь «Нэг буурт дунджаар 20-30 ингэ гишгүүлнэ» гэсэн хачин өгүүлбэр байхыг уншаад ичих шиг боллоо. Азарга, буур, гүү, ингэ хураана гэж малчин хүн ярьдаг. Заавал махчилж хэлэх гэсэн юм бол азарга гүү гишгэнэ, буур ингэн дээр сууна гэдэг шүү дээ. Ухааны мэлмий нээж, ертөнцийг танин мэдэж эхэлж буй багачуулд зориулсан нэвтэрхий толь бичиг ийм хуудуутай байх гэж дээ.

	Говь нутгийн хулан, хавтгай өсөж үржиж байгаа бол бөхөн, мазаалай нь хорогдож байна. Жишээ нь, Ховдын Манхан сум тав зургаан жилийн өмнө 200 орчим бөхөнтэй байсан бол одоо дөч хүрэхтэй, үгүйтэй болсон гэнэ. Дэлхийд ховордсон энэ гайхамшигтай сайхан амьтан ийм болоод байхад орон нутгийн удирдах нөхөд юу бодож суудаг бол.

	— Говь-Алтайн Төгрөг сумынхан бөхөнгийн нутагт малаа төллүүлдэг болохоор хээл нь хүндэрсэн хэдэн бөхөн орох, гарах газаргүй болдог юм гэж дэд эрдэмтэн С. Дуламцэрэн ярьж байна.

	Бөхөнг аврахын тулд дархан газар шилжүүлэх ажил хийж эхэлжээ. Бөхөн шилжүүлнэ гэдэг айхавтар хэцүү нарийн төвөгтэй ажил юм. Туугаад явж болохгүй, барьж аваад ачиж бас болохгүй. Гагцхүү янзагыг эхээсээ унангуут нь авч хайдаг ямаанд амлуулан хөхүүлдэг байна. Дархан газрын нөхөд ийм аргаар энэ жил барьж авсан янзагаа нэг ч хорогдолгүй бойжуулжээ. Ингээд зэрлэгшүүлэн тавих юм байна. Жил бүр ийм чимхлүүр ажил хийсээр аажмаар говийн их дархан, газарт бөхөн нутагшуулах аж.

	Сэтгэл түгшээх болсон өөр нэг зүйл бол манай орноос өөр хаана ч байхгүй мазаалайн хувь заяа юм.

	Мэргэжилтний үзэж байгаагаар мазаалай одоо тавиадхан үлдээд байгаа гэнэ. Энэ жил зургаа долоохон бамбарууш олж бүртгэжээ. Энэ бол мөхдөгийн даваан дээр тулаад байна гэсэн үг. Яаралтай арга хэмжээ авахгүй бол монгол тахид тохиолдсон эмгэнэлт явдал мазаалайд тохиолдож болзошгүй байна. Тахь гэхээс ЗХУ манайд үржлийн тахь өгнө гэж зарлаад тав зургаан жил болсон байхад манай холбогдох байгууллага зохих бэлтгэлийг нь хангаж чадахгүй мунгинасаар байгаа тухай хүмүүс зүй ёсоор шүүмжилж байна.

	1988 он.

	 

	
Ш. ЦЭЕН-ОЙДОВ: ЗАРЛИГААР ДАРХАЛСАН УУЛАНД ЗЭРЛЭГЭЭР ХАЛДАХ ЭРХ ОЛГОЖЭЭ

	 

	1. Довтолгооны бай болсон нь 

	Богд уулын мод цагаасаа өмнө шарлаж, их ойн дунд эхгүй болсон зоргол, ижилгүй болсон согоо ганц нэгээр гэлдэрч явахтай тохиолдов. Дархан цаазтай энэ ууланд сэлүүхэн зэлүүд байдаг болов уу гэж бодсон маань эндүүрэл боллоо. Их уулын маань эргэн тойронд Зайсан, Их, Бага, Тэнгэр, Богино, Залаат, Хүрхрээ, Хүрэлтогоот, Чулуут, Бумбат, Төр хурах, Шашин хурах, Өгөөмөр, Олбогт, , Баруун Зүүн Дэлгэрэх, Зуун мод, Түргэний гол, Халиун бугат, Тайны ам, Жаргалант, Нүхт, Арцат гээд тоолбол бараг ам салаа болгонд айл, мал, албан газрын зуслан, туслах аж ахуйн гахай, шувуу, хар үнэг, халиун бугын аж ахуй, зарим аманд нь цэргийн салбар, түүний бэлтгэл сургуулийн талбай, барилга байшин байрлуулж, овоолсон хог новш бий болж, тоо тоймгүй олон зам харгуй тойрч хэржээ.

	Богдхан уулынхаа талаар судалгаа шинжилгээ хийж, эрдмийн зэрэг хамгаалсан эрдэмтэн, энэ уулыг унаган төрхөөр нь хадгалж хамгаалахын төлөө олон жилийн хүч хөдөлмөрөө зориулж яваа ой, ач хамгаалагч (голдуу тэтгэврийн хүмүүс байна) ахмадууд, жирийн малчин, улсын анчин, ажилчин, албан хаагч олон хүнтэй уулзахад дархан цаазат уулынхаа өнийн түүх, өнөөгийн байдлыг тодорхой ярьж байна.

	Дархан цаазат Богдхан уул маань захирамж тушаалаар бамбай барьсан анчид, заль мэхэндээ хөтлөгдсөн шунахай сувдаг хүмүүс, байгалийн өгөөж ашиглах нэрийдлээр балт сүх далайж, богц шуудай үүрсэн самарчин, жимсчний «довтолгоонд» тал талаасаа боорлуулж гүйцжээ. Самар, жимс ургадаг мод бүхэн нь гялгар цагаан «саран тамга» сорвитой болж цар үзүүт алтан шар давирхайгаа асган «уйлж» гашуудан найгалзаж байна. Асга хадны хонгил, ар өврийн шугуй ширэнгэд сайхан зулзаган ойн мөчир сэлтийг хайр найргүй тас цавчин босгосон оромж, овоохой олширчээ. Самарчин, жимсчин нэртэй тэнүүлчдийн буурь голомт дээрээ үлдээсэн хөөтэй чулуу, хөглөрсөн хог новш чанамал жимсний хагархай, бүтэн шил, жигнэмэл махны зэвтэй зэвгүй лааз «хөл тавих» зайгүй шахам хөглөрч, байгалийн хишиг боргоцой самрыг хар хүчээр цөлмөгчдийн хатуу гартаа зэвсэг болгодог их, бага модон муна, цоорхой тогоон шигшүүр, иртэй иргүй бул, хавчтай чулуун тээрмийг хүртэл тэд нар энд тэндгүй бэлтгэн зэхжээ. Морь тэрэг хөллөж, модон муна тэвэрч, чирдэг түрдэг тэрэг, дугуйндаа уут шуудайтай самар жимс ачаалчихсан явдаг тэр хүмүүс үнэн хэлэх нэргүй үзүүлж шалгуулах үнэмлэх, биеийн байцаалтгүй явдаг байна.

	Улаанбаатар хотын дөрвөн районы хүүхдүүд наанаас нь Налайх, Хонхрынхон, Бумбат, Чулуутын заагт байрлагчид өмнөөс нь Төв аймгийн төв Зуунмод хотын туслах аж ахуйн гахай, галуу, үнээ мал, аймгийн төвийн албан газрынхан, сургуулийн сурагчид өвөр талаас нь, Сонгино, нисэх, Яармагийнхан баруун талаас нь довтолсоор Богд уул зунжин, намаржин амар заяа үзсэнгүй. Төв аймаг самар, жимс, бугын эвэр сайн түүсэн хүнийг хоргой, халуун сав, биеийн тамирын хувцсаар шагнана гээд зарлачихжээ. Ам хүрэхгүй алаг хоргой, халуун сав төдийхнөөс болж дархан уулаа талхлах юм гэж санасангүй. Ой, ан хамгаалагч нар байвч хүч дутаж, сүүл сүүлдээ дархан ууланд даврагчдын уугиулж орхисон галтай нурмыг унтраах гэж хөө тортогт дарагдан хөхөрч гандталаа хэсэж явдаг болсон байна. Налгар намрын торгон шар өдрүүдийг гунигтайяа өнгөрөөж буй дархан цаазат Богдхан уул маань буун дуу, мунын дэлсэлтэд дөжирчээ. Бас хадлан өвсний төлөвлөгөө биелүүлэх нэрээр ч дархан уул руу довтлох санал гарч хөл хөөрцгийг улам нэмсэн нь бүүрч нэрмээс болжээ.

	 

	2. Махассан этгээдүүдийн агссан зэвсэг дор

	Ой модны аж үйлдвэрийн Яам, түүний харьяа Монголын анчдын нийгэмлэгийн төв зөвлөлөөс эхлээд ой, агнуурын асуудал эрхэлсэн том, жижиг олон байгууллага эх орны ой, ангийн баялгийг хайрлан хамгаалж нөхөн үйлдвэрлэлийг хангасны үндсэн дээр зөв зохистой ашиглах учиртай. Гэтэл авч ашиглах, агнаж бэлтгэхийг илүү сонирхож арчлан хамгаалж, өсгөн үржүүлж талыг ихээхэн орхигдуулж байгаагаас ой хөвч, ан гөрөөс хүйтэн сэтгэлтний хатуу гарт өртсөөр байна.

	Дархан цаазат Богдхан уулнаас буга, согоо намнах «бүтээлч» санаачилгыг хоёр гурван жилийн өмнөөс Ой модны аж үйлдвэрийн Яам Монголын анчдын нийгэмлэгийн төв зөвлөл, гаргажээ. Дархан цаазат Богдхан ууланд буу дуугаргаж, буга согоо намнахыг зөвшөөрүүлэхийн тулд хуудуу судалгаатай хуудас цаас барьж дээш доош гүйж явахдаа тэдний хэлдэг үг нь «... Бидний судалгаагаар Богд уулын буга, согоо хэт олшроод бэлчээрийн даац хүрэлцэхгүй болж дархан уулыг сүйтгэхэд хүрч байна. Сүүлийн үед буга согооны харьцаа алдагдан согоо хэт олширлоо...» гээд түүнийгээ батлахын тулд гадна, дотнын зарим эрдэмтдийн нэрийг ч барьдаг байна. Гэтэл тэр судалгаа гэгч нь үнэндээ ам дамжсан яриа үндэслэл муутай тооллого, тооцооны хуучин шинэ хэдэн тооноос хэтрээгүй хуудуу хомой юм санжээ. Ийнхүү зүйл бүрийн тооцоо судалгаа гэгчийг ам мэдэн ярьсаар Богд уулыг «боорлох» эрх дархтай, болж авсан Ой, модны аж үйлдвэрийн Яамнаас «Богд уулын дархан газраас 300 толгой согоо, Батхааныг дархан газраас 100 толгой буга, согоо агнаж 40 тонн махыг Улаанбаатар хотын хэрэгцээнд бэлтгэх...» зөвшөөрлийг сайд Ш. Болд гарын үсэг зурж илгээснийг наймдугаар сарын нэг халуун өдөр хүлээн авсан Улаанбаатар хотын АДХ-ын гүйцэтгэх захиргаа (дарга нь С. Мөнхжаргал) зарлигаар хамгаалсан дархан цаазат Богдхан уул руу «довтлох» ангийн бригад зохион байгуулах тухай захирамж гаргаж долоо хоногийн дараа ордогч даргад «... тарваганд явсан хүмүүсийг (тэд нар нь мэргэжлийн анчид юм) хүлээхгүйгээр шинээр 8-10 хүнтэй бригад байгуулан богино хугацаанд агнуулах!» гэсэн үг үсэгтэй даалгавар хуудас нэмж илгээжээ Хотын даргын тэр даалгаврын хуудас зүүн доод өнцөгтөө «Н. Адьяад...» заалтыг хэрэгжүүлэх! «Л. Дугаржав» гэсэн нэг цохолт нэмж аваад цааш дамжихдаа Монголын анчдын нийгэмлэгийн төв зөвлөлийн дарга, ой, агнуурын ажлыг эрхлэн шийдвэрлэх эрх мэдэл бүхий албан тушаалд олон жил хүч зүтгэж ялангуяа Богд ууланд ан хийлгэх талаар сүүлийн жилүүдэд сүрхий мэдлэг дадлагатай болсон Ө. Товуугийн «Богд уулнаас ан агнуулах үүргийн тухай» гэсэн олон заалт бүхий албан бичигтэй бараг нэгэн зэрэг Улаанбаатар хотын анчдын нийгэмлэгийн зөвлөлийн нарийн бичгийн дарга, хотын анчдын байнгын бригадын дарга нарын гарт хүрчээ.

	Монголын анчдын нийгэмлэгийн төв зөвлөлийн даргын гарын үсэг бүхий тэр бичигт «Богд уулнаас зөвхөн согоо 300 толгойг агнах...» гэж онцгойлон заасныг тэд байгаль орчин хамгаалах, ан амьтны тэнцвэрт харьцаа тогтоох шинжлэх ухаанч арга хэмээн сохроор биширч хотын даргын даалгавар ёсоор согоо намнагчдын шинэ бригадыг яаралтай бүрдүүлэхдээ Улаанбаатар, хотоос голдуу элжийн амралттай байсан энд тэндхийн ангийн хорхойтон, анчдын нийгэмлэгийн цоо шинэхэн гишүүд, зарим гишүүн бус (туслах ажилчин нэртэйгээр анд гарсан) хүмүүсийг олж, хошууч Бямбажавын «өглөгч» гар, «өндөр » эрх мэдлийн хүчээр олж авсан ёс үсэрдэг винтов голдуу буугаар зэвсэглэжээ. Тэрхүү цоохор командынхаа нэг хэсгийг Шашин хурах өөд, нөгөө хэсгийг Жаргалант, Наран, Тайны ам өөд гаргав. Цэрэг эрийн цэцэн буу үүрсэн ардын армийн цагдан сэргийлэхийн ахлах, дунд тушаалын албан хаагчид бүрэлдэхүүнд нь оролцсон ийм бригад гаргасандаа хотын анчдын байнгын бригадын дарга Мишиг 40 тонн махны төлөө төдийлөн санаа зовохгүй суув. Байгаль хамгаалах ээлжит сарын ажлыг «Амьтан, ургамлыг хамгаалахын төлөө» гэсэн уриа дор орон даяар өрнүүлэхээр бэлтгэж байсан яг тэр өдрүүдэд: дархан цаазат Богдхан уул өөд согоо намнагчдын буун сум өндрөөс буусан мөндөр адил шаагин асгарчээ. Тэгээд юу болоо вэ?

	«Би энэ уулын аманд арван нэгэн жил боллоо. Нас дээр гарч 72 хүрлээ. Хөгшин бид хоёрт үр хүүхэд, ач зээ олон бий. Өр нимгэнтэй хүн өрөвдөж, үр хүүхэдтэй хүн уйлмаар юмыг сая л үзлээ. Ангийн бригадынхан есдүгээр сарын 12-ны үдээс хойш манай энэ Тайн амыг өгсөөд гал нээж эхэлсэн. Энэ хавийг ердөө л дайн байлдааны талбар гээч шиг болгож орхилоо. Манайхны гадуур тайван бэлчиж явсан баахан согоог үр төлтэй нь бүгдийг хөөж буудаад эхний өдөр 26-г унагаж орхижээ. Түүний хоёроос бусад нь цөмөөрөө дэлэн хөх нь сэрийж цагаан сүү нь асгарсан амьтад! Шархтсан зарим нь мод сүлжин уул дамжин зугтаж, эхээ буудуулсан өнчин зорголууд нэг хэсэг нь учир зүггүй бахардан цойлж, зарим нь хөөрхий нялх амьтан болохоор улаан туя болж газар сөгдөн унасан эхээ эргээд явахгүй зогсоод байсан шүү! Та нар хүүхэд минь даанч дэндэж байна даа гэхэд анчид ер тоосонгүй.

	«Та үүнийг үзэхгүй юу!» гээд төдийхөн зурвас бичиг өөдөөс барьж байлаа. Авч үзвэл, «ой, ан хамгаалагч Юндэн, Содов нарт. Танай хариуцсан газраас дан согоо түүж агнах болсныг мэдэгдье! Өөрсдийн нүдээр харж байж хяналттай агнуул!» Ж. Нацагдорж П/1Х гэсэн байлаа. Бидний хяналтыг авах гэж юу байх вэ. Хэлсэн үг маань «тэнгэрт оготнын дуу, хүрдэггүй» гэгч болоод өнгөрлөө. Тал талаас нь 20 гаруй буудаад ганц согоо онож нэгийг шархтуулаад явуулчхаж байхыг нь харсан. Хоёр гурван зоргол тэдний зэрлэг суманд өртөж алагдсан байна билээ. Тэсэж сууж чадсангүй Мишиг даргад очиж хэллээ. Хүн үг ярьж байна гэж тоосонгүй ээ. Цагаан машинаар тоос татуулан хэсэг давхиж байснаа айраг хайгаад. Лувсанцэрэнгийн тийш алга болоод өглөө. Тэр их халуун наранд бөөнд нь хядаад орхичихсон согоонуудыг өвчиж янзалсан ч юмгүй хөөж өмхийрч эхэлсэн. Гурав дахь хоног дээрээ хотоос машин ирж өмхий мах ачаад явсан байх. Дотор гэдэс, арьс толгой цөмийг хаясан. Богд уул өөд намарт л нэг ийм юм болдог болжээ. 

	Уржнан намар Богд уулнаас зуун буга алах гэнэ ээ л гэж байсан. Сайд байсан Товуу өөрийн биеэр ирж Айсын даваанаас эхлэн үргээлэг хийгээд Бугын аж ахуйн хашаанд бараг тулгах шахаж, тэднийхээс үргээгч гаргуулж байгаад бас л үзэгдсэн бүхнийг том жижиггүй «хядаж» орхисон. Их ч шархлуулсан гэнэ билээ. Өнөө жил түүнээс ч нэт боллоо. Олж онодоггүй мөртөө хол буудах нь айхавтар улс. Нэг уулнаас нөгөө уулын модонд байгаа согоо руу шидээд... Зөндөө сайхан амьтныг шархтуулж амьд сэг зэм болгож хаялаа. Галдангийн даваанд, Пүнзэтийн ард шархтсан согоо явж л байсан, үхчихсэн өмхийрчихсөн юм тааралдаж л байна. Элээ хэрээний байр болж гүйцлээ. Хүмүүс явж шалгаж бидний мэдэж байгаагаар энүүхэн хоёр аманд л лав зургаан согоо шархлуулсны тав нь үхэж үрэгдлээ. Жилийн жилд л буга, согоо ховордоод согоо сувайрах нь ихсээд зуун согоо явлаа гэхэд арав хориос илүүгүй төлтэй байдаг болсон юм сан. Одоо ч бүр үлдсэн хэсэг нь үрэн таран болж дууслаа...» гэж өвгөн Содов гуайг гаслан ярихад түүний гэргий Г. Чимид гуай дээлийнхээ ханцуйгаар нүдээ арчин зөрүү харж, 

	— Ёстой муухай юм боллоо. Хавар яргуй дэлгэрч эхэлмэгц л эрх цоохор зорголуудаа дагуулаад энүүхэн модны тангаар бараг гэрийн хаяагаар бэлчиж байдаг. Намар өдийд буга дуудаж согоо ялгарч өглөө, оройн нарнаар хааш харсан ч халиун хонгортоод ялангуяа гадаадын хүмүүс, манай говийнхон ч гэсэн нүдээ бүлтийлгэн гайхаж, бидний л хоттой хонь мал шиг, өвгөн бид хоёрын л хувийн өмч шиг танай энэ буга, согоонууд гэж яриад сэтгэлд хэчнээн сайхан байдаг сан билээ. Тэгтэл одоо ердөө л нүүгээд явчихсан айлын хар нутаг шиг ойр хавь маань эзгүйрч орхилоо. Энд үнэхээр тэсэж суух аргагүй боллоо гэж хоолой чичрүүлэн өгүүлэв. Дархан цаазат Богдхан уулын ар өврийн олон ам салаатын дамжиж ой, ан хамгаалагчийн ажлыг тасралтгүй 38 жил хийсэн 70 настай өвгөн Дэмчигжав гуай нүдний хараа муудаж биеийн тэнхэл доройтоод бараг хэвтэрт оржээ.

	— Дээхэн үед миний залуу байхад Богдхан уулын бэлээр Долоон давааны замаас дээшээ хүн, мал гаргадаггүй, ан амьтан өвс ургамал авч ашиглахыг хатуу хориглодог байлаа. Тэгээд жараад оноос сулран суларсаар одоо ч сүүлдээ дархан цаазат нэрээс цаашгүй болжээ. Өвгөн ах нь өөрийнхөө ажил, энэ уул хоёрт хайртай явлаа. Тэгээд төрсөн хүүдээ өөрийн ажлыг хүлээлгэж өгсөн. Миний хүү Лхагвабазар энэ Чулуутын амны ой, ан хамгаалагч болсон юм. Энэ уулыг харж хандаж байдаг ой, ан хамгаалагч 21 хүний залуу нь миний хүү дээ. Тэгтэл... тэгтэл энэ дархан уулын ан баялаг өвс ургамал, ой мод хэцүүдэж байх шиг байна аа гээд өвгөн санаа алдав.

	«Согоо намнагчдын» ажлын дүн гэвэл алсан согоо зуу шахам, зоргол хоёр, үхүүлж өмхийрүүлж хаясан согоо тав, арьс арав гаруй ашиглавал зохих дотор гэдэс бусад дайвар бүтээгдэхүүнээс авсан хэмжээ өчүүхэн, булсан хэмжээ ихээхэн...» гэсэн бүрэн бус тооцоо байна.

	 

	3. Тэглэх хувилбартай тэгшитгэл

	Согоо олширч, буга цөөрлөө гэсэн яриа гарч дархан цаазат Богдхан ууланд тэгшитгэл хийхэд хүргэсэн гол нэт хувилбар нь Халиун Бугат уулын өвөрт хориод жилийн өмнө байгуулагдсан бугын аж ахуй юм. Бугын цусан эвэр бэлтгэж жилд сая гаруй төгрөгийн орлого олдог аж ахуйн хатуу чанд дэглэмд олон жил ээрэгдэж байгаа бугын сүрэг цөөрөн, цөөрсөөр, хаврын уухай, намрын намналтыг үзэж, дүнзэн хашаанд хоригдож өнгөрөөх хувь тавиландаа идэгдсээр байна. Энд жил гэхэд тус аж ахуй 812 бугын толгойд гар хүрч хос эврийг нь авч бэлтгээд борлуулалтын төлөвлөгөө үнийн дүнгээр биелсэн болов ч эврийн тоо ахиад л дутжээ. Аж ахуйн дарга Хайдавын танилцуулснаар эднийх. Түргэний гол, Зүүн дэлгэрэх, Булган аймгийн нутаг Жагайтад, буй хашаанд бугын сүргээ адгуулдаг, тэдгээрт нийт дүнгээр 600 гаруйхан бугатай гэнэ. Тэгээд бугаасаа олон хос эвэр яаж авдгийг асуухад манайхан хавар эвэрлэх цагаар уул өөд мордож үзэгдсэн харагдсан эвэртэй бугуудыг хөөж хашаандаа оруулдаг юм гэв. Богд ууланд буга хашсан хоёр том хашаандаа тус бүр сарын 250 төгрөгийн цалинтай морь унаж, шилбүүр барьсан гурван хүн өөрсдийн нь хэлдгээр харуулчид нь хашаанд хоригдсон бугуудыг хорионоос гаргахгүй байх, хашааны гадаа яваа эвэртэй буга бүрийг харагдсан газраас уулгалан хөөж хашаад оруулах, хашаа доторх бэлчээр хадлангаа хамгаалахын тулд «илүүдэл» болсон согоонуудыг хашаанаас хөөж гаргах, ялангуяа бугын дуудлагын үед тэр үймүүлэгчдээс нэгийг ч хавьтуулахгүй байх албан үүрэгтэй байна;

	— Хавар эвэрлэх, намар өдийд буга дуудах үеэр бид их ажилтай байдаг Хэдэн мухар бугыг минь энэ Богд уулын дандаа хусарч байдаг муу сайн согоонууд үймүүлээд... гэж бугын аж ахуйн хашааны харуулчид хийдэг ажлынхаа зовлонг ярив. Танай бугын хашаанд ер нь согоо байна уу? гэхэд зарим нь арав хориод, л юм байгаа болов уу гэв. Үнэхээр Богд уулын хэдэн согоо хашаа тойрон сээтгэнэж, мөнхийн хорионд орсон баахан буга бүдүүн дүнзээр найм үелүүлж барьсан хоёр метр өндөр хашааны цаанаас дуудан орь дуу тавивч үзэсгэлэнт амьтны үржил жилийн жилд тасалдах болжээ. Бэлгийн идэвхжил өгөх чухал эрхтэн цусан эврийг нь жил бүр авч эр амьтны содон шинжээ нэгэнт гээж түнжин болсон бугыг хараад согооны ороо ч төдийлөн ирдэггүйн дээр намрын сэрүү орох үеэр мухар бугууд байгалийн жам төрөлх дадлаараа хэдэнтээ урамдан дуулах болов ч согоо хээлтүүлэх чадвараа бараг алдсан байдгийг эрдэмтэд аль хэдийн судлан мэджээ. Үүнийг гагцхүү олж мэдээгүй газар Ой, модны аж үйлдвэрийн Яам, түүний ан агнуурын мэргэжилтнүүд байдаг учраас халиун бусын аж ахуйд селекцийн ямар ч арга хэмжээ аваагүй, судалгаа шинжилгээний дорвитой ажил ч хийлгүйгээр өдий хүргэсэн нь Богд уулын бугын үржлийг таглах аюулд хүргэж байна.

	Бугыг нь мөнхийн хорионд хийчихсэнээс хослон үржихийн жамыг эдэлж чадахаа больсон Богд уулын хэдэн согоог харчхаад «Дандаа эвэргүй юм байна, согоо хэт олширчээ тэнцвэрээ алджээ» гэсэн онош тавьж, эцэст согоо намнагчдын бригад гарган «хядуулж» байгаа арга хэмжээ нь эцсийн эцэст эвэр ч үгүй буга ч үгүй, Богд уулын буга, согоог тэглэн тэгшитгэх онцгой хувилбар болоход хүрэх цаг холгүй болжээ. Одоо цаашид бугын аж ахуйг өргөтгөж Булган аймгийн Ху:жийн дулаан гэдэг газар 800 бугын хашаа барьж байдаг ажээ. Ийм аж ахуйтай байх юм бол дотроо заавал үржил селекцийн хэсэгтэй, шинжилгээ судалгааны албатай эс байлгавал эцэстээ байгалийн баялгийг төлөвлөгөөтэй хөнөөгч аж ахуй болж цаашлаа олон газар Богд, уулыг тойрсон өнөөгийн гашуун ул мөрүүд давтагдаж болзошгүй.

	 

	4. Цаашдын хувь тавиланг бодох нь: 

	Дархан цаазат Богдхан уул маань ердөө 40 мянган га талбай эзэлдэг болов ч мянга гаруй зүйлийн шавж хорхой, 200 гаруй нэр төрлийн дээд соргог ургамал, 10 орчим төрлийн сүүн тэжээлтэн ан амьтан, өдий төдий олон янзын шувуу жигүүртэнтэй. Өвс ургамал, үр жимснээс эхлээд баян тансаг бүхэн бүрдсэн байдгийн хувьд эх орны үзэсгэлэнт байгалийн дээд загварыг хадгалсан газар сан.

	Хангай, Хэнтийн уул нуруудыг холбогч гүүр, байгалийн уран тогтоц Богдхан уулын тухай өдий төдий найрагч шүлэг магтаалаа зориулж, эрдэмтэн мэргэд түүх шастирын дунд тэмдэглэж байсныг тоочоод баршгүй.

	«Эдүгээ дэлхий даяар дархлагдсан газар мянга гаруй байдгаас хамгийн ууган нь АНУ-ын Иольстоны үндэсний цэцэрлэг 1872 оноос дархлагдсан» гэдэг. Гэтэл бүр ХIII зууны үеэс дархлагдсан домогтой манай Богдхан уулыг тэр цэцэрлэгээс зуугаад жилийн өмнө 1778 оноос дахин зарлиг буулгаж дархан цаазтай болгож байсан тухай баримт сэлт байдаг. Ардын хувьсгал ялан мандсанаас хойш ч Богдхан уулыг Дархан цаазат гэдгийг баталж зарлиг гаргаж унаган төрхөөр нь хадгалж хамгаалах тухай тогтоол ч олон гарчээ. Хэдхэн нуруу өвсний шаардлагад, цөөн тоотой согоо илүү үзэгдсэний шалтгаанаар буу, зэвсэг, хадуур, мэс бариад Дархан уул руугаа орж бай гэж хөдөлмөрчид хэрхэвч шаардаагүй нь тодорхой. Иймдээ хүрснийг сонсвол хөдөлмөрчид цагаан идээгээрээ 40 тонн махыг орлуулж чадалгүй яах вэ. Дархан уул маань аль нэг яам юм уу, хотын захиргааны өмч биш үндэсний баялаг билээ.

	Олон зуун жил дархалсаар ирсэн Богдхан уулаа жинхэнэ дархан газрын ёсоор байлгахын тулд түүний хилийг нарийвчлан тогтоож, дархтан хамгаалах ажлыг шинжлэх ухааны үндэстэй хариуцах эзэнтэй, нарийн шинжилж, хадгалан хамгаалах үүрэгтэй дархан газрын захиргаатай болгох хэрэгтэй болжээ. Өнөөгийн байдлаар манайд байгалийн дурсгалт газар, ой, ан агнуур, ашигт малтмал, бусад баялгийн улсын нөөц, захирамж тушаал гаргасан үндсэн дээр улсын захиалга хэрэгцээгээр ан баялгийг ашиглаж болдог гарзуудыг ялгаж зааглалгүйгээр цөмийг дархан газар гэж нэрлээд байгаа ч гэсэн ёсоор нь дархалж чадахгүй байна. Иймээс Дархан газруудын ялгаа заагийг ч нарийн тогтоох хэрэгтэй болжээ.

	Нөгөө талаар ан ойн баялгийг хайрлан хамгаалах ажлыг түүний ашиглалт, үйлдвэрлэлийг голлон хариуцдаг Ой, модны аж үйлдвэрийн Яаманд хариуцуулсаар сайн мөр, үр дүн огт гарахгүй байна. Ой, модны аж үйлдвэрийн Яам, ой, ан хамгаалагчдаараа Дархан Богдхан уулнаас хадлан хадуулж, самар жимс, мөөг түүлгэн мөнгө орлого оруулж, голдуу тэр авч ашиглахын олон даалгавраа яаж биелүүлснээр ажлыг нь дүгнэж байна. Ой, ан хамгаалагч гэсэн нэрийг бодсон ч эд нар Монголын байгаль, орчныг хамгаалах нийгэмлэгийн харьяаны зохих мэргэжил мэдлэг, эрх мэдэлтэй хүмүүс баймаар юм. Ойн яамныхан одоо «өөрөө уугаад, өөрөө дуулна» гэгчийн үлгэрээр өөрсдөө хамгаалсан нэртэйгээр өөрсдөө сүйтгэх нь их болжээ.

	Удаа дараа яригдсаар байгаа бохир тойргийн тухай асуудал дархан цаазат Богдхан уулын хувьд бүр ч хүндхэн байна. Тал талаасаа бүслэгдчихсэн энэ дархан газрыг хэдэн жилийн дараа, ан баялаг, самар жимс нь барагдаж, хөрс шороо нь шархтсан нүцгэн хөх уул болгочихгүйн тулд хилийн дотор нь орчхоод улам дээшээ оргил өөд нь «довтлоод» байгаа газруудыг нэн даруй нүүлгэж, дархан уулаа улс үндэсний байгалийн цэцэрлэгт хүрээлэн болгон дархалбал эх оронч сайн үйлс болох ёстой.

	Монголын байгаль орчныг хамгаалах нийгэмлэг ч фондын дансандаа байгаа олон сая төгрөгөөс зарцуулж, өргөн олон нийтийн хүчийг дайчилж, дархан уулаа төвхнүүлмээр байна. Байгаль орчныг сүйтгүүлсэн хойноо хэчнээн төгрөгөөр торгоод ч нөхөгдөж гүйцэхгүйг хүн бүхэн мэдэх учир шалгасан, торгосон хоёроор ажлынхаа тайлангийн 99 хувийг бүрдүүлдэг байгаль хамгаалагчдын ажлын аргыг ч өөрчлөх цаг болжээ. Жилд хоёр удаа зарлах төдийгөөр хийдэг байгаль хамгаалах сарын ажил гэдэг бол үнэндээ үзүүлбэр төдий хэлбэрдсэн зүйл болжээ. Тэгээгүй бол ээлжит сарын ажил эхлээд байхад Богд уулынхаа буга согоо руу буу онилон дайрч орсон дээрх бусармаг явдал гарна гэж үү дээ. Гардаг юм аа гэхэд энэ нийгэмлэгийн удирдлага ингээд таг чиг сууж байх учиргүй сэн. Байгаль хамгаалах асуудлыг ард түмний эрх ашгийн үүднээс ноцтой анхаарах цаг болжээ.

С. ЭРДЭНЭ: ХӨДӨӨ

	 

	1987 оны эхээр зөвлөлтийн «Гадаадын утга зохиол», «Зөвлөлтийн утга зохиол» сэтгүүлийн газраас хамтран дэлхийн олон орны зохиолчдод асуулга явуулсан билээ. Түүнд хариулсан миний товчхон хариу «Гадаадын утга зохиол» сэтгүүлийн хуудаснаа Америкийн Роберт Ли, Унгарын Магда Сабо, Английн Мердок нарын зэрэг зохиолчдын хариултын хамт гарсан. Би түүндээ «Байгальд шүтэх шүтлэг, эцэг өвгөдийн үеийн монголын хөдөө нутгийн амьдралыг буюу бага идэр насныхаа гэгээн жилүүдийг үгүйлэх болов» гэсэн бөгөөд ингэхдээ би өнөөгийн ертөнцийн өмнө тулгарсан хоёр их аюул цөмийн сүйрэл, байгалийн мөхөл хоёрын тухай өгүүлэхийн учир тийнхүү байгальд ойр, техникээс хол агсан монголын хуучин хөдөөгийн жишээг хэлж, пантеизм буюу байгальд сүслэх үзлийн ирээдүйн тухай хувийн бодлоо илэрхийлсэн юм. Техникийн дэвшилд дургүйдээ, өнөөгийн ертөнцөөс уйдсандаа тэр биш ер патриархал гэгддэг эцэг өвгийн үеийн байдал, тухайлбал монголын малчин ардын хуучин уламжлалаас авах зүйл бий гэдгийг л хэлсэн хэрэг билээ. 

	Эдүгээ бид өнгөрсөн юм бүхэн муу гэх маягийн өрөөсгөл ойлголтоос салж буй шинэ сэтгэлгээний үүднээс хуучин хөдөөгөө эргэн харж эргэцүүлэн бодууштай мэт санагдана. Бид цөмөөрөө унасан газар угаасан усаа эрхэмлэдэг. Энэ нь газар газрын хүний ёс мөн болов ч монголчууд бидний хувьд бол өвгөдийн үеэс уламжилсан мөнөөх байгальд шүтэх шүтлэгтэй холбоотойгоороо бусдынхаас илүү гүн бат гэхэд хэтрүүлэг болохгүй. Ялангуяа малчин ардын үр сад бидний хувьд тийм юм. Тийнхүү монголын хангай, тал, говь, Алтай нутгийн малчдын эртнээс уламжлалт аж төрөл, хэв ёсыг сонирхон үзвээс орхигдсоныг нь харамсах сэтгэл ч төрмөөр, одоо шинэ нөхцөлд сэргээн баяжуулахад хождоогүй гэмээр буюу олон талаар сургамжтай зүйл зөндөө гарч ирнэ. Доор өгүүлснийг минь хуучны юмыг үгүйлж одоогийн юмыг гологчийн үг гэж бүү үзээсэй гэхийн зэрэгцээ үүнийг бичихдээ бас ч дан өөрийн ухаанаар бус сүүлийн үед Манай нэгдлийн цуутай хэдэн дарга нар болоод ер амьдрал сайн мэдэх хүмүүстэй нэг бус удаа хүүрнэн ярьж авсан ухаандаа тулгуурласнаа хэлүүштэй. 

	Би тавиад оны дундуур буюу нэгдэлжих хөдөлгөөн ид өрнөж хүчээ авсан үед хөдөөхөөс холдож, хотод айл бологсдын нэг. Сургууль соёлын мөр хөөж хотын айл болно гэдэг миний үеийнхний нийтлэг ёс байжээ. Хуучин хөдөөг шинэ хөдөөгөөр солих буюу хувийн өмчийг нийгмийн өмчөөр солих үеийн хөдөө нутаг ямар байж вэ? Өөрийн нутаг Онон, Балжийнхны жишээн дээр ярья. Хөвчийн жонон вангийн нутаг буюу Онон голын хойд биеийн дагшин сайхан хангайд хориод оны эхээс суурьшиж идээшсэн буриад нар тавиад оны эхэнд нэлээд малтай болсон байлаа. Гучаад оны хатуухан хэдэн жилийг эс тооцвол тэдэнд халхын буян наалдаагүй гэх газаргүй. Хагас суурьшлын байдалд мал адуулж, хөдөлмөр эрхлэх талаар халхчуулаас илүү уламжлал туршлагатай тэд цөөн жилд тийнхүү малжиж чадсан бөгөөд дунд чинээнд нь ордог манайх л гэхэд хориод үнээ сааж байв. Ер буриадууд үхэр голдуу мал өсгөж саалийн үнээгээр хөрөнгө чинээгээ тооцно. Тэр үхэр голдуу мал хагас суурьшлын байдалд илүү зохимжтой байж. Өвөлжөө зуслан хоёрын хооронд л нүүх тул өвөлжөөндөө дулаан хашаа саравч барьж өвс бордоо хүрэлцэхүйц базаагаад намрын эцэс, өвлийн эхэнд бэлчээр цасанд дарагдахаас хавар цас ханзрах хүртэл байран тэжээгээд хавар, зун, намрын хэдэн сард үнээгээ саана. Тавдугаар сар буюу мал ногоолох үеэр есдүгээр сарын сүүлч буюу өвсний сөл муудах хүртэл зуслангийн үе буюу сүү саалийн үе болно. Саалийн энэ үед айл болгонд өглөө үдэш сүүний машин хүнгэнэн, дэлэнгээ суллаж амарсан тарган үнээнүүд утаа майн доогуур бэлчээр тийшээ цувдаг сан. Сүүлд сүүний тасаг байгуулагдахад зуны ид үес тасгийн ганц том машин хүнгэнэн, харин айл айлын машин намар тийшээ л дуугардаг болов. Манайхан сүүний албан ногдолд нэг их түүртэлгүй зөөхий тосоо авдаг байлаа. Харин ч сүүний мөнгө гэж будаа гурилдаа хошгүй юм авна. Одоо бодож байхад ашиг шимийн албын ногдол өнөөгийн өрхийн гэрээний хэлбэртэй төстэй байж. Мах, сүү, ноосны албан ногдол буюу ашиг шимийн татвар тэр дөчөөд он, тавиад оны эхэн хагаст мал аж ахуйг хөгжүүлэх нэг ёсны албадлага, урамшууллын зохистой хослол болж байжээ. Өөрөөр хэлбэл одоо нэгдлээс улс худалдан авч байгаа зүйлээ хувийн аж ахуйтнаас худалдан авдаг байж. Тэр нь ч нэгэнт хувийн сонирхол голлож байсан нөхцөлд ардууд малынхаа ашиг шимийг яавал бүрэн авах буюу яавал бага хуч зардлаар их олз олох сонирхлыг нэмэгдүүлсэн юм. Тийнхүү жишээ нь манайхан яавал их сүүтэй олон үнээтэй болох вэ гэж, говь талынхан бол яавал их ноостой, олон хоньтой болох вэ гэж чармайдаг байлаа. Өвс бордоо ба заах ажил мөнөөх буриад нарын гол ажил байв. Үхэр голдуу малаа өвлийн эринд байран тэжээдэг учир хадлангийн үеэр ганц өдрийг ч сул өнгөрүүлэх ёсгүй Хүүхэд багачуудаа ч үүнд л сургана. Жишээ нь, би есөн настайдаа хадуур барьж сурсан. VIII сарын хоёр буюу илдээн өдрөөс IX сарын арвад буюу сэмүүн өдөр хүртэл хадлангаа хадаж өвөлжөөндөө доор хаяад хоёр гурван том нуруу хийж авна. Үхрийн хашаатай залгаа өвсний хороонд л тэр нуруу байна. Харин өөр газар (өвсний хээрийн хороо) өвс хадаж нуруулдсанаа өвлийн эцэс, хавар тэрэг чаргаар зөөж малаа бордоно. Дөчөөд оны сүүлчээр бараг айл болгон өвсний машинтай болсон тул дөрөв, таваас доошгүй тэрэгний морь хэрэгтэй. Ямар ч гэсэн өвсний машин чирэх хос морь тармуурын морь зайлшгүй байна. Буриад нар сүүтэй үнээ, тэрэгний сайн морьтой байхыг хичээдэг нь ажлын энэ онцлогоос үүджээ. Зөвхөн хадлангийн үеэр идшинд хэрэглэх цөөн хоньтой байна. Эм хонийг идшинд хэрэглэхгүй, зөвхөн эр хурга, төлөг цөөнийг хүнсэнд хэрэглээд бусдыг нь чадал зэрэгтээ тааруулан байлгана. Иймэрхүү хагас суурин байдлаас болоод сүх барьсан буриад «дархан» болдог нь тэр. Хашаа саравч барьж сэлбэх, тэрэг чарга хийх, хадуур тармуураа ишлэх тэргүүтэнд багаас сурахгүй бол муу эрийн тоонд орно. Хадлан бордоо хүрэлцээтэй авч малаа борддог уламжлал бас ч олон талын ашигтай байлаа. Идэх өрөм тосоо базааж илүүдлийг зарна. Шар үхрээ шахаж таргалуулаад хоршоонд өгөх юм уу, хот оруулж мөнгө болгоно. Дөчөөд оны сүүлчээр нэт хавар ээж минь дөрвөн шахмал шартай хот ирж билээ. Тэр үес буриад нарын шахмал шар ялангуяа худалдаачин хятадуудын дурыг их татна. Тэд тууварчдыг Баян даваанд угтаж дугуйгаар уралдан очоод үнэ хаялцан, нэхий өмднөөсөө боодолтой мөнгө гарган шидэлж аваад дараа нь махны мухлагтаа өндөр үнээр зардаг байлаа. Тэр хавар ээж минь дөрвөн шахмалаа хятадад зараад зах дээрээс нэг сайхан эмээл авч өгсөн юм.

	Тийнхүү тэр үес манай нутгийн айлуудын өвөлжөө бүрд нуруутай өвс дүнхийлдэн, цатгалдаж чихэлдсэн шар яндаглан хивж хэвтдэг сэн. Хос морь хөллөсөн чаргаар давхих сайхан сан. Кошевой буюу суудлын хөнгөн чарга, өвс түлээ ачдаг өргөн дальтай ачааны чарга айл болгонд байна. Төмөр голтой хоёр дугуйт тэрэг хэд, дөрвөн дугуйт ходоог гэгч хөнгөн тэрэг нэгийн зэрэг мөн айл айлд байна. Одоо ялангуяа чаргыг бүр мартаж орхижээ. Тэрэг чарга хийж чаддаг хүн ч ховор болж. Миний өгүүллэгийн баатар Дамдин дархан шиг төмөр ширээж юу дуртайгаа хийдэг жинхэнэ дархан байхгүй болж. Тэрэг чарга, төмрийн дархан, айл айлд байдаг сүүний болоод өвсний машин, шар үхэр шахаж бордох тэргүүтэн цөм патриархал аж төрлийн шилж буюу улирч баларсан зүйл мөн үү?

	Хөгжлийн эрхээр юм уу, аж ахуйг эрхлэх хамтын шинэ арга хэлбэрт шилжсэнээр олон зүйл үеэ өнгөрөөж, өөрчлөгдөн хувирах нь мэдээж. Гэвч жишээ нь, манай нутаг шиг сүү саалийн газар сүүний тасагт олон айлыг бөөгнөрүүлж зүдэж байхын оронд айл айлд сүүний машин байсан хуучин уламжлалыг сэргээж болохгүй юу байна вэ. Манай орон одоо сүүний машин зэргийг үйлдвэрлэсэн ч чадахгүй гэж үү? Хэрвээ чөлөөтэйхөн, санаачилгатайяа бодвол энэ мэт олон асуулт гарч ирнэ. Манай Биндэр сум л гэхэд өнөөх хувийн олон сайн үнээтэй байх эрмэлзлээс уламжилж үлдсэн нутгийн үүлдрийн мянгаар тоолох үнээтэйгээс хоёр мянган саальчин олонтой, саальчин баатар хоёртой. Гэтэл сумын төвд улсаас дөрвөн зуун үнээний ферм байгуулж баахан хөрөнгө хаячхаад ашиглаж чадахгүй сууж байна. Ер нь манайд зохихгүй сигантмания буюу томсгохын дон аж үйлдвэр, хөдөө аж ахуйд хохирол учруулж буй нь нууц биш билээ.

	Тавиад оны дундаас нэгдэлжих хөдөлгөөн ид өрнөсөн жилүүдийг эргэн санахад их л сонин. Энэ нь үнэнхүү бүх ард түмний хөдөлгөөн болсон юм. Хувийн аж ахуйтныг хоршоолох хувьсгалт үйл явц олон зүйлийг шинээр цэгнэн үзэхэд хүргэсэн учир зөрчил тэмцэлгүйгээр яавч бүтсэнгүй. Энэ нь ч ойлгомжтой бөгөөд харин өнөөгийн өндөрлөг дээрээс чухам юун дээр алдаж оносноо шинжлэн үзэх буюу юунаас сургамж авахаа бодож үзэх нь зүй ёсны хэрэг биз ээ. Нэгдэлжих хөдөлгөөн ид эрчээ авсан тавиад он, жараад оны эхэн бол үнэхээр их өрнөлт, эргэлтийн жилүүд байв. Ардын нэгдлүүд чухам л манайх түрүүлэх үү, танайх түрүүлэх үү гэсэн шиг уралдан байгуулагдаж, малчин ард амьдралын хамаг утга учир нь «нэгдлийн моринд» дөрөөлөхөд байсан юм шиг хөгжин давхилдаж, хамтын хүчний амтыг авахын хэрээр идэвх санаачилга өрнөж, үзэл бодол нь шинэчлэгдэж байлаа. Намын илгээлт авч олон сайн дарга нар нэгдэлд ажиллахаар явцгаав. Ер нь тэр жилүүдийн Итгэл зүтгэл саарамгүй санагдаж байсан билээ. Жишээ нь, манай нутгийн Дадал сумын «Хөдөлмөр» нэгдэл тэр жилүүдэд улс даяар нэрд гарсан юм. Алдарт Гурван нуурын хаяа дахь нарсан ойн захад ухаа шаргал дүнзэн байшингуудтай цоо шинэ тосгон өндийж, мужаан дархны газар, тарга ногооны талбай, саалийн механикжсан ферм, гахай, тахиа, нарийн ноост хонь үржүүлэх ферм юм юмтай. Дарга Чойдорж ардын нэгдлийн анхны баатар дарга нарын нэг болж гол нь нэгдэлч олны идэвх зүтгэл ер бусын өрнүүн, урам зориг бадруун, жирийн малчин, ноосчин, дархан, нэгдлийн зоо мал эмнэлгийн мэргэжилтэн хэн бээр ч ялгаагүй юухныг болов ч санаачлан хийх эрмэлзэлтэй, тэр бүхнийг нь дэмждэг, олноороо шүүн хэллэлцдэг, хойрго залхуу хүмүүсийг мөн олноороо шахан хавчдаг жинхэнэ хамтач шинэ амьдрал, ажлын дүр зураг зурагдаад ирсэн билээ. Ер нь тэр жилүүдэд Алтайд ч, говьд ч тийм нэгдэл олон болсон. Гэтэл жишээ нь, мөнөөх «Хөдөлмөр» нэгдэл далаад оны эхэн болоход эрч нь буурсаар сүүлдээ Намын Төв Хорооны тогтоол гаргуулаад ч өөдөлсөнгүй, өнөөдөр гэхэд тэртээ жараад оны оргилд хүрч ирэх үес байсан юмнуудынхаа ихэнхийг үгүй хийгээд сууж байна. Хамгийн гутамшигтай нь нэгдэлч олны их идэвх санаачилга ор сураггүй болжээ. Одоо харин байчхаад муу нь сайныгаа хавчиж суудаг аж. Хэдийд яагаад ийм болсон бэ? гэдэгт шуудхан хариулчих амаргүй. Гэхдээ л үүний учрыг олохыг хичээж үнэн шулууныг хэлж хэлэлцэхгүй бол мал аж ахуйд тохиолдсон зогсонги байдлыг арилгахад хэцүү болох нь хэнд ч ойлгомжтой. Учрыг олж, үнэн шулууныг хэлэх хүн гэж өөрийгөө үзвэл дэндсэн хэрэг болно. «Төрийн төлөө оготно боож үхнэ» гэгчээр нэгд, хөдөөг сайн мэдэх малчны үр садын хувьд, хоёрт, өнөөгийн хөдөөг сурвалжлан сонирхогч зохиолч, сэтгүүлчийн хувьд чадлын хэрээр эргэцүүлэн бодох л юм. Эрдэмтэн мэргэжилтнүүдийн санал дүгнэлтийн хажуугаар мань мэтийн санаа зовсон хүний сэтгэлийн дүгнэлт гэх юм уу, ер хувийн бодол, шаналал хүмүүст санаа өгч юу магад билээ.

	Би 1984 онд Биндэр сумынхаа жаран жилийн ойгоор нутагтаа очив. Бараг арван хэдэн жил зүглээгүй байснаа ойн дуулианаар очсон хэрэг. Юм их өөр болсон байна. Жишээ нь нэгдлийн гол түшиг болох ахмадууд нь миний үе тэнгийнхэн. Мөнөөх тэрэг чарга хийж чаддаг хуучин хөдөөгийн лут ажилсаг өвгөчүүл хадан гэртээ очиж, одоо зөвхөн түлээний сүх барьдаг тэгээд бас саальчин эхнэрийнхээ туслах малчин нэртэй, хожмын өдөр хэрэгтэй гэж хадгалсан хэдэн төгрөгтэй (түүнийхээ ихэнхийг банканд, багахан хэсгийг авдартаа хийсэн) амар сайхандаа жаргасан өвгөчүүл болжээ. Ер ийнхүү хуучин шинэ хөдөөгийн хооронд малчны үе солигдож шинэ залуухан үеийнхэндээ бидний өвлүүлэх дүр иймэрхүү бөгөөд тэр залуухан үе маань мал маллах ур ухаан муутайгаас гадна цөөнхийн санаа нь хөдөөд, ихэнхийн нь санаа хотод байгаа шүү дээ. Тийнхүү сумынхаа наадам үзэж, нэгдэл анх байгуулалцсан дал эргэм насны цөөхөн өвгөчүүлтэй золгож, наадмын хүрээнд морьтой хүн цөөн, мотоциклтой хүн олныг гайхан өгүүлэхэд минь «Чи чинь хаана явсан хүн бэ?» гэж шоолцгоож байв. Үнэхээр ч би морьгүй, мотортой ийм сумын наадам үзээгүй явжээ. Ийм олон мотор байхад тэрэг чаргаар яах ч юм билээ! Одоо манай бүх нэгдэл дунджаар хорь гучин том мотор асаан пижигнүүлж, морийг орлосон жижиг мотор зуугаадаараа паржигнан хөдөө талын тоосыг босгож байна. Гол мөрөн шиг шатахуун урсаж очоод шатан замхарч байна. Тийнхүү тэрэг, чарга хуучин хөдөөгийн дал эргэм настан моторт шинэ хөдөөгийн хойч үе залгажээ. Энэ бол зүй ёсны үзэгдэл, Гэхдээ ганцхан энэ бүхнийг бодлогогүй буруу ашигласнаас л үргүй зардал хэтэрч байна. Манайхнаас хавьгүй илүү хөгжилтэй, техникийн эртний уламжлалтай улс хүртэл холхивчтой морин тэрэг хийж богинын тээвэрт ашиглаж байна. Гэтэл тэрэг чаргаар юу хийнэ гэсэн бодол манайд дэндүү эрт төрж, нөгөө «сүх барихдаа дархан» буриадууд тэрэгнийхээ арлыг, тэнгэр өөд харуулан түшүүлээд мөөрийг нь төмөрлөх хүнгүй гэж суух болжээ. Тавиадхан жилийн өмнө ердийн хөсгөөс өөр тээврийн хэрэгсэлгүй шахам байсан хөдөөд одоо ердийн хөсгөө эргүүлж ашиглах Тухай дуусашгүй яриа болж байна. Энэ бол анхнаасаа юмыг бодлогогүй хийсний гай, улсынхаа хөрөнгөөр хэт туйлсны гэм биш гэж үү? Ер нь энэ их техникжилт цаанаа аж ахуйг удирдах зохисгүй аргын тусгал болсон шиг санагддаг. Улс бүхнийг нуруун дээрээ даах хандлага нэгдлийн хоршооллын мөн чанартай зөрчилдөж эхэлсэн тэр үеэс буюу аж ахуйг удирдах хүнд суртлын арга гүнзгийрсэн цагаас их хүч чадал, их тоо хөөцөлдөх эрүүл бус хандлага гарч, тэр нь удалгүй улсыгаа эргээд хууран мэхлэх тийм нэг сэтгэл зүйн суурийг тавьсан юм. Нэгдэлч олны идэвх санаачилгыг бууруулах; шалтаг болсон удирдлагын тийм буруу арга барил яваандаа мал бол буян биш «ял» гэсэн олиггүй үг гарахын суурийг бас тавьж уг ёсоороо толгой дааж ажиллах сонирхолтой бөгөөд бололцоотой асан нэгдлийн дарга нар харин бүхнийг дээш нь даатган улсын нуруун дээр ачих санаатай болж, нэгдэлч малчид «мань д падгүй» гэх болсон юм. Тийн нохой нь сүүлээ, сүүл нь хонгорцгоо гэдгийн үлгэр гарч ирсэн хэрэг.

	Сумынхаа наадам үзээд төрсөн нутаг сэрүүн Галттайд хэд хоноход хадлангийн цаг боллоо. Үеийн нөхөр Тамцоо, Цэвэгжав нартаа «өвсөндөө гарах болоогүй юу? гэсэн чинь «Бид чинь өвс хаддагаа бараг мартамхай. Ингэсхийгээд нэгдлийн механикжсан салаанууд ирээд ураад өгнө шүү дээ. Тэгээд техникээр зодож нойтон хуурай хамаагүй баахан өвс овоолж орхино. Урьд чинь бид өвсийг бухлаар тоолдог байсан, одоо тонноор л тоолно. Тэр нь ч их булхайтай даа. Нэг мэдэхэд л хэдэн зуун тонн хүргэчихнэ. Харахад нээрээ ч зуун тонноор ярилтай нуруу хэд хоногийн дараа газарт наалдчихна шүү дээ гэв. Энэ бол нийтлэг үзэгдэл. Ганц өвс хадлан дээр ч биш олон юман дээр энэ их хүч, тооны ямар нэг хэсэг нь хий хоосон болдог нь гэм биш зан болжээ. Тэгээд цаг зуурын гэгддэг хэдэн сарын гачаал бэрхшээл тулгарахад мал сүрэг өнөөх их өвсний маань тоог биш шимийг нь иддэг юм сан хойно цай зутанд орохоос өөр аргагүйд хүрч байна. Ингээд угтаа бол малчид өөрсдийн хүч ухаанаар нугалдаг байсан ажлыг одоо улсын хүч ухаанаар хийх ёстой боллоо. Энэ байдал хоршооллын аж ахуй улсын аж ахуй хоёрын зааг арилсан тэр цагаас буюу жараад оны сүүлч далаад оны эхнээс газар авч эхэлсэн. Нэгдлийн хөрөнгө мөнгө «банкны бахинд» орж, бүхнийг дээрээс төлөвлөн зохицуулдаг (зохицуулалт гэдэг нэг ёсны халхавч үг), шууд захиран тулгадаг хүнд суртлын арга нэгдлийн дүрэмтэй ч, хоршооллын мөн чанартай ч зөрчилдөх эсэхийг үл харгалзан, угтаа бүхнийг мэдэж чадах гэсэн буюу их техник, хөрөнгө хүч ханад хялбархан бүтээх гэсэн эрмэлзэл зөөлнөөр хэлэхэд гэнэн алдаа байсан нь одоо улам тодорхой болов. 

	Үүний цаана хамгийн гол нь үзэл бодлын буюу сэтгэл зүйн гэмээр нэг нарийн асуудал нуугдаж байх шиг санагддаг. Хувийн өмчийн үзлийг нийгмийн өмчийн үзлээр солилоо гэсэн маань харин мөнөөх улс, хоршооллын өмч хэнийх ч биш гэсэн үзэл бодол давхар бий болж тийнхүү хоёр өмчит малчин аминыхаа хэдээр аргацаан, нийгмийн малыг албадлагаар юм шиг харж, эцсийн бүлэгт алба, амины зааг ч үгүй болж, ганцхан яаж ийж байгаад төлөвлөгөө биелүүлж амь зуулгын хэдэн төгрөг авах л амьдралын гол утга учир мэт болжээ. Тийнхүү харамсалтай нь өнөөх их идэвх чармайлт гаргаж хөрөнгө зоорь, ажил үйлстээ жинхэнэ эзэн болж явсан малчид маань дээрээс ирэх даалгавар, улсын гар харагчид болж хувирахад хүрлээ. «Өөрийн толгойтой» хүн л бүтээлч санаачилгатай байна гэсэн энгүүн үнэнийг одоо эрхбиш бодууштай болжээ. Ялангуяа нэгдлийн дарга нарын хувьд бол толгой даахын хүслэн мөн ч их байна. Үүнийг аймшиггүй хэлж буйн учир бол сүүлийн жилүүдэд хөдөө нутгаар их явж, олон хүнтэй уулзаж ярилцсанаа буюу олны санаа бодлыг хэрдээ тусгаж авсандаа тэр юм. Би ноднингоос хойш хөдөлмөрийн баатар Лодойхүү, Аварзэд нартай хэрэг болгож нэг биш удаа уулзсан. Лодойхүү гуай бол нэгдлийн ид өрнөлтийн жилүүдэд нэр цуунд гарсан дарга нарын нэг, Аварзэд бол үнэнхүү үлгэр дуурайл болохуйц ажилтай өнөөгийн цөөн дарга нарын нэг. Гэхдээ хэн хэнийх нь намтар ардын нэгдлийн өрнөлт бууралт, магадгүй уналтын гэж болох бүхий л жилүүдтэй амин холбоотой. Эдний хэлдэг нэг гол санаа бол «Бид «Эзэн нь юмаа мэдэж, эрэг нь усаа хашна» гэдэг ёсоор ажиллаж чадсан цагтаа юм хийсэн. Ганц тоо, төлөвлөгөөний хойноос биш нэгдэлч малчдынхаа аж байдлыг сайжруулахын төлөө тэмцэж, мал буянтай юм бол тэр буян нь энэ дээ гээд үзүүлж чадсан цагт л санасандаа сая хүрнэ. Бид ажил, мал гэж гүйсээр байгаад хүнээ мартдаг. Хоршоолсон ард гэж ярих дуртай шигээ тэр хоршооллынхоо ардчилсан ёсыг сэргээж, элдэв долоон хаалт боолтыг арилгаад өгөх юм бол малчдын идэвх сэргэнэ, бидний толгой ч ажиллана гэдэг. Өнөөгийн өөрчлөлт шинэчлэлтийн гол агуулга нь бараг л малчин айл гэрээ аль довцог дээр барихыг дээрээс заах гээд байдаг захиргааны шийдвэрийг огоорч аж ахуйг удирдах эдийн засгийн аргад шилжих явдал учраас дээрх сайн дарга нарын хүсэл мөрөөдөл биелэгдэх итгэлийг төрүүлж байна. 

	Би өнгөрсөн оны зургаадугаар сарын эхээр Цагаан-Уул сумын «Бадрал» нэгдэлд зориуд очсон. Булнайн нурууны ар хударга, хөвч хангай энэ нутагт сая л нэг зуны тэмдэг орж байлаа. Зургаан сарын аравдаар шүү. Гэтэл орсон айл болгон тогоо дүүрэн сүү хөөрүүлж, өрөм хайлж байх нь гайхалтай. Өөр газар бол айлууд хэдийн сүүний тасагт бөөгнөрчихсөн үнээгээ чадал мэдэн шувтарч байгаа үе. Гэтэл эднийх тасагт буухаа мартсан юм шиг байв. Гайхаад асуусан чинь Аварзэд баатар «Хүмүүсийнхээ ходоодыг цайлгаагүй байж юундаа яарах вэ. Жаахан өрөм тос базааж аваг. Тэгсэн хойно тасгаа ч жигдрүүлнэ, цөцгийгөө ч авна» гэв. «Дээрээс шахахгүй байна уу?» гэхэд «Үнээгээ хэдийд саахаа мэддэг байя л даа» гэсэн, Үнэхээр тийм ээ! Малчдынхаа ходоодыг цайлгах мэдэлгүй нэгдлийн даргын ажил яаж бүтэх юм бэ! Газар газрын, гол голын онцлог гэж байна. Тэр онцлогийг харгалзан үзэж тухай тухайн үед хамгийн зохимжтой буюу ашигтай хувилбарыг гаргаж авах эрхийг нь олгодог эдийн засгийн уян хатан бодлого ямар их чухал байна вэ? Манай мал аж ахуйн бэл чадавх багагүй хэвээр байна.

	Хуучин хөдөө, шинэ хөдөө хоёрыг жишиж үзвэл миний үеийнхний хувьд үнэхээр төрөл арилжсан мэт. Өнөөгийн хөдөөгийн цахилгаанжуулалт, мөнөөх ашигтай хувилбарыг олсон техникжилт дээр хуучин хөдөөгийн ашигтай уламжлалыг авч чадах юм бол, мал аж ахуйн зогсонги байдлыг гэтэлж чадна. 

	Хэлбэр, агуулга хоёр эвсэлдэж байх ёстой шиг арга, нөхцөл хоёр мөн эвсэлдэх ёстой биз. Манай мал аж ахуй нүүдлийн буюу байгалийн эрхшээлээс хамаарсан хэвээрээ байгаа учраас хуучин уламжлалыг таягдан хаях цаг хараахан болоогүй нь ойлгомжтой мэт. Үүний хамт мал аж ахуйд орчин үеийн үйлдвэрлэлийн эрчимтэй арга зайлшгүй нэвтрэх ёстой нь мөн ойлгомжтой бөгөөд хагас суурьшлын нөхцөл бий болох урт удаан үйл явцыг дур зоргоор түргэтгэх гэснээс бид зарим зүйл дээр алдсанаа ухамсарлах цаг иржээ.

	 

	
Б. ДОГМИД: МАЛЛАХ УУ, МАРТАХ УУ?

	Эрт дээр үеэс манай говийнхон тэмээг мал малаас эрхэмлэн, тооно тэгнэдэг, гэр амьтай хэмээн хүндлэн дотночилдог байлаа. Нүүдлийн мал аж ахуй эрхэлдэг манай оронд аргал, ус ойртуулахаас эхлээд хол ойрын нүүдэл суудал, аян жин хийхэд тэмээ шиг найдвартай номхон унаа байсангүй. Машин тэрэг цөөн, зам тээврийн асуудал хараахан шийдвэрлэгдэж амжаагүй тавиад оны дунд үе хүртэл ард олноо өдөр тутмын өргөн хэрэгцээний бараа таваараар хангахад атан тэмээд аян замын уртыг алхаагаараа туулан, хүнд хүчрийг нуруундаа тээж явсныг мартахын аргагүй.

	Сүүлийн жилүүдэд бидний сэтгэлийг түгшүүлж байгаа нэг зүйл нь тэмээний одоо ба ирээдүй, түүний хувь заяаны тухай эгзэгтэй нарийн асуудал юм. Манай дэлхий дээр байгаа бүх тэмээг газар нутаг, хүн амтай нь жишин үзэхэд харьцангуй цөөн билээ. Гэтэл «Галбын улаан», «Ханан хэцийн хүрэн» зэрэг сонгомол үүлдрийн хоёр бөхтэй тэмээгээр дэлхийд тэргүүлдэг манай оронд тэмээний тоо, түүнээс авах ашиг шим буурах хандлагатай байгаа нь хүн бүхний сэтгэлийг зовоож байна.

	Тэмээ яагаад өсөхгүй байна. Юунаас болж хорогдоод байна вэ? гэдэг учир битүүлэг асуултад олон талаар хариулж болох ч хамгийн гол нь «Хайрлах сэтгэл дутсанаас тэмээ өсөхгүй байна» гэхэд хилсдэхгүй. Аливаа юманд сэтгэл, санаачилга дутах нь мэдлэг мэргэжил дутсанаас аюултай байдаг. Зарим малчид хуучирсан сэтгэлгээ, арга барилтайгаа амь бөхтэй зууралдаж байгаагаас тэмээ хөл урттай, бэлчээр холтой учраас бог малын нэгэн адил ойр зуур байлгах аргагүй гэдэг хуучирсан бодол нь хэвээрээ байна.

	Тогтмол хурааж хотлуулахгүй хээр хөдөө алдаг оногхон цуглуулж усалдгаас тэмээ хагас зэрлэгшин догширч байгаа нь амьдрал дээр бэлээхэн харагдаж байна. Өдөр тутам хонь шиг хариулахгүй, ботго тормыг багаас нь ногт чагтанд дасган сургадаггүй, эхийг нь саахгүй зэргээс тэмээ эзнийхээ хараа хяналтаас гарч зүг чиггүй алдагдан алга болж, улмаар тогтвортой өсөлтөд муугаар нөлөөлж байна. Хур бороо, задтай ус ховор говийн аймгуудад ус эрэн салхидаж яваа эзэнгүй алдуул малын дийлэнх хувийг тэмээ эзэлж байна. Зарим газар ийнхүү бид малын хариулалд муугаас малчин нь малаа биш, мал эзнээ эрэн хуурай худаг дамжин цангаж явааг харахаас нүд халтирмаар. Халуун салхинд хөтлөгдсөн ийм алдуул тэмээнд өт батгана, чоно нохойд баригдах, ашиг хонжоо хайдаг муу хүмүүсийн гарт орж үрэгдэх, сувайрах, хээл хаях, үр төл нь осгох өвчлөх гээд муу зүгийн саад тотгор мундахгүй.

	Биеийн амар хялбарыг харж бэлэнчлэн залхуурснаас уналга эдэлгээ, отор нүүдэлд тэр болгонд ердийн хөсөг хэрэглэдэггүй болсны хар гайгаар орчин үеийн хөдөөгийн айлуудад тэрэг, чингэлэг, тоног бөхөлгөө, хом шат, бурантаг ногт эрс ховордож нүдний гэм болжээ. Энэ нь эмнэг хангал тэмээг уналга эдэлгээнд сурган гарын мал болгож чадаагүйтэй холбоотой. Тэмээн сууриар ороод гарахад буйл бурантагтай унамгай байрын тэмээ тун цөөхөн үзэгдэж байгаа нь манайд ердийн хөсгийг хэр зэрэг ашиглаж буйн гэрч юм. Урин дулааны улиралд харгана салхи хоёрт ноосоо мултлуулаад усаар гачигдан цангаж яваа тэдгээр мал тарга тэвээрэг авах даа бусдаас заавал дутмаг, ноос үс нь тачир ургах учраас өвлийн цагт бээрэг, хээл хаях, сувайрах нь амархан байдаг. 

	Зэрлэгшсэн тэмээг тэр болгон унаж эдэлдэггүйгээс ашиг шим, сүү саалийг нь ашиглаж чадахгүйд хүрч алдаагүй дээрээ нэгдэлд хүлээлгэн өгч, нүд далд оруулан ял төлбөрөөс зайлахын тулд олноор нь нядалж зах зээлээр худалдаж буй арчаагүй байдлаас ангижрах цаг болжээ. Байгалийн болон биологийн талаас нь авч үзвэл хоёр жилд нэг удаа ботголдог учраас тэмээ өсөлт удаантай, нөхөн үйлдвэрлэлд багатай амьтан гэдгийг мартаж болохгүй. Говийн аймгуудад нийтийн хоолны газруудын олонхыг тэмээний махаар «хөдөлгөж» байна. Мал өсгөх улсын төлөвлөгөө биелүүлэхэд хорин хонь нядалснаас нэг тэмээ «гайтуулсан» нь эдийн засгийн хувьд ашигтай учраас бусад малын золиосонд тэмээ их хэмжээгээр «Хэлмэгдэх» боллоо. Ер нь түс тасхан хэлэхэд ботго цагаас нь гэр хотондоо дасгаж өөрийн гарын мал болгож чадалгүй бэлчээрээр бараачлан, хөндий цэрвүү малласнаас нас бие гүйцсэн хангал догшин тэмээг эдэлж сургаж чадахгүйд хүрч өсвөр залуугаас нь олон тоогоор идшинд хэрэглэх үүд хаалга нээгдэж байгааг одоо анхаарахгүй бол оройтох нь. Ингэж заазлах нэрээр өсвөр насны тэмээг ямар ч судалгаа шалтаггүйгээр «цаазалж» буй нь сүргийн бүтэц, тохироо алдагдахад хүрч болзошгүй гэдгийг эргэж харахад илүүдэхгүй биз ээ.

	Газар нутгийн тархац, толгойн тоогоор бусад малаас харьцангуй бага учраас тэмээний аж ахуйн материаллаг баазыг бэхжүүлэх талаар хүч тавин анхааран ажиллаж чадвал ойрын, жилд түүний зүй бусын хорогдлыг зогсоож, хэвийн өсөлтийг нь хангах нөөц бололцоог манай орны нөхцөлд шийдвэрлэж болохгүй асуудал биш юм.

	Өвөл цагийн хатууд говь нутгийнхан тэмээг уналгад багагүй хэрэглэж буй нь сайшаалтай болов ч эцэг өвгөдийн үеэс уламжлалтай, тэмээний гоо сайхан, эрүүл ахуйд зохицсон гувж эргүүлэг, хударга ногт, ширмэл буюу гоёлын хивсэн тохош хэрэглэсэн хүн өдрийн од мэт ховор үзэгдэх болжээ. Хүйтний улиралд уяа сойлго авах, өл хоол даах чадал, тэнхээ, тэвчээр, эдэлгээгээрээ тэмээтэй дүйцэх амьтан дэлхийд ховор. Дээд талын тэмээ дөч хүртэл насалдаг байтал манай улсад тэмээний дундаж нас, харьцангуй богино (12-16 орчим) байгаа нь нэг хээлтэгч эх малаас авах төлийн тоо цөөн, хэнз давжаа өвчин эмгэг, халуун хүйтэнд тэвчээр муутай болох нь олон талаар нотлогдов. Энэ нь нас бие гүйцээгүй малын үр удам хэврэг байдгийг бас нэгэн талаар харуулж байна гэсэн үг. Хангай шиг том биетэй хэр нь тэмээ шиг уян зөөлөн, эмзэг энхрий мал үгүй билээ. Тэмээ тэр чанараараа ч эзнээ ширүүн дориун зан гаргах, шоовдорлож гадуурхахыг анддаггүй мал. Өт батганад баригдах, халуун тамгаар түлж баалуулах, хамрыг нь сэтлэх, ул тавгийг нь цоолох, элдэв новш ноохой хүзүүнд нь зүүж, зос будгаар цоохорлож тэмдэглэх зэргээс болж тэмээний өнгө зүс гутаж, тарга тэвээрэг, алдаж байгааг зарим хүмүүс анзаардаггүй бололтой. Морь, мотоциклын аагаар хөөж хулжаасан тэмээ тогтворгүйтэн, хүний бараанаар толгой хандсан зүг рүүгээ гүйж, салж сарнидгаас малын алдагдал гаргадгийг үгүйсгэх аргагүй.

	Дэлхийд байгаа арван зургаахан сая тэмээний арван хувийг хоёр бөхтэй тэмээ эзэлдэг. Сонгомол үүлдрийн хоёр бөхт тэмээний өвөг нь хавтгай хэмээх тэмээн гөрөөс бөгөөд энэ амьтан зөвхөн монголын говь дөлийн бүсэд цөөн тоогоор амьдарч байна. Тэмээний зүй бусын хорогдол дотроос маллагааны муугаас болж гарсан малын алдагдал жил ирэх тутам газар авч тэмээгээрээ улсад тэргүүн байранд ордог Өмнөговийн Ханбогд, Дорноговийн Хатанбулаг сумдад аль эрт сураг тасран Үл мөргүй болсон тэмээний эрэлчид мэр сэр үзэгддэг болоод удлаа. Зөвхөн ойрын нэгэн жишээ дурдахад Дорноговь аймгийг Хөвсгөл сумын Гэрэлт зам нэгдэл сүүлийн 2 жил хагасын дотор найман зуу гаруй мянган төгрөгийн төлбөрийг чөлөөлсний дотор дарга нарын ивээлд багтаж, итгэл хүлээсэн зарим малчдын 24, 2-103, 5 мянган төгрөгийн өр авлагыг хэт хавтгайруулан хоёроос гурван жил дараалан чөлөөлжээ. Газар нутаг ихтэй зарим сумын малчид тэмээний ноосыг аваад хандсан зүгт нь хариулгагүй тарааж орхисны эцэст сар, улирлын сүүлчээр олныг хамарч чирэгдүүлсэн өргөн «хумиа» зарлаж, бригад хэсгээрээ малаа цуглуулан тоолуулж байгаа учраас тэмээний алдагдал гарахын бас нэг үүд хаалга нээгдэж байна. Хоол хүнс базааж, хос морь сойх нь холгүй сүржин даржин «хумиаг» онц байдал зарлан зохион байгуулж нутагшсан малыг үймүүлэн сарниулж бусдад чирэгдэл учруулж байгааг харахад тавиад оны үеийн сум, багуудын чоно авладаг байсан ав хоморгын дүр зураг өөрийн эрхгүй нүдэнд үзэгдэх юм. Иймэрхүү арга ажиллагаатай малчдыг үүргээ гүйцэтгэж байна гэж үзэхийн арга алга. Сар, улирлын тооллого чанаргүй, малын хариулга маллагаанд тавих хяналт сул, суурьт хөтлөгдөх анхан шатны бүртгэл хагас дутуу байгаагаас малын нас хүйс зөрөх, ухамсар дорой урт гартай хүмүүс нийгмийн малыг сольж холих, хулгайлан завших явдал ч багагүй гарч буй нь харамсалтай. Өр авлагыг хүчингүй болгож ёс бусаар хайр ивээл үзүүлж амтшуулсны гайгаар мал алдсан хүмүүс малаа эрж сураглахын оройд нэг, хоёр жил болоод л нэгдэл миний төлбөрийг чөлөөлчихдөг юм гэсэн янзтай огт хэнэггүй явах нь хачирхалтай. Тэмээний тоо толгой өсөхгүй байгаа бас нэг шалтгаан нь дотоодын ба төвлөрсөн хэрэгцээнд бэлтгэлд тушааж байгаа малыг таргалуулах, түүний амьдын жинг нэмэгдүүлэх талаар анхаардаггүйтэй холбоотой. Өнгөрсөн өвлийн цаг агаарын хүнд нөхцөлд говь нутгийнхан багсармал ба хорголжин, холимог тэжээлээр анх удаа ядарч доройтсон тэмээг тэжээж тэмээ, хүн хоёрын аль аль нь минераллаг тэжээлд дасаж, түүний ач тусыг мэдэрсэн нь үр дүнгээ өгөв. Хэдэн өртөө давхиж байж айл, малын бараа хардаг зах хязгаар нутагт машин тэрэг хөлөглөж элдэв зэвсэг агссан хүн адуу, тэмээг олон цөөнөөр нь тастан хөөж буудах явцад мэр сэр үзэгдсээр байгааг ч нуухын хэрэггүй юм. Иймэрхүү байдлаар малтай зүй бусаар харьцаж байгааг тэвчихийн аргагүй.

	Одоогоос хэдхэн жилийн өмнө Дорноговь аймгийн нутагт хэсэг бүлэг зэвсэглэсэн хүмүүс айлын бүхэл бүтэн азарга адуунаас унага, даага ганцыг ч үлдээлгүй хүйс тэмтрэн буудаж алаад, олны хараанаас зайлж чадалгүй баригдсаныг нутгийнхан мэднэ. Их, бага иймэрхүү жишээг он, сараар жагсаан олныг хэлж болно. Өвлийн улиралд хээр хөдөө малын бэлчээрт явахад таарч байгаа адуу тэмээний арьс, толгой, дээрмийн аргаар амь зуугсдын цай хоол хийж дулаацаж, тухалсан түүдэг галын үнс нурмыг харахад гэмт этгээдүүд элдэв эргүүл шалгалт байдаггүйг далимдуулан дураараа дургин явдаг нь хараалжаар ил байна. Дорноговь аймгийн статистикийн хэлтсийн мэргэжилтнүүдийн урьдчилан гаргасан тооцоогоор тэмээний аж ахуйн зүй бусын хорогдол, нөхөн үйлдвэрлэл одоогийн хувь, харьцаагаар цаашид удаан үргэлжилбэл хорин жилийн дараа тус аймгийн тэмээтэйд тооцогддог хэд хэдэн сумдад тэмээгээ өсгөх нь байтугай тэр амьтны мөр ч үгүй болох аймшигтай тооцоо гарчээ. Ингээд бодохоор тэмээний одоо ба ирээдүй түүний хувь заяаны тухай асуудлыг анхааран идэвх санаачилга гарган ажиллаж, бодитой арга хэмжээ авахгүй бол хожим амаа барихад хүрнэ. Нэг настай, нялх үстэйгээсээ өвөлжөө бууцны хөлд ботготой тоглож өссөн говийн хүү би тэмээнд нутгаасаа ч дутуугүй хайртай. Амлаж тэнхэрсэн айраг сүү маань ингэнийх, анх дээр нь гарч алсын уул толгодыг харсан унаа маань ч тэмээ байсан учраас би түүнийг орчлонгийн нэгэн ачтан хэмээн биширч сэтгэлийн хойморт хүндэтгэн тахиж явдаг юм.

	Тэмээгээ хайрлах цаг нэгэнт болжээ. Тэмээний амьдрал хувь заяанд түгшүүр тулж ирлээ гэдгийг уншигч тантай хуваалцах гэсний учир энэ билээ.

	 

	1987

	 

	
Д. ГАРМАА: ХҮЛЭГ МОРИН ЮУ ГЭЖ ЯНЦГААНА ВЭ? 

	 

	Хүн болох багаасаа

	Хүлэг болох унаганаасаа 

	(Ардын цэцэн үг)

	 

	Сайн морь эр хүний хань нөхөр, монголчуудын хэзээний хүсэл, мөрөөдөлд жигүүрт хүлэг билээ, Их жанжны ухаа, хонгор, Дандар баатрын алаг мэтийн хотол даяар цуутай аргамаг хүлгийн тухай хүмүүс ам дамжин ярилцаж, үйлс нь бүтсэн хүнийг «хийморьтой» гэж хэлэлцэн, уянгат дуунд дуулсаар ирсэн нь санамсаргүй зүйл биш. 

	Хэчнээн хүлэг морь дайны талбар дээрээс шархтсан эзнээ авч ирж, хэчнээн аргамаг хүлэг улсын хилийн торлон шугам дээр эзэнтэйгээ хамт дайсантай тулалдаж бас хэчнээн монгол морь. агуу их Эх орны дайнд зөвлөлт хань нөхдийн унаа, монгол хүний сэтгэлийн бэлэг болон оролцсон билээ дээ.

	Монголын сансрын, анхны, нисэгч Ж. Гүррагчаа адуучны хүүхэд билээ. Яруу найрагчийн дүрсэлснээр сүүн зам тэнгэрт татуулан, хорин сая морины хүчтэй сансрын хүлгээр зөвлөлт ахтайгаа дүүлээд гарахдаа тэр, адууны тоосонд төрж, хүлгийн нуруунд, өсөж, шандаст хурдан морьдыг уралдуулсан адуучны хийморьлог сайхан ажил үйлсийг санагалзан адууныхаа буянаар ийнхүү найрамдлаа сансарт дархлах болсныг эргэн бодсон нь гарцаагүй. Монгол морь, тал нутгийн монголчуудын ахуй амьдрал, тэмцэл тулалдаан, хайр сэтгэл, баяр наадам, нүүдэл суудал бүхэнд салшгүй нөхөр нь байснаас монголчууд зөвхөн ардын дуу гэхэд л дөрвөн зуу гаруйг ачит сайн хүлэг мориндоо зориулан зохиосон байх юм.

	Түүх, утга зохиолын дурсгалт «Нууц товчоо», «Гэсэр», «Жангар» туулиуд, «Чингисийн эр хоёр загал» зэрэг бичгийн өв сан, ардын аман зохиолын олон тооны үлгэр, домог, ерөөл магтаалд монгол хүнийг морьтой нь алдаршуулан ачит сайн ажнай хүлгийн, ид шидийг магтан дуулсан байдаг. Гадаадын хүмүүс ч тэсэн монгол хүний амьдралыг морьгүйгээр сэтгэдэггүй. Марко Поло «Орчлонгийн элдэв сонин» номдоо: «Тэдний агт морьд сургуультай, аль жолоо залсан зүгт нохой мэт алавхийн давхина» гэжээ.

	Зөвлөлт Эх орны дайны баатрууд тэжээл нэхэхгүй, өөрсдөө цас малтан өвс ургамал олж иддэг, унахад эвтэй хурдан эзэндээ үнэнч монголын бяцхан морьдын тухай дурсамждаа ид хав болгон бичсэн байдаг.

	«Баатарлаг улаан арми» сонины 1939 оны наймдугаар сарын 24-ний 12 дугаарт «Аймшиггүй зоригт Дарга Дандар болон түүний цэрэг морин аттакаар довтолж, дайсны морин цэргийн нэгэн суманг бут ниргэж зургаан их буу, долоо пулемёт, зуу орчим винтов бас бус байлдааны зэвсгийг олзлон авчээ»: гэж мэдээлсэн нь бий.

	Монгол орны хангай, говь, хээрийн аль ч бүсэд адуугүй аймаг, сум байхгүй. Одоо дэлхийн дахинаа 250 гаруй үүлдрийн 62 сая гаруй адуу байгаагийн дотроос олноор өсгөж байгаа цөөхөн орны тоонд орж долоодугаар байрыг 2 Сая адуутай БНМАУ эзэлдэг. Адуу ашиг шим ихтэй мал. Дэлхийн орнуудад адууны махны хэрэгцээ их өслөө. ЗХУ, Франц, Бельги, Шведэд жилд нэг хүнд ногдох махны хэмжээ улам өсөв. Адууны мах шимт, илчлэг чанараараа үхрийнхээс дутуугүй нь түүний найрлагад уураг 18-20 хувийг эзэлдгээс тодорхой юм, Манайхыг айргийн орон гэдэг. Монгол айргийн амт Шимт гадаадын зочдын дур тааллыг булаадаг.

	Манай орон 500 гаруй мянган гүүтэй. Эдийн засагч хүмүүстэй уулзан ярилцаж байхад зуун эхээс бойжуулах төлийг улсын тогтоосон дунджид хүргэчхээд байвал адуу өснө гэлцдэг. «Хээлтэй гүүг ус руу холоос гүйлгэж хөлөргөн туух огцом хурааж бөөгнөрүүлэх, үргээж сочоох, өөр азарга хураах зэргээр гүүний хээл цуцардаг», гэж нөхөр Б. Дэжид адуучдын нэг зөвлөгөөн дээр хэлсэн нь хээл нэгэнт авсан малын талаар ямар анхаарал тавих ёстойг тэмдэглэсэн үг юм.

	Өнгөрөгч онд зуун гүүнээс Өвөрхангай 45, Дундговь 40 унага бойжуулсан нь дэндүү бага санагдах нь аргагүй. 1986 оны тоогоор Өвөрхангай 160 гаруй мянган адуутайгаас гүү 40 орчим мянга, Дундговь 130-аад мянга адуутайгаас гүү 20 гаруй мянга байжээ. Гэтэл хээл хаясан, сувайрсан гүү аль аль аймагт 10-20 гаруй орчим мянгад хүрсэн байна. Зарим сумын бойжуулсан унаганы тоо бүр ч гайхмаар санагдана. Жишээ нь, зуун эхээс 1987 онд Дундговийн Гурвансайхан 22, Дэлгэрхангай 31 унага бойжуулжээ. 

	Адуугаа бага багаар ч гэсэн өсгөж байгаа аймгууд бий юмаа гэж бодоход түүний ашиг шимийг бүрэн авч чадахгүй ноцтой дутагдал нийт аймаг, суманд буйг булзааруулахын аргагүй. Олон мянган гүүг сааж чадахгүй их нөөц алдаж гүү барьж сураагүй сум нэгдэл олон бий. Олон мянган адуугаа бид уургаар барьж унаж эдэлж чадахгүйд хүрчээ. Аймаг, сумдад зохиодог байсан эмнэг сургалтын уралдаан тэмцээнийг алгуурлаад удлаа, Өнөө үед манай улс ардын аж ахуйд адууны гүйцэтгэх үүрэг асар их хэвээр байгаа, тийм ч учраас адуун сүргийн үржлийн ажлыг сайжруулах талаар Намын Төв Хорооны тогтоол гарсан. Харамсалтай нь энэ тогтоолын биелэлт дөнгөж эхлэлтийн төдий байна. Хурдан жороо морьдоо уралдуулахгүй бол ардын наадам наадам биш болдогтой адилхан морио унаж мал сүргээ маллахгүй бол уламжлалт бэлчээрийн мал маллагаа юу болох нь ойлгомжтой. Монгол хүний Морио гэх агуу сайхан сэтгэл, түүнийг дагасан ардын, ариун нандин заншил сүүлийн үед сүрхий мартагдаж байгаа тэр ч байтугай морьтон ардын үр удмаас гарамгүй зэрлэг зан араншин үзэгдэх болсон түгшүүрт нэгэн бодол энэ өгүүллийг бичихэд хүргэсэн юм. 

	Адуу маань зэрлэгшин эмнэгшиж, заримдаа зуйгуул болон говийн хил дагуу дэл сул давхих болж, түүнийг бид барьж эдэлж чадахгүйд хүрэхээрээ хээрийн гөрөөсний адил хурдан буугаар агнан егүүтгэдэг болсон маань чухам юунаас болов оо? 

	Сүүлийн үед адуу маллах уламжлалт арга мартагдахад хүрч, аргамаг хүлгээ хайрладаггүй цэвдэг сэтгэлтэн олшрон, адууны аж ахуй зарим аймаг, сум нэгдэлд урагштай хөгжихгүй байгаад сэтгэл зовсон хүмүүсийн бичсэн зүйл сонин хэвлэлд олон нийтлэгдэх болов. Энэ нь ч аргагүй юм. Морио хайрлахгүй монгол хүн байх ёсгүй билээ. Тавиад оноос хойш адуунаас бусад бүх төрлийн малын талаар мундахгүй арга хэмжээ авсан хэр нь зарим, аймаг, нэгдэл адуугаа зөнд нь орхижээ. Адуу зэрлэгших үндсийг цэргийн агтчид тавьж, нэгдэлжих хөдөлгөөний жилүүдэд зарим ухвар мөчид хүмүүс өдий төдий азарга адуугаа олноос нуун, говь цөл рүү тууснаас, хожуухан адуу маллах арга ажиллагаа, сэтгэл зарим нэгдлийн адуучнаас дутсанаас арав гаруй мянган адуу зэрлэгшин, зуйгуул болж хил орчимд хэдэн жилийн өмнө бөөгнөрсөн байлаа.

	Дорноговь аймгийн Сэвхүүлийн толгод, Дулаан харын уул, Долоодын цав, Харангын говь, Баянбогд, Цэцэгт уулаар бэлчээрлэж байсан тэр олон аргамаг хүлэг, гүү байдас, унага сарвааг цэргийн хүнсэнд хэрэглэхээр мэргэн буучидтай, машинтай хэсгүүд гарч улаан нэлий болгон хядсан билээ.

	Манай цэргийн нэг томоохон нэгтгэл анги нүхэн зоорь ухаж, зуйгуул адуу хөөн авч ирж нядлахаар хашсан нь нэг удаагийнхад мянга, түүнээс ч олон тоотой байжээ. Малаа хороосон баруун аймгийн зарим сумд энэ сургаар ирж, зуйгуул адуунаас маллахаар аваачиж байлаа. 

	Хүний бараа хармагц дэл сүүлээ намируулан, хуй салхи адил хурдалж, хулжин зайлах зэрлэг адууны үлдэгдэл өнөөдөр ч гэсэн байсаар байна. Түүнийг агнагчдын тоо буурахгүй байгааг хэвлэлд мэдээлсээр байна. Нэг азарганд гурван гүү ногдох төдий болтлоо цус ойртсон зуйгуулуудын цаашдын хувь заяа сөнөх тавилангаа хүлээж байна. Зэрлэгшсэн адуу аажимдаа хулангийн дүр төрхтэй болж, хүний гарт амархан орохгүй, эдэлж унаашруулахад бэрхшээлтэй болдог нь мэдээж хэрэг. 

	Монголын бүх адууны арван хувьтай тэнцэх зуйгуулуудын хувь заяаны төгсгөл ийм байхад эзэнтэй мөртөө эзэнгүй мэт яваа бусад олон зуун мянган адууны өнөөдрийн байдал сэтгэл түгшээхгүй байхын аргагүй. Адуугаа тогтвортой өсгөн, гүүг хашаанд унагалуулдаг хөдөлмөрийн баатар С. Шарбанди, О. Мажиг зэрэг тэргүүний хүмүүсийн арга туршлага тэр болгон адуучдын хүртээл болж чадаагүй байна.

	Баян-Өлгий аймгийн Толбо сумын «Улаан туг» нэгдлийн малчин, хөдөлмөрийн баатар Ж. Сэрэгбай гуай, 

	— Наадамд морь уядаг казах ардын ёс журмыг мэддэг хүн цөөн боллоо. Залуучууд хэдэн морь сойгоод уралдуулан гэж сумын төв рүү хүнээр өгч явуулаад өөрсдөө болохоор хоёр дугуйтаар, наадамд явж байхыг үзсэн. Эртнээс алдартай казах эмээл дархалдаг хүнгүй боллоо. Залуучууд адуу бугуйлдаж чадахгүй болсноос толгойд нь хаях цалмыг хөлд нь шиддэг болжээ... гэж харамсан ярьж байв.

	Аймаг, сумдаас хийдэг адуучны үзүүлэх сургууль, зөвлөгөөн чанар муутай, ихэнхдээ сүржин лоозонгоос хэтрэхгүй болжээ. Нутгийн сонгомол адууг өсгөх, тусгайлан суурилж эрдэм шинжилгээ, туршилтын ажил хийхийг олонх аймагт больжээ. Монгол адууны нутгийн сонгомол омгийг судлах зорилгоор сая л дөнгөж нам, төрийн ахмад ажилтан Т. Рагчаа гуайн санаачилгаар Жаргалантын сангийн аж ахуйд өмнө орхигдсон морин заводын ажил үйлсийг сэргээсэн байна.

	Олонх аймаг, суманд адууг урсгалаар маллах арга дэлгэрч заримдаа хөөвөр, хялгасны төлөвлөгөө биелэхгүй, эдэлж хэрэглэхэд эмнэг догшноос нь айж, адууг ашиггүй мал гэж төвөгшөөн, нутгийн зах хязгаар руу хөөдөг нэгдлийн дарга, удирдлага ч үзэгдэх болжээ. Бордож таргалуулахын оронд жилийн жилд улсын бэлтгэлд адууныхаа аль бие томруун, хур хүчтэйг шилж бэлэнчилж өгсөөр байгаад сүргийн бүтцийг чанар муутай болгох нь ч бий.

	Завхан аймгийн Отгон сумынхан ууланд дассан адуугаа нэг л намар зайлуулж, Монголын их элс хэмээх газар шилжүүлснээс говьд, экологийн эрс өөр нутагт өвлийн хүйтэнд идээшин дасаагүй олон тооны адуу үхэж үрэгдсэн тухай сонин хэвлэлд хэдэн жилийн өмнө бичсэн билээ. Ийм тохиолдол Булган аймагт ч гарсан гэж ярилцдаг. Адууг эдэлж хэрэглэдэг уламжлалт арга ухаан ч зарим нутагт ажмаар мартагдаж, олон зууны турш хурдаараа гайхуулсан Хэнтий аймгийн Галшарын удамт хүлгүүдийг өнөөдөр уралдаанд сойдог хүнгүй шахам болжээ.

	Хот, хөдөөгүй хувийн худалдаачид шилдэг морь, гүү, байдсыг үүлдэр угсаа, удам судрыг хайхрахгүйгээр идшинд худалдах, адуу хулгайлах явдал газар авлаа. Улаанбаатар хотод 1987 онд гарсан иргэдийн амины өмчийн хулгайн нэлээд хувийг гэр хорооллынхны адуу эзэлж байв.

	Монголд хүн сонсохоос жигшмээр аймшигт хэрэг ч гарч байна. Бор-Өндөрийн уулын үйлдвэрийн жолооч Д. Төмөрбаатар, Хэрлэн хорооны харьяат, эрхэлсэн ажилгүй М. Хурмангаа, Баянхутаг сумын «Тэмцэл нэгдлийн малчин Ш. Жакав нар бусадтай нийлж айлын адуу руу «КраЗ» машинтай дайрч, олон адуу буудан «авласан» зэрлэг явдал Хэнтийд гарчээ. Монгол хүн морь руугаа буу шагайх бүү хэл, молор эрдэнэ толгой руу нь ташуур далайдаггүй байтал нийгмийн сүргийг буугаар авлагчид ганц үүгээр зогсохгүй байгаа нь харамсалтай. Адууг ийнхүү хатуухан эдэлж, гадуурхан үздэг болсноос үүдэн эмээл, хазаар, ногт, чөдөр, уурга, хуйв, тэрэгний тоног, хөмөлдрөг аргамж ховордлоо.

	Дэл сүүлийг нь зассан сайхан аргамаг хүлэг моринд эр хүний олон зуун жилийн турш чимэг гэж олзуурхан хэрэглэсээр ирсэн ясан хяртай, мөнгөн баавартай эмээл тохон, найр наадамд гоёдог дур сонирхол буурснаас аливаа сум, аймгийн наадамд машин, мотоцикл морьдоос илүү шахам тоотой үзэгдэх болжээ. Хүлэг морьдоо магтсан аялгуу сайтай дуу, шүлэг зохиол тэр болгон шинээр гаралгүй, айл бүхэнд байсан морин хуур цөөрч, байгаа заримыг нь тоглодог хүн ч өдрийн од шиг болж уртын уламжлалт дуугаа мэддэг залуус ховордлоо.

	Олон жилийн тэртээ байсан уламжлалаа бүрмөсөн орхиж Улаанбаатар, томоохон хотуудад аялал жуулчлалд морь унах, морин тойруулгад спортын янз бүрийн уралдаан тэмцээн зохиогдох нь ховордлоо. Жуулчдад үйлчлэх сүйх тэрэг, аяллын унаа, морин ачааг бий болгууштай санагдана.

	Ийм бодол санаа олон адуучинд бий. Энэ жил 28 настай, жирийн адуучин залуу Б. Даваадоржтой би Цамбагарав хайрхны өвөрт, Ховд голын хөндийд саяхан уулзсан билээ. Тэднийх 300 орчим адуутай. Унагалах 100 орчим гүүнээс сүүлийн дөрвөн жилд 60-аас дээш тооны унага бойжуулсан, зөвхөн энэ жил гэхэд л дэл хөөврийнхөө төлөвлөгөөг давуулж биелүүлсэн, 1987 онд гурван мянга шахам литр айраг бэлдэж нэгдэлдээ өгсөн сүрхий ажилсаг энэ залуу эхнэр Ц. Нарантуяагийнхаа хамт нэгдлээс ямар ч туслалцаа авахгүйгээр адуугаа сайн маллаж байна. Эдний сүрэгт уургын халиун, манааны улаан хээр, наадамд гоёдог хул, хонгор, хурдны бор зэрэг морьд бий. Даваадорж угаасаа сайн адуучны хүү. Хориод жил адуу малласан аавынхаа уургыг барьж морин дэл дээр давхидгаа бахархаж явна.

	Тэдэнтэй уулзан ярилцаж байхад эр бяр, хүч тэнхэл, байнгын маллагаа шаардах адуучны хөлс дэндүү бага юм уу даа гэсэн бодол төрсөн. Даваадорж эхнэртэйгээ хоёулхнаа чөлөө завгүй хөдөлж байж сардаа 250-300 төгрөгийн цалин авдаг байна. 300 адууг дэллэх, хөөвөрлөх, уналга эдэлгээнд сургах, шөнө манах, зун отор нүүдэл хийх, сааль сүү авах гээд гэр бүлийн хоёрхон хүнээс бараг ахадсан гэмээр их ажил хийсэн байхад хөдөлмөрийн нь хөлсийг харьцуулж үзэхэд үнэхээр чамлагдана. Адуу маллах хүн цөөрөөд байгаагийн бас нэг шалтгаан энэ биш гэж үү? Бодууштай л асуудал...

	Төрийн наадамд торгон жолоогоо өргүүлэн алдар цолоо дуудуулсан, эр хүний салшгүй хань болсон ажнай хүлэг, уухад эм болсон айраг цагаагаараа монгол хүний сэтгэлийг баясгасан адуун сүргээ дааганд нь давтан, шүдлэнд нь шүглэж, хязааланд нь хянаж, соёолонд нь сорин олон үе зууны турш хуримталж ирсэн ардынхаа мал маллагааны уламжлалт аргыг орчин үеийн шинжлэх ухааны ололтоор баяжуулан, өсгөн үржүүлэх явдал Намын Төв Хорооны IV бүгд хурлын үзэл санаатай уялдан улам ч өндөрт тавигдаж байна. Хүлэг морин юу гэж янцгаана вэ? Хүн ардын төлөө шандас сориход бэлэн байгаа олон мянган адууныхаа маллагаа, эдэлгээг сайжруулж, ямагт хүлэг мориндоо хайртай явсан монгол хүний уужуу, энэрэхүй сэтгэлийн гал цогийг бадруулаасай хэмээн аргамаг хүлгүүд янцгааж байна. 

	1988 он

	 

	
ЖАН. ШАГДАР: ЖИНХЭНЭ ГАВЬЯАТНЫГ АЛДАРШУУЛЪЯ

	 

	Говь-Алтай аймгийн Төгрөг, Бугат, Шарга суманд сурвалжлах ажлаар явж, малчидтай уулзаж ярилцахад хөдөлмөрийн хүний ажлыг үнэлж дүгнэх арга барилд хөшүүн хойрго сэтгэлгээ, хоцрогдсон бодол, дүгнэлт нэлээд байгаа юм уу гэсэн сэтгэгдэл төрлөө. 

	Нутгийн шилмэл омгийн хос зогдорт тэмээ үржүүлдэг Төгрөг сумын «Тал дахь гэрэл» нэгдэл сүүлийн хориод жил тэмээгээ тогтмол өсгөж, ашиг шимийг байнга нэмэгдүүлснээр МАХН-ын Төв Хороо, БНМАУ-ын Сайд нарын Зөвлөл, МҮЭ-ийн Төв Зөвлөл, МХЗЭ-ийн Төв Хорооноос зарласан болзолт уралдааны I, II байрт гурван удаа шалгарч, мөн тэмээн сүргийн үржлийн ажлыг сайжруулж, ашиг шимийг нэмэгдүүлэх тухай яамнаасаа зарласан болзолт уралдааны тэргүүн байрыг эзэлж автомашин, трактор, мөнгөн шагнал удаа дараа авчээ. Төгрөгийн хос зогдорт тэмээ сүүлийн арван жилд тав дахин өсжээ.

	Тэмээ өсгөсөн энэ ололт амжилтын тухай аймгийн намын хорооны бүгд хурал, аймгийн АДХ-ын чуулган, аймаг, улсын чанартай тэмээчдийн зөвлөгөөнөөр сайшааж, Намын Төв Хорооны бүгд хурлын баримт бичигт нэг биш удаа тэмдэглэжээ. Мөн Бугат сумын «Социализмын зам» нэгдэлд «Говь-Алтай» омгийн (дээд зэргийн хуц 2763 грамм, эм хонь 2000 грамм ноос өгдөг) хонь үржүүлж байна. Өсгөлүүн том биетэй, нутгийн хониноос 300 грамм ноос илүү өгдөг энэ хонины тухай МАХН-ын Төв Хорооны IV бүгд хурлын илтгэлд «... Говь-Алтан аймгийн намын хороо, АДХ-ын гүйцэтгэх захиргаа Бугат сумын «Социализмын зам» нэгдэлд үржүүлдэг «Говь-Алтай» омгийн хонийг аймгийнхаа хэмжээнд түгээн өсгөн үржүүлэх бодлого боловсруулж зохион байгуулснаар энэ хонины тоо сүүлийн таван жилд 1, 7 дахин өсөж, аймгийн нийт хонины 30 шахам хувийг эзэлдэг болжээ» гэж сайшаан тэмдэглэжээ. 

	Мал аж ахуйн мэргэжилтэн, тэмээчид, хоньчдын хамтын бүтээлч их ажлын үр шимээр ашиг шим арвинтай сайхан сүрэг мал бий болжээ. Өөрөөр хэлбэл хахир ширүүн уур амьсгалтай, өвөлдөө цас их орж зуд, зундаа ган болдод нутгийн малчид, мал аж ахуйн мэргэжилтнүүд бэрхшээл бүхнийг сөрөн давж байж тийм амжилтад хүрчээ. 

	Гэтэл хос зогдорт тэмээний нутаг Төгрөг суманд улсын аварга тэмээчин байхгүй, «Говь-Алтай» хониороо бахархдаг Бугат суманд улсын аварга малчин (хоньчин) ганц байна.

	Өндөр ашиг шимт омог, хэсэг гэж батлагдсан хонь, тэмээг малладаг малчдаас улсын аваргад хүрэх амжилт бүтээлтэй хүн байсангүй гэхэд үнэмшихэд бэрх, Төгрөг сумын нэгдлийн дарга С. Даян, намын үүрийн нарийн бичгийн дарга С. Дамдинсүрэн нартай энэ талаар ярилцахад;

	— Манай эндхийн цаг уур тун ширүүн, улсын аваргын болзлыг яаж ийж хангаад 2-3 жил болж байтал айхавтар, цасан шуурга, ган тачаал болоод ганц нэг ботго тором яаж ч чадалгүй хороочхоод байдаг. Түүнийг нөхдөг арга байхгүй. Улсын аварга малчны болзол туйлын хатуу. Үнэнийг хэлэхэд эмчилгээ тэжээлийн цагт нэг ботго өгсөн байвал болзолд тодорхойлох аргагүй. Үхдэггүй мал гэж ч хаа байх вэ. Гэхдээ болзол хойно бид яалт ч үгүй.

	— Болзлыг амьдралд ойртуулж сайжруулж болохгүй гэж үү? Байгалийн саад бэрхшээл голлон нөлөөлдөг нь үнэн бол танай зэргэлдээ ижил нөхцөлтэй Бугат суманд хөдөлмөрийн баатар, улсын аварга тэмээчин байдаг нь ямар учиртай вэ? Тэдний тэмээ танай нэгдлийнхээс тал хувь цөөн шүү дээ гэхэд хоёр дарга, 

	— Манай тэмээчид даанч «жигд» ажиллагаатай шүү гэцгээв.

	Бугат сумын нэгдлийн дарга, БНМАУ-ын Ардын Их Хурлын депутат О. Ядамхүүтэй энэ тухай ярилцав.

	— Танай хонь их алдаршжээ. Гэтэл хоньчид яагаад алдаршихгүй байгаа юм бэ? П. Ганбаатараас өөр улсын аварга малчин байхгүй юм уу?

	— Тийм. Сайн хоньчин ч олон бий. Гэхдээ манайхан даанч жигд сайн гэв.

	— Танайхан ган зудаас зугтан нүүгээд хүрчихдэг Ховдын Дарви сум хөдөлмөрийн баатар дөрөв, улсын аварга 15, гавьяат нэгдэлчин нэгтэй, танай аймгийн Чандмань сум гэхэд 10 гаруй улсын аваргатай байна. Эд чинь голдуу хоньчид. Гэтэл танайд ийм хүн байдаггүй нь нэг л хачин...

	Ядамхүү дарга олон юм ярьсангүй. Хонь, тэмээ хоёр алдаршаад хоньчин, тэмээчин хоёр алдаршдаггүйн учрыг нэгдлийн дарга нар одоо болтол олоогүй, олъё ч гэж бодоогүй бололтой.

	МАХН-ын Төв Хорооны IV бүгд хурал «Улсын аварга малчны болзлыг бүс нутаг, хөдөлмөр зохион байгуулалтын онцлогийг харгалзан боловсронгуй болгож, шалгаруулах малчны тоог нэмэгдүүлэх нь зүйтэй гэж тэмдэглэсэн нь Бугат, Төгрөг сумын нутгийн онцлогт тохирч ч байж болох юм. Харин сум, нэгдлийн дарга нар манай малчид дэндүү «жигд сайн» гээд байгаагийн цаана хүнийхээ ажлыг нэг бүрчлэн үнэлж дүгнэхгүй бүрхэгдүүлж, ерөнхийлдөг хуучин арга барил байгаа юм биш биз. Төхөмийн худаг дээр Төгрөг сумын тэмээчин Д. Тардад өвгөнийг тэмээгээ усалж байхад нь уулзаж:

	— Та нэгдлээ үүссэнээс хойш тэмээ маллажээ. Аймаг, сумын аварга цолтой биз дээ гэхэд тэр өвгөн:

	— Үгүй шүү. Би саяхан тэтгэвэртээ гараад хүүдээ тэмээгээ хүлээлгэж өглөө. Ядахдаа хүүгээ сумын аварга болохыг л үзэх юм сан гээд ёжтойхон инээж байв. Энэ үг, инээмсэглэлийн цаана олон жил удамшуулан хариулсан тэмээгээ шилжүүлж өгсний гуниг, зүтгээд, зүтгээд бидэнд ямар цол шагнал олдох биш дээ гэсэн товчхон санаа байх шиг. Худаг, бэлчээр дээр тааралдсан хоньчид бас ийм хариу өгч байсан билээ. Ийнхүү ажлын амжилт болохоор цуурайтаад, хийсэн хүмүүс нь алдаршдаггүйн учир байгаль, болзол хоёрын хатууд ч биш аймаг, сум, нэгдлийн удирдлагууд хүний хөдөлмөр зүтгэлийг өөрсдийн субьектив үнэлгээний хуучин «жаазаар» хэмжиж уулын чинээ цагааныг туулайн чинээ хараар үгүйсгэж ямар ч өө сэвгүй сайн хүн аяндаа тодрохыг битүү хүлээж суудагт байх шиг санагдлаа. Үүнийг хүний хүчин зүйлийн ролийг өндөржүүлэх намын шийдвэрт хайнга хандаж байгаагийн баримт гэхээс өөрөөр үзэх аргагүй.

	Хамт олон нь манай тэр гуайд аварга өгөх болоогүй юм байх даа гэж ярьж байдаг. Хүнийг үнэлэх удирдлагын дүгнэлт гэдэг өөрсдийн нь хувийн үнэлгээ биш хамт олны ийм бодол санааны тусгал байхыг цаг үе шаардах боллоо. Малчдын хөдөлмөрийг үнэлж цол шагналд дэвшүүлэх асуудал зөвхөн дээрх хоёр нэгдэлд тохиолдсон бэрхшээл биш, ер нь ийм хачин хандлага бусад салбарт ч ажиглагддаг билээ.

	Хүний хүчин зүйлийн ролийг дээшлүүлэх хөшүүргийн нэг болсон алдар цол, гавьяа шагналыг цаг алдалгүй ялангуяа цаашаа ахиад улам их амжилт гаргах боломжтой насанд олгох нь үнэхээр чухал гэж хөдөлмөрчид ярьж байна. Намын Төв Хорооны бүгд хурал «малчны хөдөлмөрийн нэр хүндийг өргөмжлөн алдаршуулж, туршлагыг нь дэлгэрүүлж байх нь чухал» гэсэн нь бас нэг чухал шаардлага юм. Хөдөлмөрийн хүн шагнагдаж, алдар цол хүртэх нь хүний хувийн хэрэг биш, нэгд, хүний хөдөлмөрийг үнэлж алдаршуулах; хоёрт, туршлагыг түгээж олон түмний хүртээл болгох; гуравт, улс нийгэм, хамт олны өмнө хүлээх хариуцлагыг нэмэгдүүлэх; дөрөвт, цаашид улам ихийг бүтээх зориг хүчийг сэлбэх зэрэг өргөн утга агуулгатайг бодож үзэх нь зүйтэй байна.

	Шагнал, алдар цол ийнхүү үр ашиг, хариуцлагатай холбоотой учраас түүнд хариуцлагатай хандах хэрэгтэй юм. Гэтэл зарим газарт хөдөлмөрийн хүний ололт амжилт, тэргүүн туршлагыг тодорхойлж чадахгүй мунгинах, эргэлзэж тээнэгэлзэх нөгөө хуучирсан субьектив сэтгэлгээндээ баригдаж хугацаа хожимдуулах, хохируулдаг явдал элбэг болжээ. Цол, шагнал хүний хачин зүйлийг нээн гаргах зохистой хөшүүрэг учраас түүнийг оройтуулж цаг алдах нь улам их бүтээл, санаачилга тэргүүн туршлагыг алдахад хүргэж байгаа юм. Иймээс алдар цол нь хувь хүртээх, нэр оруулах, тэтгэвэр тусламж олгох төдий утгатай биш хөдөлмөрийн хүнд эрчим өгч цаашид их үйлстэд уриалах Шинжтэйг ч бодолцох учиртай. Цол шагнал олгох асуудал нэг талаас ийм ухралтын байдалтай байхад нөгөө талд шагнаж, шагнуулж сурчихсан «бүс нутаг» ч байх шиг харагддаг. Гавьяат жүжигчин, спортын гавьяат мастер цол бараг ээлж дараалах шинжтэй болоо юу гэж олон мөн ил ярьдаг боллоо. Аймаг, хотын соёл урлагийн арав хоногоор заавал гавьяат тодордог-нь жам билээ. Бас тэр арав хоногийг бэлтгүүлэх гэж төвөөс очсон хүн гавьяат горьддог, эв нь таарвал авчихдаг зуршил ч тогтож мэдмээр. Тамирчид, дасгалжуулагчдын дотор ч ялж дийлэхээсээ өмнө авах шан алдар гавьяаны тухай сэтгэлгээ төрдөг болсныг нуух хэрэггүй. Гавьяат гэдэг чинь гавьяатны тэмдэг, зүүхээсээ өмнө олон түмэндээ хайрлагдсан, үнэлэгдсэн хүн байх учиртай. Тухайлбал, саяхан гавьяат цол хүртсэн жүжигчин З. Пүрвээ мэт. Хорь, гучин жил хонь тэмээгээ маллаж, ашиг шимийг гойд сайжруулсан Төгрөг, Бугатын тэмээчид, хоньчид маань жинхэнэ тийм гавьяатнууд билээ. 

	Хүний хүчин зүйлийн ролийг өндөржүүлэх чухал хөшүүргийн нэг алдар цол, гавьяа шагнал олгоход хэт болгоомжлох, хамаагүй түргэдэх хоёр хандлагыг цэглэж, жинхэнэ гавьяаны эздэд гар таталгүй олгодог байвал юутай сайн бэ. 

	1988 он

	 

	
З. ДОРЖ: ОНГОЦТОЙ ОТРЯДЫНХАН ОГОТНОД ЯЛАГДСАНЫ УЧИР 

	 

	Хөдөлмөрийн баатар Ц. Намхайнямбуугийн тухай баримтат кино хийлцэхээр Завхан аймгийн Сонгино сум орлоо. Намхайнямбуугийн ажил байдалтай холбож таргахаар газар нутгийн зураг авч эхэллээ. Зургийг нь авахаас ч аргагүй нутаг ус. Оройдоо соёо хадтай Сонгино, сэрвээндээ эрээн цастай Ханхөхүйн нуруу, зүүн өмнөөс баруун хойшоо «цувж» байна. Тэр уул, байрандаа байгаа биш нүүгээд, цуваад яваад байгаа юм шиг харагдаж санагдаад байна. Миний бие киноныхоо тайлбарт Увс аймгийн нутагт байгаа Ханхөхүйн нурууг, Завхан аймгийн хоньчны ажил байдалтай холбож оруулна гэж бодож явав.

	Кино найруулагч Цэнджав ингэж холын уултай холбохыг санал болгож тэр уулын зургийг хэдэнтээ дарсан билээ. Энэ бол киноныхны нэг арга бололтой. Сонин юм олж харна шүү гэж надад хотоос гарахад анхааруулсан юм. Тэр ч байтугай «Одоогоос бодож эхэл» гэж даалгасан юм. Киноныхоо гол баатартай уулзлаа. Ц. Намхайнямбуу холын уулын оргилын тухай ярьсангүй, хормой дороосоо аржгар борлог өвс тастаж аваад «Үүнийг таних уу?» гэж асууж байна. «Өвс л байна» гэж нэг маань хэлэв. «Сонгино хайрхны зулдаргана» малын аманд Ороод л өрөм, тарга, сүү сааль, цөрөм, зөөхий болдог гэж байна. Хажууд зогсож байсан залуу «Бас мах болдог» гээч гэв. Намхайнямбуу залуугийн яриаг тоглоом тохуугаар залруулж «Малын дэргэд мах гэж хэлдэггүй юм» гээд хөндийгөөр дүүрэн инээж байна. Жижигхэн биетэй хэр нь их том дуугаар чин үнэнээсээ инээдэг хүн юм. 

	Намхайнямбуу «Манай сумынхан өрөм тарга зөрөм зөөхийгөө оготнод хулгайлуулаад» гэв. Хураасан өрөм сөрөм, зөөхий, тарга хулгайлдаг оготно гэж урьд өмнө дуулаагүй болоод «нүд орой дээрээ гарна» гээч нь болов. Хоньчны арга ухаан, ажиллагаа туршлагаас суралдаж байгаагаар зургаа авхуулах ёстой залуу малчин Нямаагаас «Ярилдсан цагаасаа яагаад хожигдож ирэв» гэж хэлээгүй бол «өрөм ааруул хулгайлдаг оготнын» тухай асууж киноныхон бид амьтан хүний элэг доог болох байсан байх. Уулын бэлээс нь биш оргилоос нь харан дуу алдаж, үндэс ёзоортой өвс бутуулыг тоохгүй, үзэгдэх төдий дүртэй зэрэглээ мэргэлээхлээр хөөдөлдөж, юмыг өнгөлж гоёж дадсан өөрийнхөө сэтгэлгээний арга байдлыг ч энэ агшинд шүүмжлэв.

	Сонгино уулын бэлийг эргэн тойрон хагалсан юм байна гэж андуурснаа мэдэв. Тэр уулын бэл хөндийг үр тариа тарихаар хагалсан хэрэг биш.үлийн оготно «эзлэн авч» төвхнөсөн нь тэр юм санж. Ганц тэр уулын бэлийг биш сумын төвийг тойрч «бүслээд» Ухаа-хамар, Өндөр зэрэг ургац бэлчээртэй нутгийг дайрч «суурьшаад» одоо ер нь оготнын сүрэг таана, мангир зундаа ургадаг Тариатын голоор «зочлох» төлөвтэй. Намхайнямбуугийн хэлдэг их голтой үг байжээ. Өвс бэлчээрийг үндэс ёзоороор нь сүйтгэнэ гэдэг өрөм, тарга, цөрөм зөөхийг хулгайлж байгаа хэрэг. Манай мал аж ахуй барга зуун хувь бэлчээрийн аргаар онд мэнд орж байна. Ашиг шимээ бэлчээрээсээ авч байна. Хөдөө аж ахуйн бүтээгдэхүүний дөрөвний гурван хувийг мал аж ахуйгаас хүртэж байна.

	1985 онд жилд нэг хүнд сүү дөнгөж 113 кг ногдож байсныг 1990 онд 124 кг болгох, 1985 онд жилд мөн нэг хүнд цөцгий чүү ай 2, 8 кг ногдож байсныг 1990 онд, 3 кг болгохоор хүнсний программд төлөвлөсөн байна. Амьдралын энэ мэт төлөвлөгөөг хэрэгжүүлэхэд хөнөг савны ам руу өнгийж харахдаа гол нь биш малын бэлчээрт анхаарлаа хандуулах явдал их чухал болж байгааг Сонгино сумын байдал харуулж байна. Энэ тухай асуудлыг кинонд тусгая гэж Цэнджавт хэлээд хөх инээдийг нь хүргэв. Кино зохиолд, ийм зүйл оруулах гэлээ гэж тэд инээж байна. Кино дэлгэц гэдэг их ариун тансаг байх ёстой юм гэнэ. Би мэдэхгүй болохоор эхэлж бичсэн тайлбар ч буруутав. 

	АИХ-ын депутат хоньчин Ц. Намхайнямбуу хэлэхдээ «Үлийн оготно газар доогуур айхавтар явуур «давшилт» хийдэг дайсан юм байна. Онгоцтой отрядынхан оготнын сүргийг дутуу хагас «бөмбөгдсөнөөс» хойш хариуд нь тархалтаа өргөжүүлж хэд хэдэн ухаа толгод, хөндий хоолойг эзлээд авчихлаа» гэж оготнын тухай гашуун үнэнийг өгүүлж байв. Хоньчны энэ үг бол ямарваа ажил мэргэжлийн хүн, хариуцсан ажлаа дутуу хагас хийж, сахилга журамгүй назгай байвал өчүүхэн үлийн оготнод ч дийлдэж болно гэсэн шоглол юм. Намхайнямбуу ташуураараа нэг бор толгойг заагаад «Тэр бор толгой уг нь зулдаргана, агь янзтай гардаг хамар юм. Хавар ингэсхийгээд яргуй цэнхэрлээд ирэхлээр тэнд сууж байхад дээр ч тэнгэр, дэргэд ч тэнгэр л байх шиг болдог юм. Тэгж их яргуй ургадаг толгой. Хоёр мянган хонь арван хоног дэлхэхэд яргуйд сайн цаддаг юм сан. Тэгтэл уржнан намар оготнод «эзлэгдээд» улаан илэг болж хоцорлоо. Хайран сайхан бэлчээр...» гээд амаа барьж байна.

	Малынхаа сайхан бэлчээрийг үлийн оготнод идүүлээд гасалж буй малчинтай анх уулзаж байгаа минь энэ биш билээ. Өвөрхангай аймгийн Тарагт суманд сурвалжилж явахад «Оготно байгаа газрын дундаас нь дутуу хор цацах муу юм байна. Тархалт нь улам ихдэх юм. Мэрэгчдийг устгахдаа бүсэлж тойруулж захаас нь хумьж хор хаявал зүгээр» гэсэн үг бий. Тэгтэл манай отрядынхан «Энэ муу мэрэгчнийг хаанаас нь ч устгасан яадаг юм» гээд онгоцоор дайраад орчихдог. Зүүний хоолойн оготныг устгахаар хор цацлаа баруун, хөндийд нь байсан манай хаваржааг «авхуулчихлаа» гэж малчид ярьж байхыг сонссон.

	Модон сүүлт гэдэг оготно тун их өширхүү амьтан гэдгийг би өөрийн биеэр үзсэн билээ. Юу гэвэл олон жилийн өмнө гэрийнхээ бүрээсийг амбаарт хурааж байтал нэг оготно гүйж явна. Өнөөхийг олж алаад одоо ч манай амбаарт оготно байхгүй гэж итгээд бүрээсээ хураав. Намар гэрээ дулаалахаар дээвэр туургаа гаргавал бөөн ноохой, бөөн хөеө! Хамар хашааны өвгөн үзээд «Чи хөө хоёрын хооронд ганц нэгийг нь алаад орхисон биз. Өширсөн. оготно ингэж ноохойлдог юм» гэж билээ. Энэ явдал «Сонгино» уулын бэлд дахин санагдав. Онгоцтой отрядынхны оронцоглоод хаясан «тулалдааны» өшөөг оготнууд газар нутгаас авч ихэд яаруу «давшиж» байгаа нь андашгүй, нүхэндээ тогтохгүй гүйлдэж нүд эрээлжилтэл сүлжилдэж байн.

	Биднийг иймэрхүү юм ярьж суутал өвс бутуулын үндэс ёзоороор арзганан гүйлдэж байсан модон сүүлт оготнууд нүхнийхээ амыг тоосруулан гозолзож эхлэв. «За энэ чинь яахаараа энэ вэ, арай бидэн рүү довтлох гэж байгаа юм биш биз» гэж наргиан болгон хэлэхэд «Өө, Сонгино уулын араар шуудангийн онгоц буцаж явна. Тэр онгоцны дуугаар зарим нь амттай будаа дээрээс хаях нь гэж горьдож байгаа хэрэг. Зарим нь «Отрядынхан ирлээ. Одоо ч малтай, өвс булаацалдахгүй тухална даа» гэж баярлаж байгаа хэрэг» гэж егөө дэгээтэй үг хэлэв. «Та нөхөд ажил албаны улсыг доромжилж байна юу гэсэн үг вэ. Оготно мэрэгч устгах отрядынхныг будаа хаяж өгөх нь гэж горьдож байна гэдэг чинь» гэж асуув. Хэлсэн үгээ хоньчид хамгаалж байна.

	Эрээн бараан ажил явдалтай улсыг үүнээс байтугай шоглож болно. Газар газар хор шингээж чадаагүй, өгөөш будаа асгасан явдал бий. Энэ чинь оготно устгах биш тэжээж байгаа хэрэг биш үү. Оготно устгана гэж айл малыг хол газар нүүлгээд өнөөх газраа хор цацалгүй яваад өгсөн хүмүүсийг юу гэж үзэх вэ? Үлийн оготнод найр тавьж хүн малгүй зэлүүд сайхан бэлчээр тэдэнд гаргаж өгч байна гэхэд буруу гэж үү. Ноднин намар манай эндхийн оготно айл амьтан ийш тийш нүүсний дараа тухтай тавтай идээшиж аваад ичээндээ орсон юм. Одоо харж байна уу, их тарган, омогтой оготнууд малын хамар доогуур гүйлдэж, байгаа биз гэж ярилаа. 

	Ийм үгийг хаана сонслоо доо бас! Говь-Алтайд билүү, Дундговьд билүү, Төв аймагт билүү «Онгоцтой отрядынхны тактикийг оготнууд андахаа байсан, Шинэ нутагт шилжин нүүж, хуучин нүхэн дээрээ хуурч хор хаяулдаг юм» гэж ярилцаж байсан. Тэр н ер ортой болов уу? Нэг уулын бэлийн оготнотой хоёр жил «байлдахлаар» чинь оготно шиг овжин амьтан отрядынхны аргыг нь бүү хэл нэрээр нь дуудах байлгүй! 

	Сумын намын хорооны, нарийн бичгийн дарга Ж. Даваасамбуугаас «Танайх бэлчээрээ оготнод идүүлчхээд суугаад байдаг хэрэг үү?» гэхэд «Үнэхээр хэцүү байна. Манай сум 253000 га нутагтай, 70000 малтай. Одоогоор 160000 га бэлчээрийн талбайд үлийн оготно байна. Үер бороо ороод ч үхэхгүй амьтан юм. Тээр жил нэг сүрхий үер орсон юм. Тэр үерээр бүгд арилна гэж горьдсон чинь усанд хөвж яваа аргад дээр арав таваараа суучихсан, хомоолын дээр хоёр гурваараа гарчихсан сүүлээ годгонуулаад хөвж явдаг байгаа. Бас их усч. Үерийн дараа харин шинэ сайхан бэлчээрт оторлож очлоо гэсэн шиг эрүүл сэмүүн баахан нутгаа хөндийлүүлсэн. Үржих нь түргэн жигтэйхэн «лүд» юм. 45 хоноод л зулзагалж эхэлдэг гэсэн. Нэг оготно 600 болж үрждэг гэж нэг номоос уншсан. Уг нь болж өгвөл сумынхныгаа би бүгдийг нь жагсааж байгаад чулуугаар цохиж устгая гэж бодож үзсэн юм. Бардаггүй юм билээ. Тэгэхээр нь зохих газар нь хэлж ярьж химижүүлэхийн албаныхныг авч ирсэн юм. Тэд уг нь оготнотой байтугай тэмцэж болохоор хүчирхэг, хоёрын хоёр онгоц хүрчигнүүлэн ирээд «Бид хүнд хэцүү ажилтай өдөрт дөрвөн удаа махан хоол, сүү, тараг» гэж шаардсан. Тэр ч хэлэлт юу байх вэ хангаад өгсөн. Оготнотой нутгийнхаа малчдыг хайлган намраар нүүлгэж бөөн юм болсон. Мал таргалдаг цагтаа хий хоосон нүүж «оготно» таргалуулсан. Тэгээд л хэдхэн га газарт хор цацсан болоод буцаад явчихсан. Онгоцтой, устгах зэвсэгтэй мэргэжлийн нь улс ирээд дийлэхгүй болохоор бид ч юу гэх вэ гэж байна. Яагаад хоёрын хоёр онгоцтой бүхэл бүтэн отряд ирээд ганц сумын нутгийн оготныг устгаж чаддаггүй билээ гэхэд «Бараг нисдэггүй юм билээ. Хэлэхлээр манай нислэг бол хамгийн нам нислэг. Салхитай байна, цастай байна, агаар муу байна гээд хаа байгаа Ханхөхүйн нуруунд бөөн уул харагдвал тэрийг заагаад суугаад байдаг юм» гэж байна. Тэднийг бензин, будаа хүлээж алсын уулын оргил дахь үүл заан сууж байхад «энэ оготнууд» нутаг тэлж өвсний сорыг шилэн нүүж оторлож явдаг юм. Ингэхлээр онгоцтой отрядынхан, оготно хоёрын аль нь ялах нь тодорхой биз дээ.

	Сонгино ууланд цас унасан болов ч сумын төвийн доод хөндийд бараан байсан. Хар газар нь хор цацаж болохгүй юу гэхэд уулын хэцийн цасаар шалтаглаад бэлэн зэлэн, хурдан түргэн унаатай улс нэг л өглөө хүнгэнүүлээд арилаад өгсөн. Бид хойноос нь хараад хоцорсон гэж нэмж хэлэв. Мэрэгчид, ургамлын хортон устгах ажил албатай, онгоц хөлөглөсөн отрядын тухай иймэрхүү үгийг бас өөр газар сонссон билээ. Булган аймгийн Ингэттолгойн сангийн аж ахуйд өнгөрсөн жил очиход «ургамлын хортон устгах албаныхан» ирээд онгоцоо сумлана гэж өглөө бүхэн шахуу аймгийн төв давхих юм. Аймаг руу давхиж, бензин хүлээж байгаад л явцгаалаа гэж ярьж байсныг санав. Мөн тийм үгийг Хэнтий аймгийн Чандаганы САА-д, Баянхонгор аймгийн зарим сумдад чихээрээ сонсжээ. Хаа явсан газраа хариуцсан ажлаа олигтой хийдэггүй отряд юм болов уу? гэсэн сэжиг төрөв. Намхайнямбуугийн тухай баримтат киноны зохиол бичих ажил, оготнын тухай бодол хоёр миний сэтгэлд хамт явлаа. Аль аль нь зовоож байв. Киноны нэрийг «Түмэн цагаан хонь» хэмээн гэхэд найруулагч эрс татгалзан «Тэр дэмий, их аяныхан гэдэг гоё нэр дээ» гэж зүтгэсээр байв. Би сүүлдээ хоньчны ажилд биш киноныхны сэтгэлд тааруулан зохиол бичих болов. Тэр хооронд Хөдөө аж ахуйн Яамны Химижүүлэлтийн албаны дарга Д. Чимидцэрэн, ургамал хамгаалах станцын дарга М. Буянаа, 1985 онд Сонгино суманд ажилласан отрядын ахлагч Д. Баяраа, ИАТУЕГ-ын нисэх отрядын Ой, хөдөө аж ахуйн эскадрилийн дарга Т. Бэхбат нартай уулзав. Хүн бүхэн хавтас бичиг данс гаргаж байна.

	Ажлаа хийлгүй ирсэн ч ам таглах юмаа чамгүй цуглуулан бололтой. Д. Чимидцэрэн «Хөдөө орон нутгийнхан очихлоор ажилд туслахгүй. Тэгээд араас үг хэлээд байдаг» гэж уурлах янзтай.

	— Малчид ер нь хачин хүмүүс. Устгалт хийсэн бэлчээрт цөөн тооны оготно харагдвал хэвээрээ байна гээд шуугьчихдаг. Байгалийн тэнцвэр гэж юу байдгийг мэдэхгүй. Бэлчээрийн оготныг бүгдийг алга хийчихвэл үнэг, хярс юугаа идэх билээ гэж учирлан хэлэв.

	М. Буянаа хэлэхдээ «Би өөрөө эргэж очсон. Ургацын комисс будаа өгөхгүй 10 хоног суулгасан. Жамьян гуай хэтэрхийн дураараа хүн. Нисэх, бензинээр 25 хоног саатуулсан. Богино хугацаанд хавар намар хийх ёстой устгалтын ажил тэгээд л бүтэлгүй болдог юм» гэж байна.

	Д. Баяраа Сонгино суманд хэнтэй юу гэж ярьснаа ч бичиж авсан бололтой. Бэлтгэл хийж хэд хоног зогссоноо, хэднээс хэднийг дуустал цас орсныг, салхи хэдний өдөр хаанаас ямархуу хурдтай сэвэлзэж байсныг тэмдэглэж авсан байна. Хашир хүн ч баргийн юманд хаяагаараа салхи орууламгүй сайн «манадаг» ажээ. Энэ ч бас нэг «туршлага» юм даа. Радио телевизэд шалгалтаар очсон эрх мэдэл бүхий улс ажилтнуудын өдрийн тэмдэглэл, өглөөний ирц, ажлын төлөвлөгөөг үзээд хэд хэдэн хүнийг онц их магтаж, нэг нөхрийг дээш дэвшүүлсэн билээ. Иймэрхүү арга туршлага ч их газар авах нь дээ.

	Онгоцтой отряд Сонгино суманд 150000 га газарт, оготнын устгалт хийхээс ердөө 280 га-д хагас дутуу хор цацсанаа юунаас болсныг нэгд нэгэнгүй тоолж байна. Нисэх эскадрилийн дарга Т. Бэхбат «Сонгино сумынхан онгоцонд хор өгөөш ачих хүмүүсийг хангалтгүй гаргаж өгсөн. Нэг онгоцонд өгөөш ачихад эрэгтэй, чадалтай цэргийн насны 20 хүн байх ёстой байтал тэднийх 19 хүн гаргасны 16 нь эмэгтэй гээд нас хүйс, яс үндсээр нь хэлж байна.

	Онгоц хөлөглөсөн отрядынхны олон арван бүтэлтэй бүтэлгүй томилолтын зөвхөн нэгний нь учрыг олохоор сурвалжлахад химижүүлэлтийн албаныхан бүтэлгүй томилолтын бурууг бензинээр тасалсан нисэхийнхэн рүү түлхэж, ургамал хамгаалах станцынхан будаа өгөөгүй саатуулсан ургацын комисс руу чихэж, нисэхийнхэн авто бааз руугаа тохож байна. Авто бааз нь жолооч тээвэрчид, агаарын харилцаа руу ажлынхаа дутагдлыг аягүй бол түлхэх биз! Хууль ёсоор гэрээ байгуулж хамтран ажиллахаар товлож тогтоод ажил албандаа гарч, малчдыг нүүлгэж бөөн явдал болж хохирол чирэгдэл үүсгээд уг ажлаа хийлгүй ирнэ гэдэг, нэг яваад хийчих ёстой юмыг хоёр явж амжуулна гэдэг онгоцтой отрядынхны оготнод ялагдаж байсны маргашгүй гэрч.

	БНМАУ-ын эдийн засаг, нийгмийг 1986-1990 онд хөгжүүлэх үндсэн чиглэлд «жилд дунджаар 350-370 мянган Га талбайд хог ургамалтай, 150-170 мянган га талбайд ургамлын өвчин, хортон болон царцаатай тэмцэх, 1, 4-1, 5 сая га талбайд мэрэгчид устгах ажил хийнэ. Ургамлын өвчин, хортон мэрэгчид, хог ургамлын тархалтын судалгаа шинжилгээний ажлыг өргөжүүлж, тэдгээртэй тэмцэх ажлын үр дүнг дээшлүүлнэ» гэж заасан байна.

	Тавигдаж байгаа энэ зорилтыг яаж биелүүлэх, алдаагаа яаж засах вэ? гэж Хөдөө аж ахуйн яам, Иргэний агаарын тээврийг удирдах ерөнхий газрын удирдах хүмүүсээс асуулаа. «Энэ явдлыг засна. Зөв зүйтэй шүүмж» гэж тэдний зарим нь толгой дохиж байна. Шүүмжлэл эсэргүүцэхгүй зөв зүйтэй гэж хүлээгээд, ажил хэрэг болгохгүй орхидог арга ухаан газар сайгүй боловсорч бүрджээ. Шүүмжлэл эсэргүүцэж болохгүй. Хүлээж зөвшөөрөөд эцэст нь учрыг нь олно гэж шүүмжлэл «намжаах» талаар ухаан сийлдэг энэ аргыг онгоцтой отрядынхан оготнод ялагдсан хошин явдалдаа ч хэрэглэсээр байна. Онгоцтой отрядынхныг олонтоо ялсан оготно өнөөдөр малын бэлчээр эзлэх «төлөвлөгөөгөө» маш гавшгай биелүүлж яваа сурагтай!

З. ДОРЖ: НУТГИЙН НҮД

	 

	Булган аймгийн Хишиг-Өндөр сумынхан бэлчээргүйдээ мал хэцүүдэж байна гэв. Ийм үг дуулаад мал нь их өсөж газар нутагтаа багтахаа байж дээ гэж баярласан юм. Биднийг бага сургуульд байхад үүдний самбарт сумын малын тоо 120000 гэж бичсэн нь байдаг сан. Тийм олон малтай байхдаа нутаг нь уужуухан хүрэлцэж байсан сум өнөөдөр хэд болчхоод бэлчээртээ багтахаа байв гэж сонирхвол, жар гаруй мянга гэж сум нэгдлийн хариуцлагатай хүмүүс хэлж байна. Мал ингэж тал хувиар цөөрсөн атал нутаг бэлчээр яагаад хүрэхээ байдаг байна. Өрөө тасалгаанд данс бичиг харж ярих нэг хэрэг. Газар дээр нь явж, нүдээрээ үзэх бас өөр.

	Сумын төвөөс гараад Сантаар даваад Ар өвөр Хавчуу орлоо. Хавчуугийн ус сайхан мэлтгэнэж байна. Хөх, шар яргуй хивс шиг үргэлжлэн өнгө алаглана. Ээрэм өвс тавгаасаа ягаарч, газрын чийгээс агийн ааг ханхалж байв. Нэгдлийн орлогч дарга Шарав-Арилдий «Энд тариа тарьчхаад жилийн ихэнх улиралд, мал нутаглаж болохоо байсан» гэлээ. Хавчуугийн тариа аль зэрэг өгөөжтэй байна гэхэд «Цагаан хяруунд цохиулчхаад бараг жил болгон алдаж байгаа» гэлээ. Манайх энэ хавиар малаа ногоолуулах гэж нутагладаг байсан болохоор Хавчууг ямархуу цаг агаартай газар вэ гэж асуухгүйгээр мэдэж байлаа. Эрт ногоо цухуйдаг учир малчид яргуйнхаар ирж буудаг. Зуны ид цагт ялаа ихтэй, мөндөр байнга ордог, Хоньчид хонио хяргах үедээ мөндрийн аюулаас зугтаж доош дугтарч нүүдэг байлаа. Намартаа цагаан хяруу эрт унана. Тийм учраас энд бог малтай намаржвал догол гарах нь элбэг. Бараг л зусаж намарждаггүй учир өвлийн ид үед, хаврын эхээр өвс бэлчээр сайтай нар тоссон нутаг билээ.

	— Хавчуугаас хураасан тарианы болц гурилын үйлдвэрт огт тэнцдэггүй гэж «Лениний зам» нэгдлийн дарга Н. Банзрагч хэлсэн. Энэ бол тун ч золбоо муутай дарга. Нутаг бэлчээрт ингэж бодлогогүй хандан малын бэлчээр ч биш, тариан талбай ч биш болгон, хохироосон явдал ганд энд биш тун олон газар тааралдаж байна. Хавчууг тээр жил хагалж байх үед улсын заан гүйдэг Даш агсан тэр үеийн нэгдлийн даргад «Хавчууд тариа ургахгүй. Өвөлжөөгөө хагалаад хэрэг байна уу. Их буруу ажил хийж байна» гэж хэлээд улсаас зохиож байгаа ажил эсэргүүцсэн гэж сүрхий буруудах шахсанаа инээд алдан ярьж байсан билээ.

	Нутгийн нүдийг олж нүүж суухад их эрдэм, их туршлага хэрэгтэй. Сүүн тасгийн асуудал гэхэд үнэндээ хэцүү болж. Орхон сум, Хишиг-Өндөр хоёр, уртаашаа барагцаалбал гурван километр хэртэй. Могой гэдэг аманд өрсөлдөн бууж байна. Гэтэл ус нь тасарч зутруухан байлаа. Голын эргэн тойрны хөвч уулсын модыг гучин жил олон сум, байгууллага цахилгаан хөрөөгөөр зэрэгцэн хяргаж байгаа болохоор мод ч яаж тэсэх вэ. Гол горхины эрэг харлаж түүнийг харсан хүний дотор харлаж их олон хар юм Хишиг-Өндөр суманд үлдэх бололтой. Могойгоос өөр газар сүү тасаг буулгая гэхэд үнэхээр болохгүй болжээ.

	Дээр үед сүү тасаг эхлээд Хөшөөтийн эхэнд бууна Зуны эхэн сард борог хөөж төлжиж ургадаг өвс ёзоороосоо үзүүрээ хүртэл ногоорон тугал сайхан махалдаг. Зөөлөн сэрүү татсан зүлэг шанд ч тун элбэг. Тугалын шанд гэж нэртэй газар бий. Тугалын зүлэг шандад олон адуу мал хурааж тогтоохыг настнууд хориглоог. Одоо машин давхих аж.

	Жил жилийн хавар хөхөө хаана эхэлж донгодон, тэнд нутаглахад үнээ мал сэргэдэг гэж өвгөд ярьдаг. Үнээний сүү Хөшөөтөд бага зэрэг татрах янз орж ирснээ уужуу газар буунгуут нэг хэсэгтээ хувин хувин дүүрэн хүүгж ирдэг сэн, Намаршаад ирэхлээр монголж, шувуун тагнай зэрэг малд сүү оруулдаг өвс ургамал ихтэй Хадан хошуу, Сүүл толгойд нүүж бууна. Нэг үнээгээр жишээ болгон ярья. Өлийн ухаад үхэр хариулсан өдөр манай улаагч үнээнээс таван литр найман зуун грамм сүү гардаг. Баянхайрханы араад явсан өдөр тэр ухаа үнээнээс гурван зуун грамм сүү татуу гардаг болохыг мэдсэн. Ээжээс учрыг асуухад өвсөндөө байдаг юм гэж билээ. Өлийн өвөр намартаа сөл орой тасардаг, монголж, зурман сүүл, агь гашуун их гардаг. Араасаа үлээх салхи бага, нам дор, зөөлөн дулаан газар учир өвсний сөл орой тасарна. Баянхангайн ард голдуу бүдүүн өвс ургадаг. Гэтэл одоо малд сүү оруулдаг, сүү тасаг жилийн жилд буудаг газраа тариа тарьчхаад ганцхан Могойд зунжин намаржин бууц солих төдий нүүдэл хийж байна.

	Хишиг-Өндөр сумын сүү тосны төлөвлөгөөнд нутаг бэлчээр ийм болохоор яаж муугаар нөлөөлсөн нь тодорхойг. Мөн энэ суманд онцлог сонин нутаг их бий. Тэр нутгийг одоо мэдэх хүн бараг үгүй болжээ. Нутаг газар байсаар байтал түүх намтрыг ор тас мартжээ. Таван удаагийн бичин жилийн зудад өвөлжсөн айл малаа огт хороогоогүй нэг толгой Өл хавьд байсан гэж настнууд хэлэлцдэг. Чухам Өлийнх нь өвөрт билүү, ард билүү одоо мэдэхгүй юм. Харин арынх нь толгой намхан мөртөө тэрүүхэндээ шөнө ч жавар буудаггүй, хэвтэр бууц хар зөндөө хөлөрч байдаг, нэг онцгой шинж тэнд биш Их халуун илчтэй өвс тэнд хэсэгхэн газар ургадгаас цас хайлмагтаж байдаг гэнэ. 

	Дунд идэш, дулаан хэвтэр гэдэг билээ. Мөн манай нутагт хурга, ишиг хөрөвжих үед хачиг хувалз огт байдаггүй хаваржаа байсан юм. Тэр хаваржаа бол Дэлгэр нуурын урд толгодын дунд л бий. Хавартаа тэнд буух аргагүй тарианы талбай болжээ. Нэгдэлд бол мал аж ахуй голлох, тариалан туслах чанартай үйлдвэрлэл юм. Хишиг-Өндөр сумын хувьд туслах чанарын аж ахуйгаараа голлох аж ахуй малынхаа бэлчээрийг эзлүүлсэн байна. Малын бэлчээрийг эзлүүлж тарьсан тарианаас сүүлийн арав гаруй жилийн хоёр гурваас бусдад алдагдал гарчээ. Ганц нэг жил тариа хурааж улсад байр эзэлснээр бүх алдагдал хохирлыг цагаатгаж барахгүй. Мал сүрэг удам дамжин идээшиж дассан нутаг руугаа хаа холоос гүйгээд намрын цагт олигтой тарга хүч авч чадахгүй хайлж, хавар ногоолж яргуйлж бүрэн амжихгүй туугдаж, зуны цагт тэнүүхэн бэлчих нутаггүй ээрэгдэн гундаж байна. Малчид нутгийнхаа нүдийг ашиг орлого багатай ажлаар «сохлуул» сандаа» гасалж суух юм. Гуравдугаар хэсгийн дарга Д. Даваадорж «Мал бэлчээргүйгээс болоод хэцүүдээд байна, Тарианаас олж байгаа ашиг маш бага. Манай сумын малчид өнгөрдөг жил гэхэд малаа тарианд оруулсан гэж 25-4000 хүртэл төгрөгөөр торгуулсан. Мал дарсан нутгаа удам дамжин мэддэг юм байна» гэж хэлж байсан.

	Сум, нэгдлийн дарга «Одоо яадаг юм билээ. Дахиад мянган га газар нэмж хагалж тариалахаар шан татчихсан байгаа. Урьд тариалсан тарианаасаа ашиг олохгүй байдаг. Мал бэлчээргүйдээд тарианы талбайд сүрэл идсэн болоод төлийн булчин задрах өвчин хүртэл гарч байна» гэж харамсаж байна. Харамсаж гаслахаас, өөр хариу тавьдаггүй томоотой даргын нэг л юм даа!

	Хишиг-Өндөр сумаас Баян-Агт суманд очиход байдал өөр болов. Эднийд хэдэн шинэлэг ажил гарчээ. Сум, нэгдэл БНМАУ-ын хөдөлмөрийн баатар, улсын аварга малчдынхаа хавар, намар, зуны цагт отор хийж олон дахин бууж байсан нутгийг судалж отрын дамжин өнгөрөх байр барьжээ. Хашир малчид нутгийнхаа нүдийг олж нүүж сууж байсан учир тэнд хэдийд хэд хоног суувал малд ямар хүч тарга нэмэхийг ч мэддэг байжээ. Магсар эмээ «Талийгаачийнхаа нүүж бууж байсан газар отрын байр барьсанд би их баярлаж байна. Яг л мөнхөлж байх шиг санагдах юм» гээд нүднийх нь нулимс мэлтгэнээд ирэв.

	Баян-Агт сум тариан талбайгаа ч зөв байрлуулж хагалсан учир мал тариа хоёр хаа хаанаа түвэг чирэгдэлгүй байв. Тариагаа ч тариад, малаа ч өсгөөд нэгдэл дэгжиж болдгийг тэд даруулж байхад Хишиг-Өндөр сум олны саналыг авалгүй гоомой шийдсэнээс мал бэлчээргүй, тариалангаас авах ашиг бага, алдагдал ихтэй байгаа юм. Ер нь бид малын бэлчээр, олон үеийн турш мал сүрэгт ээл шимээ өгсөн газар нутгийн түүхийг сэргээн ярилдаж эзэмших хэрэгтэй болжээ. Цаст өндөр уулнаас ч нөмөртэй намхан бор толгод бий. Өргөн их далайгаас ч өгөөжтэй жижигхэн горхи бий. Аймаг, сум бүхэнд өөрийн нутгийг харуулсан газрын зураг байна. Түүнд уул, ус, тал хөндийгөө л голчлон зурах юм. Газар нутгийн түүх гэхээр хэдийд, хаана, ямар байлдаан тулалдаан болсныг биш, хаана ямар өвс ногоотой, хаана яаж нутаглавал өгөөжтэйн тухай тэнд бүрэн багтааж харуулбал хэрэгтэй юм. Тэртэй тэргүй тод юмыг зурснаас харж үзэхэд бүдэг намхан болов ч судалж үзэхэд их ач тустай ухаа толгодынхоо түүх намтрыг, малчин түмнийхээ нүүдэл суудалтай холбож гаргавал илүү ашигтай. Өгөөж түүхтэй өвөлжөө бууцыг улсаас ч анхаарч судлахад жижиг юм биш ээ. Орон нутгийг судлах музей сумдад байна. Зарим нь олон жил болжээ. Үзмэрт тавих эд юм ховорджээ гэж тэд ярьдаг.

	Сум орон нутгийн музейн онцлог үзмэр чухамхүү тэр олон удаагийн зудад мал мэнд орсон өвөлжөө хаваржаа, хонины түүх, нэг үнээнд өдөртөө гурван зуун грамм сүү нэмдэг өвс ногооны гарц, нутгийнхаа нүдийг олж нүүж буудаг өвгөд настны дурсамж яриаг бичиж тавих, зурж буулгах нь хэрэгтэй болов уу! Нутгийн нүдийг олно гэдэг манайд их том түүх, нарийн ухаан болж, олон үе залгамжилсан эрдэм. Эрдэм мэдлэг гэдэг бол зөвхөн ном, цэцэн мэргэн яриа хөөрөө биш чухамдаа ажил амьдралд хэрэгтэй тустай эгэл жирийн мэдлэг туршлага, үнэнч шударга сэтгэл зүрхээр ажил бүтээх ур чадвар билээ. Тийм ур чадвар, эрдэм мэдлэг нь нутгийнхаа нүдийг олох ухаан юм. Энэ эрдэмд суралцах нь ялангуяа идэр залуу малчин, нэгдэл сангийн аж ахуйг удирдах хүмүүст тун хэрэгтэй болжээ. Одоо бол мал аж ахуйг удирдах ажлыг марксист онол сайн мэддэг дипломтой хүн хийдэг гэж эндүүрч байна. Түүнийг эрдэм гэж хүндэтгэж үзээгүйгээс нутгийнхаа нүдийг «сохолж» тал талын хохирол амссан сум нэгдэл ганцхан Хишиг-Өндөр биш ээ»

X. ЗАНДРААБАЙДИЙ: «ХОНЬГҮЙ ХҮН ХОВДОГ» ХООСОН ҮГ БИШ

	I

	Ноднингоос хойш Сүхбаатар аймгийн Гүн хоолойн цайдмаас Өвөрхангай аймгийн Хонгорын тал хүртэл уудам нутгаар явж, малчин ард, мэргэжил тэн, ХАА-н удирдах ажилтан олон хүнтэй нүүр учирч тэдний яриа хөөрөөг сонсож явлаа. Бидний ярианы гол нь мал хэрхэн өсөж байгаа цаашид яавал олон малтай болох вэ гэдэгт төвлөрч байлаа. Энэ асуултад хүмүүс янз янзын хариулт өгсөн нь мэдээж. Тэр бүхнийг тунгаан бодоход тавин жил хонь дагасан нэг өвгөний үг сэтгэлээс үл гарна.

	— Мал өсөж байна уу?

	— Өсөхгүй байна.

	— Яагаад

	— Яасан юмгүй. Ийм анхиагүй байхад мал өсөх бүү хэл улам хорогдоно.

	— Ямар мал их хорогдож байна.

	— Хонь...

	Сүхбаатар аймгийн Төвшинширээ сумын «Мөнх оргил нэгдлийн хоньчин, Арцагаан нуураар нутагтай өвгөн Жамбал гуайтай ийнхүү хэдэн үг сольж билээ. Миний асуултад хариулсан дээрх хариу бол тус сумын мал 1981 оноос урьд хорин жил дараалан хорогдсонд гутарсан хүний үг байлаа.

	— Манай сумын мал сүүдийн хэдэн жил овоо өсөж байгаа болов ч гучаад жилийн өмнөх үеийн хэмжээнд яаж хүрэх вэ гэж өвгөн нэмж хэлэв.

	— Хонь яагаад их хорогддог билээ? 

	— Хонь гарын дор амьтан юм. Харин хонь бусад малаасаа арай олон тулдаа тэсэж байна. Тиймгүй бол өдийд хот харлах болсон. Гагцхүү хонь ч биш дээ, манайхан малдаа дэндүү ширүүн ханддаг боллоо Хүмүүс махнаас өөр юм амсахгүй л гэх болжээ. Сааль сүүг нь сааж цагаан идээ хийж идэх дургүй боллоо. Энэ чинь яана гээч вэ. Аль дөмгийг нь түүсээр байгаад малын чанар ч муудлаа. Малын чанар муудна гэдэг бол өсөхгүйн тэмдэг. Эх мал бүр их хорогдоно. «Үнэн» сонинд сүргийн алтан фонд дундарлаа гэж сэтгэл түгшин бичдэг нь үнэн юм шүү. Ганц энэ ч биш, сонин, сэтгүүлд санаа авмаар хэрэглэмээр хэчнээн сайхан зүйл нийглэгдэж байна вэ, түүнийг тоож байгаа юм алга. Малыг даанч нэг хайрлахгүй болжээ. Манай энд ийм юм уу, бусад газар адил юм уу бүү мэдээ... гэснээ танил маань намайг ажин хараад «Танай нутагт ямар вэ?» гэж асуув. Энэ асуулт бол нэг талдаа намайг мадалж бангаа хэрэг.

	Өвгөний энэ үгнээс санаа аваад өөрийн нутгаас эхлэн, явсан суусан газрынхаа тухай эргэцүүлэн бодоход хүрэв.

	Тал сайхан нутагт, хоньт Лувсангийнх гэж байжээ. Тэдний хонь мянга хол давсан учраас нутгийнхан нь хоньтынх, хоньт гуайнх гэж хүндэлнэ. Ганц эднийх ч биш, олон малтай айлыг тэр баяных, мянган тэмээтийнх, жар ямаатынх гэж олон малаар нь овоглон нэрлэдэг байсан даа. Тэр байтугай мал сүргээ налайлган нутагладаг газрыг нь тэдний уул, эдний хөндий гэж нэрлэх ч бий. Алдар нэрдээ биш, адуу малаа олон болгох нь монголын зан юм! Малчин хүн, малынхаа төлөө зүтгэснээр биеэ орхиж ухаан санаа, амь амьдрал нь зөвхөн малынхаа төлөө л байдаг байлаа. Хэчнээн ч олон малтай болсон малдаа түүртэнэ гэж үгүй. Малын эзэн, өнчин ишиг сарнихад андана үгүй, айлын хониноос ялгаад ирнэ. Хавар хонь хургалахад хэдэн зуун хонины хургыг эндүүрэхгүй барьж, тавьж уураг сүүг нь хөхүүлж чадна. Малд нүдтэй байх гэдэг бол малчин хүний нэг шинж байв. Тэр шинж бүрдсэн хүний нэг нь хоньт гуай байжээ. Хоньт гуай мянган хонин дундуураа нэг туулаад л тэр халзан хонины хурга дутуу цадсан байна, барьж хөхүүл гэх бол юухан ч биш, айлд буухдаа хөгнөтэй хургыг нь ажиглаад «Би андуураагүй бол энэ манай нэг халзан хуцын үр шиг байх юм. Намар хэдийд хонь ойртсон хэрэг вэ» гэж өөрийнхөө хуцын хургыг таньсан гэлцэнэ. Хоньт гуай шиг нутаг олдог хүн ховор гэцгээдэг. Мэлтийсэн тал дээр, бяцхан дэрстэй хонхорт, хөх, бууц хөглөрсөн, хороо хашаагүй өвөлжөөг тэдний бууц гэнэ. Хэдэн зуун адуу уугаад тарахад ус нь дундардаггүй, амаар нь ус хальсан худгийг хоньт гуайг гаргасан гэж ярина.

	Өвөл эргэн тойрон цас орж, хүн амьтан нүүдэл суудал ярьж байхад хоньт гуай ажиг ч үгүй сууна. Арга байж уу, тэдний хавьд цас бараг ороогүй юм чинь. Тэднийх, өвөл зуны аливаа цагт товшуур нүүдэл хийнэ үү гэхээс алс нүүхгүй, гантай жил мал нь таргалаад л, сааль сүү нь бялхаад л байна. Бороо орохгүй гээд айлууд нүүж байхад хоньт гуай гүүгээ барьж байх жишээтэй. Нэг өвөл цас их унаснаас болж оройтож нүүсэн айлууд хойтон хавар нь малаа бараад уруу царайтай арай гэж нутагтаа эргэж ирэхэд хоньт гуайнх хэв намбаандаа хонь нь талыг бүрхэн налайгаад идээ будаа нь дэлгэрч байжээ. Түүнд атаархсан нэг хүн, «Тэнгэр хүртэл танайхыг зусардах юм» гэхэд хоньт гуай «Тэнгэр хангай намайг зусарддаг гэвэл түүн шиг худал юм байхгүй. Харин манай энд өвөл цас бага ордог мөртөө зун бороо оромтгой газар гэвэл үнэмшилтэй болно. Эцэг минь энэ хавиар нутаглаж бай гэж захисан юм сан» гэж хэнэг ч үгүй ярьж суудаг байжээ. Нутгийн нүдийг анддаггүй жинхэнэ монгол малчин ийм нэг сонин хүн, хангай говийн завсарт халхын уудам нутагт хонин сүргээ хэдэн мянгаар нь өсгөж, хавь ойрынхныхоо хүндэтгэл бишрэлийг хүлээсээр асныг нэг үе олон хүн анддаггүй байжээ. Харин эдүгээ домгийн баатар болсон хоньт Лувсан гуайн хойд үеийнхэн хаана өвгөн аавынхаа малч уламжлалыг хөгжүүлж явдаг бол гэсэн бодол, ухаан санаа эзэмдэж эхлэв. Хоньт Лувсан гуайн нутгийг харахад хоосон тал мэлтийж байлаа. Нүдний үзүүрт ганц хоёрын төдий цагаан гэр торолзож, тэндээс холгүй цөөвтөр хонь, ямаа, хэд гурван тэмээ, үхэр үзэгдэнэ. Тэртээ хярд азарга хэрийн адуу харагдана. Тал дунд нэг өнчин байшин үзэгдэх нь өрөмдмөл худаг бололтой. Нээрэн үү? Энэ тал хөндий малын орон биш билүү. Гэтэл мал нь хаачив?

	Хоньт гуай аль хэдий өөд болоод, тэднийх гэж таних аргагүй хойд үеийнхэн болжээ. Малчин хүний хэлдгээр бол дэлтэй гэж хэлмээр урт үстэй, хээнцэр маягийн ханхар залуу гэрийн хоймор сууж байна. Авдар дээрх зүмбэртэй жаазанд байгаа олон гэрэл зургийн дотор худлаа хэлье ч таних хүний зураг алга. Ядаж хоньт гуайн зураг байдаггүй нь сонин юм. Дандаа сайхан залуусын зураг, хөрөг. Хоньт гуайн зээ хүү, өндөр худгийн моторчин гэнэ ээ.

	— Чи чинь хоньт Лувсан гуайн зээ юм биз дээ.

	— Тийм ээ, тэр талийгчийн охины нь хүүхэд.

	— Танай нагац нар хаана байна вэ?

	— Тэд бараг үгүй болсон доо, харин хүүхдүүд нь Эрдэнэт, Сайншандад зарим нь аймагт, хөгшчүүлийн амьдаас миний эх бий, Өвөл суман дээр очиж сургуульд сурдаг манан хүүхдийг хардаг юм.

	— Өвгөн аав шигээ хоньчин болсон хүн байна уу? танайханд

	— Байхгүй, хоньчин байтугай нутагтаа байгаа гэвэл би л байх шив дээ.

	— Чи хонь маллахгүй яагаа вэ?

	— Тэр барахгүй, одоо мал маллах хэцүү. Би цэргээс ирээд л худгийн моторчин болсон. Энэ санаа амар ажил...

	Худаг чинь ажилтай биз дээ.

	— Уг нь зүгээр байсан юм. Саяхнаас мотор эвдрээд, ойрд мал усалсангүй;

	— Энд айл олон уу? 

	— Уг нь хэдэн суурь байсан, усгүй болохоор нүүчих шив дээ.

	— Мал нь олон юм уу?

	— Тоолбол хоёр мянган юм бий байхаа.

	— Тэгвэл танай өвгөн аавын хониноос цөөн юм биш үү?

	— Өө, тийм олон мал одоо хаана байх вэ?

	— Яагаад? Чи малчин болсон бол тийм малтай болох ч юм бил үү, яаж мэдэх вэ?

	— Больж үхье. Яасан ч чадахгүй. Бодоод байхад тэр олон малыг манай өвөө яаж усалдаг байсан юм бол. Зөвхөн хонь нь л хоёр мянга хүрсэн гэж ээж ярьдаг юм.

	— Өвөл зуны аливаа цагт гар худгаас л усалж байсан даа, тэр олон малыг...

	— Тийм гэнэ билээ. Манай их ус гэдэг худаг энүүхэн баруун урд байсан гэж ээж ярьдаг юм.

	— Байсан гэнэ ээ.

	— Тийм ээ, манай худгийн цаахна нэг дарагдсан худгийн ор, халцгай байдаг юм. Харин манай энэ худаг мотор нь ажиллавал хэдэн суурийнхаа малыг хангана шүү.

	— Худгаа засахгүй яасан юм бэ?

	— Суманд запаасгүй гэнэ. Аймагт захисан гэсэн, ирээгүй л байна!

	Зээ хүүтэй ийнхүү хэдэн үг сольж байхад залуу эр өвдгөө алгадан, их л маадгар инээмсэглэж байна.

	Түүний яриа хөөрөөг сонсож, аж, загнаж байгааг нь хараад, хоньт Лувсан гуайн хойчийг залгамжлагч хүн ийм байх юм гэж санаагүйдээ гэнэт балмагдан гутрах шиг болов.

	Гэлээ ч гэсэн нэг их сүйд болох минь юу билээ. Иймэрхүү юм хаа сайгүй л байдаг биш үү.

	 

	II

	Манай тэнд Саадагт гэдэг бяцхан хар овоо бий. Өндөр уултай зүйрлэвэл намхан болов ч тэр хавьдаа хамгийн ноёлог, нутгийн өвгөчүүлийн цагийн шинжсэний овоо юм. Анхны цас ороход саадагт хар байна он болох нь гэх буюу Саадагт дээгүүр анхны бороо цайрлаа, хуртай зун болох нь гэж ярьцгаадаг. Санаа дагадаг уу, үнэхээр тийм болох шиг санагддаг сан. Саадагтын орой дээр гараад харахад түүний баруун хэцийг хонгор голдуу адуу бүрхэж, хонь нуур далай шиг бэлчиж байдаг сан. Тэр хэний мал вэ? Баян Ламхүүгийнх, баян Донторынх байдаг сан. Тэд язгуур угсаагүй эгэл жирийн хөдөлмөрчин малчид байлаа. Бас тэднийхэнтэй хаяа залган байдаг Бавга, Намжилтны хүрэн зээрд адуу Өехий, Өвөрбунханы хэц, Цагаан усны талаар бараантан харагддаг сан. Тэгтэл эдүгээ тэр зүг харахад цэнхэр, манан суунаглаад эл хуль байна шүү дээ. Тэдний гал голомт хаана байна вэ, алга.

	Үр удам нь хаачив? Улаанбаатар, аймаг, сумын төвд гэнэ. За, тийм байдаг байж, тийм бол, тэр олон мал нь хаачив? Нэгдэлжсэнээс хойш бөөгнөчихсөн гэнэ. Хаана бөөгнөсөн юм бэ, айл айлд бөөгнөчихсөн гэнэ. Тэр үнэн. Тэгтэл нэгдлийн хэд хэдэн суурь адуун дээр очоод ажиглаж байхад Ламхүү гуайн адууны болов уу гэмээр хөрстэй адуу харагдахгүй байдаг нь юу билээ. 

	Манайхан жалгын нэг байсан малчин ардыг нэгдэлд оруулснаар ХАА-д социалист үйлдвэрлэлийн харилцаа ялсан гэж их ярьдаг. Энэ бол бараг ардын хувьсгалтай тэнцэх үйл явдал ч гэж үнэлж байлаа. Тэр үеэс хойш гучаад жил боллоо. Нам улсын хайр халамжийн ачаар нэгдлүүдийн сан хөрөнгө арвижин эдийн засгийн хувьд бэхжиж том аж ахуй болжээ. Энэ бүхэн бол маргаангүй зүйл. Гэвч мал аж ахуй өөдөлдөггүй нь ямар учиртай билээ. Тэр үед жалгын нэг айл байсан уу гэвэл байсан, тэр хэрээрээ бас л жалгын нэг мал байсан шүү дээ, тийнхүү бөөгнөсөн мал өдийд хаа байгаа газраа тал хөндийг бүрхэж, жалга судгийг бялхааж байх биш үү. Энэ асуултыг өөртөө тавихаар нөгөөх Жамбал өвгөний тус тас хариулт санаанд ороод байдаг юм. 

	Мал өсдөггүй юм гэхэд, хорогддог шалтгаан юунд байна вэ? Ерөөсөө гагцхүү тал нутагт мал хорогдож байна уу? Хэрэв тийм бол нутгийн онцлог нөлөөлдөг байж магадгүй, тал нутагт нөмөр халх муутай, өвс ургамал тачир, ус унд ховор учраас ган зудын аюул үлэмж тохиолддог нь үнэн. Гэлээ ч тал нутгийн малчид хэдэн мянган жил халуунд халж, хүйтэнд хөрж мал сүргээ адгуулан амьдарсаар ирсэн билээ. Харамсалтай нь, тэдний сайхан малч уламжлал, арга туршлагыг ойшоохгүй болжээ. Тэдний уламжлалыг бүрэн бүтэн өвлөж авдаггүй юмаа гэхэд шинэ нөхцөл байдлаар заримыг нь хөгжүүлэн ажиллаж болох байсан. Нам, улсаас мал аж ахуйг хөгжүүлэх талаар зүйл бүрээр анхаарч халамжилж ирлээ. Эрдэмтэн мэргэд, ухаанаа шавхан байж мал хариулах, тэжээх, эдлэх, саах, услах зэрэг нарийн арга ажиллагааны технологийг боловсруулж, элдэв журам заавар зөндөө гаргалаа. Дээр үед хүн сууж үзээгүй байранд эдүгээ мал байрлаж, зажлах өвс, залгих усаа амандаа хийлгэж байна. Дээд, дунд мэргэжлийн мянга түмэн хүн хөдөө аж ахуйд ажиллаж, мал эмнэлэг, зоо техникийн шинжлэх ухааны ололтыг өдөр тутам нэвтрүүлэх гэж чармайж байна. Мэргэжилтэн байтугай малчдыг сургуулиар бэлтгэж байна. Товчхон хэлбэл мал аж ахуйг хөгжүүлэх талаар улс хамаг байдгаа зориулж байна. Тэгтэл яагаад мал хорогддог юм бэ, яагаад мал өсдөггүй юм бэ?

	 

	III

	Энэ асуултын хариу амьдралд бэлхнээ торойж байна. Зовлон жаргалыг нь биеэрээ эдэлсэн малчин хүмүүс ч тодорхой ярьж байна. Бодоод байхад мал аж ахуйн хөдөлмөр зохион байгуулалт буруу байна. Энэ үнэн үү?

	Нэгдэлжих хөдөлгөөн ялахтай зэрэг мал аж ахуйн хөдөлмөр зохион байгуулалтыг сайн хийх байж гэж олон хүн харамсаж байна. 1986 онд ХАА-н нэгдлийн хөдөлмөр зохион байгуулалтын зөвлөмж, МАА-н хөдөлмөрийн үлгэрчилсэн норм, ажлын зэрэглэл, ажлын тарифын сүлжил, тарифт цалигийн хэмжээ, хөдөлмөрийн хөлсний тухай зөвлөмжийг шинэчлэн боловсруулж баталсан билээ. Энэ заавар зөвлөмжийг нэгдлүүд мөрдөж эхэллээ. Тэгтэл энэ заавар зөвлөмжид сэтгэл нь хөдлөөгүй олон малчин хөмсөг зангидан бодолхийлж сууна. Тэдний дундаас нэг хүнийг гэрчид татъя. Улсын хошой аварга малчин С. Цэдэвсүрэн «Шинэ журамд ажлын хүчир хөнгөнийг сайн ялгах байсан. Хүнд ажил хийгээд бага хөлс авах бол хилс юм. Ухаан нь таван зуун шүдлэн ямааг самнахад авгай бид хоёр сар самнана. Өдөр шөнөгүй чармайгаад тэр шүү. Урьд бид нэг килограмм нэгдүгээр зэргийн ноолуур самнаад 35 төгрөг авдаг байв. Гэтэл одоо таван төгрөг авах жишээтэй. Нэгдэлд хэддүгээр зэрэгт ч байсан, ямаа самнах ажил хэцүү хэвээрээ л байна гэж ярьж байлаа. 

	Шинэ журам зөвлөмж маань амьдрал дээр очоод бас л зөрчилтэй тулгарч байна. Монголын өнөөгийн онцлог байдлын үүднээс биш бусдыг муйхраар дуурайж бэлчлэх журмаар ажилд ханддагаас буруу зөрүү том их гарсаар ирлээ. Ганц мал аж ахуйд ч биш, бусад бүх ажилд хөдөлмөрийн зохион байгуулалтын онцлог гэж байна уу? Бодож сэтгэхийн оронд хэн нэгний бэлэн загварыг хуулж өөрийн орны амьдралд хүчээр тааруулах гэж их цаг алдсан юм биш үү. Бусад нь ямрыг бүү мэд, хоршоолсон хөдөө аж ахуйтай орны хувьд мал аж ахуйн хөдөлмөрийн зохион байгуулалтыг боловсронгуй болгож чадаагүйг юу гэж үзэх вэ?! Өдий болтол мал аж ахуйн ажил учраа олж цэгцрээгүй байна гэхэд хүн үнэмшимгүй юм. Мал өсөхгүй, ямагт хорогдож байдгийн нэг шалтгаан энд байгаа юм биш биз. Хөдөө нутгаар явахад хамаг ажил бахь байдгаараа л байна. Шинэ хандлага, сэтгэхүйн шинэ өөрчлөлт мэдэгдэхгүй байна. Өнөө л хоосон ярьдаг, сүржигнэдэг, ул үндсийг нь олохгүй нэг юм руу ханарч давхидаг, мэдэмхийрэн шүүмжлээд ажил хэрэгт бүтээлчээр ханддаггүй нь хэвээр байна. Нэг жишээ дурдъя. Намар болохтой зэрэг хурга ишиг ялгах ажил эхэлдэг. Хэд гурван ишиг, хурга туусан хүн энд тэндгүй явна. Эхийнхээ халуун сүүнээс, ижлээсээ салсан бага мал майлалдаад өрөвдмөөр гэдэг нь, торчийтол шогшоод л байна. Тэд нэг мэдэх нь хэдэн зуун, мянгуул болно. Ижилдээ цөөнөөр байхдаа овоо таргалж байгаад олуул болсноос хойш олигтой юм олж идэхээ байж гэдэс алдсан, цангасан бага мал анхны жавар, цас үзээд бүр зутарна. Тэр үед эхийн халуун бөөр хамгийн түрүүнд санагддаг биз. Нэг Хүртэлх наст малыг тарга хүчний байдлаар нь хэд ч ангилах журамтай гэнэ вэ. Тал хээрийн бүсэнд тарга хүч сайтай хургыг 850, ишгийг 800-хүртэл тоогоор суурилах гэнэ. Энэ бол нялх малд бага тоо биш, тарга хүч муу бол арай цөөнөөр суурилна. Гэхдээ л тарга муутай 400 ишиг нэг доор байхад хэчнээн төвөгтэй нь мэдээж. Малын зүй бусын хорогдлын байдлыг харахад ихэвчлэн нэг хүртэл наст мал эзэлж байдаг. Зүй нь хүүхэд адил бөөцийлөх нялх малыг бөөгнүүлээд элдчихээр ширвэгдээгүй хаачих вэ? Энэ байдлыг мэддэг Баян-Өлгий аймгийн зарим нэгдэл 80-аад оны үед хурга, ишгээ ялгадаггүй байсан. Асуухад «Хүүхэд том болтлоо, эхийнхээ өвөрт унтах дуртай байдаг, мал, бас тийм байх» гэж наргиан болгож байсан.

	— Хэдийд ялгадаг вэ? гэхэд

	— Хавар гэж хариулж байв.

	Тэд залхуурсандаа биш, эх нь төлийнхөө дэргэд Алтайн жаврыг хааж өгдгийг мэдсэн дээ ялгадаггүй байсан байх. Үнэнийг хэлэхэд нэгдэлжихээс өмнө хэзээ л хурга, ишгээ ялгаад хөөж байлаа. Тал нутгаар явахад нэг хүртэл наст мал маллаад алдар хүнд олсон хүн цөөн, алдаж асгаад аль ч үгүй болсон хүн олон байна. Сайнаас жишээ авахад, Улсын хошой аварга малчин Б. Дашзэгвэ олон жил бага мал маллаж тогтвортой амжилт гаргаж чаджээ. Тэр бээр өвөг дээдсийнхээ мал маллах өв их уламжлалыг чадамгай эзэмшсэний хүчинд нэг хүртэл наст мал маллахдаа ийм их туршлагажсан биз ээ. Дашзэгвэ 1200 хүртэл хурга, ишиг авч маллаад цагийн хатууд хорогдолгүй онд оруулдаг нь бахтай болов ч хэн хүн түүний энг гүйцэх аргагүй юм.

	Дашзэгвэ хэдийгээр болохыг нотолж байгаа боловч хүн болгон тийм болж чадаагүй нөхцөлд нэг наст малыг намар ялгаж олноор суурилж байгаа нь мал хорогдоход нэг нэмэр болж байна. Ерөөсөө наг хүртэл наст малаар тоглодог явдал эцэстээ шоглоом болж байна. Бараг тохиолдлоор шахуу цөөн хүн нэг наст мал бузгай маллаж нэрд гарсныг бусдад таарах арга гэж үзэж болох уу?

	 

	IV

	Хэн нэгэн номчирхуу мэргэжилтний ул үндэс муутай санаачилгыг бодож нягтлалгүй авч хэрэглэхээр бүгдээрээ ханарч давхиснаас онохоосоо алдах нь ихдэж, эцэстээ нөхөшгүй хохирол үзэх явдал амьдралд үзэгдэж байна.

	Мал аж ахуйн ажилд болчимгүй хандсан юм их бий. Нэг үес нутгийн үүлдрийг гаднаас авч ирсэн сайн угсааны мал гэгчтэй эрлийзжүүлж сүүлдээ юу боллоо?!

	Тэр ажлыг эрхэлсэн зарим мэргэжилтнүүд сайхан зүүд зүүдлээд сэрчихсэн явдал гэгч болж дууссан. Эдүгээ ч олон малтай болох нь гол биш, сайн чанартай цөөн малтай байх нь зөв, Мал олон болбол бэлчээр, ус, тэжээл, хашаа, хороо хүрэлцэхгүй гэж хэн нэгэн мэдэмгийрхэн айлдах нь сонстож байна. Яагаад олон сайн малтай болж болдоггүй билээ. Монгол мал бол чанаргүй мал биш. Хатуу ширүүн цаг улиралд зохицсон, тэсвэр хатуужилтай, бэлчээрээс өл хоол олж идэх арга чадвартай энэ л газар нутаг, хүмүүсийнхээ ахуй амьдралд бүрэн тохирсон мал юм. Ийм малыг өсгөж чадахгүй байгаа, түүнийгээ хаацайлахын тулд цөөн сайн мал хэрэгтэй гэж байгаа явдал бол нөгөөх л хоньчин Жамбал гуайн анхиагүй гэж зэмлэсэн нь зөв болохыг нотолж байна. 

	Мал аж ахуй бол манай эдийн засгийн гол салбар биш болох өдий. Үнэнийг хэлэхэд малгүй бол манай улс яаж хөгжих юм бэ? Монгол хүн ч яаж байж чадах юм бэ? Мал өсөөд нутагтаа багтахгүй болж бэлчээр ус, хашаа хороо хүрэлцэхгүй болтол ч хэзээ билээ. Энд ярианы далимд хашааны тухай хэдэн үг хэлж болно. Бог малыг хашаатай болгоно гэж улс ямар их хөрөнгө зарцуулав даа. Нэг хашаа дор хаяад хориод мянган төгрөгийн үнэтэй. Тийм сайхан модон хашаа бариад өгөхөд улсын юманд хүйтэн ханддаг малчин хавар болохтой зэрэг дахиж хэрэглэхгүй юм шиг хаячхаад нүүгээ л явна. Засаж сэлбэнэ гонж. Намар эргээд ирэхэд нь адуу тэмээ орж хэмхэлсэн буюу заримдаа мал туугчид борооноор хонио хаших суур эвдээд түлчихсэн байна. Түүнийг хайя хүүе гэх, эвдвэл ингэнэ тэгнэ гэх хүн байхгүй. Цас шуурга болохоор мөнөөх малчин хашаа засаж өг гэж нэгдлийн зөвлөлд шаардана. Хашааны мухрын хөлдүү мөсөн дошийг ховхлохгүй, бас л нэгдэл рүү хэлүүлж хүн шаардана. Нэгдэл, бүр аймгийн төвөөс баахан хүн ирж, хөлдүүсийг нь ховхолж, хашааг нь засаж өгөөд явахад, дахиж гар хүрэлгүй, нурсан нь нурсан чигээрээ, овойсон нь овойсон чигээрээ орхигдсон хашаа зөндөө тааралдана. Хашаажуулалт эцэстээ юу болов? Ууландаа ч модгүй, бууцандаа ч хашаагүй болоход хүрч байна.

	Нэг үе чулуун хороо бариад ч амжилт олоогүй. Хайраад байхаар нь мал зугтдаг байсныг малын дэргэд өссөн олон хүн мэднэ. Монгол хүн, мал жаварт өсдөг юмаа гэж ярьдаг. Сибирийн салхин доор хэдэн мянган жил таван хошуу малаа адгуулсаар ирсэн малчин ардууд мэдээд ийм үг хэлсэн биз ээ. Тэд хэзээ л малдаа мод чулуугаар хашаа барьж байлаа. Цас, жавар, бага ордог газрыг сонгож өвөлжөө бий болгон тун аргагүйдвэл хөрзөнгөөр хашаа барьдаг байсан ажээ. Айлын өвөлжөөнд очиход нуугьсан сайхан хөх бууц хөглөрч байдаг сан, «Хөх бууцандаа бууж, хөгцтэй тосоо хагалж, хөвхөр хонио хөлбөрүүлнэ» гэж ярьдаг байлаа.

	Малчид бууцандаа их хайртай байлаа. Ер нь малтай холбоотой бүхнийг хайрладаг байсан. Малаа хайрлана, уул усаа хайрлана, бууцаа хайрлана. Гал түймрээс болгоомжил, хөлгүй бууц гурван жил шатдаг юм гэж хүүхэд багачуудад ямагт анхааруулна. Тийм сайхан хөглөрсөн хөх бууц хөдөө нутагт эдүгээ хаана байна вэ? Олон өвөлжөөнд очиж үзэв. Хананыхаа тэг дунд хүртэл хөрзөн нь зузаарчихсан, мал хордож үхмээр үнэр танартай болсон байх юм. Урин цагт өнгө нь хатаж сэвэрсэнд сэтгэлээ хуурч суутал нь хүйтрэхтэй зэрэг нөгөөх нойтон хөрзөн нь овойн хөлдөөд мал байх аргагүй болдог байна. Хүн нойтон дэвсгэр дээр унтахгүй мөртөө малаа хашааны мухарт хөлдүү дөшин дээр хураачхаад санаа амар нойрсдог байна. Энэ ямар муухай хүйтэн цэвдэг сэтгэл вэ? Бас зарим хүн, манай хонь тарган болоод хашаанд ордоггүй гэж гайхуулна. Сайндаа биш дулаан үед бууц нь өмхий үнэртээд, хүйтэн үед хөлдүү мөс хайраад байхаар мал зугтдаг хэрэг. Мал заримдаа муухан хүнээс дээр ухаан гаргадаг гэдэг энэ ажээ.

	Өвгөдийнхөө сайхан уламжлалыг хадгалж яваа хүн бол хашааг шүтэхгүй. Тэглээ гээд тэдний мал хорогддоггүй. Алдар цуутай сайн малчдыг ажаад байхад тэд хонио голдуу хээр хөдөө хонуулж дүн өвөл болохоос нааш хашаанд ойртуулдаггүй нь ил хэлэхгүй болохоос цаанаа битүү хашаанаас төвөгшөөдөг байж ч магадгүй. Нэг хоньчин энүүхэн зун «Бууцаа сийлээд адуугаар гишгүүлж хатаамаар байх юм. Тэгсэн чинь гайтай хөөтэй хашаанд адуу үргээд орж өгөхгүй юм. Дэмий л хагалж онгичих юм. Хашааны нөмөрт олигтой хатахгүй юм» гэж халаглаж байж билээ.

	— Та ер нь хашааг аль хэр шүтдэг вэ? гэхэд

	— Би үнэндээ нэг их шүтдэггүй. Манай хонь дөрвөн цагийн эргэлтэд бэлчээрт явдаг. Зарим хүн ч хашаа хашаа л гэх юм. Хэдэн хонио хашаанд оруулаад л санаа амардаг бололтой. Уг нь монгол хонь хашаа шүтэхгүй байж болох байсан. Улс маань хүнийг байтугай малыг эрхлүүлэх юм даа. Одоо мал хашаагүй бол тэсэхгүй байхаа. Муу зан сураад хашаа байтугай халаалттай байшинд оруулсан ч бээрэх болоо биз. Уг нь жавар даадаггүй бээрэг мал амархан үхдэг юм даа. Зарим газар бог байтугай бод малдаа хашаа барилаа гэж гайхуулах юм шив гэж суумгай учир морин тэргээр хонь хариулдаг хоньчин С. Дагва ярьж билээ.

	Ингэж ярьсан мөртөө Дагва хашаагаа нямбай сайхан эзэмшин засаж сэлбэсэн, бууцаа хатааж сэврээсэн нь түүний ажилсгийнх юм!

	Энэ бүхнийг эргэцүүлэхэд, нямбай гараар чийрэг өсгөсөн нутгийн малд хашаа шүтэх гол зүйл биш, харин эрлийз малд яриангүй хэрэгтэй санагдав.

	Дассан сурсан зүйл, өөрөөр хэлбэл байгалийн зохицлыг эвдэхэд эцэст нь ашигтай, хортойн алин болохыг нарийн тунгааж байгууштай юм, Тэгээгүйгээс осол зэхий юм их болж малынхаа чанарыг муутган улмаар хорогдуулахад хүрсэн нэг шалтгаан энэ гэлтэй.

	 

	V 

	Малын чанар муудсан нь мал өсөхгүй байхын үндэс мөн. Дорно дахины маарамба нар эм найруулахдаа, монголын халзан хонины махыг эмд оруулдаг байсан гэдэг домог бий. Тэрхүү сайн чанарын махтай, өөх нь царцдаггүй хайлмаг байдаг хонь одоо ховордоогүй гэж үү. Малчид хэзээ ямагт малаа чанаржуулахыг хичээж, үржүүлэхдээ удам угсааг нь заавал хардаг заншилтай байлаа. Тэгэхэд эдүгээ ямар байна вэ? Нэг зоотехникч хоньтой айлд ирээд хуц тавих хэдэн хурга зүсэлж байхтай тааралдаж билээ. Тэр бээр хурган дундуур явж хуруугаар зааж эднээр хуц тавина, бусдыг нь хөнгөлүүл гэж тушааж байна. Түүний заасан хурга дотор шар халзан, хялман дун хурга ч байна. Тэр бээр сонгож авсан хурганы эх, эцгийн ноос үс, галбир хэлбэр, ааш зан, тэсвэр хатуужил зэрэг онцлог шинж, уг удмыг нь огт сонирхохгүй, өөртөө л ямар харагдсанаар, нүдэнд яаж туссанаар шийдэж байв. Тэгтэл тэр айлын нэг хүүхэд, зоотехникчийн зүсэлсэн хурганаас нэг өсгөлүүн биетэйг барьж, «энэ чинь охин хурга шүү дээ» гэсэнд их нь ичиж, бага нь уйлах дайтай юм болов. Зоотехникч, биеэ өмөөрч, би цаадхыг чинь заагаагүй, чи хүн гүтгэлээ гэж хүүхдэд буруу өгөх гэж оролдов. Үнэндээ түүний сонгосон хурга ямархуу хуц болох, дараа нь ямар хурга гарах нь зоотехникчид хамаагүй мэт болсон байна.

	— Монгол хонь яагаад голдуу халзан буюу хар хүзүүтэй байдаг юм бэ? гэхэд 

	— Хуц нь тийм байгаа биз гэж зоотехникч хэгжүүрхэн хариулж байв.

	Хонины шанаа халцгай учир ноолууртай хар үс хацарт нь дулаан байдаг буюу жавар сөрж явахад нь хүзүү цээжний сахлаг хар унгас хэрэгтэй гэдгийг эрдэмтэй зоотехникчээс урьд байгаль зохицуулсан буюу хэн нэг ухаант малчин бодож олсон байлгүй дээ. Дөчин градусын хүйтнийг сөрсөн хүн, мал хоёрт амьдралын туршлага, байгалийн зохицол байх нь мэдээж.

	Энэ бүхнийг бид хайхрахгүй болжээ. Үүлдэр угсаа байтугай олон үеийн мал маллагааны асар их туршлагыг хайхрахаа байжээ. Төрөл бүрийн малыг маллах арга технологийг боловсруулсан боловч түүнийг чанд мөрддөг хүн байгаа юм гэж үү?

	Нэлээд аманцар байрын нэг малчинтай уулзаж, энэ тэрийг ярьж байгаад хонины аж ахуйд мөрдөх технологи нэртэй ном үзүүлэв. Тэр бээр уг номыг эргүүлж, энд тэндээс нь хараад, надад буцааж өгөхдөө.

	— Үзүүрсгэн дээл өмсөөд үнэгэн малгай эрүүвчлэн малаа малласаар ирсэн малчин ардынхаа сайхан малч уламжлалыг орхичхоод, тасалгааны эрдэмтдийн технологиор малаа маллана гэвэл жаахан эндүүрэл болох байлгүй гэж хэлэв.

	Энэ хүнд шинжлэх ухааны ололтыг ашиглахгүйгээр, шинэ нөхцөл байдалд зохицож ажиллахгүйгээр урагш явдаггүй юм гэхчлэн ярьсанд, малаа яаж маллахыг малчин хүн хэнээр ч заалгахгүй. Энэ мал чинь бидний юм. Эзэн нь бид гэж маргах шинжтэй үг хэлэв. Мал бол бидний юм, малын эзэн бид гэж энэ хүн сайхан үг хэлэв. Хүн бүр ингэж үздэг бол юутай сайхан билээ. Даанч тэгдэггүй нь харамсалтай. Мал маллана гэдэг бол малыг хайрлах халуун сэтгэл гэсэн үг юм. Гэтэл малыг хайрладаг хүн цөөрсөөр байх шиг санагдана. Мал маллах гэдэг бол хүнд хүчир хөдөлмөр, арга тасарсан хүний ажил гэж үздэг мунхаг хүн олон байна. Тэдний яриаг сонсоход, яавал төв суурин газар бие оторлон сууж, хүнээр хоолоо зөөлгөж идэх вэ гэж боддог юм байна. Мал маллах хэцүү ажил гэж олон хүн, тэр дундаа малчин хүн хүртэл ярьдаг болжээ. Тийм биш ээ, та эндүүрч байна, та тайвшир, мал маллах хэцүү ажил биш, хийж чаддаг хүнд хэцүү ажил гэж байдаггүй юм. Мал маллаж чадахгүй, чадъя гэж бодохгүй, дэмий залхуурч суугаагаас танд хэцүү санагдаад байгаа болохоос мал маллах бол сайхан ажил юм гэж түүнд хэлмээр санагдана. Ийм муу улсын нөлөөгөөр хүүхэд байтугай том хүн малаас зугтдаг болжээ. Хүүхэд нь наймдугаар анги төгсөөд малчин болъё гэхэд нэгдлийн мал битгий үрчих, чам шиг нь мал малладаг юм биш, түүний оронд манаач хий, ер нь мал маллаад өөдлөхгүй гэж хүүхдээ улалзтал загнаж, сэтгэлийг нь гутааж байгаа хүн дайралдах юм. Тэгэхэд дөрвөн хүүхдээ малчин болгоод өөрөө зааж зурж өгөөд нэртэй төртэй хүмүүс болгосон улсын гавьяат нэгдэлчин Т. Дагдан гуай дэргэд нь байгаа юм шүү дээ. Ийм сайхан жишээ байгааг харахгүй хүнд нүд байвч үзэхийн буян алга даа.

	 

	VI

	Малд элэгтэй, малаа өсгөх гэж биеэ хаян зүтгэж байгаа цөөн хүн байхад малыг хүнс төдийд тооцдог хүн олон байна.

	Улсын алдартай сайн малчидтай ярьж байхад тэдэнд малаас төвөгшөөсөн зовж шаналсан байдал огт байхгүй, харин ч мал ярихаар нүд нь сэргэж, сэтгэл нь хөөрдөг. Тэдний үгийг сонсох тусам цааш яриулах дур хүрч малдаа хайртай, ажил хөдөлмөрт дуртай нь сэтгэлийг эзэмддэг билээ. Жинхэнэ малчин хүний үгийг сонсож байхад тэдний хүч чадал нь юунд байна гэвэл, мянга мянган жил төв азийн цээжинд, таван хошуу малаа адгуулж, хүнлэг ариун сэтгэлээ малдаа зориулсаар ирсэн буян ихт буурлуудынхаа өв их эрдмийг эзэмшин уламжилж авсанд оршиж байх шиг санагддаг. Ийм хүн олон байдаг бол зовох юм алга. Гэтэл малыг зөвхөн хоногийн хоол төдий боддог хүн олширсоор байгаад сэтгэлийн минь зовлон зузаарч байна. Хөдөөгөөр явж байхад, хөөрхий дөө, бидэнд заяасан энэхүү мал гэдэг буянт амьтад дуртайдаа л өсөж байна даа гэж бодогдох боллоо. Олон хүн малаас хол байхыг бодож байна. Энэ муухай санааны үндэс хэзээ бий болсон бэ? Анх нэгдэлжихэд малын ажлаас төвөгшөөж байсан залхуу хүмүүс, малаа нэгдэлд өгч улсад хамаг ачаагаа үүрүүлчхээд санаа амар зугаалж явахыг бодож, эхлэхэд тэр санааг нь ямар нэг талаар дэмжсэнд хамаг муу юмны гай соёолж эхэлжээ. Малын эзэн бол малчин хүн мөн гэдгийг хэн ч маргахгүй. Тэгтэл энэ мал чиний юм биш, малаа авлаа гэсэн шиг болчихоор залхуу хүмүүс уухайн тас малаас хөндийрөөд эхэлсэн байна. Тэр үед мал аж ахуйн ажлыг «хүн авах үүрэгтэй, өгөх үүрэггүй» мэтээр зохион байгуулсан, өөрөөр хэлбэл хөдөлмөрлөхгүйгээр улсаас авч байх мэт ойлголт төрүүлсэн нь хожим балаг тарьсан бололтой. Энэ нь улс нийгмийн өмчид хүнийрхүү сэтгэлээр хандах муу зуршил болжээ. Миний мал биш, хүний мал, үхнэ үү яана, дураараа болог гэсэн хүйтэн сэтгэлтнүүд бий болоод ирэв. Зөөлөн үгээр аргадаж илбэн таалж л байхгүй бол «Чадахгүй нь ээ, нэгдлийн дарга минь малаа авч үз. Би нэг төв бараадъя» гэж хэлдэг хүн захаас аван замаас үргэлж болжээ. Тийм хүн, зүгээр мөртөө байхгүй, нэгдэл нийгмийн төлөө зүтгэе, мал маллая гэсэн хүнийг ховдог шунахай, хэнхэг гэж ад шоо үзэн, бэлчээр, ус, хороо хашааг нь сүйтгэх зэргээр сэм хавчдаг явдал ч гарч байлаа. Тэд нэгдлийн малыг алж идэх, алдаж үрэгдүүлэх, худалдах юу ч биш. Хотоороо алга болсон ч санаа зовохгүй, яараад гэвэл өөрийн нь юм биш, хүний юм. Тэр гэх эзэнгүй ерөнхийдөө нэгдлийн юм. Тэгэхээр цас шуурга, байгалийн бэрхшээл гэгч рүү чихээд акт авчихна, гүйцээ! Ийм хандлага ёстой нэг газар авчээ. Энэ зохисгүй зүйлийг мэдсээр атал нэгдлийн удирдлага, мэргэжилтэн нар нүдэн балай чихэн дүлий явна. 

	Үүнээс болоод монгол хүний амин зуулга мал маань жилээс жилд хорогдож орлого нь зарлагаа нөхөж чадахгүйд хүрч байна. Бид энэ тухай сайн мэддэг, их ярьдаг атлаа өөрчилж шинэчлэн, учир начрыг нь олж байгаа юм байхгүй, хоосон уриа амлалт хашхирч, түүндээ хэвшсээр өдий хүрэв. Нэгдлийг бүсчилж, орлогоор шаталж, янз бүрийн зохион байгуулалт хийж л байна. Нэгдлийн орлого нэмэгдэхээр гишүүдийн амьдрал сайжирна гэдгийг хүмүүс мэдэж л байна. Тэгсэн хэр нь нэг л болж өгөхгүй. Нэгдлээ орлогожуулъя гэж дуудаж байгаа маань дэмий цуурай болох гээд байна. Малчин хүний сэтгэлийг хөдөлгөх зоригтой, шийдэмгий алхам хэрэгтэй байна. Тэгэхгүй бол наад зах нь зуун эх малаас бойжуулах төлийн тоог тогтоосон Төв Хорооны бүгд хурлын шийдвэр ойр мөд биелэх шинжгүй. Манай амьдралд янз бүрийн урамшил, элдэв болзол олон байвч тэдний зарим нь багадаад зарим нь учир дутагдалтай болоод байна. Баримтыг хэлэхэд, мал өсгөхтэй холбогдолтой олон болзол бий. Гэтэл зарим нь хүний хэрд тохироогүй юм байх юм. Ажлаар дээд, дунд, доод хүмүүст тохируулаагүй нийт дунд нь заасан болохоор доод зэрэгт яваа хүн «Би яасан ч барахгүй юм байна» гэж урам нь хугарахаар байдаг. Болзлыг хүн урамшиж хөдлөхөөр хийвэл зүгээр юм. Ухаан нь, нэг зуун хонь төллүүлсэн хүн тогтоосон журмаас илүү бойжуулсан хургаа аминдаа авахаар байж яагаад болдоггүй юм бэ. Аливаа ажил доод талыг өөд татахад чиглэсэн байх, хүн бүрд хийх ажилтай, тэр нь үнэлэгдэхээр байвал сайн сан. Ажлын зохион байгуулалтад дутагдал их байгаагаас хүний сэтгэлийг гутаах юм гардаг. Нэгдэлд анхаарал татсан суурь гэж байдаг. Тэр бол заавал мал үхүүлэх айл гэсэн шиг сонсогддог, эзэд нь ч тэгж боддог. Энэ мэтийн юм л хүнийг хөдөлмөрөөс хал авах, мал маллавал ялд орох юм байна гэж сэтгэлээр унахад хүргэж байгаа юм. Зүй нь хүний сэтгэлийг аль болохоор дээш татах ёстой. Хүнд тоот мал өгөөд нэг зуун эхээс бойжуулах төлийн тоог гүйцээвэл илүү гаргасныг юм уу, ихрийн өрөөснийг шагнал болгон өгөхөд малчин хүн урамшина. Тэр байтугай нэгдэл, амины малын ялгааг арилгамаар байна. Малчин хүн, нэгдлийн тоотой малыг төлөвлөгөө ёсоор өсгөх үүрэгтэй байхын хамт илүү гарсан малыг хувьдаа эзэмшил эрхтэй байхаар зохион байгуулж болох юм. Үүний хамт малыг зүслэхгүй байх, яагаад гэвэл анх нэгдэлжих үед хүмүүс малаа шилж аминдаа үлдээгээд ширвэж нэгдэлд өгсөн учир малын чанар их доройтсон юм. Алба, амины малын чанарын ялгааг хурдан арилгах шаардлагатай байна. Малыг улсын, амины гэж ялгахгүй байх үзлээр малчдыг хүмүүжүүлж чадаагүй байгаа нөхцөлд малыг нийгмийн, амины гэж ялгах нь буруу байна. Хэн ямар мал хариуцаж байна, түүнийхээ эзэн байх ёстой, түүний хариуцсан малд үйлдвэрлэлийн ямар даалгавар оногдоно, тэр хүн түүнийг хууль ёсоор заавал биелүүлэх үүрэгтэйгээр мал аж ахуйн хөдөлмөрийг зохион байгуулмаар байна. Үүний зэрэгцээ мал аж ахуйг хөгжүүлэхэд улсаас үзүүлэх тусламж урамшуулал нэмэгдэх нь мэдээж.

	 

	VII

	Мал аж ахуйн ажиллах хүчний талаар ч онцгой анхаарал тавимаар байна. Маллах хүнгүй бол мал өсгөх тухай ярих юун.

	Малчид буюу мал маллахаар өөр газраас саналаараа очиж тогтвортой ажиллаж байгаа залуусыг цэргийн албанаас чөлөөлөх, бага дунд сургууль төгссөн хүүхдийг шууд малчин болгох асуудлыг ойрын үед боловсруулж шийдвэр гаргамаар байна. Сургуулийн насны хүүхдийг багаас нь малчин болгохын тулд тусгай хөнгөвчилсөн хөтөлбөрөөр сурлагыг нь ахиулах шинэ журам хэрэгтэй байна. Үүний зэрэгцээ малчдад мал маллах мэргэжлийн зэрэг олгож тэр зэргээр нь цалин хөлс олгодог журам тогтоомоор байна. Малчны ажил бол нарийн мэргэжил юм. Хийх ажлыг нь зэрэглэхийн хамт хийдэг хүнийг нь мэргэжлийн зэрэгтэй болгох хэрэгтэй санагдана. Малчин хүнд малын эмч, зоотехникчийн мэргэжил чухал учраас ийм мэргэжилтэй болохыг онцгой үзэж дэмжиж байхаас гадна тэднийг ардын мал эмчилгээний аргад сургах ажлыг хиймээр байна. Ардын мал эмнэлгийн арга уламжлал шувтрах тийшээ хандлаа. Ер нь малын эмч, зоотехникч нар мал хариуцан малладаг болмоор байна. Маллах, эмчлэх, үржүүлэх ажил цуг байж болохгүй гэж үү! Энэ бүхэнд зоримог, гавшгай алхам чухал байна. Тэрчлэн тусгай хууль гаргаж, малд хүйтэн гараар ханддагийг цээрлэмээр байна. Хулгайлах, завших хэмжээ хязгаараа алджээ. Худалдагч, гүйлгээнийхээ мөнгийг дутаахад төлүүлдэг мөртөө нэгдлийн нэг мал дутагдуулахад ажиг ч үгүй байх жишээтэй болжээ. Мөнгө төгрөг дутахаар сандраад, мал дутахаар тайван сууж болохгүй. Монгол хүн малаар гараа угаахад нүд дасаж, тоохыг больжээ. Сэтгүүлч Ц. Ванчиндорж надад нэг хачин юм ярилаа. Дорнод аймгийн Сүмбэрийн САА-н арван саальчин энүүхэн зун гучин тав хоногт 19 үнээ алж идээд үнээ тус бүрийн махыг 44 кг-аар бодож бүгдийг гуравдугаар махаар үнэлсэн байна гэнэ. Энэ чинь ямар аюултай мангас вэ. Улсын юмыг идэхдээ ёстой хий юү, хуй юу гэгч болоод байна. Бас САА-н орлогч дарга нь тарган үнээ алж идээд 55 кг-аар бодож мөн л гуравдугаар махаар үнэлээд үнийг нь төлөөгүй байлаа гэж ярилаа. Ийм булай юм байдаг аа, ер.

	Дундговь аймгийн төвд нэг самбарт ардын хянан шалгах хорооны мэдээ гарсан байна. Хэдэн үхэр хаданд хашчихсан зураг зурчхаж. Тайлбарыг нь уншвал, «Баянжаргалан сумын «Ардын жаргал» нэгдлийн үхэрчин С. Төмөрбаатар, Г. Мамба нар 58-84 үхэр нуун дарж илүү олон малаар цөөн малын үйлдвэрлэлийн даалгаврыг давуулан биелүүлж байжээ» гэсэн байлаа. Тэд нэгдлийн тооцоо тооллого сулыг ашиглаж хэчнээн ч завшсан юм бэ дээ, бүү мэд. Нэгдлүүд адуу тэмээг унаа эдэлгээнд бараг хэрэглэхээ байсан учир тэр мал зөвхөн алж идэхээс өөр үүрэггүй мэт болсон байна. Энд үхрийн тухай баахан ярилаа. Тэгтэл тийм байх ёстой юм шиг боддог мал бий, тэр бол ямаа. Зугаалга, аялал жуулчлал, зочин гийчин угтах, үдэх, ер ямар нэг хүмүүс бөөгнөрөхөд ямаанд аюул учирна. Цөөн үгээр хэлбэл монголчуудын «буяны түрүүнд ирж, сүүлд буцдаг» гэж хайрлан үнэлдэг ямаа, найз нарын зугаа гаргадаг тоглоомын амьтан болж хувирчээ. Тэр амьтан хямдхан, яагаад тэр вэ, хонирхуу сүүлгүй учраас гэнэ. Нэг зуун төгрөгтэй бол дуртай шүдлэн ямааг олж аваад хорхоглон зооглож болно гэнэ. Манайхан боодогт их дуртай улс юм. Хонины бол үзүүрсэг нь үлдэнэ гэхэд ямаанаас үнс нь үлдэнэ. Ямаагаар боодог хийж байгаа хүмүүс уг амьтныг төдийгүй улсаа хуйхалж байгаагаа үл тооно. Нэг кг цэвэр сайн ноолуур 72 төг-ийн үнэ хүрдгийг юман төдий бодохгүй. Ямаа тарвага хоёр ямбатнуудад ямар гэм хийсэн юм бэ?

	Монгол хүн, маханд дуртай мөртөө малд дургүй болдог ямар учир байна аа? Уул ус, газар нутгаа мэддэг, өвс ургамал таньдаг хүн ховор болжээ. Унаагаа сайхан эдэлдэг хүн цөөрчээ. Настнууд, унаагаа яаж эдэлж арчилж байгаагаар нь малчин хүнийг шинждэг байлаа. Хаа сайгүй үрэлгэн, цамаан байдал үзэгдэж байна. Малыг алаад тураг махнаас бусдыг хаяж байна. Толгой шийр, гэдэс гүзээ, арьс үс байтугай заримдаа өөхийг нь хаяна. Малд хайргүй хүмүүс хот хөдөөгүй элбэг болов. Хот суурин газар морь эдэлдэг хүмүүс морио хайрлах бүү хэл төмөр чөдрөөр чөдөрлөн цоожилж, хоол тэжээлгүй хорино. Хот газар морин тэрэгтэй явдаг хүмүүсийг харахад, тэд морио харийн хүнээс доор эдэлсэн байдаг. Өл хоолгүй арчилгаа муугаас тамирдаж эцсэн морь нь ачаагаа даахгүй сөхөрч унахад, элдэв муухай үгээр харааж, аль л өвтгөж хорсгож болох юмаар нүүр нүдгүй балбаж байдаг.

	Мал энэ ертөнцийн хамгийн гэмгүй амьтан атал араатан чоно лугаа адил ад үзэгдэх боллоо. Малыг хайрладаггүй, элдвээр хэрцгийлдэг хүмүүсийг хууль ёсоор цээрлүүлж баймаар байна.

	Хөдөө нутагт мотоцикл элбэг болоод техник нэг талаар малд дайсагнаж байна. Мотоциклоор мал хариулдаг, тэр байтугай уургаар баригддаггүй морийг мотоциклоор элдэж багтрааж унагаад барьж авдаг хүн байдаг гэж сонслоо. Тэгэх нь ээ тэдний нэг нь над руу хараад сууж байсан юм санж.

	Хоньт Лувсангийн зээ хүү надтай ярьж байснаа гэнэт цочсон юм шиг огло харайн босож мотоциклоо асаав. Худаг дээр адуу ирснийг харсан ажээ. Тэр бээр адуун дээр давхин очоод хэдэн морь тастаад хөөж ирэв. Наадамд уях морио барьж байгаа юм гэнэ ээ. Наадмын моринд их л энхрий эмзэг ханддаг байсан цаг өнгөрсөн бололтой. Энэ зун би нэг сумын наадамд очлоо. Хэлбэр нь наадам боловч үнэн чанартаа оромдож ёс болгож байгаа юм харагдана. Машинаар морь тавина. Морь эргэхтэй зэрэг машин, мотоциклоор хашаад хөөчихнө. Техникээс үргэж балмагдаад багтарч унаж байгаа морь хүүхэд хоёр зөндөө. Хөдөөгийн хүмүүс наадамд морь уяж чадахаа байжээ. Уяаны морьдыг харахад уяа нь огт таараагүй юм уу, хавар их эдэлснээс тамиргүй болсон морь ч үзэгдэнэ. Уяа нь хэтэрсэн, өлдсөн, эсвэл дутуу, бөглөө нь гараагүй морь нүдэнд тусаж байхад уяач нь ажиг ч үгүй уралдуулна гээд зогсож байх юм.

	Зээ хүү, эхнэр хүүхэдтэйгээ элбэж байгаад хэдэн морь бариад уячихлаа.

	— Наадамд морь уяж байгаа юм уу?

	— Энэ гурвыг уянаа, наад талын зээрд үрээг хүмүүс хурдан гээд байгаа юм, үзэх санаа байна. Цаад хоёр нь ч яах вэ.

	— Өөрөө морь уядаг биз дээ.

	— Хүн дуурайдаг л юм. Дурнаас цаашгүй. Муу худаг ч хэмхрээд ойчлоо. Хэд хоног зав гарах байх. Мотор бүтэн байхад тэгээд мал олон бол морь уяхтай манатай гэрт шагайх завгүй шүү!

	Шинэ цагийн малчин ч гэдэг юм уу, ер юу гэлтэй юм бэ ийм нэг залуутай танилцав. Би түүнийг ад шоо үзэж байгаа юм биш, ганцхан тэр биш ээ, түүнтэй адил залуу малчин нэг биш тааралдаж байсныг л хачирхаж байгаа юм. Дээр өгүүлсэн зүйлүүдийн баримт нь бодит эзэнтэй гэдгийг давын өмнө хэлэх минь! Би зөвхөн хэмжээтэй газар, хугацаатай явах зуур тохиолдсон зүйлүүдээс эргэцүүлэн бодсоноо энд тэмдэглэв. Орон уудам юм болохоор тал нутагт харагдаж байвч хангай говь хаа сайгүй мал өсөж, мандаж хөгжиж байгаа гэдэгт итгэнэ. Харин хонио хороож байгаа газар байвал ховдог болох амархан гэдгийг хаанахын хэнд ч атугай хэлэхэд илүүдэхгүй байх гэж бодно. «Морьгүй бол мохоо, хоньгүй бол ховдог» гэдэг монголын үг бий. Энэ цэцэн үгийг дэмий нэг хэлсэн биш гэдгийг хэн хүнгүй бодууштай. Хонио барж ховдог болохгүйн тулд хонио өсгөж хотоо дүүргэе, таван хошуу малаа олон болгож тал нутгаа дүүргэе гэж уриалах гэсэн юм. Тийм зориг чадал, удамт монголын ухаант малчдад бий. Өвгөд дээдсийнхээ арвижуулж өгсөн буяныг хойд үеийнхэн нь алдаж асгаад барчихвал хожим хожмынхон маань гомдох байгаа даа. 

	1987 он


ХЭРЭВ ХҮН НЭГЭН ҮЗҮҮРТ СЭТГЭЛИЙГ БАРЬСАН ЗОРИЛГО, ЗҮТГЭЛГҮЙ БОЛ 

	АВЬЯАС БИЛИГ ТАЛААР ӨНГӨРӨХ БӨГӨӨД ХООСОН ҮГ ЯРИА, ХОМХОЙ ШУНАЛ ХОВ ҮГНЭЭС ХОЛ ХЭТРЭХГҮЙ.

	 

	А. П. Чехов



	
Да. МЯГМАРСҮРЭН: УРАН БҮТЭЭЛД ЗАХИРГААНЫ АРГА ХАРШ

	«Уран сайхны соёлын төвшин хүртээмж» хэлэлцүүлэгт, зориулж БНМАУ-ын Соёлын яамны сайд Б. Сумьяагийн бичсэн «МАХН-ын XIX их хурал, уран сайхны соёл» («Намын амьдрал» 1987 №З өгүүлэлд: «Соёлын байгуулалт хөгжлийнхөө шинэ үе буюу эрчимтэй хөгжлийн үед шилжсэн явдал биднээс шинэ хандлагыг шаардаж байна. Чанарын энэ шинэ үзэгдэл намын XIX их хурлын шийдвэрт гүнзгий тусгагдлаа» гэж тэмдэглэсэн дүгнэлтийг өргөн утгаар авч үзэж болно. Энэ нь уран бүтээлд шинэ сэтгэлгээ, шинэ арга барилаар хандах, ялангуяа захиргааны аргаас эдийн засгийн аргад шилжих тухай асуудлыг соёл, урлагийн салбарт бүтээлчээр тусгаж хэрэгжүүлэх тухай үг гэж бодож байна.

	Практикаас ажиглахад уран бүтээлд захиргааны аргаар хандах зохисгүй үзэгдэл нэлээд амь бөхтэй оршиж байх юм. Төв, орон нутгийн албаны хариуцлагатай зарим хүн, тэрчлэн уран сайхны зөвлөлийн зарим гишүүн уран бүтээлчдийн эрэл хайгуул, бүтээлийн нь уран сайхны онцлог, төрөл зүй, уран сэтгэмжийн утга учрыг зөв ойлгохын оронд дэвшүүлсэн асуудлыг гуйвуулан мушгиж, уран бүтээлчдийн санаж бодоогүй зүйлийг тулгаж хүлээлгэх, хурц асуудлыг зөөлрүүлж засуулах, тэмцэл зөрчлийг нь мохоо болгох зэргээр уран бүтээлийн хувь заяаг захиргааны аргаар шийдвэрлэх гэм байна. Хүнлэг сэтгэл, ёс суртахууны асуудал дэвшүүлсэн Д. Батбаярын «Мартагдсан аялгуу» жүжгийг Соёлын Яамны уран сайхны зөвлөлийн нэр хүндтэй зарим гишүүн тухайн үед сүрхий эсэргүүцэж тайзнаа гаргах хэрэггүй гэж шаардаж байсан тохиолдол бий. Гэтэл уг жүжгийг зөвлөлтийн «Театр» сэтгүүл орчуулан нийтэлж Ханой хотын уран бүтээлчид театрынхаа тайзнаа тоглож, вьетнам нөхдийн хүртээл болгожээ.

	«Говийн зэрэглээ» кинонд манай өнөөгийн хүмүүсийг идэвхгүй байдлаар харуулсан гэж зарим хүн үзэж, дэлгэцнээ гаргах уу, байх уу гэдэгт эргэлзэж байлаа. Гэтэл уг бүтээлийг үзэгчид халуун дотноор хүлээн авсан билээ. Нэгэн эрдэмтэн (Г. Ренчинсамбуу) «Гарын таван хуруу» киноноос социализмд «харш үзэл санааг олж харж», залуу уран бүтээлчдийн уран сайхны шийдвэрлэл, бүтээлч эрэл хайгуулыг мушгин гуйвуулж шүүмжилсэн нь тэдний урмыг хугалж байжээ. Харин энэ кино Москвагийн олон улсын киноны X их наадмын тэргүүн шагналын нэг болох хүндэт диплом хүртэж, түүнийг зөвлөлтийн хэвлэл, сэтгүүл өндрөөр үнэлж бичсэн билээ. Түүгээр ч барахгүй зөвлөлтийн нэрт зохиолчийн жүжгийн зохиолын агуулга, санааг өөрчилж, өөрийн үзэмжээр дур мэдэн засаж залруулсан бүдүүлэг тохиолдол ч гарч байв. Ийнхүү уран бүтээлд захиргааны аргаар хандаж эрх мэдлээ буруугаар ашиглах нь намч ангич, зарчимч байр суурьтай огтхон ч нийцэхгүй.

	В. И. Ленин: «Үнэнээс айх хэрэггүй», «улс төрийн сүржин яриаг бага шиг болгож амьдралд ойртох хэрэгтэй» (Соёлын хувьсгалын тухай. 1970, 156 дахь тал) гэж сургаад аливаа асуудлыг уран бүтээлд хурцаар дэвшүүлж тавихыг чухалчилж байлаа. В. И. Ленин «Известия» сониноос В. Маяковскийн бичсэн шүлгүүдийг амтархан уншиж, коммунистуудыг хуралддаг, хэт хуралддаг тухай дооглож бичсэнийг нь өндөр үнэлж» үнэхээр бид хэмжээ хязгааргүй дандаа хуралдаад л, комисс томилоод л, төлөвлөгөө зохиогоод л байдаг хүмүүсийн байдалд ороод байна» (Зохиолууд, 33-р боть, 207 дахь тал) гэж хэлсэн нь чухамдаа уран бүтээлийн намч, зарчимч чанарыг онцолж тэмдэглэсэн хэрэг.

	Уран бүтээлд эрх мэдэл, захиргааны аргаар хандсанаас болж хурц асуудлаас болгоомжлох, амьдралыг загварчилж бүдүүвчлэх, бодит үнэнийг гоёчлох байдалд оруулах, эсвэл «удирдлагын сэтгэл таашаалд нийцсэн» хал балгүй шиг саарал дундаж бүтээл туурвихад хүргэх осолтой юм. БНМАУ-ын төрийн шагналт зохиолч Д. Намдаг «Эрдэмтний яриа» жүжгээ хүн хүнээ ойлгох, хүндэтгэх, хайрлах энэрэхүй үзлийг нэвт шингээж, амьдралын үнэнийг гүн гүнзгий агуулгаар нээж билээ. Гэтэл уг жүжгийн дэвшүүлсэн асуудлын хамгийн хурц, эгзэгтэй хэсгийг цагдан сэргийлэх байгууллагын зарим удирдах хүний саналаар хасуулж, зөөлрүүлсэн тохиолдол бий. Ер нь шүүмжлэлтэй дүр, бүтээл гараад ирэхэд захиргааны зарим байгууллагынхан дургүйцэх хандлага амьдралд цөөнгүй л тохиолддог. Ихэвчлэн ямар ч өөгүй, шилдэг хүмүүсийг дүрслэн харуулж, байгууллагын нэр хүндэд харшлахгүй бүтээл туурвихыг албаны зарим хүн шаарддаг юм. Энэ бол чухамдаа амьдралыг зохиомол болгож, үнэнийг далдлах, өнөөгийн хүний дүр төрхийг нэг хэв загварт оруулахад хүргэж болно. Өнөө үед уран бүтээлд хандах албаны сэтгэлгээ, хэвшмэл ойлголтыг өөрчлөх цаг боллоо. Ялангуяа хурц асуудлаас эмээж, бүтээлийн агуулга санааг улс төрийн талаар гуйвуулан мушгиж, уран бүтээлчдэд субьектив санаа бодлоо хүчээр тулгах нь уран бүтээлчдийн идэвх, халуун хүсэл эрмэлзлийг нь бөхөөж, тэднийг «айдас», «болгоомжлолын» дарамтад оруулах төдийгүй уран бүтээлийн зоригтой эрэл хайгуул, шинэ сэргэг асуудал дэвшүүлсэн иргэнлэг, дайчин бүтээл гаргахад саад тотгор учруулж болно. Үнэндээ ч дайчин хурц, иргэнлэг бүтээл ховор байгаагийн шалтгаан нь үүнтэй холбоотой байж магадгүй.

	Манай залуу найруулагчдын шинээр сэтгэж, бүтээлч эрэл хайгуул хийх гэсэн оролдлогыг хүндэтгэн үзэхгүй, юуны түрүүн сэжиглэж болгоомжлохоо урьдал болгодог удирдах ажилтан байсаар байна. Дорнод аймгийн хөгжимт драмын театрын залуу найруулагч Н. Болдын тавьсан жүжгийн найруулга, шинэлэг арга, бүтээлч эрэл хайгуулыг аймгийн соёлын хэлтсийн дарга Баярсайхан ойлгодоггүй, хүлээн авдаггүй байна. ЗХУ-д Киевийн театрын дээд сургуулийг найруулагчийн мэргэжлээр төгссөн энэ авьяаслаг залууг «анархист» гэж доромжлон «Чамайг барилгачин болгож чадна» гэж тэр сүрдүүлдэг тухай Монголын урлагийн ажилтны холбооны III их хурлын индэр дээрээс найруулагч өөрөө ярьж байсан билээ. Уран сайхны мэдлэг, гоо зүйн боловсрол нимгэн албаны зарим хүнээс л ийм гоомой хэрэг гарч байна.

	Өнөө үед хөдөө орон нутгийн театрт өндөр боловсрол, соёлтой мэргэжлийн боловсон хүчин ажиллах болжээ. Гагцхүү тэднийг тогтвор суурьшилтай ажиллахад бүх талаар дэмжин тусалж, бүтээлч идэвх санаачилгыг нь өрнүүлж чадах мэргэжлийн удирдлага л чухал байна. Жинхэнэ авьяас гэдэг бол ховор эрдэнэ юм. Иймд авьяаслаг ажилтныг зөв чиглүүлж төлөвшүүлэх, нөөц хүчийг нь нээж бүрэн дайчлахад мэргэжлийн удирдлагын ухаалаг ажиллагаа их үүрэгтэй.

	Урлагийн хүн, бүтээлд хандах зарчмын үндэс ийм л юм. Үүнд гагцхүү захиргааны аргаар хандвал л их алдаа гаргах болно. Ийм нөхцөлд юуны өмнө удирдах хүмүүсийн сэтгэлд нийцсэн «даруу төлөв» зантай, дуулгавартай атлаа авьяасаар мөхөс уран бүтээлчид идэвхэжнэ. Чухам тийм хүмүүсээс нэр төр хөөцөлдөх, атаа жөтөө өвөрлөх, авьяаслаг ажилтныг хавчих, сул талыг нь олж дээш доош нь бичиж, нэр хүндэд нь сэв суулгах, удирдлагад буруу ойлголт өгөх гэж оролддог байна.

	Уран сайхны соёлд захиргааны аргаар хандахын зэрэгцээ зарим судлагч, шүүмжлэгч залуу уран бүтээлчдийн авьяасыг эс ойшоон, олон жилийн өмнөх мэдлэгийнхээ хэмжүүрээр уран бүтээлийг цэгнэн дүгнэж, мэдэмхийрэх нь бүр ч халтай. Үүний хор нөлөө нь нэр хүндээрээ далимдуулж буруу ойлгоц өгөх, залуу уран бүтээлчдэд үл итгэх уур амьсгалыг бий болгоход хүргэнэ. 

	Социалист реализмын агуулга, хэлбэр, яруу хэрэглүүр олон талаар баяжиж, аливаа хэвшмэл ойлголт, догматик сэтгэлгээг эвдэн өөрчилсөөр байна. Энэ нь нийгмийн хөгжил, дэвшил, социалист реализмын хөгжлийн диалектик зүй тогтолтой шууд холбоотойг зөвлөлтийн урлагийн сүүлийн үеийн шилдэг олон бүтээл нотолж байна. Кино найруулагч Э. Климовын «Иди и смотри» (Хатыний эмгэнэлт явдал) кино, найруулагч Т. Абуладзегийн «Покаяние» (Гэмшил) кино, Лениний шагналт зохиолч Ч. Айтматовын «Плаха» (Цаазын тавцан) роман зэрэг бусад бүтээлд амьдралын үнэнийг өгүүлж харуулахад социалист реализмын аргын уран сайхны өргөн бололцоог нээлээ.

	Уран сайхны соёлын түвшнийг дээшлүүлж, хүртээмжийг өргөтгөхөд ах дүү орон, юуны өмнө зөвлөлтийн ард түмний урлагийн баялаг сан, соёлын их уламжлал туршлагаас бүтээлч суралцах явдал урьдын адил нэн чухал байр эзэлж байна. Үүнтэй холбогдуулан тэмдэглэхэд, зөвлөлтийн хамгийн сонирхолтой шилдэг зарим нэг бүтээлийг нийтийн хүртээл болгохгүй байна. Энэ нь «Манай хүмүүс, одоохондоо ойлгохгүй» болгоомжлох хандлагаас үүсэж байна. Гэтэл манай хөдөлмөрчид Орбитын программаас зөвлөлтийн болон олон улсын дэвшилт шилдэг ямар ч бүтээлийг чөлөөтэй үзэж, оюун санаагаа баяжуулсаар байна. Манай нийгмийн хөгжлийн хэрээр өнөөгийн хүний соёл, боловсрол жилээс жилд дээшилж байна. Зөвлөлтийн киноны шилдэг сонирхолтой бүтээлийн зэрэгцээ дэлхийн дэвшилт киночдын бүтээлийг дэлгэцнээ гаргах цаг болжээ. Энэ нь хоёр ертөнцийн үзэл суртлын тэмцэл хурцадсан өнөө үед хөдөлмөрч олны мэдлэгийн хүрээ тэлж, өрнөдийн амьдралын хуурамч баг, нийгмийн шударга бус ёс дэглэмийн мөн чанарыг таньж мэдэхэд хүмүүжлийн чухал ач холбогдолтой билээ. Манай уран бүтээлчид японы нэрд гарсан кино найруулагч Акира Курасова, Италийн найруулагч Р. Феллини, Америкийн кино найруулагч С. Креймер зэрэг дэлхийн дэвшилт уран бүтээлчдийн бүтээлтэй танилцах хэрэгтэй. Энэ үүднээс БНМАУ-ын Соёлын Яам, Улсын киноны ерөнхий газар кино захиалгын бодлогодоо ч шинээр хандах нь зүйтэй юм.

	Зөвлөлтийн болон ах дүү социалист орны уран бүтээлийн төвшин, дэлхийн урлагийн өнөөгийн өндөрлөгөөс үндэсний уран бүтээлээ харьдуулан үзэх шаардлагатай. Ингэвэл уран бүтээлийн чанар, үр нөлөө, уран сайхны түвшнийг дээшлүүлэх үндэстэй юм. Ингэхийг ч манай нийгмийн давшингуй хөгжил, ЗХУ, ах дүү социалист оронтой бүх талаар ойртох зорилт зүй ёсоор шаардаж байна. Өнөөдөр социалист реализмын арга, хэлбэр, социалист урлагийн ангич, намч зарчмыг шинэ, өргөн утга агуулгаар баяжуулж ойлгох хэрэгтэй боллоо. Аливаа хэвшмэл ойлголтыг эвдэж, догматик сэтгэлгээнээс ангижирч, урлагийн бүтээлийг дайчин давшингуй болгох шаардлага өсөж байна.

	Залуу уран бүтээлчдийн урлах арга барил, тэдний бүтээлч эрэл хайгуулыг хүндэтгэн ойлгож* бие даасан уран сайхны сэтгэлгээг хөгжүүлэхэд халамж анхаарал тавих нь чухал.

	Залуу уран бүтээлчид ахмад үеэсээ үлдээсэн уран сайхны соёлын сонгодог бүтээлийн өв уламжлалаас бүтээлчээр суралцан, түүнийг шинэ агуулга, хэлбэрээр баяжуулан хөгжүүлэх, улмаар олон улсын тайз дэлгэцнээ зохих байраа эзэлж, дэлхийн урлагийн хөгжлийн төвшинд дүйхүйц уран бүтээл туурвих нь тэдний өндөр хариуцлага, нэр төрийн хэрэг юм.

	Манай залууст оргилуун хүсэл эрмэлзэл, гал халуун сэтгэл дүүрэн байна. Түүнийг хөгжөөн дэвжээхэд захиргааны арга, хоосон номчирхол, догматик шаардлага биш, уран бүтээлч хандлага, ухаалаг удирдлага чухал үүрэгтэй.

	 

	1987 он

	 

	
Ч. ДАГВАДОРЖ: ШҮҮМЖИЙН ХУВЬ ЗАЯАГ ШҮҮХ ШИЙДВЭРЛЭХ ҮҮ?

	Үргэлжийн баяр хөөртэй явдаг зохиолч нөхөр минь орж ирлээ. Царай дүнсгэр, харц гунигтай. Ямар нэг золгүй явдал л тохиолдож... Сэтгэлийг нь засчихмаар олигтой үг ч санаанд үл орж ирэх тул хэн хэн маань нэг хэсэгтээ эг магхийн сууж тойруухан шиг гэр орныхон, аж амьдралын аар саар зүйлийг ярилцваас тэр талаар ч ямар нэг юм болоогүй бололтой. Зориг орох шиг болж;

	— Яагаа вэ? гэж асуулаа, Тэр бээр байзнаснаа:

	— Миний зохиолын талаар нэг хүн шүүмж бичээ юу?

	— Тийм байна билээ.

	— Баахан мушгиа юу даа?

	— Үгүй, тийм юм анзаарагдахгүй байсан шүү! Тэр бодлогошрох мэт хэсэг дуугүй болоод.

	— Тийм ч биш дээ гэснээ, 

	— Үгүй ер нь энд тэндээс зохион байгуулаад байгаа юм биш биз?

	— Яалаа гэж дээ. Чиний шинэ бүтээлд шүүмж бичсэн өмнөх хүмүүс ололтыг нь дурдсан бол энэ шүүмжид анхаарууштай талыг нь голлосон юм биш үү? гэвэл тэр бээр дүрсхийж, 

	— Тийм биш гэж хүмүүс яриад байна. Та нар ер нь яахлаараа утга зохиолд гялайх бүтээлийг мушгиж байдаг юм бэ? Яах вэ, тэр шүүмж хэвлэгдэг. Би шүүхэд гомдол мэдүүлнэ. Нэрээ олж авна...

	Түүний хэлсэн энэ үгнээс шүүх, нэр гэсэн үгс санаанд тод үлджээ. Бодоод байхад айсандаа биш гайхсандаа өөрийн эрхгүй энэ тухай бичмээр санагдав. Гайхахын учир гэвэл утга зохиолын халуун галд гучаад жил дулаацсан, уран зохиолын дотоод хөгжлийн асуудлыг, урлан бүтээхийн зовлон, жаргалыг ч мах ясандаа шингэтэл мэдэрсэн зохиолч нөхөр минь ингэж бодож зүрхэлсэнд билээ. Бас шүүмжийн төлөөнөө шүүхэд очихгүй ч гэсэн маш их эмзэглэж явдаг хүмүүс ч бий. Уран бүтээлчдийн уулзалт, бүтээлч маргаан дээр уран зохиолын шүүмж, шүүмжлэлийг өргөсөн, үгүйсгэсэн, эргэлзсэн янз янзын л бодол санал гарч байдаг. Ингэж зохиолд бичсэн шүүмжийг зохиолч өөр дээрээ тусган түүнийхээ хариуг шүүхээр шийдвэрлүүлж байсан нь надад л лав тааралдаагүй юм.

	Зохиолч, уншигч хоёрын зууч нь утга зохиолын шүүмжлэл гэдгийг хэн хүнгүй сайн мэднэ. Зарим ном зохиолд шүүмжлэл бол урлагийн бүтээлийн хэвийн хөгжлийг хангагч нь ч гэж тодорхойлсон байдаг. Шүүмжийг яах гэж бичдэг юм бэ? гэж асуухаар нэг хэсэг нь, зохиолчийн бүтээлийн сайн сайхан, бас анхаарах зүйлийг нарийн задлан, зохиолчоос дутахгүй гоо сайхны нарийн мэдрэмжээр уншигчдад хүргэхэд чиглэдэг гэнэ байх. Нөгөө хэсэг нь авьяастай зохиолч муу зохиол бичвэл түүнд гашуун үнэнийг хайр найргүй хэлж өгөх, зохиолын оронцгийг жинхэнэ зохиолоос ялгахад гол зорилго нь оршдог юм биш шүү дээ гэнэ байх. Аль алийг нь л бодолцох санал юм. Өнөөдөр манай утга зохиолын сонин сэтгүүлд шүүмж нэлээд гарч байна. Гэхдээ залуу шүүмжлэгчдийн бичсэн шүүмж голлож, ахмад дунд үеийнхний шүүмж араас нь түрж явна уу даа гэж бодогддог. Тийм ч учраас, «зангаргатайхан галлалт» сонсож дассан хүүрнэл зохиолчид, яруу найрагчид өөрсдийн уран бүтээлийн нь талаар үнэнийг өгүүлэхийг чармайсан тэдгээр залуучуудыг нэг л чамлаж «хүнд их буунууд»-ын нүргээнийг цаанаа үгүйлэн суудаг ч болов уу. Шүүмж гарч байгаа боловч задлан шинжлэхгүй, зохиолыг даган тайлбарласан шүүмж голлож байгааг шүүмжлэгчид бид хүлээх хэрэгтэй.

	Утга зохиол гэдэг өнөр айл өрхийн жаврыг хөөдөг илч нь зохиолын маргаан, хэлэлцүүлэг, өргөн шүүмжлэл юм. Ийм маргаан, хэлэлцүүлэгт идэвхтэй, сэтгэлтэй оролцсоноороо зохиолч, шүүмжлэгч «цэнэг» олж авахаар барахгүй уншигчдын зохиол бүтээлийг ойлгох төвшин, гоо сайхны хүмүүжил ямагт дээшилж улам төгөлдөржиж байдаг. Бид сүүлийн жилүүдэд «Утга зохиол урлаг» сонин, «Цог» сэтгүүлийн хуудсаар дамжуулан хэд хэдэн хэлэлцүүлэг явууллаа. Үр дүн нь янз янз л байв. 1980-аад оны эхээр «Уран зохиолын хүмүүжүүлэх үүрэг»-ийн талаар сурган хүмүүжүүлэгч С. Баясгалангийн өгүүллээр эхэлсэн хэлэлцүүлэг үр ашгаа өгснийг тухайн үед уншигчид бичиж байлаа. Яруу найрагч Ш. Сүрэнжавын «Хөх тэнгэрийн хур» бүтээлийн талаар шүүмжлэгч, яруу найрагчдын маргаан (1983) өрнөн завдаад намхарсан.

	1986 онд шүүмжлэгч Ч. Билигсайханы өгүүллээр эхэлсэн «Малчдын дүр хаа байна вэ?» хэлэлцүүлэг шүүмжлэгчдийн хүчээр хагас жил хэртэй «арай чүү» үргэлжилснээ намдсан. Зохиолчид ч оролцсонгүй. Уг нь яруу найраг, хүүрнэл зохиолд энэ талаар ярих юм их бий. Зохиолч Л. Түдэвийн «Нүүдэл» романы Дамбийгийн дүр гэхэд л олон зүйл өгүүлдэг. Зохиолч Д. Урианхайн «Халуун зуны сүүдэр», Д. Намсрайн туужууд, Д. Батбаярын «Цахилж яваа гөрөөс», Ч. Галсангийн «Аянгат цагийн тууж»-ийн талаар цөөн, заримд нь нэг ч шүүмж гарсангүй. З. Доржийн «Сүүтэй чулуу» романы талаар хэд хэдэн шүүмж гарлаа.

	Гэхдээ шүүмжлэгчид энэ бүтээлүүдийг нарийвчлан задлаад зохиолч, уншигчид идэвхтэй оролцож байгаа нь үгүй л байна. Бид хурал зөвлөгөөн дээр саарал зохиолын тухай «ерөнхий» их ярьж байгаа боловч хэн нь саарал зохиол бичиж, утга зохиолоо хохироогоод байгааг нэр зааж зүрхлэхгүй байна. Магадгүй индэр, дээрээс их ярьдаг зохиолчид маань өөрсдөө саарал зохиол бичээд ч байж болзошгүй. Ер нь зохиолын талаар ганц нэг шүүмж л гарвал үнэлгээ гарч байгаа мэт баярлаж суух нь холгүй болсны учир юу вэ? Зарим зохиолчдын амнаас уран зохиолд зогсонги байдал бий боллоо гэх үг сонсогдож байна. Үнэхээр зогсолт болоод байна уу? Эсвэл шүүмжлэл судлал сайн зохиолыг ялгаруулан шүүж чадахгүй байна уу? Үүнтэй холбогдуулан өгүүлэхэд өнөөгийн утга зохиолын хүнд ачааг үүрч яваа ахмадуудын тухай, ялангуяа тэдний дараагийн үеийнхэн П. Бадарч, П. Пүрэвсүрэн, Ш. Сүрэнжав гээд олон зохиолчдын шилдэг бүтээлийг бид цагт нь үнэлж цэгнэж чадсан уу? Нэг хэсэгт нь магтаалын малгай өмсгөөд, нөгөө хэсгийг нь орхиогүй байгаа даа гэж бодогдож байна. Бас эдний дараа үеийнхэн, тэдний залгамж үеийнхний уран бүтээлийн тухай ч ярилцмаар байна. Энэ бол зайлшгүй өрнөх ёстой яриа юм. Түүнээс биш шинэчлэлтийн үзэл санаагаар халхавч хийж «хувийн гомдол» тавих, ярих, бичих нь зохиолч, шүүмжлэгчийн нийгмийн өмнө хүлээх үүрэг биш ээ.

	Утга зохиолын шүүмжлэлийн олон төрөл зүйлээс зохиолч, уншигчийн хооронд тодорхой зохиолын шүүмж л зуучийн үүрэг залгуулж явна. Шүүмж өнөөдрийн өндөр шаардлагын хэмжээнд хүртэл чанаржаагүй нь ил боловч «үнэн» үг хэлэх эрмэлзэл харагдаж байна. Үүнийг МЗЭ-ийн хорооны саяхан болсон бүгд хурлаар романы асуудлыг хэлэлцсэн дүн харууллаа. Харамсалтай нь шүүмжлэгчийн үгийг сонсох, шүүмжид байгаа хэрэгтэй «үр»-ийг олж харах сэтгэл зүйн бэлтгэл олон зохиолчид дутаж байна. Утга зохиолын шүүмжлэлийг зохиолч хүлээн авч хэрэгжүүлэхэд наагуур бодоход зохиолчдод хоёр зүйлийн хоцрогдол байдаг нь саад болж байна. Нэг хэсэг зохиолч ямар ч шүүмжид «муу» гэдэг үнэлэлтийг урьдчилж өгчхөөд тэр үзлийнхээ үүднээс хандаж байна. Нөгөө нь «Шүүмжилж л байг, би бичих л үүрэгтэй» гэж шүүмжлэлд дөжирсөн хандлага юм. 

	1986 оны нэгдүгээр сард «Орчин үеийн монголын романы уран чадварын асуудалд» сэдвээр МЗЭ-ийн хороонд болсон зохиолч, шүүмжлэгчдийн ярилцлагын материалаас үзэхэд зохиолч Ж. Лодой «... Миний хамгийн гол зорилго бол бичих, дараа нь бичсэнээ хэвлүүлэх явдал» гэж хэлжээ. Үнэхээр манай олон зохиолч бичих, хэвлүүлэхийг урьд болгоод бодох, боловсруулах нь дутаад байгаа юм биш биз. Ер нь шүүмжийг ч, зохиолыг ч чанаржуулахад шинэ сэтгэлгээ л тус болно. Зохиолчдын эвлэлийн хорооны V бүгд хурал (1987) дээр шүүмжлэгч Ц. Мөнх «... Романчид шүүмж хүлээн авах тун дургүй улс аа. Энд сууж байгаа хамгийн том зохиолч С. Эрдэнэ л гэхэд «Амьдралын тойрог» романаа бичиж байхад нь уншаад:

	Зарим газраа дэндүү хуурай үгээр бичигджээ гэхэд;

	— Харин тийм ээ, тийм! гэж байсан. Уг номыг хэвлэгдсэн хойно уншихад өнөөх анхааруулсан зүйлийг огт засаагүй байсан. Саяхан С. Эрдэнэ «Занабазар» гэдэг сонирхолтой сайхан роман бичиж хэвлэлд шилжүүллээ. Хэвлэлд шилжихээс нь өмнө уншаад:

	— Өмнөх романд чинь гарч байсан дутагдал энд бас давтагдаж байна шүү! гэхэд зохиолч; 

	— Харин тийм ээ, тийм! гэж байсан. Эцэст зассан ч үгүй, хэвлэлд шилжүүлчихсэн...» гэж шүүмжилжээ. Энэ бол ганцхан зохиолч дээр ажиглагдсан зүйл биш ээ. Зохиолчдын дунд шүүмжийг ойлгох талаар сэтгэхүйд нь амь бөхтэй зууралдсан оюуны хоцрогдол бол шүүмж «юу ч өгөөгүй» гэдэг үзэл юм. Энэ нь утга зохиолын шүүмжлэлийг хүлээж авахгүй байх сэтгэхүйн урьдчилсан хаалтыг зохиолчид бий болгосных. Үүнээс болж зохиолчийн бүтээлийг шүүмжлэгч, уншигчид үнэлэх биш, харин өөрөө өөрийнхөө бүтээлд үнэлэлт өгөөд дотроо онгойлгож, түүндээ зохиолч гэнэхнээр хууртахад ч хүргэж магадгүй. Зүй нь шүүмжлэгч, зохиолчийн «муу» болсон гэж өөрт нь бодогдоод байгаа бүтээлийг үндэсгүй магтвал эсэргүүцэл илэрхийлэн худал хуурмагийн багийг илчилж байх үүрэгтэй билээ. Гэтэл өнөөг хүртэл энэ талаар таг дуугүй явж ирснийг ч ярилцмаар. Ийм учраас зохиолынхоо дутагдлыг хэлсэн шүүмжид цочирдон эмзэглэсэн зохиолч нөхрийнхөө нэгэн унтууцлаас сэдсэн яриаг өнөөгийн уран зохиолынхоо хөгжлийн явц, хандлага, тулгамдсан асуудлын тухай, зохиолчийн бүтээн туурвихын жаргал, зовлонгийн тухай сэтгэлийн хүүрнэл, утга зохиолын шүүмжлэлийн шөрмөс булчинг чангатгах яриа болтлоо өрнөөсэй гэж хүснэм. Миний баттай итгэдгээр бол утга зохиолын хөгжлийн эрүүл саруул уур амьсгалыг бий болгогч хүчин зүйлийн нэг утга зохиолын шүүмжлэл нь хэн нэгийг гэнэт сэтгэгч, авьяасгүй хүнийг авьяастай болгохгүй нь лавтай боловч утга зохиолыг хөдөлгөн хөгжүүлэгч хүч гэдэг нь тодорхой юм. Чухам энэ утгаар үзвэл утга зохиолын хөгжлийн асуудлыг миний зохиолч нөхрийн шүүмжлэлд эмзэглэн бачимдахдаа хандахыг хүссэн «шүүх» биш харин угтаа зохиолын шүүмжлэл шийдвэрлэнэ. Миний бодол энэ. Хэлэлцэн ярилцах хүмүүст сэдвээ чөлөөтэй сонгохыг бодож утга зохиолын аль нэг төрөл зүйл, асуудлыг ч нэр цохсонгүй. Шүүмжлэлийн аль нэг төрөл зүйлийг ч заасангүй.

	 

	1988 он

	 

	
Ч. АРЪЯАСҮРЭН: НОМ, ЗОХИОГЧ, РЕДАКТОР, УНШИГЧ

	 

	Шинэчлэл, ардчилал, ил тод байдал өрнөж байгаа нь манай нийгмийн амьдралд бүтээлч уур амьсгал бий болгож байна. Харин ном хэвлэх ажилд дорвитой шинэчлэлт гарахгүй байна. Энэ ажилд хөшүүн хойрго, дураараа аашлах, танил тал харах, захиргаадах явдал үргэлжилж байгаагаас зогсонги байдал хэвээр байна. Дээрээс шинээр ажилла гэж шаардаж, дороо шинээр ажиллана гэж амлаж байгаа ч гэсэн энд бүх юм хуучнаараа л байна.

	Номын дэлгүүрүүдийн лангуу номоор дүүрэн байгаа боловч тэдгээрийн олонх нь уншигчдын сонирхол татахгүй ном байна. Ялангуяа хэдэн жилийн өмнө хэвлэсэн нийгэм-улс төрийн ном төдийгүй энэ салбарын шинээр худалдаанд очиж байгаа ном хүртэл уншигчдын хэрэгцээ хангахгүй байгааг номын худалдааныхан ярьж байна.

	Зохиогчийн гар бичмэл хэвлэлийн редакцад очсоноос хойш хамгийн богино хугацаанд гэхэд л гурван жил болж хэвлэгдэж байгаа явдал шинэчлэлт, шинэ сэтгэлгээний одоо үед нийгэм-улс төрийн номын агуулгыг хуучруулахад хүрч байна. Энэ бол дэлгүүрүүдийн лангуун дээр борлогдохгүй ном олшрох нэг шалтгаан юм. Нөгөө нэг шалтгааныг бид «Өөрчлөн байгуулалт, шинэ сэтгэлгээ манай оронд болон дэлхий дахинд» номдоо бичсэнээс үзэж болно. М. С. Горбачев «Шинэ зорилтыг «бэлэн жоргүйгээр» шийдвэрлэх болдог. Өнөөдөр ч тийм жор гэх юм алга. Нийгэм судлаачид одоогоор энэ талаар оновчтой зүйл гаргаагүй байна. Социализмын улс төрийн эдийн засгийн ухаан дасал болсон ухагдахуундаа тээглэчхээд амьдралын диалектиктай эв зүйгээ олж чадахгүй байна. Нийгмийн практикийн эрэлт хэрэгцээнээс философи, социологийн шинжлэх ухаан хоцорч байна. Түүхийн шинжлэх ухаанд үндсэн өөрчлөлт байгуулалт хэрэгтэй байна» гэж онцлон тэмдэглэсэн билээ.

	Нийгэм-улс төрийн асуудлаар бичсэн манай зохиогчдын нэлээд ном зохиол орчуулгын шинж чанартай, өөрийн гэсэн дүгнэлтээр хомс байна. Түүнээс гадна хэл найруулгаар болхи, ойлгомжгүй, сонирхолтой бичигдэж чадаагүй байдаг. Тийм номын нэрийг дурдвал хэд хэдэн хуудас эзлэх болно. Нийгэм-улс төрийн номыг хэвлэх гэсээр байтал тэр нь утга агуулгаар хуучирч, хэнд ч хэрэггүй болох тохиолдол байна. Энэ дутагдлаас бид яаж ангижрах вэ? Юуны өмнө нийгэм-улс төрийн тулгамдсан асуудлуудыг өргөнөөр тусгадаг, санал бодлоо чөлөөтэй солилцдог сэтгүүл бий болгож, харин энэ чигийн ном хэвлэхийг цөөрүүлж болох юм. Олны анхаарал татсан нийгэм-улс төрийн сайн бүтээлд жил тутам МАХН-ын Төв Хорооны дэргэдэх Нийгмийн ухаа институтийн шагнал ч олгож болох асуудлыг судалж үзүүштэй.

	Уран зохиолоос яруу найргийн номууд борлогдохгүй байна. Тэдгээрийн дотор нэрт яруу найрагчдын ном ч байна. Тухайлбал Д. Пүрэвдоржийн «Зэсэн уулын бичээс», «Алган дээр буусан од», С. Дашдооровын «Миний нутгийн алаг толгод», Д. Цоодолын «Алганы хээ», «Уянгалан дуулагч мод», Д. Тарваагийн «Их аян», «Ялалтын алдар», С. Дашдэндэвийн «Учиртай гурван уул», зэргийг дурдаж болох байна. Түүнчлэн Жанчивын Шагдарын «Чулуужсан тоосго», С. Пэрэнлэйн «Зүйлийн голын уянга», «Зам хагасалж буцдаггүй», П. Гантөмөрийн «Гал од», Д. Дамбадаржаагийн «Онон балжийн жараахай», И. Цэрэнжамцын «Үүл нүүсэн хөх тэнгэр» С. Долдын «Ижил мөрний долгион» зэрэг яруу найргийн номууд борлогдохгүй байгаа ажээ. Манай уншигчдыг яруу найраг сонирхдоггүй уншигч гэж үзэж болохгүй. Тэд яруу найргийг харин ч сайн ойлгодог улс. Дээрх номууд уншигчдын анхаарал сонирхлыг төдий л татахгүй байгаагийн зэрэгцээ зарим номын үнийг дээгүүр тогтоосонтой холбоотой байж болох юм. Үргэлжилсэн үгийн зохиолын дотор роман, туужийг уншигчид их сонирхдог. Гэтэл Ц. Цэдэнжавын «Зөвлөлтийн хуц», Д. Даржаагийн «Эцэг» зэрэг роман туужийн номыг уншигчид олигтой худалдан авахгүй байна. Харин жүжиг, киноны зохиолын түүврийн тухайд бол өөр юм. Уншигчид тэр жүжиг, киног үзчихсэн байдаг учир зохиолыг нь унших шаардлагагүй ч санагддаг байж мэдэх талтай. Д. Мягмарын «Найрын ширээний ууц» жүжгийн зохиолын түүвэр номын дэлгүүрт тийм ч сайн гүйхгүй байгааг тэгж тайлбарлаж болмоор бодогдоно.

	Борлогддоггүй номын төрөлд утга зохиол, урлагийн шүүмжлэл судлалын ном орж байна. Манай нэртэй судлагч, шүүмжлэгч Г. Жамсранжав, Л. Түдэв, С. Лувсанвандан, Ц. Мөнх, Д. Цэдэв нарын утга зохиол урлаг, соёлын асуудлаар бичсэн зарим ном олон жил тоос шороонд дарагдан дэлгүүрийн лангуун дээр хэвтсээр байна. Ном бол талх шиг дэлгүүрт ирсэн дороо борлогддог зүйл биш. Шүүмжлэгч Ц. Хасбаатарын бичсэнээр номыг зөвхөн борлогдсон, эс борлогдсон гэдгээр үнэлж дүгнэх нь бас учир дутагдалтай боловч түүнийг номын чанарын нэг онцгой шалгуур гэж үзэж болно. Гэнэн уншигчид сонин хачин нэрээс нь болоод тааруухан номыг ч амархан худалдан авдаг. Энэ нь уншигчдыг чулуу хөөлгөж байгаа хэрэг. Нэлээд тохиолдолд муу орчуулснаас болж дэлхийн сонгодог зохиол удаан хугацаагаар гүйгдэхгүй номын дэлгүүрт байсаар байна. Нөгөө талаар монгол хүний сэтгэхүйн онцлог тухайн зохиолыг яаж хүлээж авах сонирхол гэж бас бий.

	Уран зохиолын ном хэвлүүлэх асуудлыг зохиолчдын эвлэлийн хорооны зөвлөлийн эрхлэгчид үндсэндээ мэдэж, шийдэж байна. Энд ардчилал, ил тод байдал бас л дутагдаж байдаг. Тиймээс номоо төлөвлөгөөнд оруулахын тулд зохиогчид тэднийг царайчилж, зарим нь ая тал засахыг оролддог бололтой. Зөвлөлийн эрхлэгчид одоогоор «эхийг нь эцээж, тугалыг нь тураахгүйн» тулд тэгшитгэх, ээлж дугаараар номыг нь төлөвлөгөөнд оруулах зарчим баримталж байна. Шударга ёсоор бол зохиолч сайн зохиол бичвэл жил дараалан ч төлөвлөгөөнд оруулж болох билээ. Редакторыг ч мөн тэд одоогоор томилох эрхтэй. Зөвлөлийн эрхлэгчдийн зарим нэг нь өөрийнхөө номыг (тааруухан ч байсан) жил бүр шахам төлөвлөгөөнд оруулж, өчнөөн төчнөөн зузаан ном редакторлаж байдаг. Гэтэл зохиолчдын эвлэлийн хорооны дарга, орлогч дарга, нарийн бичгийн дарга нар мэдсэн ч мэдээгүй юм шиг толгойг нь илэн өнгөрүүлж байна. Номыг жинхэнэ ёсоор редакторлана гэдэг нарийн төвөгтэй ажил билээ. Зохиолчдын эвлэлийн хороо редакторлахыг нэртэй зохиолч бүрд тэгшитгэн хуваарилж «өөрийн гэсэн» алдаатай бодлого баримталж байна. Зохиолч бүр сайн редактор байдаггүй «... Уншдаггүй редактор ч цөөнгүй бий» гэж тус хорооны дарга Д. Цэдэв зөв хэлсэн. Редакторлах ажлыг зарим нь мөнгө олох зүйл гэж үздэг. Хэдэн жилийн өмнө болсон зохиолчдын зөвлөгөөнд нэг нэртэй зохиолч «хүний нохой идэхээр, өөрийн нохой ид» гэж редакторлах номыг бид (зохиолчдын эвлэлийн хорооны аппаратынхныг хэлж байгаа бололтой) авдаг гэж шууд хэлж билээ. Манайд сайн редакторладаг хүмүүс хуруу дарам цөөн байна. Сайн редактор бол зохиолын утга агуулгыг хянахын зэрэгцээ хэл найруулгын өө согогийг хүртэл засаж янзалж яруу сайхан болгодог. Тэгэхдээ заавал тухайн зохиолчийн арга барилыг хадгалж үлдээх хэрэгтэй. С. Надмид зэрэг зохиолч ном редакторлахдаа эзэн нь танихгүй болтол өөрчлөхөд хүрдэг байлаа гэж ярьж байна. Ингэх нь тийм зөв биш санагдана. Учир нь юу гэвэл, зохиолчийн өөрийнх нь бүтээлч шинж чанарыг алдагдуулна гэсэн үг. 

	Бүтээлийг нь танигдахгүй болтол өөрчлөхөд баярладаг хүн бол жинхэнэ зохиолч биш, ердөө л зохиолчийн нэр төр хөөцөлдөгч, өөрөөр хэлбэл утга зохиолын орчинд эргэлдэгч юм. Хэвлэлийн редакторын тухайд нэг хоёр үг хэлмээр санагдана. Тэд уран бүтээлийн зөвлөлөөр батлагдсан эхийг хүлээж аваад уншдаг. Хэл найруулгыг хэр чинээгээрээ засаж сайжруулахыг оролддог. Тэд заримдаа зохиолчтой зөвшилцөхгүйгээр хасаж танадаг байна. Нэг үг ч дүрийг тодруулахад дэм болдог байхад хэд хэдэн өгүүлбэрээр дур зоргоороо зохиогчид мэдэгдэхгүй хасаж таарахгүй.

	Хүмүүс ном хэвлэл их уншдаг болж байна. Гэтэл зохиогчийн гараас гарснаасаа хойш нэг ном дунджаар 3-5 жилийн дараа, цөөнгүй тохиолдолд үүнээс ч урт хугацаа өнгөрч байж уншигчдын гар дээр очдогоос болж номд орсон баримт хуучрах, цаг үеийн шаардлагаас зөрөх, уншигчийн үргэлж өсөн нэмэгдэж байгаа хэрэгцээг хангахгүйд хүрдэг. Хэвлэлийн газрын дэндүү цалгар назгай ажиллагаанаас болж одоо ч энэ ажилд мэдэгдэхүйц ахиц үзэгдэхгүй байна. Соёлын үйлчилгээг өөрчлөн шинэчлэх асуудал хэлэлцсэн БНМАУ-ын Ардын Их Хурлын 11 дэх удаагийн сонгуулийн IV чуулганы шийдвэрийг хэрэгжүүлэх талаар Соёлын Яамны орлогч сайд Ш. Цэнд-Аюуш «Утга зохиол, урлаг» сонины сурвалжлагчтай ярилцахдаа: «Номын сэдэвчилсэн төлөвлөгөөгөөр зарлаад хэвлэгдэж гарах хүртэлх дундаж хугацаа өмнө нь 2, 5-3 жил байсан бол сүүлийн 2 жилийн байдлаар энэ хугацаа 1, 5-2 жил болж богиносож байна» гэжээ. Энэ бол арай л эртэдсэн хариулт юм. Тэгээд ч эх зохиол сэдэвчилсэн төлөвлөгөөнд орох хүртлээ 1-2 жил болдгийг орлогч сайд тооцохгүй байгаа бололтой. Түүгээр ч барахгүй, «хөдөө орон нутагт 3-4 жилийн өмнө захиалсан ном одоо болтол ирээгүй байгаа асуудлыг тодруулж, чухам ямар ном захиалсан болохыг нэрээр нь гаргавал тодорхой хариу өгч болно» («Утга зохиол, урлаг» 1988. 7. 29) гэж нэлээд хэгжүүн өнгө аястай хариулжээ. ШУА-ийн Философи, социологи, эрхийн хүрээлэнгийн Социологийн секторын судалгаагаар бол олны сонирхол татахуйц сэтгэлд хоногшин үлдэх дүр бүхий ном зохиол цөөн хэвлэгдэж, малчид энэ талын номоор их гачигдаж байгаа ажээ. Судалгаанд хамрагдсан малчдын 40, 8-42, 7 хувь уран зохиолын ном уншдаггүй гэж хариулсан нь тийм ном хөдөөд ховор байгаатай холбоотой байж болох юм.

	Олон түмний унших номын эрэлт хэрэгцээг хангах, тухайлбал ховор номыг олшруулах, хүмүүсийн ярьдгаар «номын өлсгөлөнг» арилгах асуудал хурц хэвээр байна. Үнэндээ манайд удаж удаж л ганц хоёр ном номын дэлгүүрт үзэгдэх юм. Хүүхэд багачууд унших номын гачигдлаас ер гарахгүй байна. Хүүхдэд зориулж бичдэг зохиолчид өөрсдөө хэвлэлийн редакцаар гүйж номоо хурдан хэвлүүлэх талаар шаардаж шавдуулахгүй бол графикаар хэвлэнэ, дараалалтай гэчхээд хөдлөх шинжгүй.

	Ардын Боловсролын Яамны сайд хүүхдийг хамгаалах олон улсын өдрийг тохиолдуулж жил бүр хүүхдийн зохиолчдыг хүлээн авч уулзаж, тэдний санал гомдлыг сонсдог боловч тус яамны Сурах бичиг сэтгүүлүүдийн нэгдсэн редакцыг (хуучин нэрээр) л лав хүүхдэд зориулсан уран зохиолын номын эхийг хэвлэлд шилжүүлэхдээ хашин хойрго байдгаас нь гаргаж чадсангүй. Хүн багадаа заавал уншвал зохих ном бий. Ф. Рабле, Ж. Свифт, Д. Дефо, Ш. Перро, ах дүү Гримм, Л. Селма, М. Твен Ж. Верн, В. Гюго, Ж. Лондон, К. Чуковский, С. Маршак, А. Толстой, А. Линдгрен, Ж. Родари нарын зохиолуудыг манай хүүхэд багачууд эх хэлээрээ уншсан билээ. Хүний үе удам үргэлж шинэчлэгдэж байдаг. Хүүхэд багачууд хэдэн жил болоод насанд хүрэгчдийн эгнээнд шилжиж байхад тэднийг дороосоо балчир жаалууд залган авч байдаг. Тэгэхээр уншихгүй өнгөрвөл оюуны амьдралд үгүйлэгдэх сайн зохиолыг дахин дахин хэвлэж байх ёстой. Сайн номыг олон тоогоор хэвлэн гаргах, зохиолчийг сонирхолтой ном бичсэн даруйд нь дараа жилийн төлөвлөгөөнд оруулахыг хүлээлгүй хэвлэх, муу зохиол хэвлэгдэн гарах замд хаалт саад тавихгүй бол зохих үр дүнд хүрэхгүй. Ном хэвлэх, тараах ажлын төлөвлөлтийг боловсронгуй болговол дээр дурдсан асуудлуудыг шийдвэрлэхэд юуны өмнө тус болно гэж санагдаж байна. Тухайлбал, ном хэвлэхэд ихээхэн чөлөөтэй, бие даасан байдлаар ажиллах, уншигчдын янз бүрийн хэсгийн эрэлт хэрэгцээ, сонирхлыг ултай гүнзгий судлах нь тэрхүү төлөвлөлтийг боловсронгуй болгоход тус дөхөм үзүүлэх нь магад.

	Ном хэвлэх ажил дахь дутагдал доголдол, элдэв саад бэрхшээлийг арилгахад «Ном хэвлэлийн ажлыг сайжруулж, зохион байгуулалтыг боловсронгуй болгох зарим арга хэмжээний тухай» МАХН-ын Төв Хорооны Улс Төрийн Товчооны тогтоол, «Ном хэвлэлийн үйлдвэрлэл, редакцуудын удирдлага, зохион байгуулалтыг боловсронгуй болгох, материаллаг баазыг бэхжүүлэх талаар авах зарим арга хэмжээний тухай» БНМАУ-ын Сайд нарын Зөвлөлийн тогтоол онцгой чухал ач холбогдолтой юм. Нам засгийн эдгээр тогтоолыг хэвлэл, номын худалдааны салбарын ажилчид, инженер-техникчид зөвхөн баяртай хүлээн аваад зогсохгүй хэрэгжүүлэх талаар идэвх санаачилга, хүч чармайлтаа дайчлууштай. Юуны өмнө хэвлэх үйлдвэрүүдийг жигд ачаалалтай байхаар зохицуулж, хэвлэлийн газар, үйлдвэр хоёр аж ахуйн гэрээтэй ажиллаж, боловсруулсан эх зохиол хуримтлагддаг ноцтой дутагдлыг арилгамаар байна. Ихээхэн эрэлт хэрэгцээтэй номыг хэвлэх хөтөлбөрийг богино хугацаагаар зохиогоод хэрэгжүүлмээр юм. Уран зохиолын болон хүүхэд залуучуудад зориулсан ном, өргөн олон нийтэд зориулсан хялбаршуулсан номыг олноор хэвлэвэл зохилтой. Роман, тууж мэт том хэлбэрийн зохиолыг урьдаар сэтгүүлд хэвлэж, уншигчдын эрэлт сонирхлыг судалсны дараа ном болговол илүү ашигтай нь мэдээж. Үүний тулд роман-сэтгүүл бий болгох гэсэн санал гарч байгааг ч дэмжүүштэй. Уншигчийн санал бодол, сонирхлыг үндэс болгон мөн жилийн эцсийн дүнг харгалзан орчин үеийн хамгийн их сонирхолтой шилдэг номыг тодруулах уламжлал тогтоох нь чухал.

	Зохиогчийн эрхийн хувьд ч өөрчлөлт оруулмаар байгаа юм. Хэвлэлийн газар зохиогчийн бичмэл эхэд заавал шүүмж бичүүлэх албагүй. Тийм шүүмж бичүүлэх эсэх нь хэвлэлийн газрын эрх юм. Нэг загварын бус өвөрмөц, тэгээд санал бодол, маргааны чанартай номыг зохиогчийн өөрийнх нь дахин хянан боловсруулсан эхээр ч хэвлэж болох юм. Энэ бүхэн ном хэвлэлийн бодлогыг ардчилж, шинэчлэхэд түлхэц өгөх нь дамжиггүй.

	 

	1988 он

	 

	
Ж. ЛХАГВА: АВЬЯАС

	Авьяас бол нийгмийн баялаг, ард түмний хөрөнгө гэж бид ярьдаг. Харин авьяасыг хайрлах, хямгадах тухай бараг ярихгүй байна.

	Аливаа баялгийг хуулиар хамгаалан хадгалдаг бөгөөтөл авьяасыг халамжлах наад захын дүрэм журам, хамт олны дунд мөрддөг ёс суртахууны норм алга. Тэгээд ч тэр юм уу авьяасын их баялаг зарим талаар тооцоо судалгаагүй урсан үрэгдэхэд хүрч байна. Манай ард түмэн авьяас билгээрээ бусад ард түмнээс хоцорч байгаагүй. Авьяастнаа ч гүнээ хүндэтгэдэг уламжлалтай.

	Гайхамшигт нарийн хийц, цутгуурын урлагийн хосгүй технологи төгс эзэмшсэн уран барималч Занабазар, их зохиолч Инжинаш, тооны гүн ухаантан Мянгат, үндэсний театрын суурь тавьсан их яруу найрагч Данзанравжаа нарын зэрэг манай авьяастнуудын гэрэлт одыг тооловч баршгүй. БНМАУ-ын төрийн шагналт зохиолч Ц. Дамдинсүрэн, Б. Ринчен, Ч. Лодойдамба, Л. Ванган, Б. Явуухулан, ардын жүжигчин Ц. Цэгмид, С. Гэндэн, Ч. Чимэд-Осор шинэ үеийн уран зургийг үүсгэгч Б. Шарав, ардын зураач Д. Чойдог, 

	О. Цэвэгжав, хөгжмийн зохиолч дууч М. Дугаржав, Ц. Намсрайжав гэхчлэн саяхан бидэнтэй хамт байсан авьяастнуудаа эргэн саная.

	Авьяасыг дан утга зохиол, урлагт хэрэгтэй зүйл мэт зарим нь ойлгодог. Үгүй ээ, энэ чинь ажил үйлс бүхэнд хэрэгтэй. БНМАУ-ын хөдөлмөрийн баатар Е. Норовсүрэн, Ц. Намхайнямбуу нарын ажиллах эв дүй, хөдөлмөрөө зохион байгуулах чадвар нь авьяастны бүхий л үзүүлэлтийг харуулж байдаг биш үү. Хүнийг чухам юунд авьяастайг унаган багаас нь ажиглан мэдэж зөв чиглүүлэх, байнга халамжлан бадруулж байхад л хамаг учир бий.

	Хажуудаа байгаа залуу авьяастныг олж илрүүлэхэд туслах нь бүү хэл, алдар цуу нь түгсэн суут хүмүүсээ ч зүс танихгүй, хийсэн бүтээснийг нь мэдэхгүй нүдэн балай яваа хүмүүс цөөнгүй байгаа нь харамсалтай. Ардын зураач О. Цэвэгжав агсныг халамцуу явахад нь эрүүлжүүлэхэд барьж аваачаад биед явсан зүйлийг нь бүртгэн хураахдаа төрийн шагналын тэмдгийг нь танихгүй «өлзий утастай энгэрийн тэмдэг хоёр» гэж сэргийлэхийн офицер хүн бичиж байсан тухай хөдөлмөрчдийн дунд шог яриа бий. Саяхан ардын жүжигчин, төрийн шагналт Л. Мөрдоржийн хөрөг сонинд нийтлэгдэхэд «Манай хорооны нутагт суудаг ажилгүй хүний зургийг сонин яагаад нийтэлж байгаа юм бэ?» гэж омогдон утасдаж байсан сэргийлэгч ч бий.

	ЗСБНХУ-д зохиолч, кино найруулагч В. Шукшин, жүжгийн зохиолч А. Вампилов, яруу найрагч, жүжигчин В. Высоцкий нарыг идэр залуудаа нас нөгчсөний дараа ЗХУКН-ын Төв Хорооноос залуу уран бүтээлчдийг халамжлах тухай тогтоол гаргаж залуу авьяастнуудын мэдлэг, боловсролыг дээшлүүлэх, ахуйн хангамжийг сайжруулах, алдар цол олгох зэрэг тодорхой арга хэмжээ авахаар зааж хэрэгжүүлсэн билээ.

	Урлаг соёлын байгууллагад авьяастай хүнийг хий хөөргөн дөвийлгөж ааш занг нь эвдэх, тэр ч байтугай архинд оруулж уруу татах явдал арилахгүй байна. Яруу найргийн «Болор цом»-ын эзэн, авьяаслаг яруу найрагч Б. Лхагвасүрэн эхнэр, хүүхдийн хамт одоо болтол орон сууцгүй, албан газрын гэр, хөлсний шавар байшин хэсэж явахад Монголын зохиолчдын эвлэлийн гишүүний нь хувьд Зохиолчдын эвлэлийн хороо, дуурь бүжгэн жүжгийн цомнол, хүүхэлдэйн жүжиг, олон сайхан дууны нь үгийг ашигладаг Соёлын яам байр сууц олгуулах талаар санаа тавьсангүй.

	Манай авьяаслаг жүжигчид, соёлын тэргүүний ажилтнуудын дотор ч байр сууцаар гачигдаж, тоглолтын дараа, шөнө дөлөөр захын хороолол руу явган гүйж бараг л үүр цүүрээр харьдаг хүн олон бий. Тэр ч байтугай сууц өгөх байх гэж хоргодоод тэтгэвэртээ гарч чадахгүй байгаа гавьяат жүжигчин ч байна шүү дээ. Зураач, урчууд ч бараг цөмөөрөө уран бүтээлээ хийх урлангийн газаргүй байна. Авьяаслаг зарим зохиолч хүртэл албан газрын харуул, манаа хийгээд сууж байна. Тэдний дунд манай нэрт яруу найрагч Н. Нямдорж ч байгаа. Москвад М. Горькийн нэрэмжит утга зохиолын дээд сургууль төгссөн авьяаслаг яруу найрагч тохь тухтай амьдарч, мэдлэг боловсролдоо тохирсон ажил алба хийж үзэлгүй байсаар насны тэтгэвэрт гарах боллоо. Зарим авьяаслаг зохиолч, сэтгүүлчдэд хувийн зохион байгуулалт, хөөцөлдлөгөө, амьдрах овсгоо дутаж байхад тэдэнд халамж үзүүлэх сайн санаат хүн бас дутдаг нь юу билээ?

	Авьяастай хүн хачин зантай мэт байж мэднэ. Яагаад гэвэл хэв загварт баригддаггүй учраас ямагт шударга бус явдал, хүнд суртлын дайсан байсан. Авьяастан оюуны эрх чөлөө, ардчиллыг шаардаж үнэнийг хамгаалдаг учраас хатуу шударга үгтэй, түүгээрээ ад болох нь цөөнгүй юм. Гоц авьяастанд тухайн үед мөрдөж байгаа хэвийн норм гологдож шинэчлэл хийхийг эрмэлздэг учраас нэг хэсэг хүнийг чирэн «хэлмэгдүүлэхээс» гадна нийгмийн зогсонги байдлыг шүүмжлэн «гаднаас ирчихсэн хүн шиг» аашилж хүлцэнгүйчүүдийн дургүйг хүргэдэг байж ч болно.

	Д. Намдаг гуай авьяасыг эмзэглэл гэж байсан. Энэ бол түүний мэдрэх чанар, хүний (нийгмийн) шаналал зовлонг өөр дээрээ авч эмзэглэх чадварыг хэлсэн нь лав. Эмзэг талаас нь ч ухаарч болно.

	Авьяас гандаж гундаж болох боловч гоц авьяас ул мөргүй сөнөх нь үгүй, цагийг элээсэн ном, талыг алдалдсан дуу, хөгжим, мөнхийн бүтээл-уран зураг, оюуны туурвил болж үлддэг. Ардын урлагийн арвин сан, авьяас билигт ард түмнийхээ гүнд байгаа уран бүтээлч газар дэлхийгээс хүч авдаг Антей баатар мэт бүлгээ.

	Ховдын олон ястны ардын урлалаас бүтээлчээр суралцан хосгүй туурвил бүтээсэн урлагийн гавьяат зүтгэлтэн М. Амгаланг бид мэднэ, бахархана, Жирийн бүжигчнээс мэргэжлийн бүжиг дэглэгч болтлоо өсөж шилдэг бүтээл гаргаж байгаа «Хан Хэнтий» чуулгын бүжгийн багш Д. Санжаасүрэн, улсын мэргэжлийн дуулаачдын уралдаанд арван жилийн зайтай хоёр удаа түрүүлж алтан медаль хүртсэн «Сэлэнгийн долгио» чуулгын гоцлол дуулаач Л. Оюун, орон нутгийн тарчиг хангамжид түүртэлгүй гэрийн мод иж бүрэн боловсруулах үйлдвэр зохион бүтээсэн Хөвсгөл аймгийн шинийг санаачлагч, БНМАУ-ын төрийн шагналт зохион бүтээгч Д. Пүрэвдаш, тусгай дунд боловсролоо авьяас чадвараар тордон, багтаамж сайтай компьютер бүтээсэн Хэнтий аймгийн Л. Дорждэрэм нар хөдөө нутагт суудаг авьяастан гандаж зэврэхгүй байхын жишээг үзүүлж байна.

	Урмаар тэжээх нь халамжлахын нэг ухаан юм. Шагнал, цол цаг үеэ олсон бол их хүчтэй. Хожимдсон шагнал хэрэггүй биш ч гэсэн шинэ бүтээлд дуудан дайчлах нөлөө хүч дутаж ч мэднэ. «Ардын уран зохиолч» цолын анхныхыг 1986 онд академич, зохиолч Ц. Дамдинсүрэнд хэвтэрт орсон хойно нь олгосон. Цол бий болсноос хойш долоон жил болоход олгочихмоор хүн гараагүй л байв гэж үү дээ? Ц. Гайтав, Б. Явуухулан, Ч. Чимид, Ч. Лхамсүрэн, Д. Намдаг нарын хэнд ч уул цол ахдаж хүнддэхээргүй л санагддаг байсан даа.

	«БНМАУ-ын шинжлэх ухааны гавьяат зүтгэлтэн» цол гараад зургаан жил болж байж саяхан доктор Б. Лувсанданзанд өглөө. Энэ хугацаанд академич Ш. Лувсанвандан, Б. Ринчен, ШУА-ийн сурвалжлагч гишүүн X. Пэрлээ гээд л уул цолыг юугаараа ч гутаахааргүй том эрдэмтэд амьд сэрүүн, үр бүтээлтэй ажиллаж байв. Юуг нь хүлээж байсан хэрэг вэ? «Ардын эмч» цол бий болоод долоон жил өнгөрөхөд бас л таарч тохирох хүн олдоогүй байгаа бололтой.

	Авьяастай хүнийг авьяастай гэж хэлж чадахгүй, авьяасгүйг нь авьяасгүй гэж хэлж чадахгүй нь түгээмэл үзэгдэл болжээ. Магадгүй, хүнийг авьяастай гэчихлээр өөрөө хохирчих юм шиг, авьяасгүй гэхлээр тэр хүн хохирох юм шиг бодож явдаг юм уу? Уран бүтээлч хүнд хийсэн бүтээл нь олны хүртээл болж ард түмнээс үнэлгээ сонсохоос илүү шагнал байдаггүй. Хэвлэгдээгүй ном, үзэсгэлэнд тавигдаагүй зураг, нэвтрээгүй шинэ бүтээл бүхэн сэтгэлийн дарамт төдийгүй дараагийн уран бүтээл гарахад ямар нэг хэмжээгээр тээг болж байдаг. Нийтлэгдэж, дэмжигдсэн бүтээл бүхэн зүтгүүр мэт удаах бүтээлээ гинжин хэлхээгээр чирч явдаг билээ.

	Драмын улсын академик театр найруулагч Г. Доржсамбууг явуулснаараа юу хожив? Монголын ардын армийн дуу бүжгийн ансамбль Д. Дашнямаас салснаараа юу хожив? «Чамаар дутахгүй!» гэдэг үгийг театрт, чуулгын удирдах ажилтнууд жүжигчдэдээ ам бардам хэлдэг болжээ. Тэд нар өөрсдөө ч үнэхээр дутахгүй байна. Гагцхүү тайз, дэлгэц нь л авьяастнаар дутаж эцсийн эцэст уран бүтээлч, үзэгч хоёр хохирч байгаа юм. Авьяастай хүнийг өөртэйгөө зөрлөө гэж, хоцрогдсон арга барил, захиргаадах аргатайгаа нийцсэнгүй гээд халчихдаг дарга урлаг соёлын салбарт элбэг бөгөөд тэд л ёстой захиргааны аргыг нэвтрүүлэгчид мөн. Тийм арга авьяасыг амархан мөхөөдөг нь илэрхий.

	Хөгжмийн авьяаслаг зохиолч Г. Дарамзагдыг Дуурь бүжгийн улсын академик театраас халагдахад би тэр үеийн театрын уран сайхны удирдагчаас «Яагаад энэ хүнийг халж байгаа юм бэ? Танайд дахиад ийм хормейстр олдохгүй биш үү?» гэж асуухад, 

	— «Тийм нь ч тийм л дээ. Гэхдээ цаадах чинь хоорынхоо хэдэн хүүхнээс хорин зургаа, мэдэж байна уу хорин зургаан төгрөг зээлчихсэн байна» гэж билээ. Юутай гачлан! Найруулагч, багш нарын хувийн амьдралын асуудлыг ажил, уран бүтээлтэй нь хольж адилтгадаг, уран бүтээлийн хувь заяаг бодохоосоо «Тэр өдрийн тэнгэр хардаг» бяцхан ухаан л эцсийн эцэст шударга биш шийдэд хүргэж эцэст нь уран бүтээлийн байгууллага, авьяастай уран бүтээлч хоёр хохирдог байна.

	Урлагийн байгууллагууд авьяастай хүмүүсийн ахуй хангамжийг анхаарч, сэтгэл бодлыг нь дэмжээгүйгээс улсын хөрөнгөөр сурсан мэргэжлийн уран бүтээлчдийг гадагшаа ихээхэн алддаг байна. Саяхан болсон сайн дурын урлагийн үзлэгт шалгарагсдын 60-70 хувь нь урлагаас дайжиж өөр ажил хийж байгаа мэргэжлийн уран бүтээлчид эзэлсэн баримт үүнийг нотолно.

	Суудаг ширээ, сандлыг данс бүртгэлтэйгээр нүдлэн хамгаалдаг мөртөө өөртөө байгаа авьяас, биеийн эрүүл мэндийг хувийн юм гэж бодоод гаргуунд нь хаясан хувь хүн ч нийгмийн баялгийг үрэн таран хийж байгаа зэмтэй юм.

	Тээр жил манай нэгэн ахмад судлаач Д. Нацагдоржийн нэрэмжит шагнал хүртэхэд нь академич Б. Ринчен: «Чи залуудаа Нацагдоржийг харахаараа архины мөнгө нэхэх вий гэж айж зугтаадаг байсан. Одоо Жийдаан Хуушаан маань эргээд чамайг тэжээж байна шүү дээ!» гэжээ. Бидний эргэн тойронд авьяастай хүмүүс олон байна. Тэднийгээ хүндлэн хайрлаж ахуй амьдралд нь тусалж хожим нь хүнээр ч, цаг хугацаагаар ч амаа асуулгахааргүй явах юм сан. Хүний авьяасыг тэтгэн дэмжих нь нийгмийг хөгжүүлэх оньсон хүрдийг хөдөлгөсөнтэй адил. Тэр тусмаа манай социалист нийгэм хүний авьяасыг тал бүрээр хөгжүүлэхийг зорьдгоороо давуу талтай, энэрэнгүй шинжтэй гэдгийг бид мартах ёсгүй сэн... 

Ц. ДАВААХҮҮ: ЦАГЛАШГҮЙ СЭТГЭЛГЭЭНИЙ УРЛАГ

	Монгол зураг нийгмийн хөгжлийн олон үе шатыг дамжин хөгжихдөө уламжлал шинэчлэлийн үнэлж баршгүй их өв санг үлдээсэн бөгөөд улмаар дорно дахины болон нийт хүн төрөлхтний соёлын санд зохих хувь нэмэр оруулсан билээ.

	Түүхийн олон үеийн турш монголын ард түмний үндэсний уран сайхны сэтгэлгээ хөгжиж, гоо сайхны хүсэл сонирхол, оюун ухааны дээд эрмэлзэл төлөвшин, урлах эрдэм, арга ухаан нь «боловсорч тэр явцад урлагийн нийтлэг нэгэн бүтэц бий болж цааш салбарлан хөгжсөн түүхтэй.

	Ерөөс монгол зураг бол манай ард түмний суу билиг, сод авьяасын нэвтэрхий толь бөгөөд түүнд хүний сайн сайхан үзэл санаа, энэрэнгүй ёс, өөдрөг хүсэл тэмүүлэл, цэцэн мэргэн оюун, цэвэр ариун ёс, дахин давтагдашгүй авьяас билиг цөм бүрэлдэн цогцолсон байдаг. Энэ бүхнийг бид юуны өмнө уран бүтээлийн утга бэлгэдэл, өнгө зохиомж, хэлбэр агуулгаас тодорхой харж болно.

	Түүхэн цаг үеийн шалгалтыг давж ард түмний уран сэтгэмжээр төгс боловсорч, суут оюунаар цогцолсон гайхамшигт бүтээлүүд өнөөгийн бидний үед хүрч төв Азийн эртний соёлт улс орныхоо нэрийг хилийн чандад ч алдаршуулж байгаа билээ. Эртний нүүдэлчин аймгуудаас эхлээд Хүннү, Жужаан, Сяньби, Кидан нарын урлаг нь монгол түмний соёл иргэншлийн түүхэнд хамрагдах бөгөөд тэр баялаг хөрсөн дээр манай үндэсний соёл цэцэглэн хөгжсөн юм.

	Эрт дээр үеэс монголд янз бүрийн төрөл ангийн зураг жигд хөгжиж, арга барилын хувьд ерөнхийдөө төв Азийн уран зургийн маяг төлөвийг дагаж ирсэн тухай эрдэмтэн, зураач Н. Цүлтэмийн бичсэн нь бий. Үнэхээр ч монгол зураг нийт дорно дахины урлагийн хүрээнд авч үзвэл дүрслэл, илэрхийллийн өөрийн сонгодог арга, өвөрмөц хэллэгээрээ онцлог байдаг. Монгол нутагт буддын шашин дэлгэрэхээс бүр өмнө манай он тооллын 8-9 дүгээр зууны үед монгол зураг нэлээд хөгжиж байсан тухай баримт олныг дурдаж болно. 17 дугаар зууны үеэс монгол зураачдын уран чадвар өндөр төвшинд хүрсэн боловч гол төлөв бурхны хөрөг бүтээхээс хэтэрдэггүй, хэвшмэл байдалтай байсаар олон жил болжээ. 19 дүгээр зууны 2 дугаар хагасаас монгол зураг олон жилийн хэвшмэл байдлаас гарч нийгмийн амьдрал руу аажмаар нэвтрэн, чөлөөтэй туурвих хандлагатай болсон байна. Ер нь монгол урчууд хэзээнээс бурхан, шашны сэдэвтэй зургийн хажуугаар тоглоомын, ёгт, уран хошин санаа бүхий зургаараа дамжуулж бодит амьдралыг дүрслэх болсон нь хожмын сэдэвт уран зураг дэлгэрэх эх үндэс болсон гэж үздэг.

	Монгол зургийг дотор нь уран сайхны далд цаглашгүй сэтгэлгээний адилтган зүйрлэх, ёгтлон илэрхийлэх сэтгэлгээний гэж ангилах зарчмыг урлаг судлагч нар маань дэвшүүлээд цаглашгүй сэтгэлгээний гэдэгт нь танка зураг, нөгөөд нь ардын зураг орно гэснийг онолын хувьд ч, практик үндэслэлийн хувьд ч оносон дүгнэлт гэж үзүүштэй. Ийнхүү ардын зураг бодит байдлын сайхныг тусгаж, уран сэтгэлгээний яруу дүрээр амилан, хөдөлмөрч түмний оюун санаа, авьяас билгийн хүчээр боловсорч тунгаагдсаар энэ зуунтай золгосон билээ.

	Ардын зургийн уламжлалт шим хөрсөн дээр бүтээл туурвилаа эхэлж, шинэ цагийн монголын дүрслэх урлагийн саруул замыг нээсэн их зураач Б. Шараваас эхлээд орчин үеийн монгол зургийн гарамгай уран чадвартан Ү. Ядамсүрэн, А. Сэнгэцохио нарын амьдрал, уран бүтээлийн талаар манай судлагч, шүүмжлэгч нарын бичсэн арвин баялаг материал бий тул энэ тухай эс өгүүлэн өнөөдрийн монгол зургийн хөгжлийн хувь заяаны асуудалд анхаарлаа хандуулъя!

	1960-аад оны үед монгол зураг нэлээд эрч далайцтай хөгжих хандлагатай болж энэ төрлөөр бүтээл хийдэг хүмүүсийн тоо ч олширч байлаа. Ахмад үеийн зураач Ү. Ядамсүрэн, И. Минжүүр, Ц. Жамсран нарын сэтгэлд хоногшсон сайхан бүтээл чухам энэ үед гарсан билээ. Гэтэл өнөөдөр монгол зураг, түүний хөгжлийн явц зогсонги байдалд орсон тухай, юунаас болоод ийм болов? Энэ доголдлоос гарах ямар арга зам байна вэ? гэдэгт хариу өгсөн судлагч, шүүмжлэгч, зураач ховор байна. Ийм байдалд хүрсний учир шалтгааныг тодруулж, өөрийн бодол саналаа уншигч олонтойгоо хуваалцахыг хичээе!

	Хамгийн гол нь бид дорно дахины урлаг, тэр дундаа монгол зургийн өв уламжлал, онцлог шинжийг муу мэдэж байна. Монгол зураг олон үеийн өв уламжлалтайг дээр өгүүлсэн. Энэхүү түүхийг бид эртний хүмүүсийн гараар бүтсэн хадны зургаас эхлээд дорно дахины урлагийн үүсэл хөгжил, харилцан уялдаж бие биедээ нөлөөлж ирсэнтэй холбож үзэх, хожуу үеийн монгол зургийн үндэсний шинж хэрхэн бүрэлдэн тогтсон зэргийг ултай нарийн судлах ёстой. Энэ нь ээдрээтэй нарийн асуудал боловч зөв шийдвэрлэж чадвал доголдлоос гарах нэг гол арга зам юм. Ер нь уламжлалаас ангид уран бүтээл тэр тусмаа шинэчлэл гэж ярихын ч хэрэггүй билээ. Илэн далангүй хэлэхэд бид уламжлал, шинэчлэлийн асуудлыг тэр бүр зөв шийдэж чадахгүй байна.

	Сүүлийн жилүүдэд байгуулагдсан үзэсгэлэнг үзэхэд цөөн тооны монгол зураг гарсан боловч хуучнаа эргэж давтах, хэвшмэл нэг загварт баригдах хандлага үргэлжилсээр байна. Үүний зэрэгцээ шинэчлэл гэдэг нэрийн дор монгол зургийн урлагт сэв суулгаж, сонгодог арга барилыг нь гажуудуулсан тэвчиж болшгүй дутагдал ч гарч байна. Тухайлбал, хүний нүүр царайд Европ уран зургийн гэрэл сүүдрийн аргыг хэрэглэж түүнийгээ монгол зургийн дагнаас мэтээр тайлбарлах, эсвэл байгалийн зургийг мөн л суурь уран зургийн бичлэгээр хийчхээд дээр нь ганц хоёр угалзалсан үүл зураад монгол зураг гэж нэрлэх явдал ч байна. Угалзан үүл зурснаар монгол зураг болохгүй. Бас бүтээлч эрэл гэдэг нэрийн дор зарим нэг залуу зураач монгол зургийг бүрмөсөн өөрчлөх хэрэгтэй гээд олон зуунаар шалгарч өнөөг хүрсэн уламжлалт сонгодог аргаас салгаж, байгалийн үзэгдэл, юмсыг угалзлан дүрсэлдэг өвөрмөц барил, гол онцлогийг нь үгүйсгэж элдэв маяг дэгд оруулах гэсэн зохисгүй хандлагатай үг яриаг ч цухалзуулдаг боллоо. Ийм хандлага бол ургаа цэцгийг газрын хөрснөөс тасалсантай адил юм. Хэдийгээр эрлийн үр дүнд урлаг хувьсан хөгжиж байх жамтай боловч үндэсний шинжээ алдвал өөрийн гэх нүүр царайгүй болж зогсонги байдал байтугай бүрмөсөн устах аюулд орох бус уу?

	Уламжлалаас сурахад анхаарах нэг гол зүйл бол ард түмнийхээ гүн ухаан, уран сэтгэмж, амьдралыг үнэлж цэгнэх нарийн аргыг л сайн судлах явдал мөн. Үүнээс үүдэж монгол зургийн өнгө хослол, уран зохиомж, хэлбэр дүрслэлийн илэрхийлэх арга бийрээ хэрхэн эзэмшихээс эхлээд мэргэжлийн өндөр ур чадварыг өөрөөсөө шаардах учиртай. Чухамдаа ийм чанар л бидэнд үгүйлэгдэж байгаа юм. Монгол зургийн чимхлүүр нарийн ажиллагаанаас халширч амарчлах явдал залуу зураачдын дотор ердийн үзэгдэл болж байгаагаас одоо монгол зураг зурдаг хүний тоо хуруу дарам цөөн болжээ. Зогсонги байдлын үндсэн шалтгаан чухам үүнд л оршино.

	Монгол зургийн хөгжилд чөдөр тушаа болж байгаа өөр хүчин зүйлийн нэг нь монгол зургийг залгамж үедээ өвлүүлэх асуудалтай холбоотой. Хүүхдийн цэцэрлэг, дунд сургуулиудад дүрслэх урлагийн хичээлийг ойрын болон алсын зорилго бодлоготой хөтөлбөрийн дагуу заах мэргэжлийн багш нарыг чанартай сайн бэлдэх шаардлагатай байна. Манай дүрслэх урлагийн дунд сургуульд монгол зургийн анги нээгээд хэдэн жил болоон ч сүүлийн үед монгол зургийн мэргэжлийн багшгүй болжээ. Багшгүй сурагчид байна гэхэд итгэмээргүй. Тус сургууль 2-3 жилд нэг удаа монгол зургийн ангид элсэлт авч байгаа ч энэ хооронд завсардаж хоцорсон зарим нэг авьяастай хүүхдүүд өөр төрлийн зургийн ангид орж байгаа нь харамсалтай. Иймээс монгол зургийн байнгын ангитай болох зайлшгүй шаардлага тавигдаж байна. Торгон зураг (зээгт наамал) бол монгол зургийн нэг гол төрөл бөгөөд одоогоор манайд хоцрогдож байгаа энэ төрлийг ч тус сургуулийн хичээлийн хөтөлбөрт оруулах, торгон зургийн анги шинээр нээх шаардлагатай байна. МУЭ-ийн хорооны Монументаль чимэглэлийн үйлдвэрийн дэргэд 10 хүрэхгүй хүний бүрэлдэхүүнтэй монгол зургийн жижиг тасаг байгуулагдаад олон жил болсон авч энд ажиллаж байгаа зураачид уран бүтээлийн ажлаас хол хөндий байгааг тэдний буруу гэх үндэсгүй юм. Учир нь, нөгөөх л тоогоор хөөцөлдөхийг урьдал болгож жил тутам нэмэгддэг үйлдвэр, орлогын төлөвлөгөөг биелүүлэхийн хойноос хөөцөлдөн чанар, уран бүтээлийн ажлыг хоёрдугаар зэрэгт тавьж ирсэн нь удирдлагын хоцрогдсон арга барилтай холбоотой байна. Ийм учраас тэнд ажиллаж байгаа зураачдын үйлдвэр-орлогын төлөвлөгөөг буруулж чанарын үзүүлэлтээр ажлыг нь дүгнэж байх журам тогтоож, уран бүтээлд авьяас хүчээ дайчлан сорих цаг боломжоор хангавал монгол зургийн өнөөгийн хоцрогдлоос гарах нэг үндсэн нөхцөл бүрэлдэх юм. Монгол зургийн энэ жижиг тасгийг өргөтгөж орон тооны хувьд ч тэнд ажиллах зураачдын бүрэлдэхүүн, хүч чадал, шилэлт сонголтын хувьд ч эргэж бодмоор зүйл их байна.

	Монгол зургийн салбарт амжилт гаргаж үр бүтээлтэй ажиллаж байгаа зарим зураачдыг дорно дахины орнуудад туршлага судлуулах, мэргэжил дээшлүүлэх, курс сургуульд явуулах асуудлыг МУЭ-ийн хороо судлан үзэж, санаачилга гаргах цаг болжээ.

	Нам, засгаас анхаарал халамж тавьсны үр дүнд МУЭ-ийн хорооны дэргэд уран бүтээл дээрээ дагнан ажиллаж байгаа гуч гаруй хүний арав нь улсаас цалин авч мэргэжлийн уран бүтээлчээр ажиллаж байна. Үүний ачаар сүүлийн жилүүдэд байгуулагдсан үзэсгэлэнгээс харахад тэдгээр мэргэжлийн бүтээлчдийн уран чадвар байнга дээшилж чанарын шинэ төвшинд хүрсэн олон сайхан бүтээлээр үзэгч олноо баярлуулж өндөр үнэлэлт авч байгаа билээ. Үүний тодорхой жишээ бол түүхэн тэмдэглэлт үйл явдал, онцгой чухал ойг тохиолдуулан зарладаг улсын чанартай буюу бусад томоохон уралдааны тэргүүн шагналын 80-90 хувийг дээр өгүүлсэн мэргэжлийн уран бүтээлчид хүртэж байсан явдал мөн.

	Мэргэжил дээрээ дагнан ажиллаж байгаа гуч гаруй хүнээс монгол зургийн зураач 1-2 хүн байгаа бөгөөд чанартай сайн бүтээл хийх өндөр хариуцлага хүлээгээд ажиллаж байна. Гэтэл тэдгээр зураач энд тэндхийн албан байгууллагын аар саархан захиалгат ажилд дарагдаж цагаа үрсээр уран бүтээлийн ажлыг хоёрдугаарт тавьсан хэвээрээ л байна. Нэг жил хэтэрхий олон үзэсгэлэн төлөвлөөд, үзэсгэлэн бүхэнд алгасахгүй оролцох шаардлага зураач нарт тавьдаг нь бүрэн хэмжээний дорвитой сайн бүтээл хийхэд ч муугаар нөлөөлж байна. Энэ нь өнөөх л тоогоор хөөцөлддөг хуучирсан зуршлын жишээ болж байна. Ялангуяа монгол зураг бол уйгагүй нарийн ажиллагаа, сэтгэлийн тэвчээр, цаг хугацаа шаардсан ажил учраас нэг жилд тийм олон бүтээл хийх боломжгүй бөгөөд «яаруулсан» нөхцөлд чанарын шаардлага тавих ч аргагүй юм.

	Уран бүтээл, эх загвар баталдаг уран сайхны фондын хорооны зарим удирдах хүн монгол зургийн онцлог, ерөнхийлөн дүрслэх арга, өвөрмөц хэллэгийг үл ойшоон европын уран зургийн аргаар хүн, амьтны анатомийн нарийн бүтцийг ягштал баримтлан хийлгэх шаардлага тавьж монгол зурагт яагаад ч тохирохгүй бодит зургийн өнгө гэрэл, эзлэхүүнт дүрслэлийн аргыг албаар тулган хийлгэж өөрийн хүсэл таашаалд нийцүүлэн бүхнийг зааж зааварлах гэсэн байр сууринаас ханддаг болсон нь өнөөгийн манайг амьдралд гүнзгий нэвтэрч байгаа шинэлэг уур амьсгалд харшилж байна. Зарим эрх мэдэл бүхий хүн зураачийн нэгэнт бодож боловсруулж туурвисан бүтээлийг өөрийнхөө санаанд нийцүүлэх гэж дур зоргоороо өөрчлүүлэх, жишээлж хэлбэл хар өнгийг цагаан, ногоон өнгийг хөх ботго! гэх юм уу энд нь тийм зүйл нэмж хий! гэж хүртэл зааварчилдаг болсон нь зарим нэг бүтээлийн чанарт муугаар нөлөөлж нуухыг нь авах гээд нүдийг нь сохлох гэгчийн үлгэр болж байна. Одоо үед аливаа ажлыг, тэр дундаа уран бүтээлийн ажлыг захиргааны аргаар удирдах нь зохисгүй гэдгийг бидний орчин тойронд болж байгаа үйл явдал нотлон харуулж байна.

	Дан монгол зургийн төрлөөр үзэсгэлэн гаргах, ийм үзэсгэлэнг гадаад орнуудад явуулж байх нь үндэсний уламжлалт урлагийнхаа түвшнийг тодорхойлох чухал ач холбогдолтой юм. Үүний хамт МУЭ-ийн хороо өөрийн гэсэн унаа хөсөгтэй болж, нүүдлийн байнгын үзэсгэлэн гаргаж хөдөөгийн сум нэгдэл, бригад, суурь бүрд хүрч сурталчлахын зэрэгцээ амьдралын гүнд орж, уран бүтээлийн сэдэв санаагаа олох, судалбар хийх, тэргүүний малчдын хөрөг зурах ажлыг ч хослуулан явуулж болох юм. Судлал шүүмжлэлийн ажлыг өнөөгийн шинэ шаардлагын хэмжээнд хүргэж үр нөлөөтэй ажил зохиох талаар ч санаачилбал зохих зүйл их байна. Монгол зургийн сурах бичиг зохиох орчин үеийн кино хийх нь хойч үеийнхэнд үнэтэй сайхан өв үлдээх бололцоо бий болгоно. Монгол телевиз энэ талаар сайхан санаачилга гаргаж «Монгол зураг» гэсэн кино хийсэн нь бид бүхнийг баярлуулж байгаа билээ.

	Н. Цүлтэмийн «Монгол зураг» гэдэг номын ач холбогдлыг үнэлж баршгүй. Энэ ном одоо зураач судлагч хэн бүхний сурах бичиг, ширээний ном болоод байна. Гэтэл энэ номын ач холбогдол, үнэ цэнийг үгүйсгэн «хэдэн бурхны зураг хэвлүүлсэн» гэх хандлагатай үг яриа гаргаж хувийн явцуу үзлээр түүнд үнэлэлт тодорхойлолт өгдөг зарим нэг урлаг, соёлын удирдах хүн байгааг ч хэлэхгүй өнгөрч болохгүй юм. Нэг үе бурхны зураг гэж ад үздэг байсан тэр зүйл маань жирийн ард түмний л бүтээл байсан бөгөөд тэдний гүн ухаан, уян сэтгэмж хэчнээн өндөр хөгжиж байсны гэрч юм. Монгол зураг бол нарийн тогтолцоо бүхий шашны урлагийн уран чадвараар боловсронгуй болж хөгжсөн гэдгийг ч үгүйсгэх аргагүй.

	Дээд зэргээр боловсорсон сонгодог нарийн дэг сургуультай монгол зураг үеийн үед уламжлагдан хөгжих учиртай. Манай өнөөдрийн дүрслэх урлагийн эх үндэс, ирээдүйн хөгжлийн уг сурвалж болсон монгол зургаа хөгжүүлж, орчин үеийн үндэсний уран зургийн өвөрмөц сургуулийг бий болгох явдалд оюун ухаан, авьяас билгээ дайчлан ажиллахыг цаг үе биднээс шаардаж байна.

С. БАТМӨНХ: НЭГЭН ГАЙХАМШИГ

	Ойр дотнынхны минь дунд шашин шүтдэг хүнгүй байснаас ч тэр үү хүүхэд наснаасаа бурхныг би үл тэвчдэг болж хүмүүжжээ. Тиймээс ч зуслангаасаа холгүй байсан хүн хөшөөг «морь» хэмээн «унаж» ахас буурлуудын шилбүүрийн амтыг үзэж, нэг удаа Хүрлээ гэдэг жаалтай хадны ёроолоос модон дорхонтой олон бурхан олж, тэр бурхдыг нь хадны оройд тавьж «зурам», «гамингийн цэрэг» болгон чулуугаар шидэн онож «бахаа хангаснаа» хэрхэн дурсахгүй байх билээ. Гэхдээ ганц нэг бурхан тавьсан айлыг «шашин шүтдэг» гэж ярина.

	Юунаас ч боллоо нэг удаа «Гэгээн минь!» гэж хэлчихтэл аав.

	— Балар шашныг шүтэж байж шоронд орох нь уу? гэж ихэд зэмлэн загнасан нь ч нөлөөлсөн үү бүү мэд. Миний бурханд хандах хандлага зөвхөн түүнийг үзэн ядах л байлаа. Дунд сургууль төгсөөд алс газар сурахаар одож, холын Москвад хөл тавиад Кремльд очтол тэнд эртний сүмийн барилга, өнөөгийнхтэй өнгө хоршин байхыг үзээд нэн гайхав. Оюутан ахуйдаа Азербайжан, Литва, Владимир, Иванов зэрэг олон хот, Байгал далайн орчмын сүмийг үзэж бурхан сүмд хандах миний хандлага өөрчлөгдөж, энэ нь урлагийн жинхэнэ гайхамшиг гэдгийг ойлгож, харин тэрхүү хүний ур ухаандаа гаргаж урлан бүтээснийг ид шидтэй» гэж хоосноор мунхран шүтэгчид бусдыг хуурч мунхруулагчид л хөөрхий болохыг сайтар ухамсарласан юм. Бага насанд хээр хөдөө хадны ёроолд хаяж орхисон тэрхүү бурхан соёлын өвөрмөц дурсгал гэдгийг мэдсэн хойноо «бай» хийж чулуугаар яйр цохисондоо харуусах болсон. Улмаар ам дамжин яригдсан Дарь эх гэгч бурхныг ч ямар нэг далдын ид шидээр бус бидний л адил хүн туурвин бүтээснийг уншиж мэдсэн юм. Олноо «Өндөр гэгээн» гэж алдаршсан Занабазар хэмээгч хүний сод авьяас билгийн тухай сонирхон уншиж билээ. Нэгэнт олж уншсан тэр хүү зүйлсээсээ хуулбарлаж, монголын нэгэн гайхамшиг болсон авьяастны бүтээлийн тухай цөөн үгээр бичихийн ялдамд энэ хүн бусад суу билигтийн адилаар ард түмний соёлын ширгэшгүй ундаргаас туурвилын эхээ авсныг тэмдэглэхийг хүсмүй.

	... Өвлийн илч муутай нарнаа цас ширхэглэн гялалзана. Дархан цаазат Богд хаан уулын нэгээхэн хэсэг Нүхтийн амралтаас холгүй байх агуй хэлбэртэй том хадны завсраас булаг бургилж, он цагийн урсгалд замхраагүй гайхамшигт авьяастны урласан нэжгээд бурхны хөрөг, мөн хонхны зураг сэлт байх ажээ. Тэрхүү хадны баруун хэсэгт буй тавцан хэлбэрийн хэсэг газрыг өндөр гэгээний өргөө гэрийн буурь, урд хэсгийн нь товцгийг жууз тэрэгний нь зогсоол байсан гэлцэнэ. Өндөр гэгээн ирж байсны ул мөр гэж эдүгээг хүртэл ярьж иржээ. Тэгэхдээ зарим нь ан гөрөө хийхдээ энд ирдэг байсан, нөгөөдүүл нь нямба хийдэг байсан гэнэ. Эдгээр таамгийн аль нь ч зөв байж болох боловч, ард түмэн авьяас билигт энэ хүнийхээ тухай дуртгалыг хайрлан үе дамжуулж ирснийг гэрчилнэ. Тэрхүү «өндөр гэгээний» өргөө гэрийн бууринаас харахад урд арын ой тайга хараа алдран, хажууханд сүрэг согоо тайван идээшилж, цасан дээр ой уулсаа шүтэн амьдрагч түмэн зүйлийн амьтан явж одсон мөр дурайна. Аливаа түүхэн хүн, түүхэн том үйл явдал ажиглагдамгүй газар усыг ч алдаршуулж, дуурьсгах нь бий. Тэрхүү агуй хэлбэрт хадны дундуур урсах «өндөр гэгээний» булгийн усыг утгаж, зурсан бурхныг нь харахад ихэд алдаршсан Дарь эхүүдийн нь дүр төрх нүднээ бууна.

	Түүх бичгийг эргэн сөхвөл: Өрнө, Дорнын орнуудын соёл, урлагийн түүхэнд алтан үсгээр бичигдсэн XVII зуунд монгол нутагт олон жилийн дайнд сүйрсэн нурам дээр шашны соёл дахин дэлгэрсэн билээ. Тэр цагт алдарт Ганжуур, Данжуурын 330 гаруй боть (нэг боть нь 20x80 см хэмжээтэй, ойролцоогоор 500-600 хуудас) зохиолыг эх хэлнээ орчуулж, сийлмэл бараар хэвлэсэн нь дорвитой бүтээл байлаа. Түүнчлэн зуу гаруй монгол лам нарын төвөдөөр зохиосон олон төрөл ухааны 200-аад боть ном байгаагийн дотор зөвхөн гүн ухааных нь 10 гаруй хүний 100-аад боть ном байна. Төвөдөөр бичсэн монголын утга зохиолын энэ хэсэгт өнгөрсөн үеийн эрдэмтэн мэргэдийн шарын шашны асуудал төдийд биш, буддизмыг бүхэлд нь судлахад онц сонирхолтой зохиолууд бараг нээгдэж, судлагдаагүй байгаа гэнэ. Монгол бичгийг ойрд аялгуунд тохируулж, тодотгол тэмдэг нэмж, 1648 онд монголын тод бичгийг зохиосон нь одоо хүртэл баруун монголд хэрэглэгдсээр буй, мөн шавь нартайгаа хамтарч 170 гаруй зохиолыг төвөдөөс монгол хэлэнд хөрвүүлж тод үсэгт буулган хулсан үзгээр бичиж тарааж байсан Огторгуйн далай лам хэмээх өөлдийн зая бандид Намхайжамц (1599-1662) бага наснаасаа зурах, урлах эрдэм, анагаах ухаанд мэргэжиж, ном орчуулан Энэтхэг, Төвд, Монголын түүхийн баялаг хэрэглэгдэхүүн бүхий дөрвөн боть ном, нэртэй хүмүүсийн намтар зохиосон нь тэр үеийн монголын түүхэнд багагүй холбогдолтой материал болсон, монголын ном бичгийн сэхээтний нэг Халхын Түмэнхэн сайн ноёны хүү Зая бандид Лувсанпэрэнлэй (1642-1715) Энэтхэг дорно дахины материалист зохиолуудыг судалж, байгаль ертөнц, алив юмс матери махбодоос үүсэлтэй, тэдгээр махбод нь жижиг хумхаас (атом) бүтдэг, тэр хумхууд хэдий жижиг ч 6 талт биетэй, зай эзлэхүүнтэй задарч нийлдэг мөнхийн хөдөлгөөнтэйн гадна дотооддоо арга билэг, эр эм (эсрэг тэсрэг) чанартай, байгаль бодис аливаа юмс бий болох, оршин байх, доройтон буурах, мөхөж үгүй болох зүй тогтолтой, тэдгээр материйг хүн танин мэдэж болдог гэхчлэн гайхамшигт онолуудыг шинжлэн тодорхойлсон, хожим XIX зууны дундуур Балданцорж гэж алдаршсан Агваанбалдан (1797-1864) зэрэг тухайн цагтаа монгол оронд шашин дэлгэрүүлэх, түүний соёлыг түгээх үйлст онцгой чармайлт гаргасан нэртэй зүтгэлтнүүд ч цөөнгүй гарчээ.

	Түүхэн цаг үедээ ихийг бүтээсэн тэдгээр лам нарын дотроос тэр үеийнхээ нийгэм, улс төр, шашны үйлст ихээхэн нөлөөтэй оролцож, урлагийн хөгжилд онцгой үүрэг гүйцэтгэсэн Халхын анхдугаар Жавзандамба- Өндөр гэгээн Занабазар онцгой байр эзэлдгийг тэмдэглэжээ. Олон зууны туршид яригдаж, бичигдэж, ам дамжин домог ярианы гол баатар болж ирсэн Занабазар ямар хүн байсан бэ?

	Тэр бээр бага балчраасаа олон хүүхэдтэй сүм дуган барьж тоглох, зураг зурах дуртай байсан гэдэг бөгөөд соёл, шинжлэх ухааны хэд хэдэн төрлөөр мэргэжсэн өндөр боловсролтой хүн байжээ. Ялангуяа түүний суу билэг дүрслэх урлагт тодоор үлдэж үхэшгүй мөнхийн алдрыг олжээ. Аливаа намтарт нь давтан бичихдээ их хүрээний гол шүтээн «Очирдарь» язгуурын таван бурхан, 21 дарь эх, их хэмжээний Цэвэгмид тэргүүтэн голлон дээрхийн (Занабазарын) гараар бүтээгдсэн алтан цутгамал маш олон гэжээ. Түүнчлэн монгол ламын шашны гол хийд их хүрээнд байсан таван нандин хэмээн эрхэмлэгдэж байсан зуу (будда) Аюуш, Намсрай, Манал Брайжишир (Сосорбарам), Эрдэнэзууд байсан духан дээрээ хумсны толио шиг сувд шигтгээтэй Очирдарь, баруун хүрээний гол сахиус Махгал, 3 настай хүүхдийн Дайтай Хажид зэрэг олон бүтээл бий. Товчоор хэлэхэд энэ хүний бүтээлийг судалж, бүртгэж, шинжлэх ухааны үнэлэлт дүгнэлт хийх ажил хүлээгдэж байна. Эдүгээ Улаанбаатар хотноо Гандантэгчилэн хийдийн гол шүтээн болсон Очирдарь нь Занабазарын бүтээлийн нэг оргил, соёлын томоохон дурсгал юм. Очирдарь (монголоор очир баригч) тарнийн ёсны бясалгалын бурхан бүгдийг хураангуйлан цогцлоосон гол бурхан юм. Аргыг билэгдэж очир, билгүүнийг билэгдэж хонх барьсан гараа өмнөө зөрүүлж арга, билэг салшгүй гэсэн санаа илэрхийлэн очир завилгаагаар хөлөө зөрүүлэн тэгш суусан, толгой нь солгой тал руугаа үл мэдэг хазайсан байдлаар энэ бурхныг дүрсэлсэн ажээ. Толгой хоосон, санаа нохой лам, хуврагууд ид шидтэй хэмээн ард олныг мунхруулан мөргүүлж, тахин шүтүүлж байсан бурхныг ямар нэгэн ид шидтэн бус эгэл жирийн хүн урлан бүтээжээ. Энэхүү бурхныг бүтээгч Жавзандамбын гарал Хар талын уг эх гэвэл Монголын эртний сурвалжит халхын Гомбодорж түшээт ханы гэрт арван нэгдүгээр жарны модон эм гахай жил (1635 онд) Есөн зүйл гэдэг газар (одоогийн Өвөрхангай аймгийн Зүйл сум) 9 дүгээр сарын 25-нд хатдын эрдэм төгссөн Ханджамц эхээс төржээ. 13 настайдаа Сарнай голд баруун хүрээг (Өвөрхангайн хуучин Шанх сумын төв) байгуулан, 15 насандаа баруун зуу (Лхас) Дашлхүмбэд очиж Лувсанчойжанцан Ванчинбогдод шавь орж, далай ламаас Жавзандамбын хувилгаан тодорч шар торгон шүхэр, тамга шагнуулж байсан гэнэ. Монголд буцаж ирмэгцээ сүм хийд байгуулж эхэлсний дотроос модон морин жил (1654 он) Хэнтийн хаанд Рэбүгэжэ ганданшадүвлин хэмээх номын их хүрээг 7 аймагтай байгуулаад мөн өөрийн нутгийн ойролцоо хангай хааны Төвхөн нэртэй газар бүтээлийн сүм байгуулсан зэрэг шашин номын үйлс бүтээсээр байж, усан туулай жилийн (1723 оны) хаврын тэргүүн сарын 14-нд 89 насан дээрээ Бээжингийн ойролцоо шар сүмд бие барсан байна.

	Занабазарын Очирдарь нь бие, үес тэгш, чийрэг мөртөө залуу мяраатай, маш зөөлөн, тэгшхэн мөртэй, шулуун мөчтэй, бөөрөнхий бэлхүүстэй зэргээр тэмдэглэдэг, бурхны биеийн дүрслэлийн 32 билгүүн 80 шинжийг багтаасан жинхэнэ гоо сайхан хүний биетэй болжээ. Ер нь Занабазарын бүтээл хүний биеийн харьцаа хэмжээний тухай данжуурт тодорхой заасан сургаал, тухайлбал эртний Энэтхэгийн пратималакшана, читралакшана, самварудайя гэх мэт шастирыг сайн мэддэг, гэхдээ гол төлөв Дашатала гэдэг 10 алганы хэмжээ баримтлан урласан байдаг байна. Ялангуяа түүний царайн урт өргөн тэнцүү, хамар өндөр, дутуу жимийсэн уруултай, хар, цагаан тэнцүү үл мэдэг даруу харцтай, нүд нь лянхуа цэцгийн навчин хэлбэртэй, тавиун тэнэгэр магнай дээр сэргэлэн зөөлөн хөмсөг зурайсан зэргээр залуу байдал зохицсон энэ сайхан нүүрэн дээр ертөнцийг орхиж гүн бясалгалд дарагдсан байдалтай бурханлаг дүр гайхамшигтай тодрон гарсан гэж бичжээ. Дундаа язгуурын 5 хөрөг бүхий духны өмсгөл, хоёр хажуу руу тэнцүү буулгасан гоёмсог гархин ээмэг, бугуйвч шилбэвч зэрэг зүүлт чимгүүдэд монгол үндэсний угалзыг маш зөв урнаар гаргаж эмхтэй сайхнаар тохируулжээ.

	 

	Сайхан бүсгүйн хөл гаслангүй модонд хүрэхэд

	Салаа мөчир бүхэн нь цэцэглэж жимсэлнэ гэсэн, 

	Эртний монгол шүлгийн гайхам сайхан санаа, 

	Энэ яваа насанд нэгийг надад шивнэж

	Бүүр түүрхэн улалзсан онгодын минь галыг бадрааж, 

	Бүсгүй хүнийг хайрлах сэтгэлийг анх дэврээсэн юм...

	 

	Занабазарын бүтээлийг үзэхүйд манай төдийгүй дорно дахины томоохон яруу найрагч Явуухулангийн шүлгийн мөрүүд сэтгэлд бууж, жинхэнэ урлагийн бүтээл гэдэг амин судсаараа холбоотой байж, ямар ч төрлөөр илэрхийлсэн тэр нь хүнд жинхэнэ урлагийг мэдрэхийн таашаалыг өгч, цаг хугацааны сорилтыг давж чаддаг юм байна гэсэн бодол төрүүлдэг биз ээ. Занабазар Явуухулан нарын туурвилын агаар нэгэн байдаг ч аргагүй. Тэдний бүтээл туурвил давтагдашгүй болсны нэг онцлог нь жинхэнэ монгол үндэстний зан заншил, аж байдал, хүнлэг сайхан сэтгэлийг нээн харуулсанд оршино. Туурвил бүтээл нь өндрөө авсаар буй энэ суутныг, 

	 

	Гоо сайхныг амьдралдаа тэнгэр болгон тахиж

	Гоолиг төрсөн Жокондаг уран зурагт мөнхрүүлж

	Бүсэлхийн дооших ялгааг хүний биеэс ариусгаж

	Бүсгүй хүнийг хайрлах сэтгэлийн бамбар түшилцсэн

	 

	Леонарда да Винчи зураачтай эн зэрэгцүүлдэг нь санамсаргүй биш ээ. Зөвлөлтийн сэтгүүлч А. Кривель «Монгол орны тухай» номдоо бичсэнийг үгчлэн буулгавал ийм буюу: «Хийдийн байдалтай танилцаж явахад ч, ер нь ч монголын түүхээс ч монголын анхны «хувилгаан», анхны богд гэгээн, Өндөр гэгээн гэдэг нэрээр алдаршсан Занабазарын нэрийг орхиж ярих аргагүй юм. Төр шашны хэргийн зэрэгцээ Занабазар сийлбэрээр оролддог хүн байжээ. Тэр бээр авьяаслаг уран барималч байсан юм. Занабазарын бүтээл Улаанбаатарын музейнүүдийг чимэглэдэг бөгөөд энэ сүмд ч бий. Тэдгээр бүтээлийг сэргэн мандалтын үеийн сонгодог бүтээлүүдтэй харьцуулдаг. Тухайлбал, энэ сүмд ирэгсэд, өөрийн нь хөрөг болох түүний гайхамшигт уран баримлын бүтээл болсон бурхныг үзэж сонирхоцгоодог» гэсэн байдаг.

	 

	Занабазар дархан

	Заяаны амрагаа халихад

	Монгол бүсгүйн гоо

	Мах бодидоо бус

	Уужим сэтгэлдээ гэж

	Ухааны ураан

	Уудлан тунгааж

	Дарь эхийг хүрлээр

	Дархлаа билээ, 

	Эхнэрийн минь хөл

	Эрх дагинын ариун бойвтой

	Ихэр цэцгийн шилбэ шиг

	Эндүүрэм адил санагдлаа...

	 

	Авьяаслаг яруу найрагч Л. Лувсандорж агсан ингэж шүлэглэсэн байдаг. Занабазар сэтгэл зүрхээрээ хайрлаж дурласан бүсгүйнхээ ариун гоо дүр, монгол бүсгүйн давтагдашгүй үзэсгэлэнг мөнхлөх гэж Дарь эхийг бүтээсэн тухай домог яриа ч бий. Энэ нь жинхэнэ, агуу их хайр дурлалын оргил, дууллын дуулал нь болсноороо хүн төрөлхтний соёлын их сан хөмрөгт Петрарка, Данте нар сэтгэлт бүсгүйнхээ дүрийг мөнхжүүлсэнтэй нэгэн сэжмээр холбогдож байна. Занабазарын хайр сэтгэлийн тухай бичиж тэмдэглэсэн нь ховор бөгөөд харин Петраркийн Лаурад, Дантегийн Беатриче бүсгүйд дурласан түүх дэлхий даяар түгсэн болохоор бид сайн мэднэ. Тиймээс цухас боловч тэрхүү агуу хайрын тухай дурсмаар байна.

	... Петрарка хайрт бүсгүйгээ хорин настайд нь анх Авиньоны нэг сүмд харсан гэдэг. Тэгэхэд өөрөө 23-тай цэл залуу ч, эрдэмтэн, яруу найрагч болчихсон байлаа. Суут яруу найрагч Лаурагийн тухай, түүний гуниглангуй төрхийг нь сүүлчийн удаа харснаа: «Буянт үйл, цэцэн мэргэн ухаан, наалинхай зан, өвчин эмгэг бүгд одоо болтол энэ дэлхий дээр сонсогдож дуулдаагүйгээр нэгэн найрал болон нэгджээ. Тэнгэр тэр найралд дөтлөн тонгойж агаар түүнд уярч, мөчрийн навч ч үл хөдөлнө» гэж бичсэн юм. Петрарка сайх бүсгүйг амьдралдаа хэдэн удаа үзэж, бидний л мэдэхээр ганц ч үг сольж яваагүй атал олон жилийн турш жинхэнэ ухаангүй дурлалаар дурласан тухай өнөөдөр ч дэлхийн шилдэг оюун ухаантууд бичсээр байна. Тэрхүү Лаура бүсгүй, дээр өгүүлсэн Авиньон хотын нэгэн хүндэт тайжтай гэрлэж хорин жилд арван нэгэн хүүхэд төрүүлж хар тахлаар бие барсан. Ердөө тэр өдөр нь оршуулж зургаан сарын дараа хог ч, авааль нөхөр нь ч мартаж дахин гэрлэжээ..

	Гэтэл Петраркийн хайр улам ч дүрэлзжээ.

	... Дантег эцгийнхээ найзын охин гоо үзэсгэлэнт Беатричед сэтгэлтэй болж, тэрхүү хайр нь яруу найрагч болгосон гэдэг. Тэр бээр Беатричетэй анх учирсан, хаврын нэг оройгоос хойш насан туршдаа сэтгэл зүрхэндээ дээдэлж, гоо бүсгүй нь яруу найрагчид онгод хайрлагч нь болсон юм. Беатриче бүсгүй бүр харамсмаар залуу, хорин хэдхэн насандаа мөнх бусыг үзүүлэхэд Данте булшин дээр нь «Шинэ амьдралаа» зохиосон гэдэг билээ. «Нэг ч эмэгтэй хүний тухай хэзээ ч өгүүлж байгаагүй тийм сайхан зохиолыг Беатричедээ зориулна»... Данте ингэж андгайлж хайрт хүнээ тэнгэрийн мэргэн билиг, агуу нээлтийн бэлгэ тэмдэг болгон дүрсэлжээ.

	Үнэн амьдралын дундаас гайхамшиг төрдөг байна. Петраркийн Лаура, Дантегийн Беатриче, Занабазарын Дарь эх ингэж л хамгийн энгийн амьдралын дунд байсан нийтлэг дүрээс цаг хугацаа, он жил цаашлаад эрин зууныг алгасан мөнхөрчээ. Беатричег Лаура гэгч бүсгүйчүүд үнэхээр байсныг түүхчид маргашгүйгээр нотолсны адил Эх дагинын эх дүр ч эдүгээгийнхэнд эхнэрийн нь хөл... ариун бойвтой нь ихэр цэцгийн шилбэ шиг эндүүрэм адил санагдах сайхан, монгол бүсгүй байж болох юм. Энэ нь судлагчдаа хүлээж байна гэхэд хилсдэхгүй биз.

	Огцом дөрвөлжин царай, амарлингуй дөлгөөн хараатай, давхраатай босоо нүд, дорогш уулзсан сэргэлэн хөмсөг, нуруулаг өндөр хамар, мишээнгүй жижиг булхгар уруул энэ бүгд тэгш зохисон залуу тунгалаг царайгаар монголчуудын сэтгэлд шингэсэн Занабазарын бүтээлийн таньж болдог байна. Түүнийг хүний орчлонд дүүрэн байдаг аливаа нүгэл хилэнцийн үндэс болсон уур хилэн мунхаг харанхуй, шунал тачаал, атаа жөтөө, омог бардам харам сэтгэлийн таран хорыг тэвчихийн бэлгэдлээр өөрийн гол бүтээл Очирдарь даяны таван бурхныг бүтээсэн бололтой гэж бичсэн буй. Занабазарын бүтээлүүд сэтгэлийн муу бүхнийг ялж тэвчсэн дотоод хүчний ялалтыг илэрхийлсэн лам хувраг хүний чин сүжигт бишрэлийн дуулал болжээ. Энэ бол дундад эртний бурангуй ёс ноёрхсон самуун цагт ард ёсны хувь заяаг дааж авсан хутагт лам аливаа хар хүчний эсрэг зэвсэг зөрөлдүүлэхээс урьдаар сэтгэлийн хорыг дотоодоос нь номхотгох замаар ялалтад хүрч болно гэсэн бурхныхаа номын дагуу хийсэн, тухайн цагтаа өвөрмөц маягийн тэмцэл байсан юм байна. Товчоор хэлэхэд хүн өөрөө өөртөө ямар ч дайснаас илүү хор учруулдаг учраас, бүхнээс түрүүнд өөрөө өөрийгөө аврагтун гэсэн уриалга юм.

	Энэ суут уран бүтээлч, халамжит хайртай эх Ханджамцаа, ид насандаа хальсан сэтгэлт бүсгүйгээ, өөрийнхөө хөргийг ч, ер нь амьдралын утга учрыг бүрдүүлэгч хүнийг л магтан дуулж алдаршуулснаараа жинхэнэ уран бүтээлч байжээ. Хөнгөн гуниг, бардам сэргэлэн байдал, «үзээд үзээд ханашгүй үзэсгэлэнт төрх» зэрэг түүний бүтээлүүдийн нь нүүр царайны шинж төрх нь дотоод сэтгэлийн нарийн юмсыг гаргаж гүн утга санааг илэрхийлснээрээ хүний тухай дууллыг бүтээгч юм. Занабазар эмэгтэй хүнийг дүрслэхдээ гарамгай байсан нь бүтээлүүдээс нь тодорхой. Тиймээс ч түүний бүтээсэн эмэгтэй хүний дүрийг «өөрөө дуугарч үг хэлсэн» гэдэг яриа ард түмний дунд дэлгэрсэн нь үнэхээрийн сод бүтээл болохыг гэрчилнэ.

	 

	Үй олон хүмүүс цөмөөрөө сайхан ч гэлээ

	Үзэмж гоо бүсгүйтэй зэрэгцэх нь бас үгүй, 

	Бүсгүй хүн гэдэг хүний эх нь учраас

	Бүх хүн төрөлхтөн гоо сайхнаа авдаг байна

	Бүсгүй хүн гэдэг бас гоо сайхны эх учраас

	Бүхнээс илүү сайхнаа өөртөө хадгалж байдаг байна.

	 

	Ард түмнийхээ өв болж ирсэн урлаг соёлын яндашгүй сан хөмрөгт мөнхрөлийг олсон бүтээлээ хандивласан нь Занабазарын гол гавьяа юм. Үе дамжиж түүний нэрийг бахархан дурсахын гол утга учир ч үүнд оршино. Жавзандамба хутагт монголын шарын шашны томоохон төлөөлөгчийн хувьд ихээхэн тахин шүтэгдэж байсан тул олон тооны намтарт нь тэр үеийн монголын түүх шашны амьдралын аль өнгөтэй өөдтэй бүхнийг түүнд хамруулж байсан ч тал буй. Дээр өгүүлсэн зөвлөлтийн сэтгүүлч А. Кривелийн номд «Монголчууд энэхүү хувилгааныг төдийлөн сайнгүйгээр дурсах нь ч буй. Учир нь өндөр гэгээний үед улс орон нь өөрийн тусгаар тогтнолоо алдсан юм» гэсэн байдаг. Гэхдээ, энд гагцхүү ариун гоогийн онгон шүтээн болсон хүнийг алдаршуулан дуулсан сод бүтээлийн нь тухай, цухас дурдахыг хичээж урьд өмнө нэгэнт бичсэнийг хуулбарлан буулгасан учраас түүний олон талт авьяас билгийн бусад талыг хөндөөгүй болно.

	Занабазар урлагт жинхэнэ бодит монгол бүсгүй хүнийг дүрслэн бүтээсэн байхад, Равжаа эмэгтэй хүнийг урлагийн тайзанд гаргаж ирсэн нь тэдний гол ололт мэт.

	Алт хэдий удавч өнгө нь үл гандаж, алдартан хэдий үхэвч нэр нь үл мартагдах боловч түүнийг нийтэд таниулж, түгээж алдаршуулах нь хойч үеийнхний нь хувьд эрхэм сайхан үйлс билээ. Тиймээс ч дэлхийн улс үндэстнүүд өөрийн төдийгүй хүн төрөлхтний соёлын өв сорыг хайрлан хүндэлж бахархаж, шагшин магтаж, судалж, бүтээл туурвиж ирлээ. Рубенс, Рембрандтын музейн тухай өгүүлэлгүйгээр зөвхөн амьдрал, уран бүтээлийн нь тухай бичигдсэн ном, бүтээл л гэхэд томоохон номын сангаар яригдах болсныг бид мэднэ. Тэдний нэгэн адил үндэсний бахархлынхаа тухай ярихад олон зүйлсийг мэдэхгүй, уран бүтээлийн нь бие даасан музей ч байхгүй, ном товхимол ч хуруу дараад тоолмоор цөөн нь бид соёлын өвдөө хэрхэн хандаж ирснийг гэрчилнэ. Занабазарын бүтээлүүдийг буулгасан өнгөт фотог эмхэтгэж, гадаад хэл дээр үзэмжтэй сайхан альбом хэвлүүлсэн нь бахархмаар ч түүнийг эх хэл дээрээ хэвлээгүй нь харамсан тэмдэглүүштэй. Миний бодоход, зөвхөн гадаад сурталчилгаандаа түүний бүтээлийг голчлохын урьд ард түмэндээ ийм суут бүтээл байгааг үнэн мөнөөр нь танилцуулан нээж өгөх нь ялангуяа залуу үеийнхэнд ихээхэн ач холбогдолтой санагдана. Хэн ч хэлээгүй байтал өөрийнхөө ард түмний соёлын тухай эх хэл дээрээ ярихгүй орхидог урвуу үйлдлийг ч одоо бид ил тод шүүмжилж, засаж, залруулж байна. Агуу их соён гэгээрүүлэгч энэ хүний бүтээлүүдийг өөрийн болон бусад улс үндэстний ард түмэнд хүргэх талаар ураг, угсаа нэгт ард түмэн нь бас л их зүйл хийх хэрэгтэй байна. Занабазарын музейг түүний төрсөн нутаг, эх орны нийслэлд байгуулж амьдрал түүхтэй нь холбоотой газар нутгийг тодруулан тогтоож аялал, жуулчлалын маршрут гаргаж, туурвил бүтээлийг нь бичил, бүрэн хэмжээний альбом гаргах зэрэг олон хэлбэрээр хэвлэн нарийвчлан судалж, ур чадварын нь олон нууцыг нээж, цоо шинэ санаа дэвшүүлж батлах нь ч зүйтэй юм. Эдүгээ бэлэг дурсгалын шавар маск, баримлыг гадаад дотоодын хүмүүс сонирхон авч байна. Гэтэл бид «хоцрогдсон» гэж хэлэх дуртай өнгөрсөн үед үүнээс хавьгүй илүү уран баримлын дурсгалыг хийж дэлхийд шагшуулсан Занабазарын тэр өөрийн нь уран дархны «сургуулийн» нууц юунд байгаа вэ? Түүнийг судалж, өвлөсөн бол бид улам ч илүүг хийх байсан гэдэг бодол төрдөг.

	Лам л бол шарын шашны талын муу этгээд, хуучны юмс л гэвэл улирч хоцрогдсон мэтээр ойлгодог өрөөсгөл үр дагаварт хүргэсэн сэтгэлгээ өөрчлөгдөж байгаа шинэчлэлийн үед эртний соёлыг хайрлан хамгаалах талаар тухайлбал, «Монголын нууц товчоог» яг хуучин эхээр нь шинэ үсгээр буулгах, эдүгээд өвлөгдсөн эртний сүм дуганаа сэлбэж, тохижуулж, хамгаалах, ном судраа судалж, цэгцлэх, Занабазар, Инжинааш, Равжаа, Мянгат, тэднээс хойших түүхэн хүмүүсийн өвд шинэлэг байдлаар хандаж их зүйлийг хийх хэрэгтэй байна. Гадаад орнуудад соёл урлагийн алдартнуудынхаа эдэлж хэрэглэж явсан эд өглөг сэлтийг ч ихэд хүндэтгэж нийтэд зориулсан үзмэрт тавьсан байдаг билээ. Тэгвэл Занабазарын дархны хэрэглэл, Равжаагийн бийр янтай, Парчины хуур одоо байна уу? гэхчлэн олон асуудалд хариу эрж, олохгүйгээр түүх, соёлын дурсгалаа хамгаалах нь хоосон ярихаас төдийлөн хэтрэхгүй.

	Христосын шашинд орос орон орсны мянган жилийн ойг Оросын ард түмний соёл иргэншлийн баяр болгож Зөвлөлтөд ёслол төгөлдөр тэмдэглэлээ. Ард түмнийхээ үе уламжилсан соёлд шинээр хандахын энэхүү үлгэр дуурайл ч олныг хэлж байна. Соёлын дурсгалдаа «улирч завхарсан шарын шашных» хэмээх ерөнхий нэр хаяг зүүж олон жилийн турш үл тоомсорлож, дуугүй өнгөрч байсан ойлголтыг ч өөрчлөх болжээ. Шашин ард түмнийг мунхруулж байсан нь үнэн. Харин сүм хийд, бурхан тахил, ном судрыг ард түмний шилдэг уран дархчуул, ухаант үрс урлан бүтээж, бичиж туурвиж, өвөрмөц соёлоо урагшлуулан хөгжүүлж ирсэн хамгийн жирийн үнэнийг ч эргэцүүлүүштэй. Уудам дэлгэр орноо эзэгнэнхэн төрсөн амар дуугардаггүй, гүдэс даруу өвгөдийн ухаан холч байсан болохоор бидэнд өвлөгдсөн соёлын дурсгал хувь хүмүүсийн гар дээр ч их бий. Тэдгээрийг нийтийн бахархал болсон үндэсний соёлын үзэсгэлэнд тавина гэхэд ч ихээхэн нөөц байгаа нь ойлгомжтой. Одоо нэгэнт байгаа соёлын дурсгалаа хайрлан хамгаалж, «алдаж асгахгүйн» тулд гадаадад гаргах үүд хаалгыг ч хаах цаг болсон, хувийн жаргалаа эрхэмлэж, алт мөнгөн бурхан зэрэг соёлын дурсгалыг гадаадын иргэдэд дамжуулах, хилийн чанадад гаргах, худалдах тохиолдол бүртэй хатуу тэмцэн цээрлэл үзүүлж, улс эх орны эрх ашигт харшилсан гэмт хэрэгтний адил үзэж байх нь зүйтэй юм.

	Өндөр гэгээн гэж алдаршсан Занабазар П. Рубенс, Д. Велакес, Рембранд нартай нэгэн зуунд амьдран бүтээж, нэгэн ижил алдрыг олжээ. Түүний бүтээлийг дэлхийн дэвжээнд шагшин гайхаж монгол хэмээх нэрийг, гурван зуун жилийн туршид үл гандсан гайхамшигт туурвил нь алдаршуулсаар амой.

	... Дархан Богд уулын нэгээхэн хэсэгт байх өндөр гэгээний агуйг өнөөгийн бид үзэж, үл тайлагдах түмэн тааврын «оньсого» хаялцав. Ард түмнийхээ дунд домог яриа болон үлдэж, хүн төрөлхтний соёлын алтан санд мөнхрөлийг олсон энэ хүн монголын нэгэн гайхамшигтан мөн.

С. НАДМИД: БҮХ НИЙТИЙН ГЭДГЭЭР...

	Нэгэн цаг үед сонин, содон мэт санагдаж хүмүүсийн санаа бодолд нөлөөлж байсан зарим ажил яваандаа хуучирч, амьдралд үзүүлэх үр нөлөөг дайчлах чадвар нь сулрах, эсвэл огт хэрэгцээгүй болох тохиолдол бишгүй бий. Ийм нэгэн тохиолдол, тухайлбал бид бүхний амны уншлага болоод удаж байгаа «Бүх нийтийн үйлс» гэдэг уриа Лоозонгийн тухайд уншигчидтай санал хуваалцах зорилгоор энэхүү бодол эргэцүүллийг бичлээ. 

	Монголын сэтгүүлчдийн холбооны V их хурлын илтгэлд тэмдэглэсэнчлэн «Өнгөрсөн замаа шинжин харж, тойв татлаа болсон хуучин сэтгэлгээнээсээ» зоригтой салахад манай амьдралын нийтлэг олон үзэгдэлд тус болохоосоо хор хөнөөл учруулдаг болоо юу гэмээр зарим уриа, лоозонг ч эргэн харж, нийтээрээ ярилцууштай санагдана.

	«Хүүхдийн хүмүүжил бүх нийтийн үйлс», «Байгаль хамгаалах ажил бүх нийтийн үйлс», «Ургац хадлан бүх нийтийн үйлс», «Хашаа хороо бүх нийтийн үйлс», «Төл түмний үйлс», «Биеийн тамир бүх нийтийн үйлс» гээд хэчнээн ч «Бүх нийтийн үйлс» байна вэ?

	Тэр бүхний цаана улс орныг хамарсан алс хэтийн чиг бодлогыг хэрэгжүүлэх, түр зуурын кампанит ажлыг шуурхай зохион байгуулахад олны хүч анхаарлыг төвлөрүүлэх гэсэн сайхан санаа агуулагдаж байгаа нь ойлгомжтой юм. Чухам ийм зорилгоор ч дээрх уриа лоозонгууд анх гарч иржээ. Улс орны чанартай гол чухал ажлыг «Бүх нийтийн үйлс» болгодгийг ер буруу гээгүй. Гагцхүү бидний ажлын арга барилын буруугаас ч юм уу, дээр дурдсан эрхэм сайхан уриа лоозон хүмүүсийн сэтгэлгээнд бүр анхных шигээ ач тус хүргэхээ больж, хүч нь илэрхий суларсан (сулруулсан) тэр ч байтугай олонх тохиолдолд ажилд хохирол учруулж байгааг хэлэх гэсэн юм.

	1960-аад оны эхээр гарч ирэхдээ хүмүүст «үйлчилж» байсан «Хүүхдийн хүмүүжил бүх нийтийн үйлс» уриа сүүлийн үед бие хүний хүмүүжлийн асуудлыг ямар нэг хэмжээгээр «эзэнгүйдүүлэх» муу үр дагавар хуримтлуулдаг болсон мэт санагдана.

	Зарим «цэцэн» хүн дээрх уриа гарсан нь залуу үеийнхний хүмүүжлийн асуудлыг харин ч «эзэнтэй болгосон» хэмээн хэлж магадгүй. Бодит амьдрал дээр бол одоо «Би үр хүүхдээ хүмүүжүүлэх ёстой» гэж бүх хариуцлагыг өөртөө ногдуулахаасаа илүү «Чи миний хүүхдийн төлөө анхаарсангүй», «Та нар ер нь юу хийв», «Хүүхдийн хүмүүжил-бүх нийтийн үйлс шүү дээ» гэж айл хөршөөсөө эхлээд сургууль цэцэрлэг, хууль, сэргийлэх, ХЗЭ, пионерын байгууллагад агсрах хүмүүс ч олширчээ.

	«Хүүхдийн хүмүүжил бүх нийтийн үйлс» гэсэн уриаг одоо эцэг эхээс сургууль, цэцэрлэгт, сургууль цэцэрлэгээс шеф үйлдвэр, аж ахуйн газарт хэрэгцээтэй үедээ «мундагддаг үг», жишээлэхэд «хүүхдийн хүмүүжилд бүгдээрээ анхаарах ёстой» гэдэг нэрээр ямарваа материаллаг зүйл шаардаж, олж авахын тулд хэрэглэдэг «бороохой маягийн үг» болж хувирсан байна. Хамгийн ноцтой аюул гэвэл хүүхэд, залуучуудын хүмүүжилд доголдол гарсан тохиолдолд, түүнээс өөрийгөө чөлөөлөх зорилгоор тэр лоозонг сая санаж уг хэргийг бусад руу чихэх гэсэн арга сүйхээ элбэгшсэн байх юм. «Чиний хүүхдийг хэн хариуцах вэ?» гэсэн асуулт тулгарахад «Би» гэж хариулах зүрхгүй, «бид» гэж хэлэх буюу бүр давраад «чи», «та нар» гэх хүмүүс олон болжээ. Олон хүүхэдтэй эх, эцэгтэй ярилцаж байхад «Одоо ч сайхан болжээ. Үр хүүхдийн маань төлөө хэн хүнгүй анхаарал, халамж тавьдаг болжээ. Тэгэхгүй бол бид хоёр үнэндээ яаж дийлэх вэ» гэж байх юм. Тэр «сайхан болжээ» гэдэг үгийн цаана чухам ямар утга санаа нуугдаж байна вэ? Хүүхдийн хүмүүжлийн асуудлыг бусдад даатгачихсан, санаа нь амарчихсан, тун ч амарлингуй байдал нуугдаж байгаа юм биш үү?

	Ер нь ирээдүй үеийнхний маань хүмүүжил «Бүх нийтийн үйлс» гэсэн тайвшралын далайд живж яасан ч боломгүй санагдана. Бид бүхний туйлаас сэрэмжлэх зүйл гэвэл шинэ хүний хүмүүжилтэй холбоо бүхий аливаа асуудлыг эзэнгүйдүүлж хэрхэвч болохгүй. Одоо үр хүүхэдтэй хүн бүхэнд, айл өрх бүхэнд «Чиний хүүхдийн хүмүүжил бүх нийтийн үйлс шүү» гэж ой тойнд нь хоногшин хоногштол түмэнтээ улигдан ярихын оронд «Чиний хүүхдийн хүмүүжил чамаас, танай гэр бүлээс шууд шалтгаална» гэж нүүр тулж хэлмээр, бүр хариуцлагатай ил тод яримаар байна.

	«Бүх нийтийн үйлс» гэдэг уриаг айхавтар овжин ашиглаж хийвэл зохих үүрэгт ажлаа бусдаар хийлгэх, санаа амран назгайрч, цалгардах муу зуршил газар авах төлөвтэй. Ийм нийтлэг үзэгдэл мал өвөлжүүлэх, төл хүлээн авах үеэр бүр ч тодорхой харагдаж байна.

	Би уран бүтээлийн томилолтоор говийн гурван аймгийн гуч шахам сумаар явж олон арван малчин, сум нэгдлийн дарга, хариуцлагатантай өвөл, хаврын бэрх хэцүү цагаар бишгүйдээ нэг уулзсан. Тэгэхэд олон малчин өвлийн бэлтгэлээ бүрэн базаагаагүй, төл хүлээн авах боломжоо хангаагүй байлаа. Гэтэл тэдний зарим нь бүр сэтгэл зовсон янзгүй, харин ч ямар нэг гаднын хүчин зүйлд найдсан байдал илэрхий. Бүр битүү цас дарчхаад байхад ч айван тайван байсан нь гайхал төрүүлнэ. Юу тэдний сэтгэлийг тайвшруулдаг билээ гэвэл нөгөө л «Бүх нийтийн үйлс» юм. Өвс тэжээлийг нэгдэл (улс) буулгаж өгнө, өвөлжөө хашааг сум, аймгийнхан засаж янзалж өгнө, уут нэмнээг сургуулийн хүүхдүүд, шеф байгууллагынхан авчирч өгнө, төлчид ирж төл бойжуулж өгнө. Ингэх ёстой юм чинь, тийм уриатай юм чинь гэсэн сэтгэлгээнд хачин их автсан байдал илэрхий. Тэр бүү хэл, өвлийн дүн хүйтнээр ганц ч шуудай аргалгүй «гал алдсан» айлтай тааралдаж байлаа.

	— Түлшээр тасарсан гэж нэгдэлд хэлээрэй! Хөрөөдсөн мод л хэрэгтэй байна гэж аймгаас яваа төлөөлөгч нарт хэлж, сайх төлөөлөгч нь түүнийг онцын зэмлэлгүйгээр тэмдэглэн авч байх нь тааралдаж байсаан. Харин ч зохих зэмлэлийг малчинд биш, нэгдлийн удирдлагад өгч байх ажээ. Гаднаас нь харахад малчнаа бодсон сайхан сэтгэл шиг санагдана. Энэ бүхний цаана юу харагдаж байна вэ? Залхуу хойрго зарим нэг малчин «тэд бидэн туслах ёстой юм чинь» гэсэн бололтой болчихжээ. Сүүлийн үед хүний гар харж суудаг залхуу малчид олшрох төлөвтэй.

	— Хэзээ бид өвлийнхөө түлшийг базаахгүй, бусдад даатгаж байлаа? Хэзээ бид хашаа хороогоо дулаалахгүй өвөлтэй золгож байлаа? Хэзээ малчин хүн төлийнхөө уут нэмнээг хүнээр хийлгэж байлаа? Дэндэж байна шүү! гэж настан буурлууд шүүмжлэн ярьж байна. Бас ч бодууштай үг биш үү!

	Ингэж хэд гурван суурь, малчин төдийгүй бүхэл бүтэн сум, тэр байтугай аймгаараа мал өвөлжүүлэх бэлтгэл хангахгүй байсаар цаг зуурын бэрхшээл гэж нэрлэгдэх болсон «зуд»-тай улаан нүүрээрээ тулахаар улсын гар хардаг, элдвийн тусламж нэхэж шаарддаг тохиолдол гарсаар байгааг бид нийтээрээ хөдлөхөөс өөр аргагүй болох тал байдаг л даа. Харамсалтай нь тиймэрхүү сум нэгдэл, аймаг орны удирдлага мал өвөлжүүлэх, төл бойжуулахын өмнө уг ажлыг «бүх нийтийн үйлс» болгодоггүй, харин яах аргагүй бэрхшээлтэй учраад ирэхээрээ «Бүх нийтийн үйлс» гэдэг үгийг их л өндөр дуугаар хэлдэг, туслахгүй бол «Хатуухан ярих» гэдэг зуршилтай болсон байх юм. Энэ нь хүүхдээ ямар нэг зөрчилд орохоор хэргээс булзах гэж «бүх нийтийн үйлс»-ийг сая санадагтай эгээ адилхан зүйл.

	Ийм байдлыг үзэж, сонсож явахдаа хэвлэл сонины газар хорь гаруй жил ажилласныхаа зарим үр дүнг арга буюу эргэн бодох үе ч байв. Бид хүмүүст ямар сэтгэлгээ төрүүлээ вэ? «Мал аж ахуй бүх нийтийн үйлс» гэж олонтоо бичихийн оронд «Таны хариуцсан мал өсөх, үрэгдэх нь таны л үйл ажиллагаанаас хамаарна» гэдгийг яагаад илүүтэй хэлж ойлгуулаагүй юм бэ? Тэртээ тэргүй хийвэл зохих мэдээжийн ажлыг сүр бадруулан сурталчлахын оронд хүн бүхний хувийн хариуцлага, сахилгыг эрхэлсэн ажилтай нь холбон бичиж байгаагүй маань учир юунд сан билээ? Алдаатай ажилласнаа өнгөрсөн хойно, нийгмийн гаж буруу сэтгэлгээнээс харж, халаглах үе ийнхүү тохиолдоно. Энэ сацуу хэвлэл, мэдээллийн агуу их хүч чадлыг ч мэдэрч байна.

	Хэдэн жилийн өмнө «Залуучуудын үнэн» сонинд «Таацын цагаан нуурыг аврагтун!» гэсэн өгүүлэл нийтлэгдсэн. Элэг эмтрэм гамшигт байдалд орсон эх орныхоо тэр нуурыг сонин, тухайлбал нарийн бичгийн даргаар ажиллаж байсан миний бие жигтэйхэн олзуурхан нийтлэхдээ «Байгаль хамгаалах ажил бүх нийтийн үйлс» гэсэн нөгөө л «хөмсгөө» дээр нь бичиж байснаас биш «Энэ нуурыг хэн ийм болгов?» гэж бичих санаа төрсөнгүй. Бас, Таацын нуурыг бүх нийтээр хэлэлцүүлье гэж бодсоноос биш түүнийг хариуцах эзэн, гэм буруутнууд байх ёстой гэдгийг ноцтой хэлж, зохион байгуулж чадаагүй билээ. Нэг нуур байтугай, нэг дусал ус, суурь байтугай нэг төл ч хариуцах эзэнтэй шүү дээ. Одоо бүх нийтийн гэдэг үгийг аль болохоор багасгаж аливаа зүйлийг хариуцсан эзэнд нь тулган, хариуцлага тооцох цаг болжээ. Жишээлэхэд «Байгаль хамгаалах ажил бүх нийтийн үйлс» гэсэн лоозон гараад олон жил боллоо. Одоо ямар үр дүн өгч байна вэ? Энэ лоозон «Эх орны ногоон хүрэм сэглэгдэхээс» сэргийлж чадаа юу? Чадсангүй! Эх орны таван нуур эмгэнэл харууслын «дууль» болохоос сэргийлж чадаа юу? Үгүй ээ! Эх орны ногоон хүрмийг хэн сэглэсэн бэ? Бүх нийтээрээ гэж үү? Нуур усандаа хэн хүйтэн сэтгэлээр хандсан бэ? Мэдээжээр бүгдээрээ бус, нэр хаяг бүхий байгууллага, хүмүүсийн ухвар мөчид ажиллагаатай холбоотой. Байдлаас үзэхэд хэдхэн хүний үрэн таран хийсэн, бүрэлгэсэн бүхнийг бүх нийтээрээ сэргээн амьдруулах, бүтээн цогцлоход л «Бүх нийтийн үйлс» уриа хэрэг болж байх шиг.

	«Таацын цагаан нуурыг хэн аврах ёстой вэ?» гэсэн асуудлыг сониноор хэлэлцүүлэхэд Өвөрхангай аймгийн хариуцлагатай нөхөд «Улс аврах ёстой. Шинжлэх ухаан аврах учиртай. Нийт залуучууд хөдөлбөл зохино.» гэх маягийн юм ярьж, бичиж өөрөөсөө уг асуудлыг хөндийрүүлж байсан. «Бүх нийтийн үйлс» гэдгийг овжиноор ашиглах болсны жишээ нь л энэ.

	Сүүлийн үед бүр ялимгүй гэмээр зүйлд ч иймэрхүү «заль» муу арга мэдэгдэх болов. Нэг багаахан байгууллагын аж ахуйг хариуцдаг хүмүүс өвлийн бэлтгэлээ оройтуулчхаад сандрахдаа цонх дулаалах ажлыг «Бүх нийтийн үйлс» болгожээ. Хүнтэйгээ ажиллахыг умартсан нэг цехийн дарга хэрэгт холбогдсон ажилчнаа хүмүүжүүлэх үүргийг бас л «Бүх нийтийн үйлс» болгожээ. Энэ мэтээр хариуцлага алдаж тэвдэхээрээ юм бүхнийг «Бүх нийтийн үйлс» болгочихдог нэгэн зүйл «өвчин» газар авсаар байна.

	Ажил бүхнийг «бүх нийтийн үйлс» болгож хавтгайруулмааргүй сэн. Энэ сайхан уриа лоозонг болгож бүтээхийн тулд биш, болохоо больсон тохиолдолд хэрэглэдэг «ташуурын үг» мэт болгохгүй юм сан. Ажиллах хүчний нөөц, цагийн нөөцөө ашигладаггүй газарт хэрэгтэй хэрэггүй уриа, лоозон их гардгийг эс мэдэх вэ.

	«Үнэн» сонинд нийтлэгдсэн ярилцлагаас үзвэл нэг тариаланч «60 га талбайн ногоог гэр бүлээрээ хариуцан» илүү хүн хүч авахгүйгээр тарьж, арчилж, хурааж чадна гэжээ. Гэтэл сангийн аж ахуйн дарга нар ийм нөөц байгааг мэддэг үү? Мэдэвч жилийн жилд өдий төдий оюутан, цэрэг нэхдэг болохоос биш, улсаас авах хүн хүч, техникийг аль болохоор багасгаж, өөрийн дийлэнх хүчээр тариа ногоогоо хураая гэж боддог сон бил үү? Тариа, ногоо хураах үнэхээр нүсэр ажил гэдэг нь ойлгомжтой. Гэхдээ л «Бүх нийтийн үйлс» гэсэн сэтгэлгээ бараг бүх сангийн аж ахуйн удирдлагын тархинд баттайяа хоногшсон нь илэрхий. Нөгөө талаар дээрээс «Бүх нийтийн үйлс» болгон тусалдаг хатуу журам тогтсон байхад «бүдүүн зориг гарган» эцэст ажил нураавал хариуцлага хүлээнэ хэмээн айдаг биз ээ. Тэгээд л биеэ даах талаар зоригтой амладаггүй байх гэж бодогдмоор.

	Энд бас нэг зүйлийг хэлэхэд «зуд» гэж гуравхан үсгээс бүтсэн аймшигт үзэгдлийг «Байгалийн түр зуурын бэрхшээл» гэсэн гучаад үсгээр буюу бүхэл бүтэн өгүүлбэрээр солихдоо бид хүмүүсийн хуучирсан сэтгэлгээнд өөрчлөлт хийлээ гэж үзэж байсан үе бий. Малчид маань тэр өгүүлбэрийг хэлж сурсан боловч (ялангуяа албаны хүний дэргэд) өөр хоорондоо «зуд турхан» гэж ярьсан хэвээр, тэр байтугай илэрхий шүүмжлэн хэлэлцдэг юм. Эрт дээр цагаас малчид маань үр хүүхдэдээ «зуд» гэдэг үгийг үлгэрт гардаг хамгийг залгигч аймшигт мангастай зүйрлэн ойлгуулаг байжээ. Энэ бол ахмад үеэс өсвөр залуу үедээ үлдээдэг нэг чухал сэтгэлгээ байлаа. Чингэтэл одоо хүүхэд багачуулдаа «Түр зуурын бэрхшээл» гэж маш хялбархан юм байдаг мэтээр хэлэх шаардлагатай болсон нь сэрэмжлэхээсээ илүү тайвшруулах зүйл болжээ гэж санагддаг.

	Эдүгээ бидний нэрлэж байгаа хуучин сэтгэлгээ гэгч хар аяндаа бий болоогүй бөгөөд юун түрүүн үзэл суртлын ажилтан, тухайлбал хэвлэл, мэдээллийн хэрэгслээр дамжуулан эхлээд үгээр, дараа нь түүнийг хэрэгжүүлэх элдэв арга хэлбэрээр хүмүүсийн оюун санаанд хүрсэн гэдэг ч ойлгомжтой. Бид шинэ сэтгэлгээг ч гэсэн эхлээд үгээр л хүмүүст хүргэх болно.

	М. С. Горбачев өөрчлөн байгуулалтын сэтгэлгээг хэвлэл мэдээллээс эхлэхийг чухалчлан тэмдэглэсэн нь тун ч учиртай юм. Эцэст тэмдэглэхэд «Энэ ажлыг бүгдээрээ хийх ёстой юм байна» гэсэн сэтгэлгээнээс «Би хийх ёстой» гэсэн сэтгэлгээнд шилжих хэрэгтэй байна. «Би хийнэ», «Би чадна», «Би хариуцна», «Бүх ажлын үр дүн зөвхөн надаас шалтгаална» гэсэн эх оронч, өөдрөг бадрангуй, өөртөө дүүрэн итгэсэн үзэл санаагаар хүн бүрийг хүмүүжүүлж, төлөвшүүлэх явдал юу юунаас илүү чухал юм.

С. ЛОЧИН: НИЙСЛЭЛИЙН «БОХИР ТОЙРОГ»

	Бяцхан оршил

	Орчин үед хотжих явц дэлхий нийтийг хамарсан үзэгдэл болжээ. Дэлхийн хүн амын тэн хагасаас илүү нь хот суурин газар амьдардаг байна. Манай улсын хүн амын 52 орчим хувь нь хотод болон хот маягийн суурин газар аж төрдөг боллоо. Түүний өсөх хандлага цаашдаа ч үргэлжилнэ. Манай улсад сүүлийн хорин тав зургаахан жилд Дархан, Эрдэнэт, Хөтөл, Бор-Өндөр, Багануур гэхчлэн шинэ залуу хот суурин олон бий боллоо. Ийнхүү хүн амын суурьшил нягтарч, хот суурин олшрох үйл явц идэвхэжсэн нь урьд тархай бутархай нүүдэлчин маягаар амьдарч байсан бидний хувьд олон хурц асуудлыг шинээр тавилаа. Өнөөдөр энд тэр бүхнээс ганцхан зүйлийг, тухайлбал Улаанбаатарыг хүрээлэн байгаа орчинтой холбогдсон зарим нэгэн зүйлийг аваад үзье. Аливаа хотын нэгэн адил манай нийслэлд их бага тойрог гэж сайхан гудамж бий. Гэтэл одоо нийслэлийг хүрээлсэн «хачин» тойрог нэгэнт буй болжээ.

	 

	Зуслан гэгч «бохир тойрог», «Монгол хэлний товч тайлбар тольд» «зуслан» гэдэг үгийг «Хүмүүсийн зуны цагт буудаллаж намар хүртэл нутаглах газар нутаг» гэж тодорхойлжээ. Үнэхээр зуны дэлгэр сайхан цагт уул ус, ой мод бүхий соргог сэрүүн газар хэн ч гэсэн хэдэн сарыг өнгөрөөхийг хүсдэг. Тиймээс одоо Улаанбаатарын модтой ам хөндий, гол горхины нуга тохойд ер нь дөрвөн зүг бүрд нь албан байгууллагуудын нэр бүхий зуслангийн тоо хэдэн зуу хүрч хувийн зуслангийн байшингийн тоог гаргахын тулд орчин үеийн тооцоолох техник хэрэглэх хэрэгтэй шахам болжээ. Алба амины зуслангийн байшинг барьсан загвар, хэлбэр ашигласан материал зэрэг нь тооцоолох аргагүй гэж хэлж болохоор олон янз. Зөвхөн албан байгууллагуудын зуслан гэхэд жил жилийн хавар дээврийн цаасыг солих, намар нь бүтэн байсан авч хавар онгорхой болсон цонхыг шиллэх, жорлон, муу усны нүхийг шинээр ухаж бэлтгэх «субботникийн ажилд» хүмүүсээ дайчилдаг уламжлалтай болов. Ийнхүү анх барьснаасаа хойш жил бүрийн «хаврын засварт» улсын мөнгө хөрөнгийг тогтмол сүйтгэдэг зуслангууд нэг ёсондоо мөнгө урсгах цоорхой сав болжээ. Сэлбийн голыг өгссөн олон зуслангийн алинаар нь ч орсон цонх нь хагархай, хаалга нь онгорхой, хог новшоо овоолчихсон, эвдэрч хэмхэрсэн жорлон, муу усны нүх захаас аван дайралдаж байна.

	Ерөөс «зуслангийн байшин» гэдэг ийм сарампай пингүүдийг гурав дахь мянган жилийн тоолол эхэлсэн хойно ч үргэлжлэн барьсаар хаяаг нь тэлсээр байх уу? Ариун цэвэр, эрүүл ахуйн нөхцөлөөр хангагдсан орон сууцаасаа гарч халуун хүйтэн, бохир цэвэр усны нэгдсэн системгүй хориодхон ам метр талбай бүхий пинд хоёр сар «хоргодохын» учир юундаа байна? Бид шинэ зуунтай золгохдоо зусланд гарсан үедээ хоногт арав гаруйхан литр ус хэрэглэдэг хэвээрээ л очих болж байна уу? Нэг айлыг таван ам бүлтэй гэж үзвэл 4-5 хавтгай метр талбай нэг хүнд ногдох пингээ «зуслан» гэж нэрлэсээр байх уу? Зуслан бүрд заримдаа пин бүрийн дэргэд ил задгай хогийн цэг байдаг. Энэ нь төвлөрч журамлагдаагүй учраас агаар бохирдуулах олон зуун жижиг голомт болдог юм. Улаанбаатарыг «бүсэлсэн» аль ч зуслан хотынхоо төвөөс өндөр газар байрласан учир тэр олон жорлон, муу ус нь хөрсөн доогуур нэвчин Туул голыг зорихдоо хот руу «Далдуур» орж ирдэг. Бороо хуртай үед хойд талын бүх бохир ус Сэлбийн голдирлоос халин улмаар ил гарч Дуурь бүжгийн улсын академик театрын яг өмнүүр нь гол болон хувирч хуучин гутал, яс навтас «тээж» урсдаг нь олон жил давтагдсаар байна.

	«Зуслангийн байшин» гэгчийг чанартай, өнгө үзэмжтэйгээр өнөөгийн барилга архитектурын өндөр түвшинд, дор хаяад таван жилд нэг удаа засвар хийх хэмжээнд баривал эдийн засагт ч ашигтай баймаар. Уран барилгачид ухаан бодлоо сорин уралдаж зураг төсөл гаргаж болмоор. Бусад орны туршлагаас үзвэл зуслан гэдэг нь нэгдүгээрт, хүмүүсийн эрүүл мэндэд хэрэгтэй; хоёрдугаарт, байгаль орчныг хамгаалж улам үзэмж төгөлдөр болгодог; гуравдугаарт, цэцэг, жимс хүнсний ногоо тарьж, туслах аж ахуй хөдөлмөр эрхлэх зориулалттай байдаг. Ер нь тохилог барьсан зусланг хэдхэн хоногт биш жилийн аль ч улиралд ашиглаж болдог тул олон төрлийн ач тустай юм.

	Бид яагаад бусад орны жишээ, туршлагаар байгалийн үзэсгэлэн дээр үзэсгэлэн нэмсэн зуслан барьж чадахгүй байна? Бүдүүлэг сэтгэлгээ, хуучирсан арга барилаасаа иймд хүрч байна. Хоёр сар хүрэхтэй үгүйтэй хугацаанд ашиглахаар боддог арчаагүй заншил саад болж байна. Одоогийн пингүүдийн оронд «жинхэнэ зуслангийн байшинг» ногооны талбай, худалдаа үйлчилгээ, ариун цэвэр эрүүл ахуйн нэгдсэн системтэй баривал хөрс, усыг бохирдлоос хамгаалж хүмүүсийн эрүүл мэнд, соёлч боловсон амралтад тус болж жинхэнэ үүргээ биелүүлэх сэн билээ. Зуслангийн байшинг албан байгууллагуудын хүч хөрөнгөөр барихаас гадна хоршоолол, нөхөрлөлийн хэлбэрийг өргөн ашиглах боломж бий. Хотыг тойрсон олон зуслангийн хөрсөн доогуур нэвчин ирж байгаа бохир ус хот дотроо жилийн улирлын ихэнхийг өнгөрөөдөг бид бүхэнд эргээд муугаар нөлөөлдгийг ухаарах нь тийм хэцүү гэж үү? Зусланг жинхэнэ шаардлагын дагуу байгуулаагүйгээс тэр нь «ялаа үржүүлэх» төвлөрсөн газар болж хувирдаг. Ялаа ямарваа бохирыг зөөж өвчин тараадаг гэдгийг бид бүгдээр мэднэ. Мэдээд ч зогсохгүй тэр л дунд өөрсдөө аж төрж байна. Дархан цаазтай Богд уулыг тойрсон «зуслангуудын» тоо бага зэрэг цөөрсөн боловч МҮЭ-ийн Төв Зөвлөл, Батлан хамгаалах яам, Шинжлэх ухааны академи зэрэг хэд хэдэн «дархлагдсан» зусланд гардаг хүмүүс хөрс, ус, ойг сүйтгэж хог шороо нь газрын өндөр дээрээс доош бууж өнөөх л нийслэл хот руугаа ирсээр байна.

	Зусланд зусах нь хэрэгтэй, шаардлагатай боловч тэр маань «өвөлжөөгөө» эргээд бохирдуулдаг байж таарах уу? Зуслангуудын хогийг нь нэгдсэн цэгт төвлөрүүлж, цэвэр, бохир усны системтэй болгож хотын нэгдсэн системд холбох, зуслангийн байшинг он жилийн урсгал даахаар үзэмжтэй барьж, журамлан цэгцэлж одоогийн «сарампай зусланг» сольж хүмүүсийн эрүүл мэнд, байгалийн үзэсгэлэн гоог хамгаалах талаар дорвитой ажил хийхийг амьдрал, бас хойч үе маань биднээс шаардаж байна.

	Нийслэлээс зайдуу, өөрөөр хэлбэл усны тунгалаг урсдаг алдарт дөрвөн уулын маань цаад хормой руу зуслангийн хотхон байгуулаад цахилгаан тэрэгний зам зэргийг нийтийн хүчээр тавьсан билээ. Тэгвэл бид «бохир тойргоос» амархан сална.

	Утаа тоосон цагариг. Нийслэлийн өнгө жавхаа, өргөө харшийн хослол нь улам сайхан болж байгаа боловч түүнд харшлах юмны тоо цөөрөхгүй байна. Тоос шороо ихсэж, түүнийг үүсгэх голомт ч нэмэгдсээр байна. Туулын сав дагуу барилгын хайрга, элсийг олон жилийн турш эмх замбараагүй авч байснаас үүссэн хөрсний эвдрэл, нүх зэрэг нь нийслэл хотын дөрвөн талд үлдэж хоцорсноор барахгүй хот дунд ч бий. Барилгын бүх элсийг Зуун модны карьераас авах журам саяхан тогтсон боловч Гандан уулын энгэр буюу Туул голын сав дотор өчигдөрхөн л «сайн дурын» карьер байсаар байлаа. Хаах ажил ноднин л эхэлжээ. Гэвч урьдах олон жилүүдэд элс авсан газрын хөрсийг тэгшилж засалгүй, сэглэж сэндэчсэн хэвээр нь орхисон юм. Сонгинын карьер нэртэй газраас их хэмжээгээр элс авах ажил одоо ч үргэлжилсээр байна. Тэнд урьд нь ашиглаж байгаад орхисон газар нь ч бас л тэгшлэлт эдгээлт хийгдээгүйгээр барахгүй элдэв хогт дарагджээ. Карьерын аж ахуй ч голын голдирол дотор байрласан хэвээрээ, 

	Туул гол ийнхүү «урт карьер» болсноос ус нь «ичиж» газар доогуур орлоо. Гэвч газар дор нуугдсан тэр усыг ч зүгээр байлгахгүй нэг аюул бас байна. Ус хяналт, эрүүл ахуйн албадын шаардлага, орчин үеийн цэвэрлэх төхөөрөмж ашиглаж голын усны бохирдлыг нэлээд багасгасан хэдий боловч Налайх орчимд шаардлагын түвшинд хүрч цэвэрлэгээ хийгдээгүй бохир усны «нуур» бий болж барьсан даланг нэвчиж дутуу цэвэрлэгдсэн тостой ус өвлийн хүйтэнд ч ажирсан янзгүй тошигнон урсаж Туул гол руу орсоор байна. Налайхын районы ахуйн хэрэглээ, уурхайн илүүдэл болон бохир ус бас л Туул голыг зорин урсаж нийлсээр байна. Гэтэл Улаанбаатарынхны ундааны усны хангамжийн цооногууд түүний замд байгаа Дунд голын эрэг дээр мод боловсруулах комбинат, Мебель-картоны комбинатын модны үрдэс уул нуруу шиг овоологдоод олон жил болж байна. Модны үрдэс усанд задран хүний эрүүл мэндэд хортой зарим бодис ялгардгийг энэ үйлдвэрийн удирдлага огтоос мэддэггүй юм гэж үү?

	Нэг, гуравдугаар цахилгаан станцын үнстэй ус ч хашилтаа үе үе нэвчинэ. Цэвэрлэх төхөөрөмж нь гэмтсэн, хүчин чадал хэтэрсэн зэрэг элдэв шалтгаанаар Арьс ширний үйлдвэрийн нэгдэл, Байшин үйлдвэрлэх болон Мебель-картоны комбинат зэрэг газрууд үйлдвэрлэлийн бохир усаа Туул гол, Дунд гол руу асгах, нэвчүүлэх, халиан оруулах тохиол нэг биш удаа гарчээ. Туул, Сэлбэ, Дунд голын сав газрыг элдэв хог новшноос цэвэрлэх ажлыг Улаанбаатар хотын АДХ-ын гүйцэтгэх захиргаа хаврын ээлжит субботникийн нэг гол ажил болгон зохион байгуулах, элдэв «карьеруудыг» дарж тэгшлэх, мөн ус бохирдуулах голомтуудыг арилгах, хотыг маань зүг зүгээс нь утаж байдаг «хогийн овоог» цэгцлэх ажил хийх цаг үнэхээр оройтож байна.

	Нийслэлийн үйлдвэр, аж ахуйн байгууллага, орон сууц зэрэг бүх газраас гарч буй хогийг Хамбын овоо, Дарь эхийн овоо, Сонгино, Улаантолгой гэсэн цэгт төвлөрүүлэн хаясаар ирлээ. Тэдгээрээс өвөл зунгүй утаа май дэгдсээр байна. Хогийг тэгшлэн дарж цэвэрлэдэг гэх боловч ихээхэн хэмжээний хөрс шороо сүйтгэгдэж бохирдлын талбай жилээс жилд нэмэгдсээр байна. Хотыг хэдэн талаас нь хүрээлэн байгаа эдгээр хогийн цэг нэг л мэдэхэд цагариглан тэлсээр хоорондоо золгон уулзаж мэдэх юм. Элс хайрга аван ашиглаж байгаад тэгшилж засалгүй орхисон карьерууд ч бас л тэрхэндээ хогийн агуулах болсоор байна. Түүнчлэн хогийн цэгт «дөхүүлээд» хаячихсан «эзэнгүй» хог нэмэгдсээр байна.

	Агаарын бохирдолд хотын төвөөс арав хүрэхгүй километрт байрласан Дарь эхийн овооны зэрэг хогийн бүх цэг өвөл зун, цас бороотой аль ч үед үргэлж шатан утаа «үйлдвэрлэж» байдаг нь ихээр нэрмээсэлж байна. Үйлдвэрлэл болон ахуйн хэрэглээнээс гарч буй хогийг ялгах ажлыг цэг цэг дээр арав хүрэхгүй хүн гаргаж ор нэр болгож байдгийг өөрчилж, жинхэнэ ёсоор анхаарал тавьж хогийг хог гэлгүй юмаар юм хийх зарчмаар ашигламаар байна. Гадаад орны туршлагаар өндөр хүч чадалтай зууханд шатаан дулаан эрчим хүч гаргаж авахад ч хогийг ашиглах ажлыг хийж эхлэх цаг болжээ. «Манайх тийм болох хаа ч байсан юм» гэсэн хуучин сэтгэлгээгээр аливаа санаачилгыг дарж, идэвхгүйн намагт өөрөө аяндаа живж суудаг үеэ өнгөрөөсөн арга барилыг халах ёстой.

	Хяналт шалгалт сулаас болж замбараагүй байдал ингэж газар авч байгаа учир ан агнуур, ой модны ашиглалт, нөхөн сэргэлтийн хяналт шалгалтыг энэ ажилд шууд хамаатай. Ой, модны аж үйлдвэрийн Яаманд байлгадаг буруу хазгай бүтцийг, тэрчлэн өөрөө 30 гаруй цэвэрлэх байгууламж бүхий Хөдөө аж ахуйн яаманд ус хамгаалалтын албаны хяналт харьяалагдаж байгааг даруй өөрчилж байгаль хөрс, ус, ан амьтан, ойн баялгийн ашиглалт хамгаалалтыг хянах, улсын тусгай албыг одоо байгаа орон тоог нэмэлгүйгээр байгуулж аль нэг яамнаас хараат биш ээр бие даалган ажиллуулмаар байна.

	Төгсгөлд хэлэх нь. Улаанбаатар хотын намын XXII бага хурал дээр нөхөр Ж. Батмөнх «Нийслэл Улаанбаатар хотыг үлгэр жишээ социалист хот болгох тухай сүүлийн жилүүдэд их ярьж байгаа боловч энэ нь одоохондоо яриа, урианаас хэтэрч, амьд биет ажил болж хувирахгүй байна... Ариун цэврийн байдалд ноцтой дутагдал оршсон хэвээр байна» гэж анхааруулан хэлсэн билээ. Бид хүн амныхаа 26 хувь нь оршин сууж үндэсний орлого болон аж үйлдвэрийн бүтээгдэхүүний 50 орчим хувийг үйлдвэрлэдэг манай орны улс төр, эдийн засгийн амьдрал, соёл, шинжлэх ухааны төв болсон нийслэл хотоо, социалист орчин үеийн хот болгох замдаа олсон багагүй амжилтаа улам бататгаж, хариуцлага санаачилга дутсанаас үүссэн утаа униар, тоос шороо, хог новш мэтээс олондоо алдартай Улаанбаатар хотоо хамгаалан ариутгаж чадах ёстой.

	1986 он

	 

	
Ц. ДАШДОНДОВ: БАЯРЫН ТУХАЙ ГУНИГТАЙ БОДОЛ

	Энэ олон туг, лоозон, тэр их хөрөнгө. Баяр ёслол гэхээр ямагт баясгалантай юм санаанд ордог. Гэвч бас баяр өнгөрсөн хойно эргээд санахад гуниг төрөх ч тохиолдол байдаг ажээ. Баяр ёслол гэдэг сайхан нэрийн дор их гарз гардаг талаар эргэцүүлэн бодоход гуниг төрөхөөс ч аргагүй. Сүүлийн гурван жилд баяр ёслолын үеэр гудамж талбай, байшин барилга, машин тэргэнцэр чимэх, лоозон хийхээр ойролцоогоор 373250 метр даавуун материал, туг далбаа хийхээр 32520 метр пансыг нийслэлийн байгууллагууд (хөдөөг оролцуулалгүйгээр) албан газрыг хангах дэлгүүрээс авчээ. Тэдгээрийн үнэ нь 1903600 төгрөг. Бараг хоёр сая! Нэг, хоёр хүн мэдээд юунд ч хамаагүй үрж байх ёсгүй нийт ард түмний хөрөнгө шүү дээ гэж би бодлоо.

	Улсын хэмжээгээр туг, далбаа хийхэд зориулж 220 мянган төгрөгийн панс жил болгон гадаадаар авдаг боловч тэр нь бас хүрэлцдэггүй тул ондоо нэг улсаас өөр зориулалтаар авсан үнэт материалаасаа ч туг, далбаанд нэмж зарцуулдаг юм байна. 220 мянган төгрөгөөр ард түмний өргөн хэрэгцээт хэчнээн нэр төрлийн юу авч болох вэ? Энэ зэргийн тооцоог хэн ч өөрөө гаргаж чадна. Нэг метр панс 22 төгрөг гэж үзвэл туг хийхэд зарцуулсан материалын үнэ нийлбэр дүнгээрээ талийна. Материал байснаар аяндаа туг, лоозон бүтчихгүй тул түүнийг хийхэд бас хөрөнгө, хөдөлмөр зарна. Хэвлэл, чимэглэлийн үйлдвэрээр нэг туг (далбаа) хийлгэхэд (том, жижгээс шалтгаалж) 20-30 төгрөг. Туг хэчнээн том байвал төчнөөн үнэтэй. Тэр ч мэдээж.

	1988 он гарсаар тэнд байгууллагуудын захиалгаар төрөл бүрийн далбаа 1600, цулгуй туг 2600-г хийж нийт 88140 төгрөгийн зардал гаргажээ. Тэгэхдээ тэр нь зөвхөн захиалж хийлгэсэн туг, далбаа. Захиалахгүйгээр албан газрууд түүгээрээ өөрсдөө туг (далбаа), дарцаг хийхийг алийг тэр гэх вэ. Оёдолчинтой газар болгон голдуу өөрсдөө хийнэ. Үүний тоо бол хэлж гүйцэгдэхээргүй.

	Өмнөх оны нэг баяраар зөвхөн хөнгөн, хүнсний салбарынхан гэхэд л 1960 туг барьж жагсаж байлаа. Тэгвэл манайд улс ардын аж ахуйн хэчнээн салбар байдаг билээ. Тэр бүхний баяр ёслолоор жагсахдаа хэрэглэх тугийн тоог бүрнээр нь хэлэхэд бэрх. Аманд багтаж, сэтгэлд буумааргүй айхавтар их тоо гардаг юмны нэг нь баяр ёслолын зардал. Гэвч үүнийг шүүмжилж ярьдаггүй. Яривал ямар нэгэн ярианд ордог нь зан. Хот, аймаг, сум, сангийн аж ахуй болон бусад бүх төвлөрсөн газруудад баяр ёслол дөхөөд ирэхээр туг, лоозонгийн даавуу, шохой, будгийн эрэл сурал болно.

	Нийслэлийн урчуудын салбарын нэг жилийн баяр ёслолын лоозон, чимэглэл хийхэд зарцуулсан материалын үнэ 130 мянга гаруй төгрөг. Тэгтэл будаг, цаас, даавуу, бийр, шинэлүүр, зотонгоос өгсүүлээд цавуу гэхчлэн тоолоход нэг хүний хоёр гарын хуруу хүрэхээргүй нэг төрлийн юмыг цөмийг нь валют зарж гадаадаас авч байна. Энэ бүхнийг харгалзан бодож хэмнэж дэмнэх, аргилж хямгадахаа мэдэхгүйгээр баяр ёслол хийх, зочин гийчин угтах, хурал, чуулган, урлагийн наадам, уралдаан тэмцээн... юу л байдаг юм тэр болгонд лоозон, туг, зураг чимэглэл хийж улсын хөрөнгө урсгаад байдаг. Эргэцүүлэн бодож тооцдог ч заншил байхгүй. Үүнийг хариуцан хийлгэдэг хүн өөрсдөөс нь зардал гардаггүй болохоор сэтгэл өвдөхгүй, харин ч аль болох олон туг, лоозон хэм хэмжээгүй хийлгэж олон жил хараа хяналт, хямга дэг муутайхан дураараа туйлсаар байна. Ямартаа болохоор ширхэг тариа шижир алт... энээ тэрээ гэсэн чамин үг хэлээд, ямартаа болохоор олон туг лоозон мэтийг санаан зоргоор хамгийн сайн материалаар жил бүр дахин дахин хийж сайндаа л гурав хоног салхинд хийсгэж зүүгээд хөрөнгөө гөвж байдаг байна даа. Энэ хоёр хандлага өөр хоорондоо нэг амнаас гармааргүй зөрөөтэй мөртөө зэрэгцэн оршоод байдгийн учир юу вэ?

	Хөрөнгө урсгаж, гар гаргаж тоймгүй олон туг лоозон, зураг чимэглэл хийгээд дараагаар нь юу болдгийг үзье. Энэ жилийн Майн баярын дараахан нийслэлийн хот тохижуулах газрын трест дээр очлоо. Тус бүрийг нь 3-5 метр пансаар хийсэн 400 туг (саяын баяраар хЭрэглэсэн, дахин хэрэглэж болохгүй гээд) устгахаар ялгачихсан байлаа, «Яасан олон туг вэ...» гээдэхсэн чинь «Энэ ч энүүхэндээ. Түрүүчийн баяраар хэрэглэсэн 3000 туг акталж устгахаар болчхоод агуулахад байгаа.

	Үзэл суртлын зориулалттай юм болохоор яльгүй л жаахан сэв суусан байвал дахин хэрэглэлтгүй. Та ганц ирээд харамсах яамай. Бид бол дандаа харамсаж суудаг. Баяр ёслол болгоны төгсгөлд баахан туг устгаж байх ч үнэндээ гол харламаар байдаг» гэлцлээ. Хий гэснийг нь хийдэг эдэнд юуны буруу байх вэ. 3400 туг устгахаар тэд ярилцаж байлаа. Нийтдээ 8000 шахам метр панс ажээ. Тэгж акталж устгадаг тугийн материалын метр бүр нь ихэнхдээ 20 гаруй төгрөгийн үнэтэй. Ганцхан баяраар хэдхэн цаг бариад хаяж устгадаг тугийн даавуугаар өөр юм хийсэн бол ядаж нэг жил эдлэх сэн дээ. Хот тохижуулах газрын харьяа трестийн ажилчин Ж. Цэсэнхүү: «Эрс тэс уур амьсгалтай болоод ч тэр үү туг, лоозон барагтайд тэсдэггүй. Баяр ёслол болгоноор хотын төвөөс их тэнгэрийн ам, баруун дөрвөн зам улмаар Яармагийн зүг цагаан хаалга хүртэл хэдэн зуун туг өнөө нь зооход л маргааш нь нэлээдийг солихоос аргагүй болж урагдчихсан байдаг. Арайхийж хэдэн туг тогтоож бэхэлчхээд эргэж ирж амжаагүй байхад «Өнөө туг чинь тасарч урагдлаа, хийслээ» гэж араас дуудахыг алийг тэр гэх вэ» гэж ярив. Туг тэгж салхинд урагдах нь хөрөнгө мөнгө л хийсээд байна гэсэн үг л дээ.

	Албан газрын агуулахад эсвэл гадаа нь нар салхинд гандаж, цас бороонд норж, тоос шороонд дарагдаж өнгө зүсээ алдсан лоозон, туг энд тэндгүй л байна. Хамгийн жижиг юмаар хөөцөлддөг хүн ч хэрэг нь болохоор харсан ч хараагүй юм шиг үзсэн ч үзээгүй юм шиг л явах юм.

	Бид ер нь тун олон юманд туг лоозон хэрэглэмтгий болчихжээ. Субботник хийсэн ч, сурагчдын шалгалт болсон ч туг, лоозон, суурийн малчныд ч дарцаг. Дарцаг гэснээс хот, хөдөөгийн байгууллагууд «Гэмт хэрэг зөрчилгүй хамт олонд», «Социалист уралдаанд түрүүлэгч...» гэх мэт санаандаа орсны зоргоор бичсэн олон цөөн оносон оноогүй үгтэй том, жижиг элдэв янзын дарцаг хийлгэх гэж хэвлэл чимэглэлийн үйлдвэрийг амар заяа үзүүлэхээ больжээ. Хилэн, атлас, мяндас... гэх мэтийн аль л үнэ цэнтэй материал ордгийн хувьд үй түмэн дарцаг энд тэндгүй тархсан нь мөн л үргүй зардал, хайран хөрөнгө. Улсын хэмжээгээр бүх туг дарцгийн тооллого хийж үнэлээд тооцож бодвол яггүй тоо гарна. Гэвч тэр их хөрөнгөд харамсах нь бараг л нүгэл. Харин ч олон туг дарцаг гаргасан байгууллагын дарга нар сайн нэр дуулдаг нь ёс. Саяхан нийслэлийн Сүхбаатарын районы 10 жилийн 31 дүгээр сургуулийн үүдэнд хүний нүдэнд тусахаар газарт: «Пионер сурагчид аа! Жилийн эцсийн шалгалтдаа амжилт гаргахын төлөө хүч хөдөлмөрөө дайчилцгаая» гэсэн лоозон цэвэрхэн нь аргагүй бичиж хадсан байлаа. Багш, сурагчид эцэг эхийн хэн нь ч түүнийг анзаарч ойшоож үзэх янзгүй. Бүр улиг дасал болчихсон юм хойно доо. Сургууль бүр л ийм лоозонтой байгаа шүү дээ. Хар багаасаа л хэлбэрдэж сурч байна даа.

	Лоозон гэдэг нь тэр чигээрээ хөрөнгө хөдөлмөр. Даавуу, шохой хоёр байснаар ч лоозон болчихгүй. Ядаж л модон, хүрээ, хадаас хэрэгтэй. Түүнийг нарсаар хийнэ. Шалихгүй юм биш. Олны олон нийлээд их л нарс орно. Түүнийг хаанаас авах вэ? Ой мод руугаа гар дүрнэ. Барилгад хэрэглэх хадааснаасаа авна. Лоозон, туг далбаа хийх ёстой, хийхгүй байх ёсгүй гэж цөмөөрөө бат ойлгосон болохоор эцсийн үр дүнг тооцоолохгүй үг дуугүй л хийж бэлтгэнэ. Гэтэл тоо хэмжээгүй, үнэ цэнгүй юм гэж нэгээхэн ч үгүй. Ширхэг хадаас, төө банз, дусал будаг ч цөм л үнэтэй. Бас гадаадаас авна. Туг, далбаа, лоозон цөөн бол баяр ёслолд муу бэлтгэлээ гэж зэмлэх дарга олон байдаг. Нэг ёсондоо нэр төр хөөцөлдөх, үзүүлбэрийн төдий хэлбэрдэхийг нийтээр зөвшөөрсөн, гэм зэмгүй үрэлгэн байдал энэ дээр л чөлөөтэй цэцэглэсэн хэвээрээ байна.

	2. Нүсэр байснаар утга агуулга нь гүнзгийрэхгүй. Шинэ сэтгэлгээ, шинэ арга барил, шинэ хандлага хэрэгтэй болсон нэг зүйл гэвэл баяр, ёслолын гоёл чимэглэл юм. Аливаа баяр, ёслолыг утга агуулгатай тэмдэглэх гэхээр л баахан лоозон, зураг чимэглэл, үй олон мянган хүний жагсаал, хажуугаар нь хурал, цуглаан... гээд хот, хөдөөгүй бөөн ажил ундарна.

	Улаанбаатар хотын урчуудын эвлэлийн салбар баяр ёслол хийх тоолон зуу гаруй мянган төгрөгийн зураг чимэглэлийг байгууллагуудын захиалгаар хийж зуршиж улмаар тэдний оршин тогтнох, мөнгө олох нэг хэлбэр болчихжээ. Аймаг бүр дэх урчуудын салбар мөн л ийм. Хотын баярын чимэглэлийн эх загвар гаргах гэж мэргэжлийн арваад зураач 15-20 хоног ажиллана. Дараа нь эх загварынхаа дагуу жинхэнэ зураг, чимэглэлээ хийх гэж 70-80 зураач бүтэн сар толгой дээш татахгүй сууна. Ганц машин юм уу, тэргэнцрийн зураг чимэглэл 2000-3000 төгрөгийн зардал шаардахаар ажилтай. Нэг тэргэнцэр чимэглэхэд дөрвөн хүн долоо хоног ажиллана.

	Эвдэхийн тулд бүтээдэггүй сэн. Гэтэл нөгөөх хүч хөдөлмөр, оюун ухаан зарж хийсэн тэргэнцрийн чимэглэлээ ганцхан цаг хэрэглээд л үрэн таран болгоно. Түүнээс эргүүлж ашиглах юм бараг байхгүй. Ядаж хүрээг нь дараагийн баярт ашиглая гэсэн ч зөвшөөрөгдөхгүй. Яагаад гэвэл өмнөх баяраар дөрвөлжин хэлбэртэй байсан бол дараачийнхад гонзгой ч юм уу, гурвалжин ер нь өөр өөр байх ёстой гэнэ. Хуучнаа давтахгүй байгаа нь тэр юм байна. Зарим хүн шинээр сэтгэнэ гэхээрээ иймэрхүү л юм бодож суудаг. Энэчлэн хотын чимэглэлийг зураачдаас гадна бардаагаар 40 хүн 10-аад хоног ажиллаж байж арай ядан дуусгана. Иймэрхүү маягаар бид баяр ёслолд бэлтгэдэг. Бэлтгэл нь хүчрэгдэхээргүй байгаа юм чинь жинхэнэ тэмдэглэнэ гэдэг нь ямар байж таарах вэ. Жил жилийн баяр ёслол хэлбэрийн хувьд өөр хоорондоо тун төсөөтэй тул нэгнээр нь бусдыг төлөөлүүлж болохоор. Ноднингийн Майн баяраар нийслэлийн олон арван мянган хүн хатуу тогтоож өгсөн тоогоор жагссаны дотор зөвхөн пионер сурагч 8000 байв. Пионер сурагчдын жагсаалыг улс ардын аж ахуйн янз бүрийн салбарынхны эхлэл төгсгөл нь үл харагдам урт цуваа залган удаан үргэлжилсэн. Жагсаалд маш олон туг, зурагт хуудас, лоозон, рапорт барьж явсан ч түүнийг анхаарч сонирхох, унших нь бараг үгүй. Яагаад? Дан «давуулан биелүүллээ», «өслөө», «нэмэгдлээ» хэмээн магтаж гоёчлох, мандуулж дэвэргэх нэгэн хэвийн улиг болсон өнгө аястай байснаас тэр байх. Өөр ч шалтгаан байж болох. Лав л сонин содон, шинэ сэргэг сайн болсондоо биш л дээ. Шийдвэрлэгдээгүй асуудал, дутуу дулим юм хэчнээн байсан ч түүнийг баяр ёслолоор ярих нь зохимжгүйд тооцогдоно. Показуха буюу үзүүлбэр төдий өнгөөр илбэдэх хуучин хэлбэр л дээ.

	Гэтэл Москвад манайхтай яг нэг өдөр болсон баярын жагсаалд оролцогчид: «Майн нэгний район бүтээгдэхүүний чанар дээшлүүлэх зорилтыг биелүүлээгүй. Дутуугаа дараа улиралд нөхнө» гэхчлэн өөрчлөн байгуулалтын өнгө аястай яв цав нийцэж дүйцэхээр хурц дайчин, ажил хэрэгч рапорт, лоозон барьж явсан. Тэр тухай хэвлэлдээ ч мэдээлж байсан. Тэгвэл манай нийслэлд энэ хавар болсон баярын үеэр «Оны эхний дөрвөн сарын төлөвлөгөө биелүүллээ» гэсэн рапорт газар сайгүй харагдсанаас биш нэгдүгээр улиралд хөдөлмөрийн бүтээмж дээшлүүлэх төлөвлөгөөг тус улсын таван үйлдвэр тутмын нэг нь тасалснаас 6,8 сая төгрөгийн бүтээгдэхүүн нэмж гаргаж боломж алдсаныг нэг ч дурсаагүй. Баярын зурагт хуудас, рапорт, танилцуулгын алинд нь ч үүнийг тусгаагүй. Бүхий л ажил үйлс чинээндээ тултал сайн байгаа юм шиг, ололтоос ондоо ярих зүйлгүй юм шиг байсан. Аливаа ойг тэмдэглэх хамгийн зохистой шилдэг арга нь шийдвэрлэгдээгүй асуудлыг шийдвэрлэхэд анхаарал төвлөрүүлэх явдал мөнийг марксизм-ленинизмийг үндэслэгчид сургасан гэж нэлээд хүн ярьдаг боловч хэлж ярьсныхаа хэрээр асуудалд хандахгүй байна.

	МАХН-ын Төв Хорооноос түүхэн тэмдэглэлт ойд зориулан гаргаж буй урианд шинэчлэлт, өөрчлөлтийн агуулга, шинэлэг сэтгэлгээ шингэсэн байхад ч түүнээс санаа авч үйл ажиллагаандаа шүүмжлэл, дүгнэлттэй хандсан юм үзэгдсэнгүй. Баярын өмнөх өдөр төв, хөдөөгүй ёс шиг том хурал хийнэ. Түүн дээр улс төрийн дэлгэрэнгүй илтгэл тавина. Маргааш нь жагсана. Хурал ч, илтгэл ч, жагсаал ч нэг л хэвийн. Хурал нээх, хаах, жагсаал эхлэх дуусах нь жил жилд ав адил. Он оны онцлог, цаг үеийн шаардлага өөр өөр байдаг ч тэдгээр нь баяр ёслол хийх хэлбэр, арга барилын алинд нь ч хангалттай хэмжээнд тусаж байсангүй тул жил нь жилтэйгээ ихэр гэсэн үг. Үүнийг Улаанбаатар хотын намын хороонд он оноор хадгалагдаж байгаа олон жилийн баярын холбогдолтой материалаас үзэхэд яг л нотлогддог.

	Бүх юм ижил давтагддаг болохоор сонирхлын үүднээс биш харин алба ээлж өнгөрөөх маягаар хүмүүс баярт албаар оролцдог. Шилдэг хүмүүс шалгарч оролцдог бусад орны туршлага авдаггүй. Ёслолын хөтөлбөр зохиогчид хуучнаасаа «үлгэр авна» хэмээн хуулдаг. Бидний энд иш татаж яриад байгаа ноднингийн Майн баярын үлдээсэн үр өгөөжийн тухай хотын намын хорооны нөхдөөс асуувал хавтас дүүрэн материал үзүүлсэн. Түүнд: «Майн 101 жилийн ой тэмдэглэж өнгөрүүлэх тухай гарын авлага», «Баярын чимэглэл шалгасан протокол», 70 орчим байгууллагад туг хийхэд зориулж улаан панс 4091, цэнхэр панс 1290 метр хуваарилсан жагсаалт, байгууллагын олон туг лоозонгоос гадна нэг бүр нь зургаагаас доошгүй төгрөгийн үнэтэй 4040 цэцгийг хувь хүмүүсээр олуулж (худалдаанаас шаардаж авхуулсан ч гэж болно) жагсаалын үеэр бариулах зургаагаас 30 шахам үгтэй хэдэн арван лоозон нэвтрүүлэгчээр уншуулж жагсагчдаар уриа хашхируулах зэргийг нэг нэгэнгүй журамлан заасан хөтөлбөр зэрэг 65 хуудас бичиг баримт байсан. Эдгээр бичиг баримтын бүтцээс үзсэн ч баяраар түвэг удаж, явдал тарьдаг дэмий хүндрүүлж чирэгдүүлсэн юм их байна. Ганцхан удаагийн баярын холбогдох бичиг цаас нь 60 гаруй хуудас болж байгаа болохоор ямаршуу нүргээнтэй нүсэр ажил болдог нь ч тодорхой. «Баярын чимэглэл шалгасан протокол» гэдгийг юу гэж ойлговол зохих вэ? Чимэглэх гэж чимхлүүр хэцүү ажил байдаг, түүнийг шалгах ёстой болдог, шалгаад протокол хүртэл гаргадаг. Тугийн материал мэтхэнийг хотын Намын хороо хуваарилдаг байх юм. Олон хүн оролцсон томхон «жүжиг» мэтээр дэглээд 10, 20 түүнээс ч олон жилээр нэг хэв загвараар тэмдэглэж иржээ. Энэ хугацаанд маш их зүйл шинэчлэгдэж өөрчлөгдсөн ч баяр ёслол, ой тэмдэглэх арга хэлбэрт дорвитой ахиц, шинэчлэл гарсангүй. Тэгтлээ өөрчлөгдөж хувиршгүй хэвдээ байх ёстой зүйл үү гэвэл хаанаас даа. Хувирч, өөрчлөгдөшгүй юм гэж яаж байх вэ. Эрин цагийн шаардлага, хүн ардын оюун санааны эрэлт хэрэгцээ, соёл ухамсрын өсөлтийн дагуу агуулга, хэлбэр нь жилээс жилд баяжиж, үр өгөөж нь сайжирч байх учиртай сан. Уриа лоозон цуурайтуулан туг, далбаа намируулж хөл, гараа зөрүүлэхгүй нийтээр эгнэн жагсаж нэг хүн шиг жигд алхах үе байсан. Тэр нь сонгодог үзүүлбэр мөн үү? Олон улсын хөдөлмөрчдийн эв санааны нэгдлийн өдөр-майн нэгэн зэрэг ёслолын ач холбогдлыг заавал үй олон лоозон, ухуулах хуудас гэлтгүйгээр хүмүүс бүрэн дүүрэн ойлгох цээнд аль хэдийн хүрчээ. Дэлхий нийтийн чанартай баяр ёслол, ойг ч ёс төр, өндөр хүндэтгэлтэй, өргөн дэлгэр тэмдэглэх 70 шахам жилийн туршлагатай ард түмэнд «тэгж алх, ингэж жагс», «тэнд уриа хашхир, лоозон хэл» гэж юм болгоныг заах хэрэггүй баймаар. Ингэж захиран зааварчилж байгаагаа зохион байгуулалт гэж сайхнаар нэрлэдэг л дээ. Ямар байсныг давтаж дуурайхаасаа яаж улам боловсронгуй болгож агуулга, хэлбэрийг нь хэрхэн баяжуулж шинэчлэх вэ? гэдгийг л голломоор.

	Баярын хуралд урилгаар шилж сонгож оруулдаг атлаа жагсаал болохоор хэт хавтгайруулж бүх хүнийг хамруулах гэдэг. Төдөн хүн жагсаа, тийм ийм туг, лоозон барь... гэх маягаар дээрээс захиргаадан журамлах аргаар явуулдгаас баярын жагсаал албархаг, зориуд зохион байгуулагдсан шинжтэй болдог. Тийм дээрээс ч хүмүүс баярт оролцлоо гэхээсээ «жагсаалд оролцлоо, жагсаад ирлээ» гэдэг юм. Үүнд ямар нэг дүгнэлт хийх ёсгүй гэж үү? Заавал ч олон туг, лоозон, зурагт хуудас, тэргэнцэр... энээ тэрээ гэлгүй хүмүүс энгэртээ туузтай байх ч юм уу үгүй бол жижиг дарцаг шаар, цэцэг алчуурхнаар даллаж явахад яагаад болохгүй байх билээ. Баяр ёслолыг хийх, ой тэмдэглэх шалгарсан арга, шилдэг хэлбэр нь ч сүртэй жагсаал, том хурал биш байлгүй. Баяр болгоноор жагсах ч шаардлага байна уу, үгүй юу. Баярын хурал ч гэсэн дээ. Хурлын оронд заримдаа цуглаан байж болмоор. Хэрвээ л санаж сэдэж, сонгон олж чадах юм бол арга хэлбэр мундахгүй. Бүх нийтийн өргөн зугаалга, урлаг, соёл, спортын сонин сайхан арга хэмжээ, үдэшлэг уулзалт зохиож, дуу хуур, бүжиг, наадам, хөгжөөн цэнгээн болж аль болохоор олныг хөгжил баясгалантай, сэтгэл санаа тэнэгэр байлгах ямар боломж нөхцөл хэрэгтэй байна, тэр талыг голлож анхаармаар. Цаг хугацааны учир холбогдол нарийсаж бүх юм цагаар хэмжигдэж байхад удаан хурал, урт жагсаал, сунжруу илтгэл хэрэгтэй эсэхийг хүмүүс эргэцүүлэн бодож байна. Одоогоор баярын жагсаал нь хүлээх, эхлэх төгсөхтэйгөө нийлээд хагас өдрийн юм болж байгааг хэвийн зүйл гэж үзэмгүй. Цаг алтнаас үнэтэйг хүлээн зөвшөөрөхдөө хэдэн арван мянган хүн хагас өдрөө жагсаалд зориулахыг юу гэж ойлговол зохих вэ. Баярын өдөр гэдэг маань уул нь амрах талдаа илүүтэй сэн биш бил үү?

	Баярын жагсаалтай өдөр бараг бүх үйлчилгээ үд өнгөртөл хаалттай байдаг. Баяр ёслол, ой нүсэр байснаар утга агуулга нь гүнзгийрэхгүй харин ч дарамт ихтэй болдог. Энэ тал дээр ах дүү орнуудаас тусгаж авмаар туршлага ч байна санж. Болгар, Польш, Унгар, Чехословак зэрэг социалист оронд баяр ёслолыг тэмдэглэх журамд зориудын өөрчлөлт оруулж хөнгөн авсаархан болгож цэгцэлсэн. Эдгээр оронд үндэсний баярын гагцхүү тэгш ойгоор цэргийн парад, хөдөлмөрчдийн жагсаал хийдэг. Майн нэгнийг бол хаврын баяр гэж хөдөлмөрчдийн өргөн зугаалгын хэлбэрээр тэмдэглэдэг. Баяр ёслол хийх, ой тэмдэглэхэд ийм туршлага бас хэрэгтэй биш үү? Тэгш, тэгш биш ойг тэмдэглэх арга хэлбэр ч өөр өөр учир ялгавартай баймаар юм.

	Харин саяхнаас олзуурхмаар нэг зүйл харагдлаа. Юу гэвэл Улаанбаатар хотын Намын хороо нийслэлийн хэмжээнд нийтийг хамарсан аливаа арга хэмжээ зохиохдоо олны сонирхол, идэвхэд түшиглэх, тэдний саналыг аль л болохоор харгалзан үзэхийг хичээж эхлэв. Энэ жилийн майн баяр өмнөх жилүүдийнхээс арай онцлогтой болсон. Тавдугаар сарын хоёрт нийслэлийн хорь гаруй цэгт урлагийн мастер, уран сайханчдын тоглолт, сонирхолтой уулзалт болж, худалдаа, нийтийн хоолныхон хүртэл чарам хийхээрээ ажиллаж, үзэж сонирхох юм элбэгтэй, жинхэнэ өргөн олны баяр гэхээр юм болж байлаа. Энэ нь нийслэлийнхний санаа сэтгэлд тун нийцэж байсан.

	Баярын чимэглэл, жагсаал ч гэсэн цомхон, шинэлэгдүү өнгө аястай байсан. Эдгээрийг зохион байгуулахад биечлэн оролцсон хотын намын хорооны үзэл суртлын хэлтсийн ажилтан Ц. Энхболд, 

	— Баяр ёслол хийж байгаа манай одоогийн арга барил хэтэрхий хуучирчээ. Үүнийг эрс шинэчилж өөрчлөх цаг нь болсон байна гэв. Хийж бүтээх, санаж сэтгэх ид үедээ яваа залуу хүн болоод ч тэр үү асуудалд арай л өөрөөр шинэлэг сэтгэлгээтэй хандаж байна билээ дээ. Цаг үе ч нөлөөлж байгаа биз.

	Шинэчлэл, өөрчлөлт, ардчилал ил тод байдал... Энэ бүхэн нь хэлэхийн төдий юм биш учир баяр ёслол хийхэд ч бодит тусгалаа олж байх ёстой л доо. Баяр, ёслол гэдэг бага зүйл биш ээ. Урьд өмнө баяр ёслол хийж ой тэмдэглэж байсны ач холбогдлыг огтхон ч үгүйсгэхгүй. Тэгэхдээ нэг байрандаа байхыг хэн ч үл хүснэ. Тэгдэг ч цаг биш. Олон жилийн тэртээгээс хэвшиж тогтоод хожмын ул мөр, хор хохирол, үр дагавар нь хэртэйд арилахгүй байгаа юм манайд бий юу гэвэл бий. Урьд өмнө нь бүхнийг дээрээс ганц нэгхэн хүний санаж бодсоноор байлгах гэдэг ардчилалд харш, авьяас билиг, бүтээлч сэтгэлгээнд халгаатай дэг журам удаанаар зонхилж байснаас асуудлыг тал талаас нь шүүн хэлэлцэж маргах, санал бодлын олон янз байдал илэрч дундаас аль боломжтойг шилж сонгох, аливаад шүүмжлэл, үнэлэлт дүгнэлттэй хандах гэх мэтийн нийгмийг урагш түргэн ахиулж хөгжүүлэх, ажил хэргийг эрхэлж хөтлөн явуулах арга барилыг сайжруулж, хэлбэрийг баяжуулж шинэчлэхэд хэрэгтэй зүйлүүд илэрхий дутагдаж байна. Хэлбэрдэх, ёс болгох, хий сүр бадруулж, үзүүлбэр төдийг шохоорхох, ижил хэв загвараар сэтгэх, аялдан дагах идэвхгүй байдал ихээхэн газар авсан нь энд яриад байгаа баяр ёслол хийх, ой тэмдэглэх арга барилд ч нөлөөлөхгүй байж чадсангүй. Баяр ёслолын үеэр Сүхбаатарын талбайд эргэн тойрныг олон жилийн туршид нэг л янзаар чимэглэж байна. Урьд өмнө нь хаана ямар зураг лоозон байсан байна, хожмын хойно ч түүнийгээ л давтана. Нэг хэв загвараар сэтгэнэ гэдэг энэ. Нам, засгийн удирдагчид баярын үеэр индэр дээр өөрснөө биеэрээ зогсож байхад тэдний эсрэг талд асар том хөрөг зургийг нь талбайд байрлуулах, баярын жагсаалын үеэр, индэр дээр зогсож байсан зургийг нь төвийн бүх хэвлэл ив ижлээр давтан нийтлэх... гэх мэтийн зүйл ямар ч өөрчлөлтгүйгээр яг адилхан хэлбэрээр хэчнээн ч жил давтагдана вэ дээ! Удирдлагаа ч хүндэтгэлгүй яах вэ? Тэд ч өөрсдийгөө хүндлүүлэлгүй яах вэ? Тэгэхдээ баяр болгоноор зургийг нь олон хувь зурж байшин барилга гудамжинд байрлуулснаар их хүндэтгэл үзүүлсэн болдгоороо удирдлага, олон түмний холбоог бэхжүүлж байгаа гэж ойлговол тэр маань зургаар орлогдошгүй зүйл шүү дээ. 30, 40 жил нам, төрийн удирдлагад байсан хүнээ зургийг нь үзсэнээс өөрийг нь ойроос хараагүй хэмээн сэтгэл дундуур явах хүн байдаг л байсан. Ингэхээр зураг мэт бол хэлбэр төдий харьцангуй зүйл.

	Хэвшиж хуучирсныг өөрчлөх гээд хэдэн үг хэлчихвэл түүнээсээ эс юм болж «цуурдаг», «дэмий ярьдаг», «зарчимгүй» гэхчлэн баахан зэмлэл сонсох тийм хачин өөлөмтгий зуршилтай тун саяхан л бид зууралдсаар байлаа. Тиймээс урьд нь хүмүүс хэлмээр, сэтгэл зовмоор юм байсан ч хэлэхгүйг хичээж олон хүн дуугаа хураахад хүрсэн юм. Манай утга зохиолын нэгэн нэрт шүүмжлэгч ойрмогхон «Үнэн» сонинд бичихдээ «Айж явбал аминд хэрэг» гэсэн хуучны үгийг бид мөн ч олон жил өөртөө шивнэн хэлж «үндэсний үзэлтэн», «үзэл сурталгүй этгээдийн» дансанд орохоос мөн ч их эмээсээр өдий хүрлээ гэжээ. Тийм л байсан л даа. Зогсонги тэр байдлаас салах ёстойг, яагаад ч өөлөх ёсгүйг баяр ёслолын үед ч бид боддог болж байна.

	Өөрчлөн байгуулалтын өлгий эх орон ЗХУ-ын бэлэн сайхан туршлага биднийг гийгүүлж, харах нүд улам нээж, сэтгэх оюуныг улам тэлж өгч байгаа юм. ЗХУКН-ын Төв Хорооноос бүх холбоотын намын XIX бага хуралд оруулахаар гаргасан сэдэвт «Нам ил тод, илэн далангүй байх, өнгөрсөн болон өнөө үеийн асуудлыг чөлөөтэй хэлэлцэх бодлого тууштай баримтлах болно. Учир нь зөвхөн ийм бодлого л зөвлөлт нийгмийг зан суртахууны хувьд эрүүл болгох, энэрэнгүй мөн чанарт нь харш бүхнээс ангижруулахад тус дөхөм үзүүлнэ» гэжээ. Өнөөдөр зөвлөлт оронд хамаг эгзэгтэй нарийн ширийн юмыг дороос, жирийн хүмүүсээс өөрсдөө санаачлан хөндөж, хэвлэл мэдээллийн хэрэгслээр дамжуулан ямар ч хурц асуудлаас огтхон ч булзахгүйгээр санал бодлоо чөлөөтэй солилцож байна. Түүнд байгууллага, хүмүүс туйлын анхааралтай хандаж байна. Бидэнд эргэж хармаар, өөрчилж шинэчилмээр юм зөндөө байх бололтой. Хэдхэн хоногийн өмнө Ж. Батмөнх дарга МХЗЭ-ийн XIX их хурал дээр хэлсэн үгэндээ «Хүний ухамсар, сэтгэлгээнд хоногшсон хуучин хэв загвараас бид түргэн ангижрах хэрэгтэй байна» гэсэн. Энэ үг ихээхэн утга учир, ач холбогдолтой юм.

	Баяр, ёслолын тухай ярихдаа гуниг төрсөн учир минь гэвэл чухам тэр баяр, ёслолыг тэмдэглэх арга хэлбэрт шинэчлэл, өөрчлөлт ихээхэн үгүйлэгдэж байгаагаас үүдээ биз дээ. Баяр ёслол бол нэр алдар хөөцөлдсөн юм уу, эсвэл нэрэлхүү зангийн илрэл болох ёсгүй. Баяр ёслол үр ашиггүй зардал урсган хэлбэрдэж, бүх юмыг сайн сайхан мэтээр хуурамч сэтгэгдэл төрүүлэх үзэмж хэлбэрийн төдий эрээн алаг юм байж болохгүй гэж бодогдож байна.

	 

	1988 он

	 

	
Ц. БАЛДОРЖ: ХОМСДОЛ

	 

	1. Архидан согтуурахын уршиг

	Залуу хосод үр заяав. Охин нь өдөр сараар өсөж торнивч сууж сурдаггүй. Аав, ээж хоёр хүүхдээ тэврээд эмчид очлоо.

	— Жирэмсэн байхдаа өвдөж байсан уу?

	— Үгүй, огт өвдөөгүй.

	— Ямар нэг эм, тан хэрэглэж байсан уу?

	— Үгүй.

	— Архи, тамхи хэрэглэдэг үү?

	— Яалаа гэж.

	— Ерөөсөө хэрэглэдэггүй юу? Сайн бодоорой.

	— Гэрлэсний дараахан төрөл садан, найз нөхдөө цуглуулж цайлаад бид хоёр аль аль нь архи уусан. Тэгэхдээ ганцхан тэр удаа. Өөр ерөөсөө...

	— Тэр үед хэвлийд чинь...

	— Хоёр сартай байсан.

	Охин сууж чадахгүй, толгойгоо даахгүй төдийгүй «оюун ухааны хомсдолтой» гэсэн эмчийн онош залуу хосод цэлмэг тэнгэрийн аянга байлаа.

	... Эмчид гурав орчим насны гэмээр хүүхэд авчрав. Сэтэрхий уруул, цоорхой тагнаатай «ээдээ, ээдээ» «дүү, дүү».гэхээс өөр юм хэлж ярьж чаддаггүй, шүлс нь савирч нүд нь аймшигтай эргэлдэн, хөдөлгөөний ямар ч эвсэлгүй гар хөлөө учир зүггүй савчих зургаан настай энэ хүүхэд оюун ухааны гүн хомсдолтой төрсөн нь юунаас болов? 

	Архи уудаг уу, жирэмсэн үедээ эм тан хэрэглэсэн үү»? гэсэн асуултад хүүгийн ээж бас «үгүй» гэж хариулж байсан ч дээд сургууль төгссөн баяраа хөлтэйнхөн тэмдэглэснээ эргэн санажээ. Тэдний дараачийн хүүхдүүд эрүүл чийрэг, ухаан санаа сэргэлэн цовоо байв. Эмнэлгийн нарийвчилсан шинжилгээ хийснээр сургууль төгсөлтийн баяр л айлын ууган хүүг жаргалын нар үзэх хувьгүй болгосныг баттай нотолжээ.

	Ийм гунигт гашуун түүх болгоны цаана гэрэлт ертөнцөд хүн болж төрснийхөө ид бахыг хангаж, сурч хөдөлмөрлөх, хайрлаж дурлах хувь заяагүй тэнэг мангар, тахир дутуу хүүхэд, тэднийхээ төлөө хий хоосон санаа зовж гасалж шаналахаас өөр ямар ч тус дэмгүй эцэг эхийн гаслант амьдрал бий.

	Оюун ухааны хомсдол өвчин нь янз бүрийн шалтгаанаар үүсэж олон хэлбэрээр илэрдэг, манай хүн амын дунд нэлээд түгээмэл тархсан эмчилгээ авч эдгэрэх найдваргүй, эмнэлэг биологи, сэтгэл зүй, сурганы төдийгүй нийгмийн хурц асуудлын нэг гэдгийг байдал бэлхнээ харуулж байна. Тохиолдлын чанартай архидалтаас зарим айлын ганц нэг хүүхэд ухаан санаа хомс төрж байхад эцэг эх нь олон жил дараалан ууж согтуурсны уршгаар үр удам нь тэр аяараа мангар тэнэг болох тохиолдол ч бий. Бидний өмнө тавь орчим насны эр сууна.

	— Хэдэн настайдаа анх архи ууж үзсэн бэ?

	— 16-17

	— Хэдийд архинд орсон бэ?

	— 25-26

	— Та одоо хэдэн настай вэ?

	— 46

	— Хэдэн хүүхэдтэй вэ?

	— Гурав

	— Хүүхдүүд чинь эрүүл үү?

	... Тэр эр доош тонгойн хуруугаа базалж хэлэх үггүй болов. Тэдний гурван хүүхэд нас барж, хэдэн удаа үр зулбажээ. Байгаа гурван хүүхдийн том нь тусгай сургуульд, хоёр дүү нь унаж татдаг өвчтэй.

	Суут Ф. Бэконы «Хорвоогийн ихэнх тэнэг мунхаг согтуу эцэг, эхээс төрдөг» гэсэн үг хэчнээн үнэн агаад харамсалтай.

	 

	2. Тулга тойрч нутгархахын уршиг

	Хөдөөгийн нэгэн айлын таван хүүхдийн гурав дахь нь оюун ухааны хомсдолтой төрөв. Эмч, мэргэжилтнүүд нарийвчлан судаллаа. Нөхөр, гэргий хоёр эрүүл саруул, архи тамхи хэрэглэдэггүй байв. Удам угсааг нь судаллаа. Нөхрийнх нь аав ээж хоёр бас эрүүл, тэднээс гарсан үр хүүхэд бүгд эрүүл саруул. Гэргийнх нь талыг судалж үзэхэд ганц бие эмэгтэйн хүүхэд байв. Эх нь эрүүл учир эцэг нь хэн болохыг тогтоох хэрэгтэй боллоо. Гэтэл түүний эцэг... нөхрийнх нь аав байв. Тохиолдлын чанартай эр, эмийн харьцаанаас төрсөн ах дүүс хоорондоо гэр бүл болж удам угсаагаа устгах, оюун ухаан хомс, тахир дутуу үр хүүхэд үе дамжин гаргах олон зуун жилийн гай тарьдаг гаслант тохиолдол ганц бус гарч байгаагийн жишээ энэ юм.

	Өвөг дээдэс маань удам судраа хэдэн үеэр нь нарийн судалж мэдэн уул ус алгасуулан бэр буулгадаг сайхан уламжлалтай байв. Ах дүүсийн цусан төрлийн хоорондоос хүүхэд төрсөн айлыг ихэд сэжиглэн тойрч өнгөрдөг, бууж мордсон ч цай амсалгүй цээрлэдэг байсан заншил бол хоцрогдол, мухар сүсэг бус харин бидний өвлөн үлдээх үнэт сургамж, уламжлал юм. Өргөн уудам нутаг дэвсгэртэй, зам харилцаа олигтой хөгжөөгүй, хөдөө орон нутагт малчин ард үе удам дамжин нэг гол усанд аж төрдөг зэрэг үндэсний олон онцлогтой, хоёрхон сая ард түмний маань хувьд ураг төрлийн ариун нандин холбоог ягштал сахиж, хойчийг гардан үлдэх үр хүүхэд бүхнийг эрүүл саруул бие ухаантай төрүүлж өсгөх явдал онцгой ач холбогдолтой нийгмийн онцгой чухал асуудал юм.

	Бусад олон оронд хүмүүс зөвхөн өөрийн болоод монголчуудын хувьд овог болсон эцгийн нэрээс гадна тогтмол овог хэрэглэдэг заншилтай. Ийм заншил олон төрлийн ач холбогдолтойн зөвхөн нэг нь ураг төрлийн хэлхээ холбоог сайтар мэдэж, сахиж мөрдөн цус огцом ойртохгүй байх бодит нөхцөл болдог.

	Өнөөдөр манайд байдал ямар байна вэ гэвэл гурван үеийн намтар, түүхээ л хагас дутуу мэдэхээс цааш удам судар, ураг төрлийн холбоо, холын боловч цусан төрлийн ах дүү, садан төрлөө сайн мэддэг залуус өдрийн од адил болов.

	Боржгин, барга, хатгин, хангин, сартуул, торгууд... гээд овог удмаа нарийн мэдэж байх нь олон талын ач холбогдолтойн тухай доктор Б. Ринчен: «...улсын хөгжлөөр жинхэнэ овгийг хүн бүр хэрэглэж өөрийн нэр, эцгийн нэрээс гадна тогтмол овог хэрэглэх зарчмыг орчин үеийн олон улс нийтийн нэгэн адил хэрэглэхийн...» чухлыг «Монгол Ард Улсын угсаатны судлал, хэлний шинжилгээний атлас»-ынхаа өмнөх үгэнд онцлон тэмдэглэжээ. Манай өргөн уудам нутагт нэг дор оршин суудаг харьцангуй цөөн тоотой зарим үндэстэн ястан (Увсын хотон, Ховдын мянгад, Хөвсгөлийн цаатан, Зарим газрын буриад, казах) юм уу байгалийн сайхан хосолсон хангайн үзэсгэлэнт нутагт оршдог зарим сумынхан (Завханы Их-Уул, Өвөрхангайн Бат-Өлзийт, Хужирт, Хэнтийн зарим сум гэх мэтчилэн), эсвэл айл саахалт, бригад, хэсгийнхээ хэдэн айлаас өөр байнгын харилцаатай хүмүүсгүй, эрэгтэй эмэгтэйчүүдийн тэнцвэрт харьцаа алдагдсан, хүн ам цөөн говь, тал хээрийн алс бөглүү нутагт (Өмнөговийн Манлай, Дорнодын Халх гол, Хөлөнбуйр, Дундговийн Өндөршил, Адаацаг, Увсын Тэс гэх мэтчилэн) залуус тэр хавьдаа ураг төрлийн холбоо тогтоож байна. Зарим аймгийн алс бөглүү суманд эрүүлийг хамгаалах эмэгтэйчүүдийн байгууллага хүүхдийн эцэг тогтоох ажлыг зохион байгуулахад хүрсэн нь бодит үнэн ямар байгааг гэрчилнэ.

	 

	3. Анхаарал дутсаны уршиг

	Дэлхийн эрүүлийг хамгаалах байгууллагын гаргасан судалгаанаас үзэхэд манай гаригийн зуун хүн тутмын нэгээс гурав нь оюун ухааны хомсдолтой төрдөг. Энэ үзүүлэлт манай орны хувьд хөгжилтэй олон орныхоос бага боловч хүн ам цөөн улс орны маань хувьд бол онц аюултай зүйл учраас газар авхуулалгүй таслан зогсоох ноцтой үзэгдэл билээ. Уг өвчний талаар сүүлийн жилүүдэд манайд шинжилгээ судалгаа хийж байна. 1986-1987 онд эрүүлийг хамгаалах, ардын боловсролын яамд хамтран 12 аймагт судалгаа хийжээ. Оюун ухааны хомсдолыг хөнгөн (дебильность), хүндэвтэр (имбецильность), хүнд (идиотия) гэж гурав ангилдаг бөгөөд хэд дахин хийсэн судалгааны дүнг харьцуулж үзэхэд нийт өвчтөний 75 орчим хувь нь хөнгөн хомсдолтой, тэдний дийлэнх нь хүүхэд, залуучууд тухайлбал 8-16 насныхан байна.

	Оюун ухааны хомсдолыг эмчилдэг, шинжилгээ судалгаа хийдэг, хор уршиг, аюулыг нь сурталчилдаг хүмүүстэй уулзаж ярилцахад уг өвчнөөс сэргийлэх, таслан зогсоох, аюул заналыг сурталчлан ойлгуулах ажил дутсан гэдэг илт байна. Тухайлбал, хот хөдөө хаана ч оюуны хомсдол илэрч, буурах хандлагагүй байхад өвчнийг дагнан эмчилдэг төв, асрамжийн газар алга. Ийм өвчтэй хүмүүсийг илрүүлэн бүртгэж статистик мэдээнд үндэслэсэн тоон үзүүлэлт бүхий судалгаа хийснээр л уг өвчний шинжилгээ судалгааны бүх ажил хязгаарлагдаж иржээ. Эрүүлийг хамгаалах салбарын мэдээ баримт нь бүрэн бус, үндэслэл муутай, тэр аймаг, хот, бүс нутагт харьцангуй олон гэдгээс цаашгүй, чухам юунаас болж үүсэж байгаа шалтгааныг анагаах ухааны төдийгүй нийгмийн талаас ул үндэстэй судалж чадахгүй, оюун ухааны хомсдолтой өвчтөнийг байнгын хяналтад авч урьдчилан сэргийлэх, эмнэлгийн байнгын тусламж үзүүлэх талаар олигтой алхам хийсэнгүй. Харин ч амь наснаас хол, сандраадаггүй «номхон өвчин» мэтээр үзсээр ирсэн нь нийгмийн хувьд ёстой л цөмийн бөмбөгнөөс дутахгүй аюул тулгараад байна. Эрүүлийг Хамгаалах Яам улс орны хэмжээний нийгмийн ийм аюултай асуудлыг үндсэндээ сэтгэл мэдрэлийн өвчнийг анагаах эмнэлгийн ерөнхий эмч ганц хүнд хариуцуулаад орхисон нь ноцтой гэмт хэрэг гэлтэй.

	 

	4. Сургалтыг хэлбэрддэгийн уршиг

	1987 оны есдүгээр сарын нэгэн, Мөрөн хотод нээгдсэн найман жилийн шинэ сургуулийн наймдугаар ангид монгол хэлний хичээл орж байв. Нийт арав гаруйхан сурагчаас багшийн зааж тайлбарласныг гүйцэд ойлгон өмнө дэлгэсэн дэвтэртээ буулгаж авсан сурагч алга. Яагаад бичиж тэмдэглэхгүй байгааг асуухад зарим нь доош тонгойж толгойгоо илж, нөгөө нь үзгээ хэмлэн маасайтал инээв. Хөдөлмөрийн хичээлтэй хажуугийн танхимд орлоо. Хичээлийн шинэ жилийн нээлтээр айл, хүмүүсээс гуйж, зээлдэн авч багшийн өмнөх ширээн дээр өрж тавьсан иргүй гар хөрөө, иш нь сугардаг алх, модон шугам, мохоо харандаа төдийхнөөс өөр сургалтын хэрэгсэл, сурах бичиг, үзүүлэн таниулах алга. Оюун ухааны хомсдолтой сурагчидтай урьд өмнө ажиллаж үзээгүй сурган хүмүүжүүлэгч ийм нөхцөлд яаж ажиллаж, юу зааж сургах вэ? Хэдэн сарын дараа нийслэлийн мөн тийм сургуулийн хөдөлмөрийн хичээлд ороход багшийн дуу чангаран нэг сурагчийг учиргүй загнан дөрөвхөн хөлтэй дөрвөлжин сандал хийх энгийн арга ойлгоогүйд уураа баран тэнэг мангарыг нь гайхан бидэнтэй ярих ч чөлөө «завгүй» байв. Үүнээс үүдэн доорх зүйлийг эргэцүүлэн бодоход хүрлээ. Оюун ухааны хөнгөн хомсдолтой хүүхдэд зориулсан сургууль нийслэлд дөрөв, хөдөөд тав байгаагийн дээр ердийн сургуулийн дэргэд бие даасан дөч гаруй бүлэг бий ч хүрэлцээ муутай хэвээр. Дээрх сургууль, бүлэгт ерөнхий эрдмээс хөдөлмөр сургалтыг эрхэмлэдэг ч харин хот, хөдөө хаа сайгүй мужаан, оёдлын хоёрхон төрлийн хичээлийг заасаар өдий хүрчээ. Оюун ухааны хомсдолтой байтугай мэргэжлийн зэрэг, ур чадвар дутмаг ажилчин, оёдолчны хийсэн эдлэл, оёсон хувцас өнөөдөр хөдөлмөрчдийн хэрэглээний шаардлага хангахгүй болжээ. Тэгэхээр аль аль нь нарийн ур чадвар арга дүй, ухаан шаардсан мужаан, оёдлын хичээлийг тусгай сургуулийн сургалтын программд хүчээр тусган багшийн уурыг барж сурагчийн мууг үзэх ямар вэ?

	Манай тусгай сургуулиудын ажил, амьдралын нарийн ширийнийг сайн мэдэх зөвлөлтийн мэргэжилтэн багш Б. В. Белявский:

	— Хөдөлмөр сургалтыг үндсээр нь даруй өөрчилж эхэлмээр байна. Одоогийн арга барил бодит байдалд огтхон ч нийцэхгүй. Хотын сурагчдыг барилгын нарийн бус мэргэжил болон хот, суурин ногоожуулах, цэвэрлэх ажилд, хөдөөгийнхийг тариа, ногоо тарих, талбай арчлах, мал аж ахуйд ажиллах чиглэлээр дагнан сургахыг амьдрал шаардаж байна. Тусгай сургуулийн сургалтыг зөвлөлтөд есөн жил болгож нэгээр нэмсэн. Танайд бас тэгэх төлөвтэй. Наймдугаар ангийг чадан ядан төгсгөж байж яаран хуулбарлах ямар хэрэг байна вэ? Харин түүний оронд ТМС-ийн дэргэд тусгай анги байгуулбал дээргүй юу!

	Хөдөөгийн сургуулийн дэргэд анги бүлэг нээж, эсвэл хэдэн хүүхэд ялган авч тусдаа байшинд оруулчхаад сургууль гэж нэрлэснээр асуудлыг шийдэж болохгүй. Оюуны хомсдолын талаар ямар ч сурталчилгаа алга. Чухам энэ л уг асуудалд бүхний анхаарлыг хандуулж дорвитой ажил хийхэд саад болж байна гэж өгүүлэв.

	Урьд өмнө ирж ажиллаж байсан тусгай сургуулиудын зөвлөх мэргэжилтнүүдээс ажилд их элэгтэй, сэтгэлтэй нэгэн гэж манайхны сайшаадаг энэ хүний ТМС-ийн дэргэдэх тусгай ангийн тухай хэлсэн үг чухал санаа юм. Учир нь тусгай сургуулийг төгсөгчид ажиллах газар олддоггүй, хэр чадалд таарах ТМС-д суралцъя гэхэд авдаггүй болохоор найман жил сурсан нэр зүүгээд л хэнд ч хэрэггүй болж аав ээжийнхээ гар дээр дахин эргэж очиход хүрдэг. Байгаа сургуулиудын тухайд бол согог судлал буюу сурган хүмүүжүүлэх эмнэлэг зүйн тусгай дээд мэргэжилтэй багш нар ажиллах ёстой ч «өдрийн од» шиг цөөн (нийслэлд гуч хүрэхгүй, хөдөөд огт байхгүй). Багш хүрэлцээгүй болохоор ердийн сургуульд гологдсон, тусгай сургуулийн нэмэгдэлтэй цалинд шимтсэн, ганц хоёр жил торгоогоод тэтгэвэрт гарах хүсэлтэй хүнээр орон тоо бөглөж байгаагаас «өвөрмөц» хүүхдүүдтэй ажиллах дур сонирхолтой сурган хүмүүжүүлэгчид ховор ажээ.

	 

	5. Халамж хомсдох ёсгүй

	Оюун ухааны хомсдол гарч эрүүл саруул ухаан, бие бялдар мөхөс, өрөвдмөөр хөөрхийлөлтэй хувь тавилантай хүмүүс олширсоор байгаа нь архидан согтуурдаг, архаг өвчинд баригддаг болон эр, эмийн харьцааны соёлгүй зэрэг хувь хүний арчаагүй байдлаас голлон шалтгаалдаг ч үүнийг таслан зогсоох, нэгэнт оюун ухаанаар хомс төрөгсдийг анхааран халамжлах талаар нийгмийн зүгээс авах арга хэмжээг сайжруулах олон асуудлыг шийдэх хэрэгтэй байна.

	Юуны өмнө оюун ухааны хомсдолтой хүмүүст үзүүлэх эмнэлгийн тусламжийг улс орныг хамарсан хүрээнд, шинжлэх ухааны үндэслэлтэйгээр, ах дүү орнуудын туршлагад тулгуурлан зохион байгуулж хүүхдийн сэтгэл мэдрэл, эмгэг удамшлын мэргэжилтнүүдийг бэлтгэн аймгийн төвүүдэд уг ажлыг эрхлэх тасаг байгуулах шаардлагатай юм.

	Оюун ухааны хүнд хомсдолтой хүүхдийг гэр оронд нь асарч сувилах боломжгүй. Гэтэл манайд тэднийг авах асрамжийн газар байхгүй, үзүүлдэг материаллаг тусламж гэвэл 16 нас хүрснээс хойш сард нэг олгодог тавин төгрөгөөс өөр зүйлгүй. Түүнийгээ авахын тулд жил болгон эмнэлгийн үзлэгээр орж олон бичиг бүрдүүлэлт хүнд суртлын давааг давж чадалгүй гар хоосон хоцрох нь олонтоо. Тэднийг байнга асарч сувилан арав, хорь хүртэл ч болов тоо тоолж чаддаг, замын хөдөлгөөний гэрэл, тэмдэг ялгаж, олон нийтийн газарт биеэ авч явах эрдэмд сургах асрамж-сургуулийг Эрүүлийг хамгаалах Яамыг түшиглэн байгуулахыг ах дүү орнуудын туршлага, хүний төлөө анхаарал тавьдаг нийгмийн маань зарчим шаардаж байна.

	Оюуны хөнгөн хомсдолтой хүнийг зөвхөн найман жил сургадаг нь тэдний төлөө тавих цогцолбор арга хэмжээний зөвхөн өчүүхэн хэсэг юм. Зүй нь тусгай ясли, цэцэрлэгээр эхлэн хүмүүжүүлж, сургуулиар дамжуулан дараа нь таарч тохирсон ТМС-д хамруулан, ажиллаж хөдөлмөрлөх нөхцөл бүрдүүлэх ёстой. Жишээ нь, нийслэлийн дөрвөн сургууль дундаа хөдөлмөр амралтын зуслантай. Түүнийг өргөтгөн жилийн дөрвөн улиралд үйлдвэрлэл явуулж мал, гахай, шувуу тэжээж бордон хүнсний ногоо тариалдаг аж ахуйн газар болгон төгсөгчдийг ажиллуулж байнгын хяналтад байлгавал хүнд ч, нийгэмд ч тустай болно.

	«Оюун ухааны хомсдолтой хүүхдийн цэцэрлэгийг нийслэлд байгуулах тухай дээд газрын тогтоол шийдвэр, заавар журам хэдэн жилийн өмнө гарсан ч мэргэжлийн боловсон хүчин, материаллаг баазгүй болохоор хотын маань хүч чадалд хэцүү. Харин цэцэрлэгүүдийн хажууд бүлэг байгуулбал болно» гэж хотын Ардын боловсролын удирдах газар хариу өгч байна. Тийм бүлэг байгуулан нэр зүүж, тоо бөглөж болох авч одоо ердийн сургуульд чичлүүлж шоолуулж найман жилийг өнгөрөөдөг, ухаан хомс ч айж ичих, баярлаж гомдох чадвартай хүүхдийн зовлонг бүр балчраас нь эдлүүлэх суурь тавина гэдгийг сурган хүмүүжүүлэгчид юуны түрүүнд эргэцүүлэн бодмоор сон.

	Оюун ухааны хомсдолтой хүмүүсийн цэцэрлэг, сургууль, асрамжийн газар байгуулахаас эхлээд олон асуудал, арга хэмжээ нь улсаас гаргах хөрөнгө мөнгөтэй холбоотой. Хөвсгөлд барих сургуулийг улсын төлөвлөгөөнд тусгасаар байтал оронд нь хүнсний комбинат болгож өөрчлүүлсэн. Улаанбаатарт цэцэрлэг байгуулах шийдвэр хэдийнээ гарсан ч шамдуулж шахах газаргүй өдий хүрч байгаа, сургуулиудын байр муу, сурах бичиг байхгүй зэрэг олон хэцүүгийн цаана өөрсдийнхөө эрх ашгийн төлөө тэмцэх, хөөцөлдөх чадваргүй хүмүүсийн төлөө бидний тавих анхаарал, халамжийн «хомсдол» илэрч байгааг мартах ёсгүй.

	Уг өвчнөөс урьдчилан сэргийлэх, хор уршиг, аюул заналын цар хүрээг сурталчлах ажил муу байгаад дүгнэлт хийн хэвлэл мэдээлэл, кино, телевизийн онцлог, давуу тал бүхнийг ашиглан ураг төрлийнхөнтэйгөө ханилан суудаг, учир замбараагүй завхайрч, гашуун усаар тархиа мунхруулж үр удмаа бузарлагчидтай хийх тэмцлийг хүчтэй болгомоор байна.

	Хот, хөдөө хаана ч гэсэн амьдрал ахуй нь харьцангуй дорой, нийгмийн идэвх муутай хэсэг бүлгийн дотроос оюун ухааны хомсдол их гарч байгаад онцлон анхаарч Эрүүлийг хамгаалах Яам, Монголын эмэгтэйчүүдийн хороо, үйлдвэрчин, эвлэлийн төв байгууллага, орон нутгийн нам, захиргаатай хамтран үзлэг хийж, дүгнэлт гарган нийгмийн асуудал боловсруулан шийдвэрлэх цаг болжээ.

С. ОЮУН: ЦООЖТОЙ ХААЛГАНД ХАШИГДСАН БАГА НАС

	Дөрвөн давхар ягаан байрны үүдэнд «Хүүхэд асрах байр» гэсэн хаяг харагдлаа. Асрах байр гэхэд сонин байгаа биз? Яагаад ч юм байшинг «асрах» хэмээн нэрлэсэн нь сэтгэлд нэг л буухгүй байв. Гэвч энэ нэр бас ч гэж оноогүй үг биш болохыг дахин очихдоо мэдлээ.

	Асрах байр өнчин өрөөсөн хүүхдүүдийн хувьд гэр орон нь, захирал, багш, хүмүүжүүлэгч нар тэдний эцэг, эх нь юм. Үүнийг ойлгосон цагт асрах байр гэдэг хачин нэрийн учир утга тодорхой болсон билээ.

	Байрны хаалгыг татвал цоожтой байлаа. Хаалганы шилний цаана хэдэн хүүхэд гадаа юу болж байгаа, хэн ирж байгааг сонирхож агаар салхинд гарч тоглож наадах сан гэсэн хүсэл нүдэнд нь илэрхий харагдана. Хүүхдүүд дорхноо нааш цааш гүйлдэн жижүүр авгайд хүн ирснийг дуулгав бололтой. Энэ байр 111 хүүхэдтэй. Дөрвөн багш, зургаан хүмүүжүүлэгч ажилладаг. Зургаан хүмүүжүүлэгч нь гурав гурваараа жижүүрлэж багш нар үдээс өмнө, хойно хүүхдүүдийн хичээлийг ээлжлэн давтуулна. Энэ бол хүүхдийг хүмүүжүүлэх боломжтой хүч юм. Гэвч хүүхдүүдийн хувь заяатай холбоотой хөндөж яримаар асуудал байх шиг санагдлаа.

	Юуны өмнө хүүхдийн бие бялдрын өсөлтийг харахад олныг бодмоор санагдана. Энд байгаа хүүхдүүдийн ихэнх нь жижиг биетэй. Тэдний бие бялдрын өсөлтийг бүр багаас нь ясли, цэцэрлэгт байхад анхаарах байжээ. Хүүхдийн хөдөлгөөний дутагдал ер нь ясли, цэцэрлэгээс эхэлдэг. Тэд найман цаг «хашигддаг» улс. Гэвч дараа нь гэр орондоо харина. Ээж, аав нь хөтөлж зугаална. Харин асрах байрынхан мэдээж гэрийн хүүхэд шиг яаж байх вэ?! Энэ байраар өсөж хүмүүжээд гимнастикийн спортын мастер болж, дараа нь Ленинградад сургууль төгсөөд одоо улсын дасгалжуулагчаар ажиллаж байгаа Лхамсүрэн, 

	— Цэцэрлэгийн хүүхдүүд л өрөвдмөөр харагддаг. Суугаад л байдаг суугаад л байдаг. Тэгээд л сул дорой хүүхэд болчхож байгаа юм шүү дээ. Би гимнастикийн дугуйланд хулгайгаар явдаг байсан. Найзуудаараа цонхоор буулгуулаад л гүйчихдэг сэн... гэж ярьж байна. Зорьсондоо хүрч спортын мастер болж нэр алдар нь мандах цагт бүх хаалга түүнд нээлттэй боллоо. Тэр үед асрахынхан өөрсдөө л түүнийг спортын мастер болгочихсон юм шиг бүх боломж бололцоог олгож, дуртай цагт нь дугуйланд нь явуулж байсан юм шиг бахархсан биз ээ. Юм гэдэг ийм. Гэтэл халуун бүлээсээ спортын мастер төрүүлсэн энэ байрынхан одоо ч цоожтой...

	Биднийг бүтэн сайнд хоёр цаг гадаа тоглуулдаг гэж хүүхдүүд ярьж байна. Яагаад? Тэнэж алга болно. Хүүхдийн «өрөнд» унана. Тэгж хэрэгт орсноос цоожилж л байя гэж боддог болжээ. Хэрэгт орсон, буруутсан тохиолдол байгаа л даа. Хүнлэг сэтгэл, өгөөмөр занг хэмжих хэмжүүр байдаггүй атал буруу зүйлийг яллах ял бэлэн билээ. Энэ нь хүмүүсийн ажилд нөлөөлж ажлыг сэтгэлээсээ биш аль нэг шалгалт ирэхэд яаж гэм зэмгүй өнгөрөөх вэ гэж бодож, ажиллахад хүргэж байна. Хариуцлага, хууль зүй зарим тохиолдолд хүнийг хүнч сэтгэл гаргах замыг хааж байж болохыг эргэн үзэхэд илүүдэхгүй болов уу?

	Цонхны цаана хэчнээн сайхан цэцэг ургавч түүнд хээрийн анхилуун үнэр үгүй. Үнэхээр ч улсын их хөрөнгө мөнгө, бэлэн зэлэн зүйл, асрамж хайран дээр өсөж байгаа энэ хүүхдүүдэд тэр хээрийн анхилам үнэр болсон сэтгэлийн аз жаргал, гэрэл гэгээ дутуу нь очсон хүн бүхэнд мэдэгдэнэ.

	Хүүхдүүд үлбэгэр, жижигхэн, уйтгартай сүүмгэр юм шиг санагдсан. «Би ч гэсэн тэнд байхдаа тийм л байсан байлгүй дээ» гэж Лхамсүрэн дурссан юм. 

	«Би саяхан энд хөгжмийн багшаар ирсэн. Энэ хүүхдүүдэд дутаад байгаа юм үгүй юм шиг мөртөө царай дарсан нэг л өөр харагддаг» гэж Цогбаяр багш хэлсэн.

	— Та нарыг улс өсгөж байгаа. Байр бэлэн, хувцас хоол бэлэн, арай дэндэж байна. Улсын хувцас алга болговол та нараар гурав нугалуулж төлүүлнэ. Байрны юм эвдвэл төлүүлнэ. Ийм үг хүүхдүүдийг үргэлж гомдоож байдгийг тэдний яриа харуулж байна. Лхамсүрэн ч гэсэн дандаа л тэгж хэлж байдаг, сүүлдээ тоохоо байчихдаг юм гэж дурсаж байна. Уйтгар гунигийн үзүүр энд байгаа юм биш биз. Хэлээгүй авч үүний цаана та нар өнчин, харах асрах хүнгүй, улсын ивээлд байгаадаа л баярла гэсэн санаа нуугдаж байх шиг.

	Гомдлоо гэвч хэнд хэлэх вэ? Хэн тэднийг өрөвдөх вэ? Үг ойлгодог болсон цагаасаа сэтгэлдээ хадгалсан хэлээгүй бүхэн, гараагүй нулимс яваа яваандаа нүүр царайд нь, хархан нүдэнд нь өөрийн эрхгүй шингэн үлдсэн байж болох биш үү.

	— Айлд очиход нэг л сайхан. Аав, ээж нь хүүхдээ эрхлүүлээд л, хоол нь амтгүй байсан ч сайхан. Буцаад явмааргүй л санагддаг. Хүүхдүүд ингэж ярьж байна. Айл гэр шиг амьдралын нөхцөлийг асрах байранд бий болгож болохгүй гэж үү. Тэдэнтэй тооцож ярихгүй, тэнд байгаа юм бүхэн тэднийх гэсэн уур амьсгал бий болгож болохгүй гэж үү?! Одоо бол асрах байрны хүүхдүүдэд минийх гэх юм алга. Өмсдөг хувцас нь хүртэл дугаартай, тэр нь хүүхдүүдийг ичээнэ. Зусланд явахад чемодан нь хүртэл ижил, гаднаас нь л асрахынхан гэж танигддаг гэнэ.

	Өнчин өрөөсөн, асрах байрны гэдгээс тэд ямагт эмзэглэдэг байтал харин түүнийг нь ил тод болгох гэсэн шиг им тэмдэг тавьдагт дургүйцэхээс аргагүй. Хаалга онгойлоо. Олон хүүхдийн шохоорхсон харцан дунд би захирлыг сураглав. Захирал намайг дагуулан «Диско» болж байсан гурван давхрын нэгэн чөлөөнд аваачив. Би тэднийг нягт нямбай ажиглан харлаа. Хүүхдүүд уйлж унжаагүй бусдын адил бүжиглэж байсан л даа. Ханан дээр нь өнчин хүүхдүүд гэж бичээгүй. Тэгсэн хэр нь зүрх өвдөж энд юу нь ойлгогдохгүй байна вэ гэж гайхан зогслоо. Хөгжмийн яруу сайхан ая, хүүхдүүдийн байдал хоёрын дунд ойлгогдохгүй байсан зүйл хожим бодох нь оо тэдний хувцас байжээ. Эгэл даруу гэрийн гэмээр хувцас, хээнцэр ганган ая хоёр харшилж байжээ.

	Юуны өмнө хувцасны талаар зовж яваагаа захирал ярьсан юм. Тус байрны захирал ажлаа аваад удаагүй байна. Энэ байрны удирдлага цөм солигджээ. Шинэ захирал асрах байранд өөрчлөлт хийх эрмэлзэлтэй нь түүний ярианаас илт байв.

	— Манай хүүхдүүдийн хувцас тийм ч сайнгүй. Уг нь улсаас хүүхдийн хувцсанд зориулж эрэгтэйд нь 1300, эмэгтэйд нь 1500 төгрөг өгч байгаа юм. Эд маань орчин үеийн гоё ганган хувцас өмсөх сонирхолтой. Гэтэл тэр нь олддоггүй. Олон дэлгүүрийн, даргын өрөөний босго элээлээ. Худалдаа, бэлтгэлийн яаманд хүртэл очлоо. Асрах байрынхан гэж заавал өөрийн үйлдвэрийн, бас цөм ижил хувцастай байх ёсгүй шүү дээ. Гэтэл ажил санаснаар бүтэхгүй байна. Бидний хүсэлтийг дэмжих ч хүн байна, сонсох дургүй ч хүн байна гэлээ.

	Би асрах байрны долоон хүүхэдтэй уулзсан юм. Дөрөв нь нэг айлын хүүхэд байлаа. Томчууд нь багыгаа асарч хардаг гэнэ. Зөв. Ах дүү улс тийм л байх ёстой. Хүүхдүүдийн ярьсан ярианы нэг хэсэг хоолны тухай байв. Уг нь тэд өдөрт гурван удаа хоол иддэг. Айл бүрд өдөрт гурав хооллож чадахгүй ээ. Гэтэл энэ шижмээр далайлгаж улсын хоол бэлэн идээд... гэж өөлөх явдал байдаг байна.

	— Манай хоол заримдаа амтгүй.

	— Амттай хоолыг нэмүүлье гэж олноороо очвол тогооч уурлаад асгачихдаг.

	— Давсгүй байна гэвэл, май ингээд давстай ид гээд таваг руу хамаагүй их давс хийдэг.

	— Хоолны үеэр хоол идмээргүй байтал дараа нь өлсдөг. Тэр үед идье гэхээр идэх юм байдаггүй, гэрийн хүүхэд бол дуртай цагтаа л талх, масло иднэ дээ.

	— Дугуйлан, давтлагаасаа ирэхэд хоолны цаг өнгөрчихдөг.

	— Багш нар эхэлж хоолонд ордог. Тэд заримдаа яриад суучихдаг. Дараа нь биднийг ороход тогооч яаруулдаг. Аяга тавгаа угаана гээд хам хум хооллуулдаг.

	— Хоолны чанарыг багш нар л үнэлдэг. Гэхдээ тэд чинь өөр хоолтой юм чинь...

	Хүүхэд бүхний аяар багш, захирал яаж байх вэ. Гэхдээ тэдний бодол саналыг сонсохгүй, бүхнийг тулган хүлээлгэж асрах ёсгүй. Өнөөдөр асрах байранд байгаа хүүхдүүдийн 60 гаруй хувь нь бүтэн, бусад нь хагас өнчин юм. Хагас өнчин хүүхдүүдийн эцэг, эх хорих газарт, эсвэл эмнэлгийн асрамжид янз бүр л юм. Тэдний дунд хорь гаруй оюуны хомсдолтой хүүхэд байна. Тэгэхээр гурван янзын бодол сэтгэхүй, хүмүүжилтэй хүүхдүүд энд байна. Энэ нь асрах байрны хүмүүжүүлэгч багш нарын ажлыг хүндрүүлдэг бололтой. Оюуны хомсдолтой хүүхдүүд тэнээд алга болчихдог, ажил зохиоход бэрхшээлтэй. Тэгтэл бас миний хүүхдийг муу асарлаа авна, явна гэж хашхирч загнадаг «зовлонтой» эцэг эх байх жишээтэй. Тэднээс үр хүүхэд нь ичиж зовж суудаг байна.

	Одоо байгаа асрах байрыг нэгэнт засварлах цаг болжээ. Халуун устай, дундын гал тогоотой, биеийн тамирын заалтай, тохилог байр барих хөрөнгийг Хүүхдийн төлөө фонд, МУЗН, Монголын эмэгтэйчүүдийн хороо, МҮЭ-ийн Төв Зөвлөл хамтраад гаргаж болох доо.

	 

	Алтан торонд суулгавч

	Амарч ердөө чадахгүй ээ... 

	 

	гэж дуу байдаг шиг байр, хувцас бүх юмыг жигдрүүллээ ч эцэг, эхийн хайрыг орлосон халамж үгүйлэгдэнэ гэдгийг энд ажилладаг бүх хүн чин сэтгэлээсээ ойлгодог байгаасай. Ажилдаа, байгаа байдалдаа нүд дасчих юм бол ийм л байсан, болоод байсан гэдэг үзлээс салахгүй. Юм бүхэн өөрчлөгдөж байгаа одоо үед асрах байр ч гэсэн өөрчлөгдөх ёстой.

	Ганц ятга, ганц баян хуур хөгжим... Ер нь л энд юм юм дутуу. 

	... Цэцэрлэгт байхад хүн ирэх байх гэж их хардаг. Аав, ээжээ их үгүйлдэг юм. Харин дараа нь сургуульд ороход, төгсөхөд үнсүүлэх аав, ээжгүйгээ мэдэх гомдолтой байсан. Тэгээд амьдралд ормогц юм юманд туршлагагүйтэж мөнгө гэж юу байдаг, мөнгийг яаж зардгийг мэдэхгүй сандардаг. Би яах вэ гадаадад сургуульд явсан болохоор бас л байранд орсон. Үеийнхэн дундаа сайхан л байсан. Хамт байсан охид маань орох оронгүй, туслах ах дүүгүй, хоол хийж юм оёж чадахгүй, хүн хүнд загнуулж байсан шиг байна билээ. Ер нь л янз янзын хувь заяа угтсан байх...

	Лхамсүрэн ингэж ярилаа. Асрах байраас гарч байгаа хүүхдүүдэд 1980 оноос байр олгодог болжээ. Гэтэл үүнийг мэдээд хагас өнчин нэрээр хүүхдээ асрахад өгч байр горьдон суудаг хүмүүс бас байдаг сурагтай. Улс гэдэг том, манай нийгэм гэдэг өгөөмөр энэрэнгүй юм. Үүний ач буянаар өнчин өрөөсөн олон хүүхэд хүний зэрэгт хүрчээ.

	— Би эцэг, эхийгээ мэдэхгүй. Хоёр настайдаа өнчирсөн. Намайг өсгөж хүн болгосон асрах байрандаа би хайртай. Хажуугаар нь гарахад гэрийнхээ хаяагаар өнгөрч байгаа юм шиг санагдаж нулимс гардаг. Нам, засаг, л намайг хүн болгосон. Би өөрийгөө улсын хүүхэд л гэж боддог. Миний боддог юм шударга ариун хөдөлмөрөөрөө нам, эх орныхоо ачийг хариулах сан гэсэн хүсэл гэж Лхамсүрэн өгүүлсэн юм.

	Тийм ээ, асрах байр гэдэг тэдний эцэг эх, гэр орон. Асрах байраас гарсан хүүхдүүд бас байрандаа очдоог. Тэд нялх балчир дүү нартаа ах нь, эгч юм. Зовлон жаргалаа ярьж, халуун сургаалаа хэлдэг. Тэдний үг яах аргагүй үнэн байдаг. Харин зарим нь сураггүй алга болно. Амьдралын аль нугачаанд хаана, юу хийж явааг хэн мэдэх вэ. 1979 бид байгуулагдсан асрах байраар хэдэн хүүхэд дамжиж гарсныг хэлэх судалгаа одоо алга. Тэр хүүхдүүдийн хувь заяа, нэр ус хариуцлагагүй хүмүүсийн хаясан цаастай цуг үрэгдсэн нь харамсалтай.

	Намайг хоёр дахиа очиход давхар давхрын цонхноос эгчээ та хэн дээр ирж байгаа юм бэ? гэх олон дуу тосож билээ. Дулаан байртай, мэргэжлийн багш хүмүүжүүлэгчтэй улсын асрах байрны хүүхдүүдэд ах дүү, төрөл садан, аав ээж гэж байдаг бол тэднийгээ цонхоор харж харуулдаж хүлээсээр.

	Хэн очдог бол, хэдийд очдог бол?

	Тэр өдөр бүтэн сайн байлаа.

	 

	1988 он

	 

	
Н. ШАРАВ: ЯВААНДАА ДЭЛБЭРЭХ «БӨМБӨГ»

	Орчин тойрны ой мод, өвс ургамлыг түлж гол, мөрний загас жараахай, жигүүртэн шувуудыг хордуулсан хүчиллэг бороо энд тэнд орсныг уншиж, сонсохдоо аж үйлдвэр хөгжсөн өрнөдийн орнуудаар хөллөөд өнгөрөх юм шиг санаж, амгалан байсан үе саяхан. Гэтэл тийм аюул хаяагаа тэлж гурав дахь ертөнцийн орнуудад хүрч 2500 гаруй хүн амь үрэгдэж, түүнээс зуу дахин олон хүн хордсон Бхопалын эмгэнэлт явдал зэргээр химийн хордлогын «хар данс» зузаарсаар байгаад нийтээр сэтгэл түгшиж байна. Орчин үеийн шинжлэх ухаан-техникийн дэвшлийн ач тусын хамтаар сөрөг үр дагавар нь ч түгээмэл шинжтэй боллоо. Манай оронд эмнэлэг, анагаах ухааны хөгжлийг дагаж химийн бодис анх нэвтэрч эхэлсэн бол жараад оноос газар тариалан, боловсруулах үйлдвэрийн салбар эрчимтэй хөгжиж химийн бордоо, хортон шавж, мэрэгч, хог ургамал устгах болон ахуйн зориулалтаар химийн урвалж, бодисыг гадаадаас ихээхэн хэмжээгээр авч хэрэглэх, хадгалж нөөцлөх болсон юм. Бараг зургаан зуугаад нэрийн химийн хорт бодисыг арав гаруй улсаас худалдан авч байгаагийн дотор зөвхөн мал эмнэлгийн чиглэлээр жилд дөрвөн мянгаад тонныг хэрэглэдэг.

	Эдгээрээс үзэхэд нэг хүнд ногдох химийн бодисын хэмжээгээр манайх хөгжингүй орнуудаас дутагдахааргүй болжээ. Харин тэдгээрийг тээвэрлэх, хадгалах, үйлдвэрлэл ахуйд хэрэглэх чадвар, соёлын хувьд ямар байна вэ? 

	 

	1. Химийн цагаан толгойд «тайлагдаагүйн» гай

	Дэлхий дээр мэдэгдэж байгаа химийн элементүүдийг бүхий л шинж тэмдгээр ангилан байрлуулсан Менделеевийн үелэх системийг хүн болгон мэдэх нь албагүй боловч өдөр тутмын амьдрал ахуй, үйлдвэрлэлд хэрэглэдэг химийн хорт бодисуудыг ямар тунгаар, яаж хэрэглэх, буруугаар ашиглавал хэр аюултайг бага балчраас эхлээд өтгөс буурлууд хүртэл мэдэх нь орчин үеийн соёл иргэншлийн бас нэгэн бичиг үсэгт тайлагдахын эхлэл билээ. Ийм цагаан толгойг мэдэхгүй бол химийн бодисууд нь хүчирхэг туслагчаас үхэл зовлон таригч болдгийг сүүлийн арваад жилийн эмгэнэлт явдлууд харууллаа.

	... Хэдэн жилийн өмнө Увс аймгийн Тариалан сумын харьяат дөрвөн ам бүлтэй нэг өрхөд үл мэдэгдэх өвчин гарч эцэг, эх нь хоёр хүүхэдтэйгээ турж эцэж, тамир алдран ердөө сарын дотор элэг бүтэн айлын голомт харлажээ. Дараахан нь гэрийн эзэнтэй цуг ажилладаг байсан манаач, бас нэг хүний хамт өөд болжээ. Дөрвөн сарын дараа дахиад л нэг гэр бүлийнхэн өвчилж ганц охин эдгэрсэн боловч ухаан мэдрэл дутуу өнчин хоцорчээ. Эднийхтэй зэрэгцээд өөр нэг айл бага насны гурван хүүхдээ алджээ. Таван сарын дараа нөгөө л аюулт өвчинд ах дүү гурав өртжээ. Ингэсээр жилийн дотор 21 хүн ийм өвчнөөр өвчилсний 15 нь нас барж, эдгэрсэн хэд нь ухаан санааны солиоролтой, тархиар нь хүчтэй хатгаж өвддөг архаг хуучтай болжээ.

	«Хачин» өвчний учрыг олохоор халдвар судлагч, эмгэг анатомич, мэдрэлийн зөвлөх эмч зэрэг бүрэлдэхүүнтэй комисс хоёр ч удаа Увсад очиж халдварт саа, түүнтэй төсөөтэй олон мэдрэлийн вируст үрэвсэл гэхчлэн онош тавьжээ. Ийм халдвараас сэргийлэхээр сумын төвийн бүх хүүхдэд саагийн вакцин уулгаж, аймгийн төвийн хүүхдүүдэд гаммаглобулин тарьж, халдварын шинжилгээ хийлгэхээр Москва руу сорьц явуулах зэргээр ихээхэн зардал чирэгдэл болсны эцэст тариалах үр хордуулдаг гранозан гэдэг бодисоос болсныг олжээ. Үр, таваарын буудайг нэг агуулахад хадгалж хуурай гравозаныг хүрзээр хутгаж хордуулалт хийхдээ дэргэдэх арвай хордсоныг мэдээгүй хүмүүс түүгээр гурил хийж хүнсэнд хэрэглээд амь насаа алдсан байна.

	Өнгөрсөн зун барилгын V техник мэргэжлийн сургуулийн зургаан сурагч, нэг ажилчин нэр, найрлага нь үл мэдэгдэх нунтаг цагаан бодисыг хоолны давс гэж андуурч хэрэглэснээс хордож нэг охин нас баржээ. Иймэрхүү эмгэнэлт баримтыг тоочвол урт жагсаалт болохоор байна. 

	Хаврын 13 төрлийн ажил гэж нэршсэн малын хортон, шимэгч устгах угаалга, ариутгалын үеэр малчдын гэр, малын хашаа хорт бодисын агуулах болдог зуршил үргэлжилсээр... Хүний удам угсаа, удамшилд хортой нөлөөтэйг тогтоож дэлхий даяар хэрэглэхийг хориглосон «ДДТ» гэгч бодисыг «дүст» гэдэг гэмгүй нэрээр малчид одоо хүртэл хэрэглэж байна. Малчид хүүхэд багачууд хүртэл цахлайтсан тугал, өтсөн малын шархны дээр мөнөөх дүстийг нүцгэн гараараа цацаж «эмчилдэг» арга тэр л янзаараа байхад түүнээс болж хэн ч үхэж үрэгдээгүй гэдэг бүдүүн тоймоор зөвтгөдөг үзэл бодол даамжирсаар байна. Зэсийн цэнхэр гэж гэмгүй нэрээр нэршсэн хүхэр хүчлийн зэсийн ислийг шүдний өвчин намдуулдаг гэж нэг малчин нөгөөдөө зөвлөж байхыг сонссон. Гэтэл тэр нь хүний биед ердөө нэг грамм ороход л үхүүлдэг, бага тунгаар бол цус багадах эмгэгээр өвчлүүлдэг хор байлаа. Мал угаадаг гексахлорин керолиноор хүний арьсны загатнаа «анагаадаг» домч, хүнцэл хүчлийн цагаан тугалгаар «дарх хийдэг шинийг санаачлагчид» гээд тоочвол химийн бодисыг зөв хэрэглэх цагаан толгойн «А»-г мэдэхгүй мэдэмхийрэгчид ихээхэн уршиг тарьж байна.

	 

	2. Хот дотор тавьсан «бөмбөг»

	Химийн бодисууд амьсгалын зам, арьс, хоол боловсруулах эрхтнээр дамжиж хордуулахаас гадна хоорондоо холилдвол хүчтэй урвалд орж тэсэрч дэлбэрдэг нэг ёсны зэвсэг юм.

	Ундааны ус, бохирын алиныг ч ариутгадаг ач тустай хлорын хий гэхэд л литр усанд 10 миллиграмм хүрвэл үхлийн аюултай хор болж хувирдаг. Хотын цэвэрлэх байгууламж, цэвэр усны станцуудад хэрэглэдэг шингэрүүлсэн хлортой, 5-7 атмосферийн даралттай ган чингэлгүүд байлдааны цэнэгтэй бөмбөгнөөс дутахгүй хүчтэй тэсэрдэг байна. Жирийн халаалт юм уу, цохилтоос ч тэсэрдэг ийм ганц чингэлэг дэлбэрэхэд барилга байгууламжийн эвдрэлээс гадна агаараас 2, 5 дахин хүнд хлорын хий салхины дагуу тархаж, 400 метрийн дотор тааралдсан амьд бүхнийг үхүүлж, хоёр километрийн дотор хордуулан хөнөөхийг мэргэжилтнүүд тооцоолжээ. Болзошгүй дэлбэрэлтийн үед Худалдаа бэлтгэлийн яамны авто бааз, ажилчдын байраас эхлээд хүнсний бөөний худалдааны нэгдэл, ногооны комбинат, цэцэрлэг яслийн комбинат, сургууль гээд бодохоос сэтгэл хэрд хиймээр объектууд үхлийн ба хөнөөлийн бүсэд орох нь байна. Гэтэл цэвэрлэх байгууламжийн мэргэжилтнүүд ч, Нийтийн аж ахуй, үйлчилгээний яамны холбогдох хариуцлагатнууд ч болоод ирсэн юм, болох л байлгүй гэсэн амар амгалан хэвээрээ...

	Химийн хорт бодисын захиалгыг хянаж, гэрээ хийж хэрэглэгчдэд нийлүүлдэг гол газрын нэг - төрөл бүрийн барааны импорт хангамжийн нэгдлийн агуулахын олонх нь төмөр замын буудал, орон сууцын хорооллын ойролцоо байдаг. Тэнд алтыг ч уусгадаг хүчтэй бодисоос эхлэн зай хураагуурын хүчил, хими цэвэрлэгээний төрөл бүрийн хорыг ил задгай шахам хадгалсан хэвээрээ байна. Ариун цэвэр хяналтын байгууллагуудын шахалт шаардлагаар хорт бодисуудын агуулахыг хотын гадна гаргаж эхэлсэн боловч хэлбэрдэхээс хэтэрсэнгүй. Хөдөө аж ахуйн техник импортын нэгдлийн Рашаант дахь бордооны агуулах ингэж хэлбэрдсэний сонгодог жишээ юм.

	Цаасан ууттай бордоо буулгах тавцан, вандан, цардсан талбайгүй, «шалдан» саравчнаас өөр ус бороо, салхинаас хамгаалах юмгүй тэр цагт ажилчдын эрүүл мэнд хохирч, хөрс, ус бохирдож байна. Хэдэн ачигч цаасан уутыг зад үсэртэл бярдан ачиж буулгадгаас төмөр зам бордоонд дарагдахаа дөхжээ. Азот, фосфорын бордоо эрүүл мэнд, орчин тойронд ямар хортойг ачигч, нярав нар мэдэхгүй, яам нэгдлээс ч тэдэнд хичээл зааж, зааварчилга өгсөн юмгүй байна.

	Химийн хорт бодисыг зөвхөн ажилчид, малчин, боловсрол багатай хүмүүс буруу ашиглаад байна уу гэвэл тийм биш ээ! Дээд боловсролтой, нарийн мэргэжлийн, удирдах хүмүүс ч хачин амарлингуй байдаг байна. Төвийн эрчим хүчний системийн эрчим хүч гэрэл өнгөлөн далдлах албанаас Улсын иргэний хамгаалалтын газрын шаардлагад «...станцын хэрэгцээнд зориулсан бодисуудын агуулахыг хотын гадна байрлуулах шаардлагагүй. Учир нь станцын хэрэгцээт бодис нь ямар ч тохиолдолд хотын хүн амд нөлөөлөх нөлөөлөл үзүүлэхгүй» гэсэн хариу өгчээ. Гэтэл харьяа цахилгаан станцуудад тэсрэх дэлбэрэх, галын аюултай гидразинаас эхлээд шатаах, булах, уусгахын алинаар ч устгаж болдоггүй мөнгөн ус зэрэг аюултай хор хэдэн килограммаас олон тонноор хадгалагдаж байна.

	Арьс ширний үйлдвэрийн нэгдэл, хөдөө аж ахуйн техник импорт хангамжийн нэгдэл, төрөл бүрийн барааны импорт хангамжийн нэгдлийн инженер, техникч, удирдах хүмүүс дунд сургуульд химийн ухааны анхны мэдлэгийг эзэмшээгүй шиг авирлаж байна. Хортой бодис ачсан машинд ариутгал хийхгүйгээр хүнсний бараа ачуулах, суларсан хуванцар сав, хайрцгийг хувь хүмүүс, албан газарт шилжүүлэх, худалдаж борлуулах болжээ. Хүнсний зүйл хадгалж болохгүйг сануулсан бичигтэй хуванцар саванд айраг зэрэг хүчиллэг ихтэй ундааны зүйл хадгалах нь хорт бодисын үлдэгдлийг ч, савны ханыг ч бага багаар уусгах нь мэдээж. Үүний хор уршгийг өөрсдөө биш гэхэд үр удам ч амсаж болзошгүй биш үү?

	 

	3. Аюултай тоглоомыг эцэс болгохын тулд

	Химийн бодис, бордоог хожмын хор уршгийг бодохгүйгээр ус, цас, элс, шороо шиг хэрэглэдгийг зогсоож, хэрэглээний соёл төлөвшүүлэн хорт бодисоос сэргийлэх арга ухаанд нийтээр тайлагдах хэрэгтэй байна.

	Юм л бол химийн бодис бордоо барьж дайрдгийг зогсоож, урьдаар ултай суурьтай бодож эргэцүүлсний дараа тэдгээрийг хэрэглэдэг болмоор байна. Үлийн цагаан оготно, модны төөлүүр хорхой гарлаа гэж дуулдмагц л отряд хөдөлгөж, онгоц нисгэж хор цацсаар байж ашигтай хорхой шавж, хулгана, оготныг хүйс тэмтэрч, байгалийн амьд холбоо, тэнцвэрийг алдуулж байгааг гадаад орнуудад ойлгож биологийн аргад шилжиж байгааг бодууштай. Жишээлэхэд, Зөвлөлтийн Алс дорнодын нэгэн районы ойд холтос иддэг хорхой тоо томшгүй болоход хор цацахыг яарсангүй, харин юунаас болсны учрыг ултай суурьтай судалжээ. Тэгээд холтосны хорхойтой цуг хөхөөний олс гэх зэргийн хөвдлөг ургамал ихэссэнийг анхаарч тэр юунаас болсны учрыг эрсэн байна. Арваад жилийн өмнө тэр ойн дэргэдүүр тавьсан засмал замд ойр орчны хөрсний ус боогдож чийгт дуртай хөвдлөг ургамал ихээр ургасныг ч ажиглажээ. Нэгэнт хөрс ийм ургамалтай болсон учир модны үндсэнд хүчилтөрөгч чөлөөтэй нэвчиж хүрэх нь багасаж, модыг хамгаалдаг шавж бичил биетний амьдрах нөхцөлийг муутгаснаас холтосны хорхой ихэссэнийг тогтоожээ. Нэгэнт ийм болохоор хөрсний усыг задгайлж урсгахад л намаг аажимдаа хуурайшиж хатжээ. Ийм сургамж, туршлагаас суралцахын хамт элдэв мэрэгч, хорхой шавжийг өөрсдөөр нь юм уу, өөр дүрсийн амьтан гал, усаар устгадаг уламжлалт аргуудыг судалж сэргээмээр байна. Энд давын өмнө эрдэс, амьтан судлагч, геохимич, микробиологич, цаг уур, хөрс ус судлагчдаас бүрдсэн салбар дундын хамтлаг хэлбэрээр ажлыг зохион байгуулмаар юм. Цаашдаа эрдэм мэдлэгийн олон чиглэлийг нэгтгэсэн биогеоценологи, биотехнологи зэрэг байгалийн системүүдийг иж бүрнээр судалдаг шинжлэх ухааны чиглэлүүдээр үндэсний мэргэжилтнүүдийг бэлтгэж эхлэх нь зүйтэй юм. Химийн бодис бордоог тээвэрлэх, хадгалах, тусгай зориулалтын тээврийн хэрэгсэл, юүлэх савлах станц, агуулах, булшлах газрыг ч аймаг хотуудад орчин үеийн зураг төслөөр одоогоос барьж байгуулахаар бодож төлөвлөгөөнд дэс дараатай тусгамаар байна.

	Химийн хордлогыг зөвхөн гарсан тохиолдлыг даган судалж, ослын акт тогтоох төдий байгаа одоогийн дадлыг өөрчилж, аж ахуйн хэрэгцээнд ашигладаг шинээр хэрэглэх химийн бодис урвалжийн шинж чанар, хүн, мал амьтны биед үзүүлэх нөлөө, алсын нөлөө, уршгийг судлах хор судлалын албыг зохион байгуулж судалгаа шинжилгээг молекулын түвшинд хийх талаар ч бодууштай. Үйлдвэрлэл, ахуйд хэрэглэдэг химийн бодисуудыг ашиглах арга ажиллагаанд хүүхэд багачуудыг ясли, цэцэрлэгийн наснаас сургаж хэвшүүлбэл төрөл бүрийн харшил, удамшлын өвчнөөс зарим талаар сэргийлэх бололцоотой.

	Химийн бодис, бордоо хэрэглэх хүрээ өргөжихийн хэрээр тэдгээрийг ашиглах арга ажиллагааг боловсронгуй болгохгүй бол яваандаа дэлбэрэх «бөмбөгний оньс» хариугүй мултрах нь ээ!

	 

	1988 он

	 

	
Г. ДАМБА: ШИНЭ ЯРИА, ХУУЧИН АЖИЛ

	Хэрлэн их мөрөн мяралзан урсана. Олон зууны туршид ийнхүү нэг л сав голдирлоороо эргэлт буцалтгүй шамдан урсагч их мөрний эрэг хөвөөн дээр амьдран суугч ард олны аж төрөл харин өдөр болгон өөрчлөгдөн хувирсаар байх ажгуу. Мөрний урсгал, хүмүүсийн аж төрлийг зүйрлэн бодоход бас сонин. Хэрвээ хүмүүс ажил хөдөлмөртөө энэ их мөрний урсгал шиг эргэлт буцалгүй ханддаг сан бол улс орны хөгжил дэвшил юутай хол урагшилсан байх бол гэж өөрийн эрхгүй бодогдоно. Гэвч нийгмийн амьдрал, хүний сэтгэлгээ гэдэг их мөрний урсгалтай даанч адилгүй түмэн бэрхшээл, мянган нугачааны цогц билээ. Тэгээд ч урагшилж ухарч, хурдалж саарч, хөгжиж буурч байдаг болов уу. Мөрний баруун, зүүн хөвөөн дээр айл саахалт орших хоёр сум нэгдлийн айл хотынхны аж төрөл, ухамсар сэтгэлгээ, үг яриа гайхмаар ондоо байх юм. Хэрлэнгийн баруун эргийн саруулхан дэнж дээр зусаж байгаа Ж. Нямдаваагийнд буулаа. Хөдөөгийн тохилог сайхан айл. Гэрийн эзэн намын үүрийн бүх гишүүдийн хуралд явахыг завдан байлаа. Хурлаар эдийн засгийн шинэчлэлийн тухай ярилцах гэж байгаа ажээ. Чухам үүнээс үүдэн нэлээд яриа өрнөв. Нямдаваагийнх таван жилийн тооцоотой үүрэгтэй айл юм. Жилд 1080-1180 хурга ишиг хүлээн авч онд бүрэн мэнд оруулж, дараа намар нь 44-54 кг-ын дундаж жинд хүргэж таргалуулан нэгдэлдээ шилжүүлдэг юм байна.

	Төв аймгийн Баянжаргалан сумын өмнөө барьдаг сайчуудын нэг энэ малчин сүүлийн гурван жилд мал хорогдуулсангүй.

	— Малын тоо толгойг онд бүрэн мэнд оруулаад ямар шагнал хөлс авдаг вэ?

	— Тооцоотой үүрэг авах, нэгдэлтэйгээ гэрээ байгуулах хоёрын аль нь ашигтай вэ?

	Малын тоог бүрэн хамгаалбал бор эсгийгээр шагнадаг юм байна. Тооцоотой үүрэг, гэрээ хоёрын ялгааг тэднийхэн сайн ойлгож мэдээгүй байв.

	— Хар ухаанаар бодоход тооцоотой үүрэгтэй ажиллах нь нэгдэлд ашигтай, гэрээ байгуулбал малчинд ашигтай байх болов уу. Гэрээг хэнтэй, хэрхэн яаж байгуулах арга ухааныг сайн ойлгоогүй л байгаа гэж гэрийн эзэн өгүүлж байна.

	— Манай сум, нэгдэл гэрээт малчингүй гэж их шүүмжлэгддэг. Үүнийг өөрчлөхгүй бол шинэчлэлийн ажлаас хойш суусанд тооцогдох нь гарцаагүй. Тэгээд ч одоогийн хурлаар чухам энэ асуудлын тухай ярих гэж байгаа гэж сумын намын үүрийн нарийн бичгийн даргын ярьж байсан нь санаанд оров. Чухам л яриуштай, хангууштай ажил цагаа хүлээж байна. Энэ бол тийм ойлгож ядаад, хийж цөхөөд байх хэцүү ажил биш ээ. Гагцхүү санаачилга дутаад, хүний гар хараад суудаг назгайрал орон нутагт айхавтар амь бэхтэй байна. Нэгдлүүд илүү төл бойжуулсны, малын тоо толгойг онд бүрэн мэнд оруулсны, тарга хүчийг сайн нэмэгдүүлсний төлөө малчиндаа ахиухан хөлс шагнал өгчихөөс гар татан дэмий болгоомжилж, элдэв аргаар хойш суусаар байгаагаас л энэ ажил урагшлахгүй байна. Санаачилбал тун амархан бүтээж болдгийг Архустын тэжээлийн аж ахуйн малчидтайгаа байгуулсан гэрээ, түүний үр дүн бэлхнээ харуулж байна.

	— Би аж ахуйтайгаа гурван жилийн хугацаатай гэрээ байгуулсан. Төл бойжуулах улсын даалгавар 100 эхээс 95 хувь байдаг. Би 100 хувь бойжуулна гэж гэрээ байгуулсан. Одоо 106 хувьтай байгаа. Илүү гарсан 46-56 хурганы тавин хувийг би авна. Тооцоог зөв хийвэл улс яагаад ч алдахгүй. Бас малчин ч хожно. Гэрээ их ашигтай гэж тэжээлийн аж ахуйн хоньчин, улсын аварга малчин А. Билейбай ярив.

	Хэрвээ зөв зохион байгуулбал нэгдэл, малчны аль аль нь хожих нь үнэн юм. Эндхийн хоньчин Б. Авдил, А. Түнтекбай нар аж ахуйтайгаа гэрээтэй. Авдил жилд аж ахуйдаа 27 мянган төгрөгийн орлого оруулж 15 мянган төгрөгийн цалин авна. Зардал хэмнэвэл бас гэрээнээс давуулсан төлийн тал хувийг авна. Сайн ажиллавал их шагнал, цалин авна гэдгээ ойлгожээ. Тэднийх гэрээнээс 44 хурга давуулан бойжуулсныхаа тал хувийг авъя гэтэл Хөдөө аж ахуй, хүнсний үйлдвэрийн Яамны нэг орлогч сайд тэднийд ирээд «болохгүй» гэж хэлчхээд явжээ. Ийнхүү яам орон нутгийн ажилд хутгалдан оролцож, дөнгөж эхэлж, сая нэг хөлд орж байгаа нааштай ажлыг эргэлзээнд оруулчхаад орхижээ.

	Гэтэл аж ахуйн захиргаа төлөвлөгөөнөөс 1000 хурга илүү бойжуулсан нь гэрээ хийсний наад захын өгөөж. Тэр илүү төлийн тал хувийг малчдадаа өгөхөд буруу юм байхгүй. Ингэж малчдаа малжуулбал улсад ч, аж ахуйд ч, малчинд ч ашигтай. Ер нь хүний аж амьдралыг өөд татахгүйгээр сайн ажиллуулах аргагүй. Намын шинэчлэлийн бодлогын гол утга нь чухам энэ мөн гэж үзэж байна. Гэтэл энэ шинэ чухал ажлыг олон сум нэгдэлд оронцоглож, учир утгыг нь бүдгэрүүлж, хүмүүсийг эргэлзээнд оруулж байгаа нь даанч харамсалтай.

	Хэрлэн их мөрний цаад хөвөөн дээр зусаж байгаа Хэрлэнбаян-Улааны отор тэжээлийн аж ахуйн малчин Г. Араазаяагийнхан гэрээ байгуулах, үйлдвэрлэлийн зардалд чекээр хяналт тавих гэж чухам юу болохыг дуулаагүй гэж байв. Хэнтий аймгийн Жаргалтхаан сум нэгдлийн зөвлөл эрлийз үнээний фермийнхэнтэй гэрээ байгуулахдаа 35 мянган төгрөгийн алдагдал гаргахыг зөвшөөрсөн байв. Социализмын зарчим, шинэчлэлийн бодлогод харшилсан ийм гэрээ байгуулчхаад нэг их тоохгүй суугаа хүмүүстэй ярих юм үнэндээ олдохгүй байлаа. Хэлбэрдэх, ёс болгохын сонгодог баримт энэ мөн.

	Орлогоороо зарлагаа нөхөөд ашигтай ажиллах. Шинэчлэлийн гол лоозон нь энэ билээ. Гэтэл хэмээс хэтэрсэн элдэв зардал үрлэг манай аж ахуйн үйл ажиллагаанд аюултай дайсагнаж байна. Илүү зардлыг хэмнэх, багасгахад чекээр хяналт тавьдаг арга үр ашгаа өгч байна. Тэгтэл арвилан хэмнэх, хямгадах энэ чухал аргыг олон сум нэгдэлд одоо болтол нэвтрүүлэхгүй, тоохгүй байна. Төв аймгийн Баянжаргалан, Баяндэлгэр, Хэнтий аймгийн Дэлгэрхаан, Жаргалтхаан зэрэг сумдад мал аж ахуйн хэсэг, бригадын дарга нар нь малчныг төлөөлөн далдаас чек бичиж, жинхэнэ үйлдвэрлэн бүтээгчдийг уг чухал ажлаас салгаснаас юуны зардал хэмнэх, яаж хэмнэх тухай малчид үнэндээ огт мэдэхгүй байна.

	Орон нутагт эдийн засгийн шинэчлэлийн наад захын хоёр чухал ажил иймэрхүү ядуу даржин эхлэлтэй, явж туршлага судална, нэгдсэн семинар өгнө гэсэн, аймаг хотоос мэргэжилтэн урина гэх зэрэг бусдын ам, гар харсан, бэлэнчилж хялбарлаж, нэр хүлээх төдийгөөр оромдохыг оролдсон байдал түгээмэл байна. Үй олон үүрэгтэй гэрээ байгуулах гэж малчныг шахах, чек нэрээр ойлгож мэдэхийн аргагүй хүснэгт үзүүлэлт, талон гаргах зэрэг цаасны ажил голлосон буруу арга барилыг дор дор нь залруулан арилгаж, хамгийн гол орлогыг ахиулах, зарлагыг хэмнэх зарчмыг бүх хүнд ойлгуулж хэрэгжүүлэх нь орон нутгийн намын байгууллагын гол ажил мөн. Одоо орон нутагт шинэчлэлийн тухай яриа шинэ, ажил хуучин хэвээрээ байна.

	Хэрлэн их мөрөн мяралзан урсана. Эдийн засгийн шинэчлэлийн ажил хэзээ нэг их мөрний ус шиг голдиролдоо орж хүчээ авч, олон түмэнд ашиг тусаа өгөх бол? Хөдөөгийн намын байгууллага шинэчлэлийн хоёр чухал жигүүр- гэрээ, чекийг жинхэнэ ёсоор нь зохион байгуулахын төлөө өргөн фронтоор давшилтад орох цаг болоод байна. Шинэ яриагаа шинэ ажлаар солих цаг ч болоод байна. 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

